
mahāvaggapāḷi (vinayapiṭaka): 1 - 999

Namo tassa bhagavato arahato sammāsambuddhassa.

Vinayapiṭake

Mahāvaggapāḷi

1. Mahākhandhako
1. Bodhikathā
1. Tena (p. 001) samayena buddho bhagavā uruvelāyaŋ viharati najjā nerañjarāya tīre bodhirukkhamūle paṭhamābhisambuddho. Atha kho bhagavā bodhirukkhamūle sattāhaŋ ekapallankena nisīdi vimuttisukhapaṭisaŋvedī . Atha kho bhagavā rattiyā paṭhamaŋ yāmaŋ paṭiccasamuppādaŋ anulomapaṭilomaŋ manasākāsi– ‘avijjāpaccayā sankhārā, sankhārapaccayā viññāṇaŋ, viññāṇapaccayā nāmarūpaŋ, nāmarūpapaccayā saḷāyatanaŋ, saḷāyatanapaccayā phasso, phassapaccayā vedanā, vedanāpaccayā taṇhā, taṇhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti– evametassa kevalassa dukkhakkhandhassa samudayo hoti. ‘Avijjāyatveva asesavirāganirodhā sankhāranirodho, sankhāranirodhā viññāṇanirodho, viññāṇanirodhā nāmarūpanirodho, nāmarūpanirodhā saḷāyatananirodho, saḷāyatananirodhā phassanirodho, phassanirodhā vedanānirodho, vedanānirodhā taṇhānirodho, taṇhānirodhā upādānanirodho upādānanirodhā bhavanirodho, bhavanirodhā jātinirodho, jātinirodhā jarāmaraṇaŋ sokaparidevadukkhadomanassupāyāsā nirujjhanti– evametassa kevalassa dukkhakkhandhassa nirodho hotī’ ti.

Atha (p. 002) kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Yadā have pātubhavanti dhammā;


Ātāpino jhāyato brāhmaṇassa.


Athassa kankhā vapayanti sabbā.


Yato pajānāti sahetudhamman’ ti.

2. Atha kho bhagavā rattiyā majjhimaŋ yāmaŋ paṭiccasamuppādaŋ anulomapaṭilomaŋ manasākāsi– ‘avijjāpaccayā sankhārā, sankhārapaccayā viññāṇaŋ, viññāṇapaccayā nāmarūpaŋ …pe… evametassa kevalassa dukkhakkhandhassa samudayo hotī …pe… nirodho hotī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Yadā have pātubhavanti dhammā;


Ātāpino jhāyato brāhmaṇassa.


Athassa kankhā vapayanti sabbā.


Yato khayaŋ paccayānaŋ avedī’ ti.

3. Atha kho bhagavā rattiyā pacchimaŋ yāmaŋ paṭiccasamuppādaŋ anulomapaṭilomaŋ manasākāsi– ‘avijjāpaccayā sankhārā, sankhārapaccayā viññāṇaŋ, viññāṇapaccayā nāmarūpaŋ …pe… evametassa kevalassa dukkhakkhandhassa samudayo hoti …pe… nirodho hotī’ ti.

Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Yadā have pātubhavanti dhammā;


Ātāpino jhāyato brāhmaṇassa.


Vidhūpayaŋ tiṭṭhati mārasenaŋ.


Sūriyova obhāsayamantalikkhan’ ti.

Bodhikathā niṭṭhitā.

2. Ajapālakathā
4. Atha (p. 003) kho bhagavā sattāhassa accayena tamhā samādhimhā vuṭṭhahitvā bodhirukkhamūlā yena ajapālanigrodho tenupasankami, upasankamitvā ajapālanigrodhamūle sattāhaŋ ekapallankena nisīdi vimuttisukhapaṭisaŋvedī. Atha kho aññataro huŋhunkajātiko brāhmaṇo yena bhagavā tenupasankami. Upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho so brāhmaṇo bhagavantaŋ etadavoca– ‘kittāvatā nu kho, bho gotama, brāhmaṇo hoti, katame ca pana brāhmaṇakaraṇā dhammā’ ti? Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


 Yo brāhmaṇo bāhitapāpadhammo;


Nihuŋhunko nikkasāvo yatatto.


Vedantagū vusitabrahmacariyo.


Dhammena so brahmavādaŋ vadeyya.


Yassussadā natthi kuhiñci loke’ ti.

Ajapālakathā niṭṭhitā.

3. Mucalindakathā
5. Atha kho bhagavā sattāhassa accayena tamhā samādhimhā vuṭṭhahitvā ajapālanigrodhamūlā yena mucalindo tenupasankami, upasankamitvā mucalindamūle sattāhaŋ ekapallankena nisīdi vimuttisukhapaṭisaŋvedī. Tena kho pana samayena mahā akālamegho udapādi, sattāhavaddalikā sītavātaduddinī. Atha kho mucalindo nāgarājā sakabhavanā nikkhamitvā bhagavato kāyaŋ sattakkhattuŋ bhogehi parikkhipitvā uparimuddhani mahantaŋ phaṇaŋ karitvā aṭṭhāsi– ‘mā bhagavantaŋ sītaŋ, mā bhagavantaŋ uṇhaŋ, mā bhagavantaŋ ḍaŋsamakasavātātapasarīsapasamphasso’ ti . Atha (p. 004) kho mucalindo nāgarājā sattāhassa accayena viddhaŋ vigatavalāhakaŋ devaŋ viditvā bhagavato kāyā bhoge viniveṭhetvā sakavaṇṇaŋ paṭisaŋharitvā māṇavakavaṇṇaŋ abhinimminitvā bhagavato purato aṭṭhāsi pañjaliko bhagavantaŋ namassamāno. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


 ‘Sukho viveko tuṭṭhassa, sutadhammassa passato;


Abyāpajjaŋ sukhaŋ loke, pāṇabhūtesu saŋyamo.


 ‘Sukhā virāgatā loke, kāmānaŋ samatikkamo;


Asmimānassa yo vinayo, etaŋ ve paramaŋ sukhan’ ti.

Mucalindakathā niṭṭhitā.

4. Rājāyatanakathā
6. Atha kho bhagavā sattāhassa accayena tamhā samādhimhā vuṭṭhahitvā mucalindamūlā yena rājāyatanaŋ tenupasankami, upasankamitvā rājāyatanamūle sattāhaŋ ekapallankena nisīdi vimuttisukhapaṭisaŋvedī. Tena kho pana samayena tapussa bhallikā vāṇijā ukkalā taŋ desaŋ addhānamaggappaṭipannā honti. Atha kho tapussabhallikānaŋ vāṇijānaŋ ñātisālohitā devatā tapussabhallike vāṇije etadavoca– ‘ayaŋ, mārisā, bhagavā rājāyatanamūle viharati paṭhamābhisambuddho; gacchatha taŋ bhagavantaŋ manthena ca madhupiṇḍikāya ca patimānetha; taŋ vo bhavissati dīgharattaŋ hitāya sukhāyā’ ti. Atha kho tapussabhallikā vāṇijā manthañca madhupiṇḍikañca ādāya yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ aṭṭhaŋsu. Ekamantaŋ ṭhitā kho tapussabhallikā vāṇijā bhagavantaŋ etadavocuŋ– ‘paṭiggaṇhātu no, bhante, bhagavā manthañca madhupiṇḍikañca, yaŋ amhākaŋ assa dīgharattaŋ hitāya sukhāyā’ ti. Atha kho bhagavato etadahosi– ‘na kho tathāgatā hatthesu paṭiggaṇhanti. Kimhi nu kho ahaŋ paṭiggaṇheyyaŋ manthañca madhupiṇḍikañcā’ ti? Atha (p. 005) kho cattāro mahārājāno bhagavato cetasā cetoparivitakkamaññāya catuddisā cattāro selamaye patte bhagavato upanāmesuŋ– ‘idha, bhante, bhagavā paṭiggaṇhātu manthañca madhupiṇḍikañcā’ ti. Paṭiggahesi bhagavā paccagghe selamaye patte manthañca madhupiṇḍikañca, paṭiggahetvā paribhuñji. Atha kho tapussabhallikā vāṇijā bhagavantaŋ onītapattapāṇiŋ viditvā bhagavato pādesu sirasā nipatitvā bhagavantaŋ (onītapattapāṇiŋ viditvā bhagavato pādesu sirasā nipatitvā bhagavantaŋ) etadavocuŋ– ‘ete mayaŋ, bhante, bhagavantaŋ saraṇaŋ gacchāma dhammañca, upāsake no bhagavā dhāretu ajjatagge pāṇupete saraṇaŋ gate’ ti. Te ca loke paṭhamaŋ upāsakā ahesuŋ dvevācikā.

Rājāyatanakathā niṭṭhitā.

5. Brahmayācanakathā
7. Atha kho bhagavā sattāhassa accayena tamhā samādhimhā vuṭṭhahitvā rājāyatanamūlā yena ajapālanigrodho tenupasankami. Tatra sudaŋ bhagavā ajapālanigrodhamūle viharati. Atha kho bhagavato rahogatassa paṭisallīnassa evaŋ cetaso parivitakko udapādi– ‘adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ṭhānaŋ yadidaŋ idappaccayatāpa-accasamuppādo; idampi kho ṭhānaŋ sududdasaŋ yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ. Ahañceva kho pana dhammaŋ deseyyaŋ, pare ca me na ājāneyyuŋ, so mamassa kilamatho, sā mamassa vihesā’ ti. Apissu bhagavantaŋ imā anacchariyā gāthāyo paṭibhaŋsu pubbe assutapubbā–


‘Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


‘Paṭisotagāmiŋ (p. 006) nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā ‘ ti.

Itiha bhagavato paṭisañcikkhato appossukkatāya cittaŋ namati, no dhammadesanāya.

8. Atha kho brahmuno sahampatissa bhagavato cetasā cetoparivitakkamaññāya etadahosi– ‘nassati vata bho loko, vinassati vata bho loko, yatra hi nāma tathāgatassa arahato sammāsambuddhassa appossukkatāya cittaŋ namati, no dhammadesanāyā’ ti. Atha kho brahmā sahampati– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– brahmaloke antarahito bhagavato purato pāturahosi. Atha kho brahmā sahampati ekaŋsaŋ uttarāsangaŋ karitvā dakkhiṇajāṇumaṇḍalaŋ pathaviyaŋ nihantvā yena bhagavā tenañjaliŋ paṇāmetvā bhagavantaŋ etadavoca– ‘desetu, bhante, bhagavā dhammaŋ, desetu sugato dhammaŋ. Santi sattā apparajakkhajātikā, assavanatā dhammassa parihāyanti bhavissanti dhammassa aññātāro’ ti. Idamavoca brahmā sahampati, idaŋ vatvāna athāparaŋ etadavoca–


‘Pāturahosi magadhesu pubbe;


Dhammo asuddho samalehi cintito.


Apāpuretaŋ amatassa dvāraŋ.


Suṇantu dhammaŋ vimalenānubuddhaŋ.


‘Sele yathā pabbatamuddhaniṭṭhito;


Yathāpi passe janataŋ samantato.


Tathūpamaŋ dhammamayaŋ sumedha.


Pāsādamāruyha samantacakkhu.


Sokāvatiṇṇaŋ janatamapetasoko;


Avekkhassu jātijarābhibhūtaŋ.


‘Uṭṭhehi (p. 007) vīra vijitasangāma;


Satthavāha aṇaṇa vicara loke.


Desassu bhagavā dhammaŋ.


Aññātāro bhavissantī’ ti.

[ Evaŋ vutte bhagavā brahmānaŋ sahampatiŋ etadavoca– ‘mayhampi kho, brahme, etadahosi– “adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ṭhānaŋ yadidaŋ idappaccayatāpaṭiccasamuppādo; idampi kho ṭhānaŋ sududdasaŋ yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ. Ahañceva kho pana dhammaŋ deseyyaŋ, pare ca me na ājāneyyuŋ, so mamassa kilamatho, sā mamassa vihesā” ti. Apissu maŋ, brahme, imā anacchariyā gāthāyo paṭibhaŋsu pubbe assutapubbā–


“Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


“Paṭisotagāmiŋ nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā” ti.

Itiha me, brahme, paṭisañcikkhato appossukkatāya cittaŋ namati no dhammadesanāyā’ ti.

Dutiyampi kho brahmā sahampati bhagavantaŋ etadavoca– ‘desetu, bhante, bhagavā dhammaŋ, desetu sugato dhammaŋ; santi sattā apparajakkhajātikā, assavanatā dhammassa parihāyanti, bhavissanti dhammassa aññātāro’ ti. Idamavoca brahmā sahampati, idaŋ vatvāna athāparaŋ etadavoca–


‘Pāturahosi (p. 008) magadhesu pubbe;


Dhammo asuddho samalehi cintito.


Apāpuretaŋ amatassa dvāraŋ.


Suṇantu dhammaŋ vimalenānubuddhaŋ.


‘Sele yathā pabbatamuddhaniṭṭhito;


Yathāpi passe janataŋ samantato.


Tathūpamaŋ dhammamayaŋ sumedha.


Pāsādamāruyha samantacakkhu.


Sokāvatiṇṇaŋ janatamapetasoko.


Avekkhassu jātijarābhibhūtaŋ.


‘Uṭṭhehi vīra vijitasangāma;


Satthavāha aṇaṇa vicara loke.


Desassu bhagavā dhammaŋ.


Aññātāro bhavissantī’ ti.

Dutiyampi kho bhagavā brahmānaŋ sahampatiŋ etadavoca– ‘mayhampi kho, brahme, etadahosi– “adhigato kho myāyaŋ dhammo gambhīro duddaso duranubodho santo paṇīto atakkāvacaro nipuṇo paṇḍitavedanīyo. Ālayarāmā kho panāyaŋ pajā ālayaratā ālayasammuditā. Ālayarāmāya kho pana pajāya ālayaratāya ālayasammuditāya duddasaŋ idaŋ ṭhānaŋ yadidaŋ idappaccayatāpaṭiccasamuppādo; idampi kho ṭhānaŋ sududdasaŋ yadidaŋ sabbasankhārasamatho sabbūpadhipaṭinissaggo taṇhākkhayo virāgo nirodho nibbānaŋ. Ahañceva kho pana dhammaŋ deseyyaŋ, pare ca me na ājāneyyuŋ, so mamassa kilamatho, sā mamassa vihesā” ti. Apissu maŋ, brahme, imā anacchariyā gāthāyo paṭibhaŋsu pubbe assutapubbā–


“Kicchena me adhigataŋ, halaŋ dāni pakāsituŋ;


Rāgadosaparetehi, nāyaŋ dhammo susambudho.


“Paṭisotagāmiŋ nipuṇaŋ, gambhīraŋ duddasaŋ aṇuŋ;


Rāgarattā na dakkhanti, tamokhandhena āvuṭā” ti.

Itiha (p. 009) me, brahme, paṭisañcikkhato appossukkatāya cittaŋ namati, no dhammadesanāyā’ ti.

Tatiyampi kho brahmā sahampati bhagavantaŋ etadavoca– ‘desetu, bhante, bhagavā dhammaŋ, desetu sugato dhammaŋ. Santi sattā apparajakkhajātikā, assavanatā dhammassa parihāyanti, bhavissanti dhammassa aññātāro’ ti. Idamavoca brahmā sahampati, idaŋ vatvāna athāparaŋ etadavoca–


‘Pāturahosi magadhesu pubbe;


Dhammo asuddho samalehi cintito.


Apāpuretaŋ amatassa dvāraŋ.


Suṇantu dhammaŋ vimalenānubuddhaŋ.


‘Sele yathā pabbatamuddhaniṭṭhito;


Yathāpi passe janataŋ samantato.


Tathūpamaŋ dhammamayaŋ sumedha.


Pāsādamāruyha samantacakkhu.


Sokāvatiṇṇaŋ janatamapetasoko.


Avekkhassu jātijarābhibhūtaŋ.


‘Uṭṭhehi vīra vijitasangāma;


Satthavāha aṇaṇa vicara loke.


Desassu bhagavā dhammaŋ.


Aññātāro bhavissantī’ ti.

9. Atha kho bhagavā brahmuno ca ajjhesanaŋ viditvā sattesu ca kāruññataŋ paṭicca buddhacakkhunā lokaŋ volokesi. Addasā kho bhagavā buddhacakkhunā lokaŋ volokento satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine viharante. Seyyathāpi nāma uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni anto nimuggaposīni (p. 010) appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni samodakaŋ ṭhitāni, appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakaŋ accuggamma ṭhitāni anupalittāni udakena, evamevaŋ bhagavā buddhacakkhunā lokaŋ volokento addasa satte apparajakkhe mahārajakkhe tikkhindriye mudindriye svākāre dvākāre suviññāpaye duviññāpaye, appekacce paralokavajjabhayadassāvine viharante, appekacce na paralokavajjabhayadassāvine viharante; disvāna brahmānaŋ sahampatiŋ gāthāya paccabhāsi–


‘Apārutā tesaŋ amatassa dvārā;


Ye sotavanto pamuñcantu saddhaŋ.


Vihiŋsasaññī paguṇaŋ na bhāsiŋ.


Dhammaŋ paṇītaŋ manujesu brahme’ ti.

Atha kho brahmā sahampati ‘katāvakāso khomhi bhagavatā dhammadesanāyā’ ti bhagavantaŋ abhivādetvā padakkhiṇaŋ katvā tatthevantaradhāyi.

Brahmayācanakathā niṭṭhitā.

6. Pañcavaggiyakathā
10. Atha kho bhagavato etadahosi– ‘kassa nu kho ahaŋ paṭhamaŋ dhammaŋ deseyyaŋ? Ko imaŋ dhammaŋ khippameva ājānissatī’ ti? Atha kho bhagavato etadahosi– ‘ayaŋ kho āḷāro kālāmo paṇḍito byatto medhāvī dīgharattaŋ apparajakkhajātiko; yaŋnūnāhaŋ āḷārassa kālāmassa paṭhamaŋ dhammaŋ deseyyaŋ, so imaŋ dhammaŋ khippameva ājānissatī’ ti. Atha kho antarahitā devatā bhagavato ārocesi– ‘sattāhakālankato, bhante, āḷāro kālāmo’ ti. Bhagavatopi kho ñāṇaŋ udapādi– ‘sattāhakālankato āḷāro (p. 011) kālāmo’ ti. Atha kho bhagavato etadahosi– ‘mahājāniyo kho āḷāro kālāmo; sace hi so imaŋ dhammaŋ suṇeyya, khippameva ājāneyyā’ ti. Atha kho bhagavato etadahosi– ‘kassa nu kho ahaŋ paṭhamaŋ dhammaŋ deseyyaŋ? Ko imaŋ dhammaŋ khippameva ājānissatī’ ti? Atha kho bhagavato etadahosi– ‘ayaŋ kho udako rāmaputto paṇḍito byatto medhāvī dīgharattaŋ apparajakkhajātiko; yaŋnūnāhaŋ udakassa rāmaputtassa paṭhamaŋ dhammaŋ deseyyaŋ, so imaŋ dhammaŋ khippameva ājānissatī’ ti. Atha kho antarahitā devatā bhagavato ārocesi– ‘abhidosakālankato, bhante, udako rāmaputto’ ti. Bhagavatopi kho ñāṇaŋ udapādi– ‘abhidosakālankato udako rāmaputto’ ti. Atha kho bhagavato etadahosi– ‘mahājāniyo kho udako rāmaputto; sace hi so imaŋ dhammaŋ suṇeyya, khippameva ājāneyyā’ ti

Atha kho bhagavato etadahosi– ‘kassa nu kho ahaŋ paṭhamaŋ dhammaŋ deseyyaŋ? Ko imaŋ dhammaŋ khippameva ājānissatī’ ti? Atha kho bhagavato etadahosi– ‘bahukārā kho me pañcavaggiyā bhikkhū, ye maŋ padhānapahitattaŋ upaṭṭhahiŋsu; yaŋnūnāhaŋ pañcavaggiyānaŋ bhikkhūnaŋ paṭhamaŋ dhammaŋ deseyyan’ ti. Atha kho bhagavato etadahosi– ‘kahaŋ nu kho etarahi pañcavaggiyā bhikkhū viharantī’ ti? Addasā kho bhagavā dibbena cakkhunā visuddhena atikkantamānusakena pañcavaggiye bhikkhū bārāṇasiyaŋ viharante isipatane migadāye. Atha kho bhagavā uruvelāyaŋ yathābhirantaŋ viharitvā yena bārāṇasī tena cārikaŋ pakkāmi.

11. Addasā kho upako ājīvako bhagavantaŋ antarā ca gayaŋ antarā ca bodhiŋ addhānamaggappaṭipannaŋ, disvāna bhagavantaŋ etadavoca– ‘vippasannāni kho te, āvuso, indriyāni, parisuddho chavivaṇṇo pariyodāto. Kaŋsi tvaŋ, āvuso, uddissa pabbajito? Ko vā te satthā? Kassa vā tvaŋ dhammaŋ rocesī’ ti? Evaŋ vutte bhagavā upakaŋ ājīvakaŋ gāthāhi ajjhabhāsi–


 ‘Sabbābhibhū (p. 012) sabbavidūhamasmi,


Sabbesu dhammesu anūpalitto.


Sabbañjaho taṇhākkhaye vimutto,


Sayaŋ abhiññāya kamuddiseyyaŋ.


 ‘Na me ācariyo atthi, sadiso me na vijjati;


Sadevakasmiŋ lokasmiŋ, natthi me paṭipuggalo.


 ‘Ahañhi arahā loke, ahaŋ satthā anuttaro;


Ekomhi sammāsambuddho, sītibhūtosmi nibbuto.


 ‘Dhammacakkaŋ pavattetuŋ, gacchāmi kāsinaŋ puraŋ;


Andhībhūtasmiŋ lokasmiŋ, āhañchaŋ amatadundubhin’ ti.

Yathā kho tvaŋ, āvuso, paṭijānāsi, arahasi anantajinoti.


 ‘Mādisā ve jinā honti, ye pattā āsavakkhayaŋ;


Jitā me pāpakā dhammā, tasmāhamupaka jino’ ti.

Evaŋ vutte upako ājīvako hupeyyapāvusoti vatvā sīsaŋ okampetvā ummaggaŋ gahetvā pakkāmi.

12. Atha kho bhagavā anupubbena cārikaŋ caramāno yena bārāṇasī isipatanaŋ migadāyo, yena pañcavaggiyā bhikkhū tenupasankami. Addasaŋsu kho pañcavaggiyā bhikkhū bhagavantaŋ dūratova āgacchantaŋ; disvāna aññamaññaŋ katikaŋ saṇṭhapesuŋ– ‘ayaŋ, āvuso, samaṇo gotamo āgacchati, bāhulliko padhānavibbhanto āvatto bāhullāya. So neva abhivādetabbo, na paccuṭṭhātabbo, nāssa pattacīvaraŋ paṭiggahetabbaŋ; api ca kho āsanaŋ ṭhapetabbaŋ, sace so ākankhissati nisīdissatī’ ti. Yathā yathā kho bhagavā pañcavaggiye bhikkhū upasankamati, tathā tathā pañcavaggiyā bhikkhū nāsakkhiŋsu sakāya katikāya saṇṭhātuŋ (p. 013) Asaṇṭhahantā bhagavantaŋ paccuggantvā eko bhagavato pattacīvaraŋ paṭiggahesi, eko āsanaŋ paññapesi, eko pādodakaŋ, eko pādapīṭhaŋ, eko pādakaṭhalikaŋ upanikkhipi. Nisīdi bhagavā paññatte āsane; nisajja kho bhagavā pāde pakkhālesi. Apissu bhagavantaŋ nāmena ca āvusovādena ca samudācaranti. Evaŋ vutte bhagavā pañcavaggiye bhikkhū etadavoca– ‘mā, bhikkhave, tathāgataŋ nāmena ca āvusovādena ca samudācaratha . Arahaŋ, bhikkhave, tathāgato sammāsambuddho, odahatha, bhikkhave, sotaŋ, amatamadhigataŋ, ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja viharissathā’ ti. Evaŋ vutte pañcavaggiyā bhikkhū bhagavantaŋ etadavocuŋ– ‘tāyapi kho tvaŋ, āvuso gotama, iriyāya, tāya paṭipadāya, tāya dukkarakārikāya nevajjhagā uttari manussadhammā alamariyañāṇadassanavisesaŋ, kiŋ pana tvaŋ etarahi, bāhulliko padhānavibbhanto āvatto bāhullāya, adhigamissasi uttari manussadhammā alamariyañāṇadassanavisesan’ ti? Evaŋ vutte bhagavā pañcavaggiye bhikkhū etadavoca– ‘na, bhikkhave, tathāgato bāhulliko, na padhānavibbhanto, na āvatto bāhullāya; arahaŋ, bhikkhave, tathāgato sammāsambuddho. Odahatha, bhikkhave, sotaŋ, amatamadhigataŋ, ahamanusāsāmi ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋ brahmacariyapariyosānaŋ diṭṭhevadhamme sayaŋ abhiññā sacchikatvā upasampajja viharissathā’ ti. Dutiyampi kho pañcavaggiyā bhikkhū bhagavantaŋ etadavocuŋ …pe…. Dutiyampi kho bhagavā pañcavaggiye bhikkhū etadavoca …pe…. Tatiyampi kho pañcavaggiyā bhikkhū bhagavantaŋ etadavocuŋ– ‘tāyapi kho tvaŋ, āvuso gotama, iriyāya, tāya paṭipadāya, tāya dukkarakārikāya nevajjhagā uttari manussadhammā alamariyañāṇadassanavisesaŋ, kiŋ pana tvaŋ etarahi, bāhulliko padhānavibbhanto (p. 014) āvatto bāhullāya, adhigamissasi uttari manussadhammā alamariyañāṇadassanavisesan’ ti? Evaŋ vutte bhagavā pañcavaggiye bhikkhū etadavoca– ‘abhijānātha me no tumhe, bhikkhave, ito pubbe evarūpaŋ pabhāvitametan’ ti? ‘Nohetaŋ, bhante’. Arahaŋ, bhikkhave, tathāgato sammāsambuddho, odahatha, bhikkhave, sotaŋ, amatamadhigataŋ, ahamanusāsāmi, ahaŋ dhammaŋ desemi. Yathānusiṭṭhaŋ tathā paṭipajjamānā nacirasseva– yassatthāya kulaputtā sammadeva agārasmā anagāriyaŋ pabbajanti tadanuttaraŋbrahmacariyapariyosānaŋ diṭṭhevadhamme sayaŋ abhiññā sacchikatvā upasampajja viharissathāti. Asakkhi kho bhagavā pañcavaggiye bhikkhū saññāpetuŋ. Atha kho pañcavaggiyā bhikkhū bhagavantaŋ sussūsiŋsu, sotaŋ odahiŋsu, aññā cittaŋ upaṭṭhāpesuŋ.

13. Atha kho bhagavā pañcavaggiye bhikkhū āmantesi–

‘ dveme, bhikkhave antā pabbajitena na sevitabbā. Katame dve? Yo cāyaŋ kāmesu kāmasukhallikānuyogo hīno gammo pothujjaniko anariyo anatthasaŋhito, yo cāyaŋ attakilamathānuyogo dukkho anariyo anatthasaŋhito. Ete kho, bhikkhave, ubho ante anupagamma, majjhimā paṭipadā tathāgatena abhisambuddhā, cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati. Katamā ca sā, bhikkhave, majjhimā paṭipadā tathāgatena abhisambuddhā, cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati? Ayameva ariyo aṭṭhangiko maggo, seyyathidaŋ– sammādiṭṭhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi. Ayaŋ kho sā, bhikkhave, majjhimā paṭipadā tathāgatena abhisambuddhā, cakkhukaraṇī ñāṇakaraṇī upasamāya abhiññāya sambodhāya nibbānāya saŋvattati.

14. ‘Idaŋ kho pana, bhikkhave, dukkhaŋ ariyasaccaŋ. Jātipi dukkhā, jarāpi dukkhā, byādhipi dukkho, maraṇampi dukkhaŋ, appiyehi sampayogo dukkho, piyehi vippayogo dukkho, yampicchaŋ na labhati tampi dukkhaŋ. Sankhittena, pañcupādānakkhandhā (p. 015) dukkhā. ‘Idaŋ kho pana, bhikkhave, dukkhasamudayaŋ ariyasaccaŋ– yāyaŋ taṇhā ponobbhavikā nandīrāgasahagatā tatratatrābhinandinī, seyyathidaŋ– kāmataṇhā, bhavataṇhā, vibhavataṇhā.

‘Idaŋ kho pana, bhikkhave, dukkhanirodhaŋ ariyasaccaŋ– yo tassā yeva taṇhāya asesavirāganirodho, cāgo, paṭinissaggo, mutti, anālayo. ‘Idaŋ kho pana, bhikkhave, dukkhanirodhagāminī paṭipadā ariyasaccaŋ– ayameva ariyo aṭṭhangiko maggo, seyyathidaŋ– sammādiṭṭhi, sammāsankappo, sammāvācā, sammākammanto, sammā-ājīvo, sammāvāyāmo, sammāsati, sammāsamādhi.

15. ‘Idaŋ dukkhaŋ ariyasaccanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi āloko udapādi. Taŋ kho panidaŋ dukkhaŋ ariyasaccaŋ pariññeyyanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhaŋ ariyasaccaŋ pariññātanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi.

‘Idaŋ dukkhasamudayaŋ ariyasaccanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhasamudayaŋ ariyasaccaŋ pahātabbanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhasamudayaŋ ariyasaccaŋ pahīnanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi.

‘Idaŋ dukkhanirodhaŋ ariyasaccanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko (p. 016) udapādi. Taŋ kho panidaŋ dukkhanirodhaŋ ariyasaccaŋ sacchikātabbanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhanirodhaŋ ariyasaccaŋ sacchikatanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi.

‘Idaŋ dukkhanirodhagāminī paṭipadā ariyasaccanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhanirodhagāminī paṭipadā ariyasaccaŋ bhāvetabbanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi. Taŋ kho panidaŋ dukkhanirodhagāminī paṭipadā ariyasaccaŋ bhāvitanti me, bhikkhave, pubbe ananussutesu dhammesu cakkhuŋ udapādi, ñāṇaŋ udapādi, paññā udapādi, vijjā udapādi, āloko udapādi.

16. ‘Yāvakīvañca me, bhikkhave, imesu catūsu ariyasaccesu evaŋ tiparivaṭṭaŋ dvādasākāraŋ yathābhūtaŋ ñāṇadassanaŋ na suvisuddhaŋ ahosi, neva tāvāhaŋ, bhikkhave, sadevake loke samārake sabrahmake sassamaṇabrāhmaṇiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. Yato ca kho me, bhikkhave, imesu catūsu ariyasaccesu evaŋ tiparivaṭṭaŋ dvādasākāraŋ yathābhūtaŋ ñāṇadassanaŋ suvisuddhaŋ ahosi, athāhaŋ, bhikkhave, sadevake loke samārake sabrahmake sassamaṇabrāhmaṇiyā pajāya sadevamanussāya anuttaraŋ sammāsambodhiŋ abhisambuddhoti paccaññāsiŋ. Ñāṇañca pana me dassanaŋ udapādi– akuppā me vimutti, ayamantimā jāti, natthi dāni punabbhavo’ ti. Idamavoca bhagavā attamanā pañcavaggiyā bhikkhū bhagavato bhāsitaŋ abhinandunti .

Imasmiñca pana veyyākaraṇasmiŋ bhaññamāne āyasmato koṇḍaññassa virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ sabbaŋ taŋ nirodhadhamman’ ti.

17. Pavattite (p. 017) ca pana bhagavatā dhammacakke, bhummā devā saddamanussāvesuŋ– ‘etaŋ bhagavatā bārāṇasiyaŋ isipatane migadāye anuttaraŋ dhammacakkaŋ pavattitaŋ, appaṭivattiyaŋ samaṇena vā brāhmaṇena vā devena vā mārena vā brahmunā vā kenaci vā lokasmin’ ti. Bhummānaŋ devānaŋ saddaŋ sutvā cātumahārājikā devā saddamanussāvesuŋ …pe… cātumahārājikānaŋ devānaŋ saddaŋ sutvā tāvatiŋsā devā …pe… yāmā devā …pe… tusitā devā …pe… nimmānaratī devā …pe… paranimmitavasavattī devā …pe… brahmakāyikā devā saddamanussāvesuŋ– ‘etaŋ bhagavatā bārāṇasiyaŋ isipatane migadāye anuttaraŋ dhammacakkaŋ pavattitaŋ appaṭivattiyaŋ samaṇena vā brāhmaṇena vā devena vā mārena vā brahmunā vā kenaci vā lokasmin’ ti. Itiha, tena khaṇena, tena layena tena muhuttena yāva brahmalokā saddo abbhuggacchi. Ayañca dasasahassilokadhātu sankampi sampakampi sampavedhi appamāṇo ca uḷāro obhāso loke pāturahosi, atikkamma devānaŋ devānubhāvaŋ. Atha kho bhagavā imaŋ udānaŋ udānesi– ‘aññāsi vata, bho koṇḍañño, aññāsi vata bho koṇḍañño’ ti. Iti hidaŋ āyasmato koṇḍaññassa “aññāsikoṇḍañño” tveva nāmaŋ ahosi.

18. Atha kho āyasmā aññāsikoṇḍañño diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘labheyyāhaŋ, bhante, bhagavato santike pabbajjaŋ, labheyyaŋ upasampadan’ ti. ‘Ehi bhikkhū’ ti bhagavā avoca– ‘svākkhāto dhammo, cara brahmacariyaŋ sammā dukkhassa antakiriyāyā’ ti. Sāva tassa āyasmato upasampadā ahosi.

19. Atha kho bhagavā tadavasese bhikkhū dhammiyā kathāya ovadi anusāsi. Atha kho āyasmato ca vappassa āyasmato ca bhaddiyassa bhagavatā dhammiyā kathāya ovadiyamānānaŋ anusāsiyamānānaŋ virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti.

Te (p. 018) diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

Atha kho bhagavā tadavasese bhikkhū nīhārabhatto dhammiyā kathāya ovadi anusāsi. Yaŋ tayo bhikkhū piṇḍāya caritvā āharanti, tena chabbaggo yāpeti. Atha kho āyasmato ca mahānāmassa āyasmato ca assajissa bhagavatā dhammiyā kathāya ovadiyamānānaŋ anusāsiyamānānaŋ virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

20. Atha kho bhagavā pañcavaggiye bhikkhū āmantesi–

‘rūpaŋ, bhikkhave, anattā. Rūpañca hidaŋ, bhikkhave, attā abhavissa, nayidaŋ rūpaŋ ābādhāya saŋvatteyya, labbhetha ca rūpe– “evaŋ me rūpaŋ hotu, evaŋ me rūpaŋ mā ahosī” ti. Yasmā ca kho, bhikkhave, rūpaŋ anattā, tasmā rūpaŋ ābādhāya saŋvattati, na ca labbhati rūpe– “evaŋ me rūpaŋ hotu, evaŋ me rūpaŋ mā ahosī” ti. Vedanā, anattā. Vedanā ca hidaŋ, bhikkhave, attā abhavissa, nayidaŋ vedanā ābādhāya saŋvatteyya, labbhetha ca vedanāya– “evaŋ me vedanā hotu, evaŋ me vedanā mā ahosī” ti. Yasmā ca kho, bhikkhave, vedanā anattā, tasmā vedanā ābādhāya saŋvattati, na ca labbhati vedanāya– “evaŋ me vedanā hotu, evaŋ me vedanā mā ahosī” ti. Saññā, anattā. Saññā ca hidaŋ, bhikkhave, attā abhavissa, nayidaŋ saññā ābādhāya saŋvatteyya, labbhetha (p. 019) ca saññāya– “evaŋ me saññā hotu, evaŋ me saññā mā ahosī” ti. Yasmā ca kho, bhikkhave, saññā anattā, tasmā saññā ābādhāya saŋvattati, na ca labbhati saññāya– “evaŋ me saññā hotu, evaŋ me saññā mā ahosī” ti. Sankhārā, anattā. Sankhārā ca hidaŋ, bhikkhave, attā abhavissaŋsu, nayidaŋ sankhārā ābādhāya saŋvatteyyuŋ, labbhetha ca sankhāresu– “evaŋ me sankhārā hontu, evaŋ me sankhārā mā ahesun” ti. Yasmā ca kho, bhikkhave, sankhārā anattā, tasmā sankhārā ābādhāya saŋvattanti, na ca labbhati sankhāresu– “evaŋ me sankhārā hontu, evaŋ me sankhārā mā ahesun” ti. Viññāṇaŋ, anattā. Viññāṇañca hidaŋ bhikkhave, attā abhavissa, nayidaŋ viññāṇaŋ ābādhāya saŋvatteyya labbhetha ca viññāṇe– “evaŋ me viññāṇaŋ hotu, evaŋ me viññāṇaŋ mā ahosī” ti. Yasmā ca kho, bhikkhave, viññāṇaŋ anattā, tasmā viññāṇaŋ ābādhāya saŋvattati, na ca labbhati viññāṇe– “evaŋ me viññāṇaŋ hotu, evaŋ me viññāṇaŋ mā ahosī” ti.

21. ‘Taŋ kiŋ maññatha, bhikkhave, rūpaŋ niccaŋ vā aniccaŋ vāti? Aniccaŋ, bhante Yaŋ panāniccaŋ dukkhaŋ vā taŋ sukhaŋ vāti? Dukkhaŋ, bhante. Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attāti? No hetaŋ, bhante. Vedanā niccā vā aniccā vāti? Aniccā, bhante. Yaŋ panāniccaŋ dukkhaŋ vā taŋ sukhaŋ vāti? Dukkhaŋ, bhante. Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attāti? No hetaŋ, bhante. Saññā niccā vā aniccā vāti? Aniccā, bhante. Yaŋ panāniccaŋ dukkhaŋ vā taŋ sukhaŋ vāti? Dukkhaŋ, bhante. Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attāti? No hetaŋ, bhante. Sankhārā niccā vā aniccā vāti? Aniccā, bhante. Yaŋ panāniccaŋ, dukkhaŋ vā taŋ sukhaŋ vāti? Dukkhaŋ, bhante. Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attāti? No hetaŋ, bhante. Viññāṇaŋ niccaŋ vā aniccaŋ vāti? Aniccaŋ, bhante. Yaŋ panāniccaŋ, dukkhaŋ vā taŋ sukhaŋ vāti? Dukkhaŋ, bhante. Yaŋ panāniccaŋ dukkhaŋ vipariṇāmadhammaŋ, kallaŋ nu taŋ samanupassituŋ– etaŋ mama, esohamasmi, eso me attāti? No hetaŋ, bhante.

22. ‘Tasmātiha (p. 020) bhikkhave, yaŋ kiñci rūpaŋ atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā yaŋ dūre santike vā, sabbaŋ rūpaŋ– netaŋ mama, nesohamasmi, na meso attāti– evametaŋ yathābhūtaŋ sammappaññāya daṭṭhabbaŋ. Yā kāci vedanā atītānāgatapaccuppannā ajjhattaŋ vā bahiddhā vā oḷārikā vā sukhumā vā hīnā vā paṇītā vā yā dūre santike vā, sabbā vedanā– netaŋ mama, nesohamasmi, na meso attāti– evametaŋ yathābhūtaŋ sammappaññāya daṭṭhabbaŋ. Yā kāci saññā atītānāgatapaccuppannā ajjhattaŋ vā bahiddhā vā oḷārikā vā sukhumā vā hīnā vā paṇītā vā yā dūre santike vā, sabbā saññā– netaŋ mama, nesohamasmi, na meso attāti– evametaŋ yathābhūtaŋ sammappaññāya daṭṭhabbaŋ. Ye keci sankhārā atītānāgatapaccuppannā ajjhattaŋ vā bahiddhā vā oḷārikā vā sukhumā vā hīnā vā paṇītā vā ye dūre santike vā, sabbe sankhārā– netaŋ mama, nesohamasmi, na meso attāti– evametaŋ yathābhūtaŋ sammappaññāya daṭṭhabbaŋ. Yaŋ kiñci viññāṇaŋ atītānāgatapaccuppannaŋ ajjhattaŋ vā bahiddhā vā oḷārikaŋ vā sukhumaŋ vā hīnaŋ vā paṇītaŋ vā yaŋ dūre santike vā, sabbaŋ viññāṇaŋ– netaŋ mama, nesohamasmi, na meso attāti– evametaŋ yathābhūtaŋ sammappaññāya daṭṭhabbaŋ.

23. ‘Evaŋ passaŋ, bhikkhave, sutavā ariyasāvako rūpasmimpi nibbindati, vedanāyapi nibbindati, saññāyapi nibbindati, sankhāresupi nibbindati, viññāṇasmimpi nibbindati; nibbindaŋ virajjati; virāgā vimuccati; vimuttasmiŋ vimuttamiti ñāṇaŋ hoti, “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānātī’ ti.

24. Idamavoca bhagavā. Attamanā pañcavaggiyā bhikkhū bhagavato bhāsitaŋ abhinandunti . Imasmiñca pana veyyākaraṇasmiŋ bhaññamāne pañcavaggiyānaŋ bhikkhūnaŋ anupādāya āsavehi cittāni vimucciŋsu. Tena kho pana samayena cha loke arahanto honti.

Pañcavaggiyakathā niṭṭhitā.

Paṭhamabhāṇavāro.

7. Pabbajjākathā
25. Tena (p. 021) kho pana samayena bārāṇasiyaŋ yaso nāma kulaputto seṭṭhiputto sukhumālo hoti. Tassa tayo pāsādā honti– eko hemantiko, eko gimhiko, eko vassiko. So vassike pāsāde cattāro māse nippurisehi tūriyehi paricārayamāno na heṭṭhāpāsādaŋ orohati. Atha kho yasassa kulaputtassa pañcahi kāmaguṇehi samappitassa samangībhūtassa paricārayamānassa paṭikacceva niddā okkami, parijanassapi niddā okkami, sabbarattiyo ca telapadīpo jhāyati. Atha kho yaso kulaputto paṭikacceva pabujjhitvā addasa sakaŋ parijanaŋ supantaŋ– aññissā kacche vīṇaŋ, aññissā kaṇṭhe mudingaŋ, aññissā kacche āḷambaraŋ, aññaŋ vikesikaŋ, aññaŋ vikkheḷikaŋ, aññā vippalapantiyo, hatthappattaŋ susānaŋ maññe. Disvānassa ādīnavo pāturahosi, nibbidāya cittaŋ saṇṭhāsi. Atha kho yaso kulaputto udānaŋ udānesi– ‘upaddutaŋ vata bho, upassaṭṭhaŋ vata bho’ ti.

Atha kho yaso kulaputto suvaṇṇapādukāyo ārohitvā yena nivesanadvāraŋ tenupasankami. Amanussā dvāraŋ vivariŋsu– mā yasassa kulaputtassa koci antarāyamakāsi agārasmā anagāriyaŋ pabbajjāyāti Atha kho yaso kulaputto yena nagaradvāraŋ tenupasankami. Amanussā dvāraŋ vivariŋsu– mā yasassa kulaputtassa koci antarāyamakāsi agārasmā anagāriyaŋ pabbajjāyāti. Atha kho yaso kulaputto yena isipatanaŋ migadāyo tenupasankami.

26. Tena kho pana samayena bhagavā rattiyā paccūsasamayaŋ paccuṭṭhāya ajjhokāse cankamati. Addasā kho bhagavā yasaŋ kulaputtaŋ dūratova āgacchantaŋ, disvāna cankamā orohitvā paññatte āsane nisīdi. Atha kho yaso kulaputto bhagavato avidūre udānaŋ udānesi– ‘upaddutaŋ vata bho, upassaṭṭhaŋ vata bho’ ti. Atha kho bhagavā yasaŋ kulaputtaŋ etadavoca– ‘idaŋ kho, yasa, anupaddutaŋ, idaŋ anupassaṭṭhaŋ. Ehi yasa, nisīda, dhammaŋ te desessāmī’ ti. Atha kho yaso kulaputto– idaŋ kira anupaddutaŋ (p. 022) idaŋ anupassaṭṭhanti haṭṭho udaggo suvaṇṇapādukāhi orohitvā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnassa kho yasassa kulaputtassa bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā bhagavā aññāsi yasaŋ kulaputtaŋ kallacittaŋ, muducittaŋ, vinīvaraṇacittaŋ, udaggacittaŋ, pasannacittaŋ, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva yasassa kulaputtassa tasmiŋyeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti.

27. Atha kho yasassa kulaputtassa mātā pāsādaŋ abhiruhitvā yasaŋ kulaputtaŋ apassantī yena seṭṭhi gahapati tenupasankami, upasankamitvā seṭṭhiŋ gahapatiŋ etadavoca– ‘putto te, gahapati, yaso na dissatī’ ti. Atha kho seṭṭhi gahapati catuddisā assadūte uyyojetvā sāmaŋyeva yena isipatanaŋ migadāyo tenupasankami. Addasā kho seṭṭhi gahapati suvaṇṇapādukānaŋ nikkhepaŋ, disvāna taŋyeva anugamāsi . Addasā kho bhagavā seṭṭhiŋ gahapatiŋ dūratova āgacchantaŋ, disvāna bhagavato etadahosi– ‘yaŋnūnāhaŋ tathārūpaŋ iddhābhisankhāraŋ abhisankhareyyaŋ yathā seṭṭhi gahapati idha nisinno idha nisinnaŋ yasaŋ kulaputtaŋ na passeyyā’ ti. Atha kho bhagavā tathārūpaŋ iddhābhisankhāraŋ abhisankharesi. Atha kho seṭṭhi gahapati yena bhagavā tenupasankami, upasankamitvā bhagavantaŋ etadavoca– ‘api, bhante, bhagavā yasaŋ kulaputtaŋ passeyyā’ ti? Tena hi, gahapati, nisīda, appeva nāma idha nisinno idha nisinnaŋ yasaŋ kulaputtaŋ passeyyāsīti. Atha kho seṭṭhi gahapati– idheva kirāhaŋ nisinno idha nisinnaŋ yasaŋ kulaputtaŋ passissāmīti haṭṭho udaggo bhagavantaŋ abhivādetvā ekamantaŋ nisīdi. Ekamantaŋ nisinnassa kho seṭṭhissa gahapatissa bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ (p. 023) pakāsesi. Yadā bhagavā aññāsi seṭṭhiŋ gahapatiŋ kallacittaŋ, muducittaŋ, vinīvaraṇacittaŋ, udaggacittaŋ, pasannacittaŋ, atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya evameva seṭṭhissa gahapatissa tasmiŋyeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti. Atha kho seṭṭhi gahapati diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘abhikkantaŋ, bhante, abhikkantaŋ, bhante, seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– cakkhumanto rūpāni dakkhantīti– evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti Sova loke paṭhamaŋ upāsako ahosi tevāciko

28. Atha kho yasassa kulaputtassa pituno dhamme desiyamāne yathādiṭṭhaŋ yathāviditaŋ bhūmiŋ paccavekkhantassa anupādāya āsavehi cittaŋ vimucci. Atha kho bhagavato etadahosi– ‘yasassa kho kulaputtassa pituno dhamme desiyamāne yathādiṭṭhaŋ yathāviditaŋ bhūmiŋ paccavekkhantassa anupādāya āsavehi cittaŋ vimuttaŋ. Abhabbo kho yaso kulaputto hīnāyāvattitvā kāme paribhuñjituŋ, seyyathāpi pubbe agārikabhūto; yaŋnūnāhaŋ taŋ iddhābhisankhāraŋ paṭippassambheyyan’ ti. Atha kho bhagavā taŋ iddhābhisankhāraŋ paṭippassambhesi. Addasā kho seṭṭhi gahapati yasaŋ kulaputtaŋ nisinnaŋ, disvāna yasaŋ kulaputtaŋ etadavoca– ‘mātā te tāta, yasa, parideva sokasamāpannā, dehi mātuyā jīvitan’ ti. Atha kho yaso kulaputto bhagavantaŋ ullokesi. Atha kho bhagavā seṭṭhiŋ gahapatiŋ etadavoca– ‘taŋ kiŋ maññasi, gahapati, yassa sekkhena ñāṇena sekkhena dassanena dhammo diṭṭho vidito seyyathāpi tayā? Tassa yathādiṭṭhaŋ yathāviditaŋ bhūmiŋ paccavekkhantassa anupādāya (p. 024) āsavehi cittaŋ vimuttaŋ. Bhabbo nu kho so, gahapati, hīnāyāvattitvā kāme paribhuñjituŋ seyyathāpi pubbe agārikabhūto’ ti? ‘No hetaŋ, bhante’. ‘Yasassa kho, gahapati, kulaputtassa sekkhena ñāṇena sekkhena dassanena dhammo diṭṭho vidito seyyathāpi tayā. Tassa yathādiṭṭhaŋ yathāviditaŋ bhūmiŋ paccavekkhantassa anupādāya āsavehi cittaŋ vimuttaŋ. Abhabbo kho, gahapati, yaso kulaputto hīnāyāvattitvā kāme paribhuñjituŋ seyyathāpi pubbe agārikabhūto’ ti. ‘Lābhā, bhante, yasassa kulaputtassa, suladdhaŋ, bhante, yasassa kulaputtassa, yathā yasassa kulaputtassa anupādāya āsavehi cittaŋ vimuttaŋ. Adhivāsetu me, bhante, bhagavā ajjatanāya bhattaŋ yasena kulaputtena pacchāsamaṇenā’ ti. Adhivāsesi bhagavā tuṇhībhāvena. Atha kho seṭṭhi gahapati bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho yaso kulaputto acirapakkante seṭṭhimhi gahapatimhi bhagavantaŋ etadavoca– ‘labheyyāhaŋ, bhante, bhagavato santike pabbajjaŋ, labheyyaŋ upasampadan’ ti. ‘Ehi bhikkhū’ ti bhagavā avoca– ‘svākkhāto dhammo, cara brahmacariyaŋ sammā dukkhassa antakiriyāyā’ ti. Sāva tassa āyasmato upasampadā ahosi. Tena kho pana samayena satta loke arahanto honti.

Yasassa pabbajjā niṭṭhitā.

29. Atha kho bhagavā pubbaṇhasamayaŋ nivāsetvā pattacīvaramādāya āyasmatā yasena pacchāsamaṇena yena seṭṭhissa gahapatissa nivesanaŋ tenupasankami, upasankamitvā paññatte āsane nisīdi. Atha kho āyasmato yasassa mātā ca purāṇadutiyikā ca yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Tāsaŋ bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā tā bhagavā aññāsi kallacittā, muducittā, vinīvaraṇacittā, udaggacittā, pasannacittā, atha yā buddhānaŋ sāmukkaŋsikā dhammadesanā taŋ pakāsesi– dukkhaŋ, samudayaŋ, nirodhaŋ, maggaŋ (p. 025) Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva tāsaŋ tasmiŋyeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti. Tā diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘abhikkantaŋ, bhante, abhikkantaŋ, bhante …pe… etā mayaŋ, bhante, bhagavantaŋ saraṇaŋ gacchāma, dhammañca, bhikkhusanghañca. Upāsikāyo no bhagavā dhāretu ajjatagge pāṇupetā saraṇaŋ gatā’ ti. Tā ca loke paṭhamaŋ upāsikā ahesuŋ tevācikā.

Atha kho āyasmato yasassa mātā ca pitā ca purāṇadutiyikā ca bhagavantañca āyasmantañca yasaŋ paṇītena khādanīyena bhojanīyena sahatthā santappetvā sampavāretvā, bhagavantaŋ bhuttāviŋ onītapattapāṇiŋ, ekamantaŋ nisīdiŋsu. Atha kho bhagavā āyasmato yasassa mātarañca pitarañca purāṇadutiyikañca dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi.

30. Assosuŋ kho āyasmato yasassa cattāro gihisahāyakā bārāṇasiyaŋ seṭṭhānuseṭṭhīnaŋ kulānaŋ puttā– vimalo, subāhu puṇṇaji, gavampati– yaso kira kulaputto kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajitoti. Sutvāna nesaŋ etadahosi– ‘na hi nūna so orako dhammavinayo, na sā orakā pabbajjā, yattha yaso kulaputto kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito’ ti. Te yenāyasmā yaso tenupasankamiŋsu, upasankamitvā āyasmantaŋ yasaŋ abhivādetvā ekamantaŋ aṭṭhaŋsu. Atha kho āyasmā yaso te cattāro gihisahāyake ādāya yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā yaso bhagavantaŋ etadavoca– ‘ime me, bhante, cattāro gihisahāyakā bārāṇasiyaŋ seṭṭhānuseṭṭhīnaŋ kulānaŋ puttā– vimalo, subāhu, puṇṇaji, gavampati. Ime bhagavā ovadatu anusāsatū’ ti (p. 026) Tesaŋ bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi, yadā te bhagavā aññāsi kallacitte muducitte vinīvaraṇacitte udaggacitte pasannacitte, atha yā buddhānaŋ sāmukkaŋsikā dhammadesanā, taŋ pakāsesi dukkhaŋ samudayaŋ nirodhaŋ maggaŋ, seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva tesaŋ tasmiŋyeva āsane virajaŋ vītamalaŋ dhammacakkhuŋ udapādi ‘yaŋ kiñci samudayadhammaŋ, sabbaŋ taŋ nirodhadhamman’ ti. Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi. Atha kho bhagavā te bhikkhū dhammiyā kathāya ovadi anusāsi. Tesaŋ bhagavatā dhammiyā kathāya ovadiyamānānaŋ anusāsiyamānānaŋ anupādāya āsavehi cittāni vimucciŋsu. Tena kho pana samayena ekādasa loke arahanto honti.

Catugihisahāyakapabbajjā niṭṭhitā.

31. Assosuŋ kho āyasmato yasassa paññāsamattā gihisahāyakā jānapadā pubbānupubbakānaŋ kulānaŋ puttā– yaso kira kulaputto kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajitoti. Sutvāna nesaŋ etadahosi– ‘na hi nūna so orako dhammavinayo, na sā orakā pabbajjā, yattha yaso kulaputto kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito’ ti. Te yenāyasmā yaso tenupasankamiŋsu, upasankamitvā āyasmantaŋ yasaŋ abhivādetvā ekamantaŋ aṭṭhaŋsu. Atha kho āyasmā yaso te paññāsamatte gihisahāyake ādāya yena bhagavā tenupasankami, upasankamitvā (p. 027) bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā yaso bhagavantaŋ etadavoca– ‘ime me, bhante, paññāsamattā gihisahāyakā jānapadā pubbānupubbakānaŋ kulānaŋ puttā. Ime bhagavā ovadatu anusāsatū’ ti. Tesaŋ bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā te bhagavā aññāsi kallacitte muducitte vinīvaraṇacitte udaggacitte pasannacitte, atha yā buddhānaŋ sāmukkaŋsikā dhammadesanā, taŋ pakāsesi dukkhaŋ samudayaŋ nirodhaŋ maggaŋ, seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva tesaŋ tasmiŋyeva āsane virajaŋ vītamalaŋ dhammacakkhuŋ udapādi yaŋ kiñci samudayadhammaŋ, sabbaŋ taŋ nirodhadhammanti. Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi. Atha kho bhagavā te bhikkhū dhammiyā kathāya ovadi anusāsi. Tesaŋ bhagavatā dhammiyā kathāya ovadiyamānānaŋ anusāsiyamānānaŋ anupādāya āsavehi cittāni vimucciŋsu. Tena kho pana samayena ekasaṭṭhi loke arahanto honti.

Paññāsagihisahāyakapabbajjā niṭṭhitā.

Niṭṭhitā ca pabbajjākathā.

8. Mārakathā
32. Atha kho bhagavā te bhikkhū āmantesi – ‘muttāhaŋ, bhikkhave, sabbapāsehi, ye dibbā ye ca mānusā. Tumhepi, bhikkhave muttā sabbapāsehi, ye dibbā ye ca mānusā. Caratha, bhikkhave, cārikaŋ bahujanahitāya bahujanasukhāya lokānukampāya atthāya hitāya sukhāya devamanussānaŋ. Mā ekena dve agamittha. Desetha, bhikkhave, dhammaŋ ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāsetha. Santi sattā apparajakkhajātikā (p. 028) assavanatā dhammassa parihāyanti, bhavissanti dhammassa aññātāro. Ahampi, bhikkhave, yena uruvelā senānigamo tenupasankamissāmi dhammadesanāyā’ ti.

33. Atha kho māro pāpimā yena bhagavā tenupasankami, upasankamitvā bhagavantaŋ gāthāya ajjhabhāsi–


‘Baddhosi sabbapāsehi, ye dibbā ye ca mānusā;


Mahābandhanabaddhosi, na me samaṇa mokkhasī’ ti.


‘Muttāhaŋ sabbapāsehi, ye dibbā ye ca mānusā;


Mahābandhanamuttomhi, nihato tvamasi antakāti.


 ‘Antalikkhacaro pāso, yvāyaŋ carati mānaso;


Tena taŋ bādhayissāmi, na me samaṇa mokkhasīti.


 ‘Rūpā saddā rasā gandhā, phoṭṭhabbā ca manoramā;


Ettha me vigato chando, nihato tvamasi antakā’ ti.

Atha kho māro pāpimā– jānāti maŋ bhagavā, jānāti maŋ sugatoti dukkhī dummano

Tatthevantaradhāyīti.

Mārakathā niṭṭhitā.

9. Pabbajjūpasampadākathā
34. Tena kho pana samayena bhikkhū nānādisā nānājanapadā pabbajjāpekkhe ca upasampadāpekkhe ca ānenti– bhagavā ne pabbājessati upasampādessatīti. Tattha bhikkhū ceva kilamanti pabbajjāpekkhā ca upasampadāpekkhā ca. Atha kho bhagavato rahogatassa paṭisallīnassa evaŋ cetaso parivitakko udapādi– ‘etarahi kho bhikkhū nānādisā nānājanapadā pabbajjāpekkhe ca upasampadāpekkhe ca ānenti– bhagavā ne pabbājessati (p. 029) upasampādessatīti. Tattha bhikkhū ceva kilamanti pabbajjāpekkhā ca upasampadāpekkhā ca. Yaŋnūnāhaŋ bhikkhūnaŋ anujāneyyaŋ– tumheva dāni, bhikkhave, tāsu tāsu disāsu tesu tesu janapadesu pabbājetha upasampādethā’ ti. Atha kho bhagavā sāyanhasamayaŋ paṭisallānā vuṭṭhito etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘idha mayhaŋ, bhikkhave, rahogatassa paṭisallīnassa evaŋ cetaso parivitakko udapādi– “etarahi kho bhikkhū nānādisā nānājanapadā pabbajjāpekkhe ca upasampadāpekkhe ca ānenti bhagavā ne pabbājessati upasampādessatīti, tattha bhikkhū ceva kilamanti pabbajjāpekkhā ca upasampadāpekkhā ca, yaŋnūnāhaŋ bhikkhūnaŋ anujāneyyaŋ tumheva dāni, bhikkhave, tāsu tāsu disāsu tesu tesu janapadesu pabbājetha upasampādethā”’ ti, anujānāmi, bhikkhave, tumheva dāni tāsu tāsu disāsu tesu tesu janapadesu pabbājetha upasampādetha. Evañca pana, bhikkhave, pabbājetabbo upasampādetabbo–

Paṭhamaŋ kesamassuŋ ohārāpetvā, kāsāyāni vatthāni acchādāpetvā, ekaŋsaŋ uttarāsangaŋ kārāpetvā, bhikkhūnaŋ pāde vandāpetvā, ukkuṭikaŋ nisīdāpetvā, añjaliŋ paggaṇhāpetvā, evaŋ vadehīti vattabbo– buddhaŋ saraṇaŋ gacchāmi, dhammaŋ saraṇaŋ gacchāmi, sanghaŋ saraṇaŋ gacchāmi; dutiyampi buddhaŋ saraṇaŋ gacchāmi, dutiyampi dhammaŋ saraṇaŋ gacchāmi, dutiyampi sanghaŋ saraṇaŋ gacchāmi; tatiyampi buddhaŋ saraṇaŋ gacchāmi, tatiyampi dhammaŋ saraṇaŋ gacchāmi, tatiyampi sanghaŋ saraṇaŋ gacchāmī’ ti. ‘Anujānāmi, bhikkhave, imehi tīhi saraṇagamanehi pabbajjaŋ upasampadan’ ti.

Tīhi saraṇagamanehi upasampadākathā niṭṭhitā.

10. Dutiyamārakathā
35. Atha kho bhagavā vassaŋvuṭṭho bhikkhū āmantesi – ‘mayhaŋ kho, bhikkhave, yoniso manasikārā yoniso sammappadhānā anuttarā vimutti anuppattā, anuttarā vimutti sacchikatā Tumhepi, bhikkhave, yoniso manasikārā (p. 030) yoniso sammappadhānā anuttaraŋ vimuttiŋ anupāpuṇātha, anuttaraŋ vimuttiŋ sacchikarothā’ ti. Atha kho māro pāpimā yena bhagavā tenupasankami, upasankamitvā bhagavantaŋ gāthāya ajjhabhāsi–


‘Baddhosi mārapāsehi, ye dibbā ye ca mānusā;


Mahābandhanabaddhosi, na me samaṇa mokkhasī’ ti.


‘Muttāhaŋ mārapāsehi, ye dibbā ye ca mānusā;


Mahābandhanamuttomhi, nihato tvamasi antakā’ ti.

Atha kho māro pāpimā– jānāti maŋ bhagavā, jānāti maŋ sugatoti dukkhī dummano

Tatthevantaradhāyi.

Dutiyamārakathā niṭṭhitā.

11. Bhaddavaggiyavatthu
36. Atha kho bhagavā bārāṇasiyaŋ yathābhirantaŋ viharitvā yena uruvelā tena cārikaŋ pakkāmi. Atha kho bhagavā maggā okkamma yena aññataro vanasaṇḍo tenupasankami, upasankamitvā taŋ vanasaṇḍaŋ ajjhogāhetvā aññatarasmiŋ rukkhamūle nisīdi. Tena kho pana samayena tiŋsamattā bhaddavaggiyā sahāyakā sapajāpatikā tasmiŋ vanasaṇḍe paricārenti. Ekassa pajāpati nāhosi; tassa atthāya vesī ānītā ahosi. Atha kho sā vesī tesu pamattesu paricārentesu bhaṇḍaŋ ādāya palāyittha. Atha kho te sahāyakā sahāyakassa veyyāvaccaŋ karontā, taŋ itthiŋ gavesantā, taŋ vanasaṇḍaŋ āhiṇḍantā addasaŋsu bhagavantaŋ aññatarasmiŋ rukkhamūle nisinnaŋ. Disvāna yena bhagavā tenupasankamiŋsu, upasankamitvā bhagavantaŋ etadavocuŋ– ‘api, bhante, bhagavā ekaŋ itthiŋ passeyyā’ ti? ‘Kiŋ pana vo, kumārā, itthiyā’ ti? ‘Idha mayaŋ, bhante, tiŋsamattā bhaddavaggiyā sahāyakā sapajāpatikā imasmiŋ vanasaṇḍe paricārimhā. Ekassa pajāpati nāhosi; tassa atthāya vesī ānītā ahosi. Atha kho sā, bhante (p. 031) vesī amhesu pamattesu paricārentesu bhaṇḍaŋ ādāya palāyittha. Te mayaŋ, bhante, sahāyakā sahāyakassa veyyāvaccaŋ karontā, taŋ itthiŋ gavesantā, imaŋ vanasaṇḍaŋ āhiṇḍāmā’ ti. ‘Taŋ kiŋ maññatha vo, kumārā, katamaŋ nu kho tumhākaŋ varaŋ yaŋ vā tumhe itthiŋ gaveseyyātha, yaŋ vā attānaŋ gaveseyyāthā’ ti? ‘Etadeva, bhante, amhākaŋ varaŋ yaŋ mayaŋ attānaŋ gaveseyyāmā’ ti. ‘Tena hi vo, kumārā, nisīdatha, dhammaŋ vo desessāmī’ ti. ‘Evaŋ, bhante’ ti kho te bhaddavaggiyā sahāyakā bhagavantaŋ abhivādetvā ekamantaŋ nisīdiŋsu. Tesaŋ bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi, yadā te bhagavā aññāsi kallacitte muducitte vinīvaraṇacitte udaggacitte pasannacitte, atha yā buddhānaŋ sāmukkaŋsikā dhammadesanā, taŋ pakāsesi dukkhaŋ samudayaŋ nirodhaŋ maggaŋ, seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva tesaŋ tasmiŋyeva āsane virajaŋ vītamalaŋ dhammacakkhuŋ udapādi ‘yaŋ kiñci samudayadhammaŋ, sabbaŋ taŋ nirodhadhamman’ ti. Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

Bhaddavaggiyasahāyakānaŋ vatthu niṭṭhitaŋ.

Dutiyabhāṇavāro.

12. Uruvelapāṭihāriyakathā
37. Atha kho bhagavā anupubbena cārikaŋ caramāno yena uruvelā tadavasari. Tena kho pana samayena uruvelāyaŋ tayo jaṭilā paṭivasanti– uruvelakassapo, nadīkassapo, gayākassapoti. Tesu uruvelakassapo (p. 032) jaṭilo pañcannaŋ jaṭilasatānaŋ nāyako hoti, vināyako aggo pamukho pāmokkho. Nadīkassapo jaṭilo tiṇṇaŋ jaṭilasatānaŋ nāyako hoti, vināyako aggo pamukho pāmokkho. Gayākassapo jaṭilo dvinnaŋ jaṭilasatānaŋ nāyako hoti, vināyako aggo pamukho pāmokkho. Atha kho bhagavā yena uruvelakassapassa jaṭilassa assamo tenupasankami, upasankamitvā uruvelakassapaŋ jaṭilaŋ etadavoca– ‘sace te, kassapa agaru, vaseyyāma ekarattaŋ agyāgāre’ ti? ‘Na kho me, mahāsamaṇa, garu, caṇḍettha nāgarājā iddhimā āsiviso ghoraviso, so taŋ mā viheṭhesī’ ti. Dutiyampi kho bhagavā uruvelakassapaŋ jaṭilaŋ etadavoca– ‘sace te, kassapa, agaru, vaseyyāma ekarattaŋ agyāgāre’ ti? ‘Na kho me, mahāsamaṇa, garu, caṇḍettha nāgarājā iddhimā āsiviso ghoraviso, so taŋ mā viheṭhesī’ ti. Tatiyampi kho bhagavā uruvelakassapaŋ jaṭilaŋ etadavoca– ‘sace te, kassapa, agaru, vaseyyāma ekarattaŋ agyāgāre’ ti? ‘Na kho me, mahāsamaṇa, garu, caṇḍettha nāgarājā iddhimā āsiviso ghoraviso, so taŋ mā viheṭhesī’ ti. ‘Appeva maŋ na viheṭheyya, ingha tvaŋ, kassapa, anujānāhi agyāgāran’ ti. ‘Vihara, mahāsamaṇa, yathāsukhan’ ti. Atha kho bhagavā agyāgāraŋ pavisitvā tiṇasanthārakaŋ paññapetvā nisīdi pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā.

38. Addasā kho so nāgo bhagavantaŋ paviṭṭhaŋ, disvāna dummano padhūpāyi . Atha kho bhagavato etadahosi– ‘yaŋnūnāhaŋ imassa nāgassa anupahacca chaviñca cammañca maŋsañca nhāruñca aṭṭhiñca aṭṭhimiñjañca tejasā tejaŋ pariyādiyeyyan’ ti. Atha kho bhagavā tathārūpaŋ iddhābhisankhāraŋ abhisankharitvā padhūpāyi. Atha kho so nāgo makkhaŋ asahamāno pajjali. Bhagavāpi tejodhātuŋ samāpajjitvā pajjali. Ubhinnaŋ sajotibhūtānaŋ agyāgāraŋ ādittaŋ viya hoti sampajjalitaŋ sajotibhūtaŋ. Atha kho te jaṭilā agyāgāraŋ parivāretvā evamāhaŋsu– ‘abhirūpo vata bho mahāsamaṇo nāgena viheṭhiyatī’ ti. Atha kho bhagavā tassā (p. 033) rattiyā accayena tassa nāgassa anupahacca chaviñca cammañca maŋsañca nhāruñca aṭṭhiñca aṭṭhimiñjañca tejasā tejaŋ pariyādiyitvā patte pakkhipitvā uruvelakassapassa jaṭilassa dassesi– ‘ayaŋ te, kassapa, nāgo pariyādinno assa tejasā tejo’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma caṇḍassa nāgarājassa iddhimato āsivisassa ghoravisassa tejasā tejaŋ pariyādiyissati, natveva ca kho arahā yathā ahan’ ti.

39. 
Nerañjarāyaŋ bhagavā, uruvelakassapaŋ jaṭilaŋ avoca;


‘Sace te kassapa agaru, viharemu ajjaṇho aggisālamhī’ ti .


‘Na kho me mahāsamaṇa garu;


Phāsukāmova taŋ nivāremi.


Caṇḍettha nāgarājā.


Iddhimā āsiviso ghoraviso.


So taŋ mā viheṭhesī’ ti.


‘Appeva maŋ na viheṭheyya;


Ingha tvaŋ kassapa anujānāhi agyāgāran’ ti.


Dinnanti naŋ viditvā.


Abhīto pāvisi bhayamatīto.


Disvā isiŋ paviṭṭhaŋ, ahināgo dummano padhūpāyi;


Sumanamanaso adhimano, manussanāgopi tattha padhūpāyi.


Makkhañca asahamāno, ahināgo pāvakova pajjali;


Tejodhātusu kusalo, manussanāgopi tattha pajjali.


Ubhinnaŋ sajotibhūtānaŋ;


Agyāgāraŋ ādittaŋ hoti sampajjalitaŋ sajotibhūtaŋ.


Udicchare jaṭilā.


‘Abhirūpo vata bho mahāsamaṇo.


Nāgena viheṭhiyatī’ ti bhaṇanti.


Atha (p. 034) tassā rattiyā accayena;


Hatā nāgassa acciyo honti .


Iddhimato pana ṭhitā .


Anekavaṇṇā acciyo honti.


Nīlā atha lohitikā;


Mañjiṭṭhā pītakā phalikavaṇṇāyo.


Angīrasassa kāye.


Anekavaṇṇā acciyo honti.


Pattamhi odahitvā;


Ahināgaŋ brāhmaṇassa dassesi.


‘Ayaŋ te kassapa nāgo.


Pariyādinno assa tejasā tejo’ ti.

Atha kho uruvelakassapo jaṭilo bhagavato iminā iddhipāṭihāriyena abhippasanno bhagavantaŋ etadavoca– ‘idheva, mahāsamaṇa, vihara, ahaŋ te dhuvabhattenā’ ti.

Paṭhamaŋ pāṭihāriyaŋ.

40. Atha kho bhagavā uruvelakassapassa jaṭilassa assamassa avidūre aññatarasmiŋ vanasaṇḍe vihāsi. Atha kho cattāro mahārājāno abhikkantāya rattiyā abhikkantavaṇṇā kevalakappaŋ vanasaṇḍaŋ obhāsetvā yena bhagavā tenupasankamiŋsu, upasankamitvā bhagavantaŋ abhivādetvā catuddisā aṭṭhaŋsu seyyathāpi mahantā aggikkhandhā. Atha kho uruvelakassapo jaṭilo tassā rattiyā accayena yena bhagavā tenupasankami, upasankamitvā bhagavantaŋ etadavoca– ‘kālo, mahāsamaṇa, niṭṭhitaŋ bhattaŋ. Ke nu kho te, mahāsamaṇa, abhikkantāya rattiyā abhikkantavaṇṇā kevalakappaŋ vanasaṇḍaŋ obhāsetvā yena tvaŋ tenupasankamiŋsu (p. 035) upasankamitvā taŋ abhivādetvā catuddisā aṭṭhaŋsu ‘seyyathāpi mahantā aggikkhandhā’ ti. ‘Ete kho, kassapa, cattāro mahārājāno yenāhaŋ tenupasankamiŋsu dhammassavanāyā’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma cattāropi mahārājāno upasankamissanti dhammassavanāya, na tveva ca kho arahā yathā ahan’ ti. Atha kho bhagavā uruvelakassapassa jaṭilassa bhattaŋ bhuñjitvā tasmiŋyeva vanasaṇḍe vihāsi.

Dutiyaŋ pāṭihāriyaŋ.

41. Atha kho sakko devānamindo abhikkantāya rattiyā abhikkantavaṇṇo kevalakappaŋ vanasaṇḍaŋ obhāsetvā yena bhagavā tenupasankami upasankamitvā bhagavantaŋ abhivādetvā ekamantaŋ aṭṭhāsi seyyathāpi mahā-aggikkhandho, purimāhi vaṇṇanibhāhi abhikkantataro ca paṇītataro ca. Atha kho uruvelakassapo jaṭilo tassā rattiyā accayena yena bhagavā tenupasankami, upasankamitvā bhagavantaŋ etadavoca– ‘kālo, mahāsamaṇa, niṭṭhitaŋ bhattaŋ. Ko nu kho so, mahāsamaṇa, abhikkantāya rattiyā abhikkantavaṇṇo kevalakappaŋ vanasaṇḍaŋ obhāsetvā yena tvaŋ tenupasankami, upasankamitvā taŋ abhivādetvā ekamantaŋ aṭṭhāsi seyyathāpi mahā-aggikkhandho, purimāhi vaṇṇanibhāhi abhikkantataro ca paṇītataro cā’ ti? ‘Eso kho, kassapa, sakko devānamindo yenāhaŋ tenupasankami dhammassavanāyā’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma sakkopi devānamindo upasankamissati dhammassavanāya, na tveva ca kho arahā yathā ahan’ ti. Atha kho bhagavā uruvelakassapassa jaṭilassa bhattaŋ bhuñjitvā tasmiŋyeva vanasaṇḍe vihāsi.

Tatiyaŋ pāṭihāriyaŋ.

42. Atha (p. 036) kho brahmā sahampati abhikkantāya rattiyā abhikkantavaṇṇo kevalakappaŋ vanasaṇḍaŋ obhāsetvā yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi seyyathāpi mahā-aggikkhandho, purimāhi vaṇṇanibhāhi abhikkantataro ca paṇītataro ca. Atha kho uruvelakassapo jaṭilo tassā rattiyā accayena yena bhagavā tenupasankami, upasankamitvā bhagavantaŋ etadavoca– ‘kālo, mahāsamaṇa, niṭṭhitaŋ bhattaŋ. Ko nu kho so, mahāsamaṇa, abhikkantāya rattiyā abhikkantavaṇṇo kevalakappaŋ vanasaṇḍaŋ obhāsetvā yena tvaŋ tenupasankami, upasankamitvā taŋ abhivādetvā ekamantaŋ aṭṭhāsi seyyathāpi mahā-aggikkhandho, purimāhi vaṇṇanibhāhi abhikkantataro ca paṇītataro cā’ ti? ‘Eso kho, kassapa, brahmā sahampati yenāhaŋ tenupasankami dhammassavanāyā’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma brahmāpi sahampati upasankamissati dhammassavanāya, na tveva ca kho arahā yathā ahan’ ti. Atha kho bhagavā uruvelakassapassa jaṭilassa bhattaŋ bhuñjitvā tasmiŋyeva vanasaṇḍe vihāsi.

Catutthaŋ pāṭihāriyaŋ.

43. Tena kho pana samayena uruvelakassapassa jaṭilassa mahāyañño paccupaṭṭhito hoti, kevalakappā ca angamagadhā pahūtaŋ khādanīyaŋ bhojanīyaŋ ādāya abhikkamitukāmā honti Atha kho uruvelakassapassa jaṭilassa etadahosi– ‘etarahi kho me mahāyañño paccupaṭṭhito, kevalakappā ca angamagadhā pahūtaŋ khādanīyaŋ bhojanīyaŋ ādāya abhikkamissanti. Sace mahāsamaṇo mahājanakāye iddhipāṭihāriyaŋ karissati mahāsamaṇassa lābhasakkāro abhivaḍḍhissati, mama lābhasakkāro parihāyissati. Aho nūna mahāsamaṇo svātanāya nāgaccheyyā’ ti. Atha kho bhagavā uruvelakassapassa jaṭilassa cetasā cetoparivitakkamaññāya uttarakuruŋ gantvā tato piṇḍapātaŋ āharitvā anotattadahe paribhuñjitvā tattheva divāvihāraŋ akāsi. Atha kho uruvelakassapo jaṭilo tassā (p. 037) rattiyā accayena yena bhagavā tenupasankami, upasankamitvā bhagavantaŋ etadavoca– ‘kālo, mahāsamaṇa, niṭṭhitaŋ bhattaŋ. Kiŋ nu kho, mahāsamaṇa, hiyyo nāgamāsi? Api ca mayaŋ taŋ sarāma– kiŋ nu kho mahāsamaṇo nāgacchatīti? Khādanīyassa ca bhojanīyassa ca te paṭivīso ṭhapito’ ti. Nanu te, kassapa, etadahosi– ‘“etarahi kho me mahāyañño paccupaṭṭhito, kevalakappā ca angamagadhā pahūtaŋ khādanīyaŋ bhojanīyaŋ ādāya abhikkamissanti, sace mahāsamaṇo mahājanakāye iddhipāṭihāriyaŋ karissati, mahāsamaṇassa lābhasakkāro abhivaḍḍhissati, mama lābhasakkāro parihāyissati, aho nūna mahāsamaṇo svātanāya nāgaccheyyā” ti. So kho ahaŋ, kassapa, tava cetasā cetoparivitakkaŋ aññāya uttarakuruŋ gantvā tato piṇḍapātaŋ āharitvā anotattadahe paribhuñjitvā tattheva divāvihāraŋ akāsin’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma cetasāpi cittaŋ pajānissati na tveva ca kho arahā yathā ahan’ ti. Atha kho bhagavā uruvelakassapassa jaṭilassa bhattaŋ bhuñjitvā tasmiŋyeva vanasaṇḍe vihāsi.

Pañcamaŋ pāṭihāriyaŋ.

44. Tena kho pana samayena bhagavato paŋsukūlaŋ uppannaŋ hoti. Atha kho bhagavato etadahosi– ‘kattha nu kho ahaŋ paŋsukūlaŋ dhoveyyan’ ti? Atha kho sakko devānamindo bhagavato cetasā cetoparivitakkamaññāya pāṇinā pokkharaṇiŋ khaṇitvā bhagavantaŋ etadavoca– ‘idha, bhante, bhagavā paŋsukūlaŋ dhovatū’ ti. Atha kho bhagavato etadahosi– ‘kimhi nu kho ahaŋ paŋsukūlaŋ parimaddeyyan’ ti? Atha kho sakko devānamindo bhagavato cetasā cetoparivitakkamaññāya mahatiŋ silaŋ upanikkhipi– idha, bhante, bhagavā paŋsukūlaŋ parimaddatūti. Atha kho bhagavato etadahosi– ‘kimhi nu kho ahaŋ ālambitvā uttareyyan’ ti? Atha kho kakudhe adhivatthā devatā bhagavato (p. 038) cetasā cetoparivitakkamaññāya sākhaŋ onāmesi– idha, bhante, bhagavā ālambitvā uttaratūti. Atha kho bhagavato etadahosi– ‘kimhi nu kho ahaŋ paŋsukūlaŋ vissajjeyyan’ ti? Atha kho sakko devānamindo bhagavato cetasā cetoparivitakkamaññāya mahatiŋ silaŋ upanikkhipi– idha, bhante, bhagavā paŋsukūlaŋ vissajjetūti. Atha kho uruvelakassapo jaṭilo tassā rattiyā accayena yena bhagavā tenupasankami, upasankamitvā bhagavantaŋ etadavoca– ‘kālo mahāsamaṇa, niṭṭhitaŋ bhattaŋ. Kiŋ nu kho, mahāsamaṇa, nāyaŋ pubbe idha pokkharaṇī, sāyaŋ idha pokkharaṇī. Nayimā silā pubbe upanikkhittā. Kenimā silā upanikkhittā? Nayimassa kakudhassa pubbe sākhā onatā, sāyaŋ sākhā onatā’ ti. Idha me, kassapa, paŋsukūlaŋ uppannaŋ ahosi. Tassa mayhaŋ, kassapa, etadahosi– ‘kattha nu kho ahaŋ paŋsukūlaŋ dhoveyyan’ ti? Atha kho, kassapa, sakko devānamindo mama cetasā cetoparivitakkamaññāya pāṇinā pokkharaṇiŋ khaṇitvā maŋ etadavoca– ‘idha, bhante, bhagavā paŋsukūlaŋ dhovatū’ ti. Sāyaŋ kassapa amanussena pāṇinā khaṇitā pokkharaṇī. Tassa mayhaŋ, kassapa, etadahosi– ‘kimhi nu kho ahaŋ paŋsukūlaŋ parimaddeyyan’ ti? Atha kho, kassapa, sakko devānamindo mama cetasā cetoparivitakkamaññāya mahatiŋ silaŋ upanikkhipi– ‘idha, bhante, bhagavā paŋsukūlaŋ parimaddatū’ ti. Sāyaŋ kassapa amanussena upanikkhittā silā. Tassa mayhaŋ, kassapa, etadahosi– ‘kimhi nu kho ahaŋ ālambitvā uttareyyan’ ti? Atha kho, kassapa, kakudhe adhivatthā devatā j mama cetasā cetoparivitakkamaññāya sākhaŋ onāmesi– ‘idha, bhante, bhagavā ālambitvā uttarajtū’ ti. Svāyaŋ āharahattho kakudho. Tassa mayhaŋ, kassapa, etadahosi– ‘kimhi nu kho ahaŋ paŋsukūlaŋ vissajjeyyan’ ti? Atha kho, kassapa, sakko devānamindo mama cetasā cetoparivitakkamaññāya mahatiŋ silaŋ upanikkhipi– ‘idha, bhante, bhagavā paŋsukūlaŋ vissajjetū’ ti Sāyaŋ kassapa amanussena upanikkhittā silāti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma sakkopi devānamindo veyyāvaccaŋ karissati, na tveva ca kho arahā yathā ahan’ ti. Atha kho bhagavā uruvelakassapassa jaṭilassa bhattaŋ bhuñjitvā tasmiŋyeva vanasaṇḍe vihāsi.

Atha (p. 039) kho uruvelakassapo jaṭilo tassā rattiyā accayena yena bhagavā tenupasankami, upasankamitvā bhagavato kālaŋ ārocesi– ‘kālo, mahāsamaṇa, niṭṭhitaŋ bhattan’ ti. ‘Gaccha tvaŋ, kassapa, āyāmahan’ ti uruvelakassapaŋ jaṭilaŋ uyyojetvā yāya jambuyā “jambudīpo” paññāyati, tato phalaŋ gahetvā paṭhamataraŋ āgantvā agyāgāre nisīdi. Addasā kho uruvelakassapo jaṭilo bhagavantaŋ agyāgāre nisinnaŋ, disvāna bhagavantaŋ etadavoca– ‘katamena tvaŋ, mahāsamaṇa, maggena āgato? Ahaŋ tayā paṭhamataraŋ pakkanto, so tvaŋ paṭhamataraŋ āgantvā agyāgāre nisinno’ ti. ‘Idhāhaŋ, kassapa, taŋ uyyojetvā yāya jambuyā “jambudīpo” paññāyati, tato phalaŋ gahetvā paṭhamataraŋ āgantvā agyāgāre nisinno. Idaŋ kho, kassapa, jambuphalaŋ vaṇṇasampannaŋ gandhasampannaŋ rasasampannaŋ. Sace ākankhasi paribhuñjā’ ti. ‘Alaŋ, mahāsamaṇa, tvaŋyeva taŋ arahasi tvaŋyeva taŋ paribhuñjāhī’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma maŋ paṭhamataraŋ uyyojetvā yāya jambuyā “jambudīpo” paññāyati, tato phalaŋ gahetvā paṭhamataraŋ āgantvā agyāgāre nisīdissati, na tveva ca kho arahā yathā ahan’ ti. Atha kho bhagavā uruvelakassapassa jaṭilassa bhattaŋ bhuñjitvā tasmiŋyeva vanasaṇḍe vihāsi.

45. Atha kho uruvelakassapo jaṭilo tassā rattiyā accayena yena bhagavā tenupasankami, upasankamitvā bhagavato kālaŋ ārocesi– ‘kālo, mahāsamaṇa, niṭṭhitaŋ bhattan’ ti. Gaccha tvaŋ, kassapa, āyāmahanti uruvelakassapaŋ jaṭilaŋ uyyojetvā yāya jambuyā “jambudīpo” paññāyati, tassā avidūre ambo …pe… tassā avidūre āmalakī …pe… tassā avidūre harītakī …pe… tāvatiŋsaŋ gantvā pāricchattakapupphaŋ gahetvā paṭhamataraŋ āgantvā agyāgāre nisīdi. Addasā kho uruvelakassapo jaṭilo bhagavantaŋ agyāgāre nisinnaŋ, disvāna bhagavantaŋ etadavoca– ‘katamena tvaŋ, mahāsamaṇa, maggena āgato? Ahaŋ tayā paṭhamataraŋ pakkanto, so tvaŋ paṭhamataraŋ āgantvā agyāgāre nisinno’ ti. ‘Idhāhaŋ (p. 040) kassapa, taŋ uyyojetvā tāvatiŋsaŋ gantvā pāricchattakapupphaŋ gahetvā paṭhamataraŋ āgantvā agyāgāre nisinno. Idaŋ kho, kassapa, pāricchattakapupphaŋ vaṇṇasampannaŋ gandhasampannaŋ . (sace ākankhasi gaṇhā’ ti. ‘Alaŋ, mahāsamaṇa, tvaŋyeva taŋ arahasi, tvaŋyeva taŋ gaṇhā’ ti) . Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma maŋ paṭhamataraŋ uyyojetvā tāvatiŋsaŋ gantvā pāricchattakapupphaŋ gahetvā paṭhamataraŋ āgantvā agyāgāre nisīdissati, na tveva ca kho arahā yathā ahan’ ti.

46. Tena kho pana samayena te jaṭilā aggiŋ paricaritukāmā na sakkonti kaṭṭhāni phāletuŋ Atha kho tesaŋ jaṭilānaŋ etadahosi– ‘nissaŋsayaŋ kho mahāsamaṇassa iddhānubhāvo, yathā mayaŋ na sakkoma kaṭṭhāni phāletun’ ti. Atha kho bhagavā uruvelakassapaŋ jaṭilaŋ etadavoca– ‘phāliyantu, kassapa, kaṭṭhānī’ ti. ‘Phāliyantu, mahāsamaṇā’ ti. Sakideva pañca kaṭṭhasatāni phāliyiŋsu. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma kaṭṭhānipi phāliyissanti, na tveva ca kho arahā yathā ahan’ ti.

47. Tena kho pana samayena te jaṭilā aggiŋ paricaritukāmā na sakkonti aggiŋ ujjaletuŋ . Atha kho tesaŋ jaṭilānaŋ etadahosi– ‘nissaŋsayaŋ kho mahāsamaṇassa iddhānubhāvo, yathā mayaŋ na sakkoma aggiŋ ujjaletun’ ti. Atha kho bhagavā uruvelakassapaŋ jaṭilaŋ etadavoca– ‘ujjaliyantu, kassapa, aggī’ ti. ‘Ujjaliyantu, mahāsamaṇā’ ti. Sakideva pañca aggisatāni ujjaliyiŋsu. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma aggīpi ujjaliyissanti, na tveva ca kho arahā yathā ahan’ ti.

48. Tena kho pana samayena te jaṭilā aggiŋ paricaritvā na sakkonti aggiŋ vijjhāpetuŋ. Atha kho tesaŋ jaṭilānaŋ etadahosi– ‘nissaŋsayaŋ kho mahāsamaṇassa iddhānubhāvo, yathā mayaŋ na sakkoma aggiŋ vijjhāpetun’ ti. Atha kho bhagavā uruvelakassapaŋ jaṭilaŋ etadavoca (p. 041) ‘vijjhāyantu, kassapa, aggī’ ti. ‘Vijjhāyantu, mahāsamaṇā’ ti. Sakideva pañca aggisatāni vijjhāyiŋsu. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma aggīpi vijjhāyissanti, na tveva ca kho arahā yathā ahan’ ti.

49. Tena kho pana samayena te jaṭilā sītāsu hemantikāsu rattīsu antaraṭṭhakāsu himapātasamaye najjā nerañjarāya ummujjantipi, nimujjantipi, ummujjananimujjanampi karonti. Atha kho bhagavā pañcamattāni mandāmukhisatāni abhinimmini, yattha te jaṭilā uttaritvā visibbesuŋ Atha kho tesaŋ jaṭilānaŋ etadahosi– ‘nissaŋsayaŋ kho mahāsamaṇassa iddhānubhāvo, yathayimā mandāmukhiyo nimmitā’ ti. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma tāva bahū mandāmukhiyopi abhinimminissati, na tveva ca kho arahā yathā ahan’ ti.

50. Tena kho pana samayena mahā akālamegho pāvassi, mahā udakavāhako sañjāyi. Yasmiŋ padese bhagavā viharati, so padeso udakena na otthaṭo hoti. Atha kho bhagavato etadahosi– ‘yaŋnūnāhaŋ samantā udakaŋ ussāretvā majjhe reṇuhatāya bhūmiyā cankameyyan’ ti. Atha kho bhagavā samantā udakaŋ ussāretvā majjhe reṇuhatāya bhūmiyā cankami. Atha kho uruvelakassapo jaṭilo– māheva kho mahāsamaṇo udakena vūḷho ahosīti nāvāya sambahulehi jaṭilehi saddhiŋ yasmiŋ padese bhagavā viharati taŋ padesaŋ agamāsi. Addasā kho uruvelakassapo jaṭilo bhagavantaŋ samantā udakaŋ ussāretvā majjhe reṇuhatāya bhūmiyā cankamantaŋ, disvāna bhagavantaŋ etadavoca– ‘idaŋ nu tvaŋ, mahāsamaṇā’ ti? ‘Ayamahamasmi, kassapā’ ti bhagavā vehāsaŋ abbhuggantvā nāvāya paccuṭṭhāsi. Atha kho uruvelakassapassa jaṭilassa etadahosi– ‘mahiddhiko kho mahāsamaṇo mahānubhāvo, yatra hi nāma udakampi na pavāhissati, na tveva ca kho arahā yathā ahan’ ti.

51. Atha (p. 042) kho bhagavato etadahosi– ‘cirampi kho imassa moghapurisassa evaŋ bhavissati– “mahiddhiko kho mahāsamaṇo mahānubhāvo, na tveva ca kho arahā yathā ahan” ti; yaŋnūnāhaŋ imaŋ jaṭilaŋ saŋvejeyyan’ ti. Atha kho bhagavā uruvelakassapaŋ jaṭilaŋ etadavoca– ‘neva ca kho tvaŋ, kassapa, arahā, nāpi arahattamaggasamāpanno. Sāpi te paṭipadā natthi, yāya tvaŋ arahā vā assasi, arahattamaggaŋ vā samāpanno’ ti. Atha kho uruvelakassapo jaṭilo bhagavato pādesu sirasā nipatitvā bhagavantaŋ etadavoca– ‘labheyyāhaŋ, bhante, bhagavato santike pabbajjaŋ, labheyyaŋ upasampadan’ ti. Tvaŋ khosi, kassapa, pañcannaŋ jaṭilasatānaŋ nāyako vināyako aggo pamukho pāmokkho. Tepi tāva apalokehi, yathā te maññissanti tathā te karissantīti. Atha kho uruvelakassapo jaṭilo yena te jaṭilā tenupasankami, upasankamitvā te jaṭile etadavoca– ‘icchāmahaŋ bho, mahāsamaṇe brahmacariyaŋ carituŋ, yathā bhavanto maññanti tathā karontū’ ti. ‘Cirapaṭikā mayaŋ, bho, mahāsamaṇe abhippasannā, sace bhavaŋ, mahāsamaṇe brahmacariyaŋ carissati, sabbeva mayaŋ mahāsamaṇe brahmacariyaŋ carissāmā’ ti. Atha kho te jaṭilā kesamissaŋ jaṭāmissaŋ khārikājamissaŋ aggihutamissaŋ udake pavāhetvā yena bhagavā tenupasankamiŋsu, upasankamitvā bhagavato pādesu sirasā nipatitvā bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

52. Addasā kho nadīkassapo jaṭilo kesamissaŋ jaṭāmissaŋ khārikājamissaŋ aggihutamissaŋ udake vuyhamāne, disvānassa etadahosi– ‘māheva me bhātuno upasaggo ahosī’ ti. Jaṭile pāhesi– gacchatha me bhātaraŋ jānāthāti. Sāmañca tīhi jaṭilasatehi saddhiŋ yenāyasmā uruvelakassapo tenupasankami, upasankamitvā āyasmantaŋ uruvelakassapaŋ etadavoca– ‘idaŋ nu kho, kassapa, seyyo’ ti? ‘Āmāvuso, idaŋ seyyo’ ti. Atha kho te jaṭilā kesamissaŋ jaṭāmissaŋ khārikājamissaŋ aggihutamissaŋ udake pavāhetvā yena bhagavā (p. 043) tenupasankamiŋsu, upasankamitvā bhagavato pādesu sirasā nipatitvā bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

53. Addasā kho gayākassapo jaṭilo kesamissaŋ jaṭāmissaŋ khārikājamissaŋ aggihutamissaŋ udake vuyhamāne, disvānassa etadahosi– ‘māheva me bhātūnaŋ upasaggo ahosī’ ti. Jaṭile pāhesi gacchatha me bhātaro jānāthāti. Sāmañca dvīhi jaṭilasatehi saddhiŋ yenāyasmā uruvelakassapo tenupasankami, upasankamitvā āyasmantaŋ uruvelakassapaŋ etadavoca– ‘idaŋ nu kho, kassapa, seyyo’ ti? ‘Āmāvuso, idaŋ seyyo’ ti. Atha kho te jaṭilā kesamissaŋ jaṭāmissaŋ khārikājamissaŋ aggihutamissaŋ udake pavāhetvā yena bhagavā tenupasankamiŋsu, upasankamitvā bhagavato pādesu sirasā nipatitvā bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

Bhagavato adhiṭṭhānena pañca kaṭṭhasatāni na phāliyiŋsu, phāliyiŋsu; aggī na ujjaliyiŋsu, ujjaliyiŋsu; na vijjhāyiŋsu, vijjhāyiŋsu; pañcamandāmukhisatāni abhinimmini. Etena nayena aḍḍhuḍḍhapāṭihāriyasahassāni honti.

54. Atha kho bhagavā uruvelāyaŋ yathābhirantaŋ viharitvā yena gayāsīsaŋ tena pakkāmi mahatā bhikkhusanghena saddhiŋ bhikkhusahassena sabbeheva purāṇajaṭilehi. Tatra sudaŋ bhagavā gayāyaŋ viharati gayāsīse saddhiŋ bhikkhusahassena. Tatra kho bhagavā bhikkhū āmantesi–

‘sabbaŋ (p. 044) bhikkhave, ādittaŋ. Kiñca, bhikkhave, sabbaŋ ādittaŋ? Cakkhu ādittaŋ, rūpā ādittā, cakkhuviññāṇaŋ ādittaŋ, cakkhusamphasso āditto, yamidaŋ cakkhusamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tampi ādittaŋ. Kena ādittaŋ? Rāgagginā dosagginā mohagginā ādittaŋ, jātiyā jarāya maraṇena sokehi paridevehi dukkhehi domanassehi upāyāsehi ādittanti vadāmi. Sotaŋ ādittaŋ, saddā ādittā, sotaviññāṇaŋ ādittaŋ, sotasamphasso āditto, yamidaŋ sotasamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tampi ādittaŋ. Kena ādittaŋ? Rāgagginā dosagginā mohagginā ādittaŋ, jātiyā jarāya maraṇena sokehi paridevehi dukkhehi domanassehi upāyāsehi ādittanti vadāmi. Ghānaŋ ādittaŋ, gandhā ādittā, ghānaviññāṇaŋ ādittaŋ, ghānasamphasso āditto, yamidaŋ ghānasamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tampi ādittaŋ. Kena ādittaŋ? Rāgagginā dosagginā mohagginā ādittaŋ, jātiyā jarāya maraṇena sokehi paridevehi dukkhehi domanassehi upāyāsehi ādittanti vadāmi. Jivhā ādittā, rasā ādittā, jivhāviññāṇaŋ ādittaŋ jivhāsamphasso āditto, yamidaŋ jivhāsamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tampi ādittaŋ. Kena ādittaŋ? Rāgagginā dosagginā mohagginā ādittaŋ, jātiyā jarāya maraṇena sokehi paridevehi dukkhehi domanassehi upāyāsehi ādittanti vadāmi. Kāyo āditto, phoṭṭhabbā ādittā, kāyaviññāṇaŋ ādittaŋ kāyasamphasso āditto, yamidaŋ kāyasamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tampi ādittaŋ. Kena ādittaŋ? Rāgagginā dosagginā mohagginā ādittaŋ, jātiyā jarāya maraṇena sokehi paridevehi dukkhehi domanassehi upāyāsehi ādittanti vadāmi. Mano āditto, dhammā ādittā, manoviññāṇaŋ ādittaŋ manosamphasso āditto, yamidaŋ manosamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tampi ādittaŋ. Kena ādittaŋ? Rāgagginā dosagginā mohagginā ādittaŋ, jātiyā jarāya maraṇena sokehi paridevehi dukkhehi domanassehi upāyāsehi ādittanti vadāmi.

‘Evaŋ (p. 045) passaŋ, bhikkhave, sutavā ariyasāvako cakkhusmimpi nibbindati, rūpesupi nibbindati, cakkhuviññāṇepi nibbindati, cakkhusamphassepi nibbindati, yamidaŋ cakkhusamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā, tasmimpi nibbindati. Sotasmimpi nibbindati, saddesupi nibbindati …pe… ghānasmimpi nibbindati gandhesupi nibbindati …pe… jivhāyapi nibbindati, rasesupi nibbindati …pe… kāyasmimpi nibbindati, phoṭṭhabbesupi nibbindati …pe… manasmimpi nibbindati, dhammesupi nibbindati, manoviññāṇepi nibbindati, manosamphassepi nibbindati, yamidaŋ manosamphassapaccayā uppajjati vedayitaŋ sukhaŋ vā dukkhaŋ vā adukkhamasukhaŋ vā tasmimpi nibbindati, nibbindaŋ virajjati, virāgā vimuccati, vimuttasmiŋ vimuttamiti ñāṇaŋ hoti. Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyāti pajānātī’ ti.

Imasmiñca pana veyyākaraṇasmiŋ bhaññamāne tassa bhikkhusahassassa anupādāya āsavehi cittāni vimucciŋsu.

Ādittapariyāyasuttaŋ niṭṭhitaŋ.

Uruvelapāṭihāriyaŋ tatiyabhāṇavāro niṭṭhito.

13. Bimbisārasamāgamakathā
55. Atha kho bhagavā gayāsīse yathābhirantaŋ viharitvā yena rājagahaŋ tena cārikaŋ pakkāmi, mahatā bhikkhusanghena saddhiŋ bhikkhusahassena sabbeheva purāṇajaṭilehi. Atha kho bhagavā anupubbena cārikaŋ caramāno yena rājagahaŋ tadavasari. Tatra sudaŋ bhagavā rājagahe viharati laṭṭhivane suppatiṭṭhe cetiye. Assosi kho rājā māgadho seniyo bimbisāro– samaṇo khalu bho gotamo sakyaputto sakyakulā pabbajito rājagahaŋ anuppatto rājagahe viharati laṭṭhivane suppatiṭṭhe cetiye. Taŋ kho pana bhagavantaŋ gotamaŋ evaŋ kalyāṇo kittisaddo abbhuggato– itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā . So imaŋ lokaŋ sadevakaŋ samārakaŋ (p. 046) sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotīti.

Atha kho rājā māgadho seniyo bimbisāro dvādasanahutehi māgadhikehi brāhmaṇagahapatikehi parivuto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Tepi kho dvādasanahutā māgadhikā brāhmaṇagahapatikā appekacce bhagavantaŋ abhivādetvā ekamantaŋ nisīdiŋsu, appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu, appekacce yena bhagavā tenañjaliŋ paṇāmetvā ekamantaŋ nisīdiŋsu, appekacce bhagavato santike nāmagottaŋ sāvetvā ekamantaŋ nisīdiŋsu, appekacce tuṇhībhūtā ekamantaŋ nisīdiŋsu. Atha kho tesaŋ dvādasanahutānaŋ māgadhikānaŋ brāhmaṇagahapatikānaŋ etadahosi– ‘kiŋ nu kho mahāsamaṇo uruvelakassape brahmacariyaŋ carati, udāhu uruvelakassapo mahāsamaṇe brahmacariyaŋ caratī’ ti? Atha kho bhagavā tesaŋ dvādasanahutānaŋ māgadhikānaŋ brāhmaṇagahapatikānaŋ cetasā cetoparivitakkamaññāya āyasmantaŋ uruvelakassapaŋ gāthāya ajjhabhāsi–


‘Kimeva disvā uruvelavāsi, pahāsi aggiŋ kisakovadāno;


Pucchāmi taŋ kassapa, etamatthaŋ kathaŋ pahīnaŋ tava aggihuttanti.


‘Rūpe ca sadde ca atho rase ca;


Kāmitthiyo cābhivadanti yaññā.


Etaŋ malanti upadhīsu ñatvā.


Tasmā na yiṭṭhe na hute arañjinti.


‘Ettheva te mano na ramittha (kassapāti bhagavā);


Rūpesu saddesu atho rasesu.


Atha ko carahi devamanussaloke.


Rato mano kassapa, brūhi metanti.


‘Disvā (p. 047) padaŋ santamanūpadhīkaŋ;


Akiñcanaŋ kāmabhave asattaŋ.


Anaññathābhāvimanaññaneyyaŋ.


Tasmā na yiṭṭhe na hute arañjin’ ti.

56. Atha kho āyasmā uruvelakassapo uṭṭhāyāsanā ekaŋsaŋ uttarāsangaŋ karitvā bhagavato pādesu sirasā nipatitvā bhagavantaŋ etadavoca– ‘satthā me, bhante, bhagavā, sāvakohamasmi; satthā me, bhante, bhagavā, sāvakohamasmī’ ti. Atha kho tesaŋ dvādasanahutānaŋ māgadhikānaŋ brāhmaṇagahapatikānaŋ etadahosi– ‘uruvelakassapo mahāsamaṇe brahmacariyaŋ caratī’ ti. Atha kho bhagavā tesaŋ dvādasanahutānaŋ māgadhikānaŋ brāhmaṇagahapatikānaŋ cetasā cetoparivitakkamaññāya anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā te bhagavā aññāsi kallacitte muducitte vinīvaraṇacitte udaggacitte pasannacitte, atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva ekādasanahutānaŋ māgadhikānaŋ brāhmaṇagahapatikānaŋ bimbisārappamukhānaŋ tasmiŋ yeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti. Ekanahutaŋ upāsakattaŋ paṭivedesi.

57. Atha kho rājā māgadho seniyo bimbisāro diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘pubbe me, bhante, kumārassa sato pañca assāsakā ahesuŋ, te me etarahi samiddhā. Pubbe me, bhante, kumārassa sato etadahosi– “aho vata maŋ rajje abhisiñceyyun” ti, ayaŋ kho me, bhante, paṭhamo assāsako ahosi, so me etarahi samiddho. “Tassa ca me vijitaŋ arahaŋ sammāsambuddho okkameyyā” ti, ayaŋ kho me, bhante, dutiyo assāsako ahosi, so me etarahi samiddho. “Tañcāhaŋ bhagavantaŋ payirupāseyyan” ti, ayaŋ kho me, bhante, tatiyo (p. 048) assāsako ahosi, so me etarahi samiddho. “So ca me bhagavā dhammaŋ deseyyā” ti, ayaŋ kho me, bhante, catuttho assāsako ahosi, so me etarahi samiddho. “Tassa cāhaŋ bhagavato dhammaŋ ājāneyyan” ti, ayaŋ kho me, bhante, pañcamo assāsako ahosi, so me etarahi samiddho. Pubbe me, bhante, kumārassa sato ime pañca assāsakā ahesuŋ, te me etarahi samiddhā. Abhikkantaŋ, bhante, abhikkantaŋ, bhante, seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya cakkhumanto rūpāni dakkhantīti– evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi, dhammañca, bhikkhusanghañca. Upāsakaŋ maŋ, bhagavā dhāretu ajjatagge pāṇupetaŋ saraṇaŋ gataŋ, adhivāsetu ca me, bhante, bhagavā svātanāya bhattaŋ saddhiŋ bhikkhusanghenā’ ti Adhivāsesi bhagavā tuṇhībhāvena. Atha kho rājā māgadho seniyo bimbisāro bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho rājā māgadho seniyo bimbisāro tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti.

58. Atha kho bhagavā pubbaṇhasamayaŋ nivāsetvā pattacīvaramādāya rājagahaŋ pāvisi mahatā bhikkhusanghena saddhiŋ bhikkhusahassena sabbeheva purāṇajaṭilehi. Tena kho pana samayena sakko devānamindo māṇavakavaṇṇaŋ abhinimminitvā buddhappamukhassa bhikkhusanghassa purato purato gacchati imā gāthāyo gāyamāno–


‘Danto dantehi saha purāṇajaṭilehi, vippamutto vippamuttehi;


Singīnikkhasavaṇṇo, rājagahaŋ pāvisi bhagavā.


‘Mutto muttehi saha purāṇajaṭilehi, vippamutto vippamuttehi;


Singīnikkhasavaṇṇo, rājagahaŋ pāvisi bhagavā.


‘ tiṇṇo (p. 049) tiṇṇehi saha purāṇajaṭilehi;


Vippamutto vippamuttehi.


Singīnikkhasuvaṇṇo.


Rājagahaŋ pāvisi bhagavā.


‘Santo santehi saha purāṇajaṭilehi;


Vippamutto vippamuttehi.


Singīnikkhasavaṇṇo;


Rājagahaŋ pāvisi bhagavā.


‘Dasavāso dasabalo, dasadhammavidū dasabhi cupeto;


So dasasataparivāro rājagahaŋ, pāvisi bhagavā’ ti.

Manussā sakkaŋ devānamindaŋ passitvā evamāhaŋsu– ‘abhirūpo vatāyaŋ māṇavako, dassanīyo vatāyaŋ māṇavako, pāsādiko vatāyaŋ māṇavako. Kassa nu kho ayaŋ māṇavako’ ti? Evaŋ vutte sakko devānamindo te manusse gāthāya ajjhabhāsi–


‘Yo dhīro sabbadhi danto, suddho appaṭipuggalo;


Arahaŋ sugato loke, tassāhaŋ paricārako’ ti.

59. Atha kho bhagavā yena rañño māgadhassa seniyassa bimbisārassa nivesanaŋ tenupasankami, upasankamitvā paññatte āsane nisīdi saddhiŋ bhikkhusanghena. Atha kho rājā māgadho seniyo bimbisāro buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnassa kho rañño māgadhassa seniyassa bimbisārassa etadahosi – ‘kattha nu kho bhagavā vihareyya? Yaŋ assa gāmato neva avidūre na accāsanne, gamanāgamanasampannaŋ, atthikānaŋ atthikānaŋ manussānaŋ abhikkamanīyaŋ, divā appākiṇṇaŋ, rattiŋ appasaddaŋ appanigghosaŋ vijanavātaŋ, manussarāhasseyyakaŋ, paṭisallānasāruppan’ ti. Atha kho rañño māgadhassa seniyassa bimbisārassa etadahosi– ‘idaŋ kho amhākaŋ veḷuvanaŋ uyyānaŋ gāmato neva avidūre na accāsanne gamanāgamanasampannaŋ (p. 050) atthikānaŋ atthikānaŋ manussānaŋ abhikkamanīyaŋ divā appākiṇṇaŋ rattiŋ appasaddaŋ appanigghosaŋ vijanavātaŋ manussarāhasseyyakaŋ paṭisallānasāruppaŋ. Yaŋnūnāhaŋ veḷuvanaŋ uyyānaŋ buddhappamukhassa bhikkhusanghassa dadeyyan’ ti. Atha kho rājā māgadho seniyo bimbisāro sovaṇṇamayaŋ bhinkāraŋ gahetvā bhagavato oṇojesi– ‘etāhaŋ, bhante, veḷuvanaŋ uyyānaŋ buddhappamukhassa bhikkhusanghassa dammī’ ti. Paṭiggahesi bhagavā ārāmaŋ. Atha kho bhagavā rājānaŋ māgadhaŋ seniyaŋ bimbisāraŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ārāman’ ti.

Bimbisārasamāgamakathā niṭṭhitā.

14. Sāriputtamoggallānapabbajjākathā
60. Tena kho pana samayena sañcayo paribbājako rājagahe paṭivasati mahatiyā paribbājakaparisāya saddhiŋ aḍḍhateyyehi paribbājakasatehi. Tena kho pana samayena sāriputtamoggallānā sañcaye paribbājake brahmacariyaŋ caranti. Tehi katikā katā hoti– yo paṭhamaŋ amataŋ adhigacchati, so itarassa ārocetūti. Atha kho āyasmā assaji pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi pāsādikena abhikkantena paṭikkantena ālokitena vilokitena samiñjitena pasāritena, okkhittacakkhu iriyāpathasampanno. Addasā kho sāriputto paribbājako āyasmantaŋ assajiŋ rājagahe piṇḍāya carantaŋ pāsādikena abhikkantena paṭikkantena ālokitena vilokitena samiñjitena pasāritena okkhittacakkhuŋ iriyāpathasampannaŋ. Disvānassa etadahosi– ‘ye vata loke arahanto vā arahattamaggaŋ vā samāpannā, ayaŋ tesaŋ bhikkhu aññataro. Yaŋnūnāhaŋ imaŋ bhikkhuŋ upasankamitvā (p. 051) puccheyyaŋ– “kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī”’ ti? Atha kho sāriputtassa paribbājakassa etadahosi– ‘akālo kho imaŋ bhikkhuŋ pucchituŋ, antaragharaŋ paviṭṭho piṇḍāya carati. Yaŋnūnāhaŋ imaŋ bhikkhuŋ piṭṭhito piṭṭhito anubandheyyaŋ, atthikehi upaññātaŋ maggan’ ti. Atha kho āyasmā assaji rājagahe piṇḍāya caritvā piṇḍapātaŋ ādāya paṭikkami. Atha kho sāriputtopi paribbājako yenāyasmā assaji tenupasankami, upasankamitvā āyasmatā assajinā saddhiŋ sammodi, sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho sāriputto paribbājako āyasmantaŋ assajiŋ etadavoca– ‘vippasannāni kho te, āvuso, indriyāni, parisuddho chavivaṇṇo pariyodāto. Kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī’ ti? ‘Atthāvuso, mahāsamaṇo sakyaputto sakyakulā pabbajito, tāhaŋ bhagavantaŋ uddissa pabbajito, so ca me bhagavā satthā, tassa cāhaŋ bhagavato dhammaŋ rocemī’ ti. ‘Kiŋvādī panāyasmato satthā, kimakkhāyī’ ti? ‘Ahaŋ kho, āvuso, navo acirapabbajito, adhunāgato imaŋ dhammavinayaŋ, na tāhaŋ sakkomi vitthārena dhammaŋ desetuŋ, api ca te sankhittena atthaŋ vakkhāmī’ ti. Atha kho sāriputto paribbājako āyasmantaŋ assajiŋ etadavoca– ‘hotu, āvuso–


‘Appaŋ vā bahuŋ vā bhāsassu, atthaŋyeva me brūhi;


Attheneva me attho, kiŋ kāhasi byañjanaŋ bahun’ ti.

Atha kho āyasmā assaji sāriputtassa paribbājakassa imaŋ dhammapariyāyaŋ abhāsi–


 ‘Ye dhammā hetuppabhavā, tesaŋ hetuŋ tathāgato āha;


Tesañca yo nirodho, evaŋvādī mahāsamaṇo’ ti.

Atha kho sāriputtassa paribbājakassa imaŋ dhammapariyāyaŋ sutvā virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ, sabbaŋ taŋ nirodhadhamman’ ti.


 Eseva (p. 052) dhammo yadi tāvadeva, paccabyattha padamasokaŋ;


Adiṭṭhaŋ abbhatītaŋ, bahukehi kappanahutehīti.

61. Atha kho sāriputto paribbājako yena moggallāno paribbājako tenupasankami. Addasā kho moggallāno paribbājako sāriputtaŋ paribbājakaŋ dūratova āgacchantaŋ, disvāna sāriputtaŋ paribbājakaŋ etadavoca– ‘vippasannāni kho te, āvuso, indriyāni, parisuddho chavivaṇṇo pariyodāto. Kacci nu tvaŋ, āvuso, amataŋ adhigato’ ti? ‘Āmāvuso, amataŋ adhigato’ ti. ‘Yathākathaŋ pana tvaŋ, āvuso, amataŋ adhigato’ ti? ‘Idhāhaŋ, āvuso, addasaŋ assajiŋ bhikkhuŋ rājagahe piṇḍāya carantaŋ pāsādikena abhikkantena paṭikkantena ālokitena vilokitena samiñjitena pasāritena okkhittacakkhuŋ iriyāpathasampannaŋ. Disvāna me etadahosi– “ye vata loke arahanto vā arahattamaggaŋ vā samāpannā, ayaŋ tesaŋ bhikkhu aññataro. Yaŋnūnāhaŋ imaŋ bhikkhuŋ upasankamitvā puccheyyaŋ– kaŋsi tvaŋ, āvuso uddissa pabbajito, ko vā te satthā, kassa vā tvaŋ dhammaŋ rocesī”’ ti. Tassa mayhaŋ, āvuso, etadahosi– ‘akālo kho imaŋ bhikkhuŋ pucchituŋ antaragharaŋ paviṭṭho piṇḍāya carati, yaŋnūnāhaŋ imaŋ bhikkhuŋ piṭṭhito piṭṭhito anubandheyyaŋ atthikehi upaññātaŋ maggan’ ti. Atha kho, āvuso, assaji bhikkhu rājagahe piṇḍāya caritvā piṇḍapātaŋ ādāya paṭikkami. Atha khvāhaŋ, āvuso, yena assaji bhikkhu tenupasankamiŋ, upasankamitvā assajinā bhikkhunā saddhiŋ sammodiŋ, sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsiŋ. Ekamantaŋ ṭhito kho ahaŋ, āvuso, assajiŋ bhikkhuŋ etadavocaŋ– ‘vippasannāni kho te, āvuso, indriyāni, parisuddho chavivaṇṇo pariyodāto. “Kaŋsi tvaŋ, āvuso, uddissa pabbajito, ko vā te satthā, kassa vā tvaŋ dhammaŋ rocesī”’ ti? “Atthāvuso, mahāsamaṇo sakyaputto sakyakulā pabbajito, tāhaŋ bhagavantaŋ uddissa pabbajito, so ca me bhagavā satthā, tassa cāhaŋ bhagavato dhammaŋ rocemī” ti. “Kiŋvādī panāyasmato satthā kimakkhāyī” ti “Ahaŋ kho, āvuso, navo acirapabbajito adhunāgato imaŋ dhammavinayaŋ, na tāhaŋ sakkomi vitthārena dhammaŋ desetuŋ, api ca te sankhittena atthaŋ vakkhāmī”’ ti (p. 053) Atha khvāhaŋ, āvuso, assajiŋ bhikkhuŋ etadavocaŋ– ‘hotu, āvuso,


Appaŋ vā bahuŋ vā bhāsassu, atthaŋyeva me brūhi;


Attheneva me attho, kiŋ kāhasi byañjanaŋ bahun’ ti.

Atha kho, āvuso, assaji bhikkhu imaŋ dhammapariyāyaŋ abhāsi–


‘Ye dhammā hetuppabhavā, tesaŋ hetuŋ tathāgato āha;


Tesañca yo nirodho, evaŋvādī mahāsamaṇo’ ti.

Atha kho moggallānassa paribbājakassa imaŋ dhammapariyāyaŋ sutvā virajaŋ vītamalaŋ dhammacakkhuŋ udapādi– yaŋ kiñci samudayadhammaŋ, sabbaŋ taŋ nirodhadhammanti.


Eseva dhammo yadi tāvadeva, paccabyattha padamasokaŋ;


Adiṭṭhaŋ abbhatītaŋ, bahukehi kappanahutehīti.

62. Atha kho moggallāno paribbājako sāriputtaŋ paribbājakaŋ etadavoca ‘gacchāma mayaŋ, āvuso, bhagavato santike, so no bhagavā satthā’ ti. ‘Imāni kho, āvuso, aḍḍhateyyāni paribbājakasatāni amhe nissāya amhe sampassantā idha viharanti, tepi tāva apalokema . Yathā te maññissanti, tathā te karissantī’ ti. Atha kho sāriputtamoggallānā yena te paribbājakā tenupasankamiŋsu, upasankamitvā te paribbājake etadavocuŋ– ‘gacchāma mayaŋ, āvuso, bhagavato santike, so no bhagavā satthā’ ti. ‘Mayaŋ āyasmante nissāya āyasmante sampassantā idha viharāma, sace āyasmantā mahāsamaṇe brahmacariyaŋ carissanti, sabbeva mayaŋ mahāsamaṇe brahmacariyaŋ carissāmā’ ti. Atha kho sāriputtamoggallānā yena sañcayo paribbājako tenupasankamiŋsu, upasankamitvā sañcayaŋ paribbājakaŋ etadavocuŋ– ‘gacchāma mayaŋ, āvuso, bhagavato santike, so no bhagavā satthā’ ti. ‘Alaŋ, āvuso, mā agamittha, sabbeva tayo imaŋ gaṇaŋ pariharissāmā’ ti. Dutiyampi kho …pe… tatiyampi kho sāriputtamoggallānā (p. 054) sañcayaŋ paribbājakaŋ etadavocuŋ– ‘gacchāma mayaŋ, āvuso, bhagavato santike, so no bhagavā satthā’ ti. ‘Alaŋ, āvuso, mā agamittha, sabbeva tayo imaŋ gaṇaŋ pariharissāmā’ ti. Atha kho sāriputtamoggallānā tāni aḍḍhateyyāni paribbājakasatāni ādāya yena veḷuvanaŋ tenupasankamiŋsu. Sañcayassa pana paribbājakassa tattheva uṇhaŋ lohitaŋ mukhato uggañchi.

Addasā kho bhagavā sāriputtamoggallāne dūratova āgacchante, disvāna bhikkhū āmantesi– ‘ete, bhikkhave, dve sahāyakā āgacchanti, kolito upatisso ca. Etaŋ me sāvakayugaŋ bhavissati aggaŋ bhaddayugan’ ti.


Gambhīre ñāṇavisaye, anuttare upadhisankhaye;


Vimutte appatte veḷuvanaŋ, atha ne satthā byākāsi.


Ete dve sahāyakā, āgacchanti kolito upatisso ca;


Etaŋ me sāvakayugaŋ, bhavissati aggaŋ bhaddayuganti.

Atha kho sāriputtamoggallānā yena bhagavā tenupasankamiŋsu upasankamitvā

Bhagavato pādesu sirasā nipatitvā bhagavantaŋ etadavocuŋ– ‘labheyyāma mayaŋ, bhante, bhagavato santike pabbajjaŋ, labheyyāma upasampadan’ ti. ‘Etha bhikkhavo’ ti bhagavā avoca– ‘svākkhāto dhammo, caratha brahmacariyaŋ sammā dukkhassa antakiriyāyā’ ti. Sāva tesaŋ āyasmantānaŋ upasampadā ahosi.

Abhiññātānaŋ pabbajjā
63. Tena kho pana samayena abhiññātā abhiññātā māgadhikā kulaputtā bhagavati brahmacariyaŋ caranti. Manussā ujjhāyanti khiyyanti vipācenti– aputtakatāya paṭipanno samaṇo gotamo, vedhabyāya paṭipanno samaṇo gotamo, kulupacchedāya paṭipanno samaṇo gotamo, idāni anena jaṭilasahassaŋ pabbājitaŋ, imāni ca aḍḍhateyyāni paribbājakasatāni sañcayāni pabbājitāni. Ime ca abhiññātā abhiññātā māgadhikā (p. 055) kulaputtā samaṇe gotame brahmacariyaŋ carantīti. Apissu bhikkhū disvā imāya gāthāya codenti–


‘Āgato kho mahāsamaṇo, māgadhānaŋ giribbajaŋ;


Sabbe sañcaye netvāna, kaŋsu dāni nayissatī’ ti.

Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… na, bhikkhave, so saddo ciraŋ bhavissati, sattāhameva bhavissati, sattāhassa accayena antaradhāyissati. Tena hi, bhikkhave, ye tumhe imāya gāthāya codenti–


‘Āgato kho mahāsamaṇo, māgadhānaŋ giribbajaŋ;


Sabbe sañcaye netvāna, kaŋsu dāni nayissatī’ ti.

Te tumhe imāya gāthāya paṭicodetha–


‘Nayanti ve mahāvīrā, saddhammena tathāgatā;


Dhammena nayamānānaŋ, kā usūyā vijānatan’ ti.

Tena kho pana samayena manussā bhikkhū disvā imāya gāthāya codenti–


‘Āgato kho mahāsamaṇo, māgadhānaŋ giribbajaŋ;


Sabbe sañcaye netvāna, kaŋsu dāni nayissatī’ ti.

Bhikkhū te manusse imāya gāthāya paṭicodenti–


‘Nayanti ve mahāvīrā, saddhammena tathāgatā;


Dhammena nayamānānaŋ, kā usūyā vijānatan’ ti.

Manussā dhammena kira samaṇā sakyaputtiyā nenti no adhammenāti sattāhameva so saddo ahosi, sattāhassa accayena antaradhāyi.

Sāriputtamoggallānapabbajjākathā niṭṭhitā.

Catutthabhāṇavāro niṭṭhito.

15. Upajjhāyavattakathā
64. Tena (p. 056) kho pana samayena bhikkhū anupajjhāyakā anācariyakā anovadiyamānā ananusāsiyamānā dunnivatthā duppārutā anākappasampannā piṇḍāya caranti; manussānaŋ bhuñjamānānaŋ uparibhojanepi uttiṭṭhapattaŋ upanāmenti, uparikhādanīyepi uttiṭṭhapattaŋ upanāmenti, uparisāyanīyepi uttiṭṭhapattaŋ upanāmenti, uparipānīyepi uttiṭṭhapattaŋ upanāmenti; sāmaŋ sūpampi odanampi viññāpetvā bhuñjanti; bhattaggepi uccāsaddā mahāsaddā viharanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā dunnivatthā duppārutā anākappasampannā piṇḍāya carissanti; manussānaŋ bhuñjamānānaŋ, uparibhojanepi uttiṭṭhapattaŋ upanāmessanti, uparikhādanīyepi uttiṭṭhapattaŋ upanāmessanti, uparisāyanīyepi uttiṭṭhapattaŋ upanāmessanti, uparipānīyepi uttiṭṭhapattaŋ upanāmessanti; sāmaŋ sūpampi odanampi viññāpetvā bhuñjissanti; bhattaggepi uccāsaddā mahāsaddā viharissanti seyyathāpi brāhmaṇā brāhmaṇabhojane’ ti.

Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā santuṭṭhā lajjino kukkuccakā sikkhākāmā, te ujjhāyanti khiyyanti vipācenti– ‘kathañhi nāma bhikkhū dunnivatthā duppārutā anākappasampannā piṇḍāya carissanti; manussānaŋ bhuñjamānānaŋ, uparibhojanepi uttiṭṭhapattaŋ upanāmessanti, uparikhādanīyepi uttiṭṭhapattaŋ upanāmessanti, uparisāyanīyepi uttiṭṭhapattaŋ upanāmessanti, uparipānīyepi uttiṭṭhapattaŋ upanāmessanti; sāmaŋ sūpampi odanampi viññāpetvā bhuñjissanti; bhattaggepi uccāsaddā mahāsaddā viharissantī’ ti. Atha kho te bhikkhū …pe… bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, bhikkhū dunnivatthā duppārutā anākappasampannā piṇḍāya caranti, manussānaŋ bhuñjamānānaŋ upari bhojanepi uttiṭṭhapattaŋ upanāmenti, uparikhādanīyepi uttiṭṭhapattaŋ upanāmenti, uparisāyanīyepi uttiṭṭhapattaŋ upanāmenti, uparipānīyepi uttiṭṭhapattaŋ (p. 057) upanāmenti, sāmaŋ sūpampi odanampi viññāpetvā bhuñjanti, bhattaggepi uccāsaddā mahāsaddā viharantī’ ti? ‘Saccaŋ bhagavā’ ti. Vigarahi buddho bhagavā– ‘ananucchavikaŋ, bhikkhave, tesaŋ moghapurisānaŋ ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma te, bhikkhave, moghapurisā dunnivatthā duppārutā anākappasampannā piṇḍāya carissanti, manussānaŋ bhuñjamānānaŋ uparibhojanepi uttiṭṭhapattaŋ upanāmessanti, uparikhādanīyepi uttiṭṭhapattaŋ upanāmessanti, uparisāyanīyepi uttiṭṭhapattaŋ upanāmessanti, uparipānīyepi uttiṭṭhapattaŋ upanāmessanti, sāmaŋ sūpampi odanampi viññāpetvā bhuñjissanti, bhattaggepi uccāsaddā mahāsaddā viharissanti. Netaŋ, bhikkhave, appasannānaŋ vā pasādāya, pasannānaŋ vā bhiyyobhāvāya. Atha khvetaŋ, bhikkhave, appasannānañceva appasādāya, pasannānañca ekaccānaŋ aññathattāyā’ ti. Atha kho bhagavā te bhikkhū anekapariyāyena vigarahitvā dubbharatāya dupposatāya mahicchatāya asantuṭṭhitāya sangaṇikāya kosajjassa avaṇṇaŋ bhāsitvā anekapariyāyena subharatāya suposatāya appicchassa santuṭṭhassa sallekhassa dhutassa pāsādikassa apacayassa vīriyārambhassa vaṇṇaŋ bhāsitvā bhikkhūnaŋ tadanucchavikaŋ tadanulomikaŋ dhammiŋ kathaŋ katvā bhikkhū āmantesi–

65. ‘Anujānāmi, bhikkhave, upajjhāyaŋ. Upajjhāyo, bhikkhave, saddhivihārikamhi puttacittaŋ upaṭṭhapessati saddhivihāriko upajjhāyamhi pitucittaŋ upaṭṭhapessati. Evaŋ te aññamaññaŋ sagāravā sappatissā sabhāgavuttino viharantā imasmiŋ dhammavinaye vuḍḍhiŋ viruḷhiŋ vepullaŋ āpajjissanti. Evañca pana, bhikkhave, upajjhāyo gahetabbo– ekaŋsaŋ uttarāsangaŋ karitvā pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “upajjhāyo me, bhante, hohi; upajjhāyo me, bhante, hohi; upajjhāyo me, bhante, hohī” ti. Sāhūti vā lahūti vā opāyikanti vā patirūpanti vā pāsādikena sampādehīti vā kāyena viññāpeti, vācāya viññāpeti, kāyena vācāya viññāpeti, gahito hoti upajjhāyo; na kāyena viññāpeti, na vācāya viññāpeti (p. 058) na kāyena vācāya viññāpeti, na gahito hoti upajjhāyo.

66. ‘Saddhivihārikena, bhikkhave, upajjhāyamhi sammā vattitabbaŋ. Tatrāyaŋ sammāvattanā–

‘Kālasseva vuṭṭhāya upāhanā omuñcitvā ekaŋsaŋ uttarāsangaŋ karitvā dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā. Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Upajjhāyamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace upajjhāyo gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo. Sace upajjhāyo pacchāsamaṇaŋ ākankhati, timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā upajjhāyassa pacchāsamaṇena hotabbaŋ. Nātidūre gantabbaŋ, nāccāsanne gantabbaŋ, pattapariyāpannaŋ paṭiggahetabbaŋ. Na upajjhāyassa bhaṇamānassa antarantarā kathā opātetabbā. Upajjhāyo āpattisāmantā bhaṇamāno nivāretabbo.

‘Nivattantena paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ; cīvaraŋ sangharitabbaŋ, cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti, upajjhāyo ca bhuñjitukāmo hoti, udakaŋ datvā piṇḍapāto upanāmetabbo. Upajjhāyo pānīyena pucchitabbo Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ (p. 059) appaṭighaŋsantena dhovitvā vodakaŋ katvā muhuttaŋ uṇhe otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ. Upajjhāyamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace upajjhāyo nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace upajjhāyo jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya upajjhāyassa piṭṭhito piṭṭhito gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati, jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Jantāghare upajjhāyassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi upajjhāyassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā upajjhāyassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, upajjhāyo pānīyena pucchitabbo. Sace uddisāpetukāmo hoti, uddisitabbo. Sace paripucchitukāmo hoti, paripucchitabbo.

‘Yasmiŋ vihāre upajjhāyo viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ (p. 060) nīharitvā ekamantaŋ nikkhipitabbaŋ. Nisīdanapaccattharaṇaŋ nīharitvā ekamantaŋ nikkhipitabbaŋ. Bhisibibbohanaŋ nīharitvā ekamantaŋ nikkhipitabbaŋ. Mañco nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo. Pīṭhaŋ nīcaŋ katvā sādhukaŋ appaṭighaŋsantena asanghaṭṭentena kavāṭapiṭṭhaŋ, nīharitvā ekamantaŋ nikkhipitabbaŋ. Mañcapaṭipādakā nīharitvā ekamantaŋ nikkhipitabbā. Kheḷamallako nīharitvā ekamantaŋ nikkhipitabbo. Apassenaphalakaŋ nīharitvā ekamantaŋ nikkhipitabbaŋ. Bhūmattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako otāpetvā pamajjitvā atiharitvā yathāṭhāne ṭhapetabbo. Apassenaphalakaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā (p. 061) ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace upajjhāyassa anabhirati uppannā hoti, saddhivihārikena vūpakāsetabbo, vūpakāsāpetabbo, dhammakathā vāssa kātabbā. Sace upajjhāyassa kukkuccaŋ uppannaŋ hoti, saddhivihārikena vinodetabbaŋ, vinodāpetabbaŋ, dhammakathā vāssa kātabbā. Sace upajjhāyassa diṭṭhigataŋ uppannaŋ hoti, saddhivihārikena vivecetabbaŋ, vivecāpetabbaŋ, dhammakathā vāssa kātabbā Sace upajjhāyo garudhammaŋ ajjhāpanno hoti parivāsāraho, saddhivihārikena ussukkaŋ kātabbaŋ– kinti nu kho sangho upajjhāyassa parivāsaŋ dadeyyāti. Sace upajjhāyo mūlāya paṭikassanāraho hoti, saddhivihārikena ussukkaŋ kātabbaŋ– kinti nu kho sangho upajjhāyaŋ mūlāya paṭikasseyyāti. Sace upajjhāyo mānattāraho hoti, saddhivihārikena ussukkaŋ kātabbaŋ– kinti nu kho sangho upajjhāyassa mānattaŋ dadeyyāti. Sace upajjhāyo abbhānāraho hoti, saddhivihārikena ussukkaŋ kātabbaŋ– kinti nu kho sangho upajjhāyaŋ abbheyyāti. Sace sangho upajjhāyassa (p. 062) kammaŋ kattukāmo hoti tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, saddhivihārikena ussukkaŋ kātabbaŋ– kinti nu kho sangho upajjhāyassa kammaŋ na kareyya lahukāya vā pariṇāmeyyāti. Kataŋ vā panassa hoti sanghena kammaŋ tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, saddhivihārikena ussukkaŋ kātabbaŋ– kinti nu kho upajjhāyo sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace upajjhāyassa cīvaraŋ dhovitabbaŋ hoti, saddhivihārikena dhovitabbaŋ, ussukkaŋ vā kātabbaŋ kinti nu kho upajjhāyassa cīvaraŋ dhoviyethāti. Sace upajjhāyassa cīvaraŋ kātabbaŋ hoti, saddhivihārikena kātabbaŋ, ussukkaŋ vā kātabbaŋ– kinti nu kho upajjhāyassa cīvaraŋ kariyethāti. Sace upajjhāyassa rajanaŋ pacitabbaŋ hoti, saddhivihārikena pacitabbaŋ, ussukkaŋ vā kātabbaŋ– kinti nu kho upajjhāyassa rajanaŋ paciyethāti. Sace upajjhāyassa cīvaraŋ rajitabbaŋ hoti, saddhivihārikena rajitabbaŋ, ussukkaŋ vā kātabbaŋ– kinti nu kho upajjhāyassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ, na ca acchinne theve pakkamitabbaŋ.

‘Na upajjhāyaŋ anāpucchā ekaccassa patto dātabbo, na ekaccassa patto paṭiggahetabbo; na ekaccassa cīvaraŋ dātabbaŋ, na ekaccassa cīvaraŋ paṭiggahetabbaŋ; na ekaccassa parikkhāro dātabbo, na ekaccassa parikkhāro paṭiggahetabbo; na ekaccassa kesā chedetabbā, na ekaccena kesā chedāpetabbā; na ekaccassa parikammaŋ kātabbaŋ, na ekaccena parikammaŋ kārāpetabbaŋ; na ekaccassa veyyāvacco kātabbo na ekaccena veyyāvacco kārāpetabbo; na ekaccassa pacchāsamaṇena hotabbaŋ, na ekacco pacchāsamaṇo ādātabbo; na ekaccassa piṇḍapāto nīharitabbo, na ekaccena piṇḍapāto nīharāpetabbo; na upajjhāyaŋ anāpucchā (p. 063) gāmo pavisitabbo; na susānaŋ gantabbaŋ; na disā pakkamitabbā. Sace upajjhāyo gilāno hoti, yāvajīvaŋ upaṭṭhātabbo; vuṭṭhānamassa āgametabban’ ti.

Upajjhāyavattaŋ niṭṭhitaŋ.

16. Saddhivihārikavattakathā
67. ‘Upajjhāyena, bhikkhave, saddhivihārikamhi sammā vattitabbaŋ. Tatrāyaŋ sammāvattanā–

‘Upajjhāyena, bhikkhave, saddhivihāriko sangahetabbo anuggahetabbo uddesena paripucchāya ovādena anusāsaniyā. Sace upajjhāyassa patto hoti, saddhivihārikassa patto na hoti, upajjhāyena saddhivihārikassa patto dātabbo, ussukkaŋ vā kātabbaŋ– kinti nu kho saddhivihārikassa patto uppajjiyethāti. Sace upajjhāyassa cīvaraŋ hoti, saddhivihārikassa cīvaraŋ na hoti, upajjhāyena saddhivihārikassa cīvaraŋ dātabbaŋ, ussukkaŋ vā kātabbaŋ– kinti nu kho saddhivihārikassa cīvaraŋ uppajjiyethāti. Sace upajjhāyassa parikkhāro hoti, saddhivihārikassa parikkhāro na hoti, upajjhāyena saddhivihārikassa parikkhāro dātabbo, ussukkaŋ vā kātabbaŋ– kinti nu kho saddhivihārikassa parikkhāro uppajjiyethāti.

‘Sace saddhivihāriko gilāno hoti, kālasseva uṭṭhāya dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā. Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Saddhivihārikamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace saddhivihāriko gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo. Ettāvatā nivattissatīti āsanaŋ paññapetabbaŋ, pādodakaŋ pādapīṭhaŋ pādakathalikaŋ (p. 064) upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ; cīvaraŋ sangharitabbaŋ, cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti, saddhivihāriko ca bhuñjitukāmo hoti, udakaŋ datvā piṇḍapāto upanāmetabbo. Saddhivihāriko pānīyena pucchitabbo. Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ. Saddhivihārikamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace saddhivihāriko nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ

‘Sace saddhivihāriko jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati, jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Jantāghare saddhivihārikassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi (p. 065) saddhivihārikassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā saddhivihārikassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā. Jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ. Saddhivihāriko pānīyena pucchitabbo.

‘Yasmiŋ vihāre saddhivihāriko viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; bhisibibbohanaŋ nīharitvā ekamantaŋ nikkhipitabbaŋ; mañco nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena asanghaṭṭentena kavāṭapiṭṭhaŋ nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; kheḷamallako nīharitvā ekamantaŋ nikkhipitabbo; apassenaphalakaŋ nīharitvā ekamantaŋ nikkhipitabbaŋ; bhūmattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathāpaññattaŋ (p. 066) paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako otāpetvā pamajjitvā atiharitvā yathāṭhāne ṭhapetabbo. Apassenaphalakaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace saddhivihārikassa anabhirati uppannā hoti, upajjhāyena vūpakāsetabbo, vūpakāsāpetabbo, dhammakathā vāssa kātabbā. Sace saddhivihārikassa kukkuccaŋ uppannaŋ hoti, upajjhāyena vinodetabbaŋ, vinodāpetabbaŋ, dhammakathā vāssa kātabbā Sace saddhivihārikassa diṭṭhigataŋ uppannaŋ hoti, upajjhāyena vivecetabbaŋ, vivecāpetabbaŋ, dhammakathā vāssa kātabbā. Sace saddhivihāriko garudhammaŋ ajjhāpanno hoti parivāsāraho, upajjhāyena ussukkaŋ kātabbaŋ– kinti nu kho sangho (p. 067) saddhivihārikassa parivāsaŋ dadeyyāti. Sace saddhivihāriko mūlāya paṭikassanāraho hoti, upajjhāyena ussukkaŋ kātabbaŋ– kinti nu kho sangho saddhivihārikaŋ mūlāya paṭikasseyyāti. Sace saddhivihāriko mānattāraho hoti, upajjhāyena ussukkaŋ kātabbaŋ– kinti nu kho sangho saddhivihārikassa mānattaŋ dadeyyāti. Sace saddhivihāriko abbhānāraho hoti, upajjhāyena ussukkaŋ kātabbaŋ– kinti nu kho sangho saddhivihārikaŋ abbheyyāti. Sace sangho saddhivihārikassa kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, upajjhāyena ussukkaŋ kātabbaŋ– kinti nu kho sangho saddhivihārikassa kammaŋ na kareyya, lahukāya vā pariṇāmeyyāti. Kataŋ vā panassa hoti sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, upajjhāyena ussukkaŋ kātabbaŋ– kinti nu kho saddhivihāriko sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace saddhivihārikassa cīvaraŋ dhovitabbaŋ hoti, upajjhāyena ācikkhitabbaŋ evaŋ dhoveyyāsīti ussukkaŋ vā kātabbaŋ– kinti nu kho saddhivihārikassa cīvaraŋ dhoviyethāti. Sace saddhivihārikassa cīvaraŋ kātabbaŋ hoti, upajjhāyena ācikkhitabbaŋ evaŋ kareyyāsīti, ussukkaŋ vā kātabbaŋ– kinti nu kho saddhivihārikassa cīvaraŋ kariyethāti. Sace saddhivihārikassa rajanaŋ pacitabbaŋ hoti, upajjhāyena ācikkhitabbaŋ evaŋ paceyyāsīti, ussukkaŋ vā kātabbaŋ– kinti nu kho saddhivihārikassa rajanaŋ paciyethāti. Sace saddhivihārikassa cīvaraŋ rajitabbaŋ hoti, upajjhāyena ācikkhitabbaŋ, evaŋ rajeyyāsīti, ussukkaŋ vā kātabbaŋ– kinti nu kho saddhivihārikassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ. Na ca acchinne theve pakkamitabbaŋ. Sace saddhivihāriko gilāno hoti, yāvajīvaŋ upaṭṭhātabbo, vuṭṭhānamassa āgametabban’ ti.

Saddhivihārikavattaŋ niṭṭhitaŋ.

17. Paṇāmitakathā
68. Tena (p. 068) kho pana samayena saddhivihārikā upajjhāyesu na sammā vattanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma saddhivihārikā upajjhāyesu na sammā vattissantī’ ti. Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave, saddhivihārikā upajjhāyesu na sammā vattantīti? Saccaŋ bhagavāti. Vigarahi buddho bhagavā …pe… kathañhi nāma, bhikkhave, saddhivihārikā upajjhāyesu na sammā vattissantīti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, saddhivihārikena upajjhāyamhi na sammā vattitabbaŋ. Yo na sammā vatteyya, āpatti dukkaṭassā’ ti Neva sammā vattanti. Bhagavato etamatthaŋ ārocesuŋ. Anujānāmi, bhikkhave, asammāvattantaŋ paṇāmetuŋ. Evañca pana, bhikkhave, paṇāmetabbo– ‘paṇāmemi tan’ ti vā, ‘māyidha paṭikkamī’ ti vā, ‘nīhara te pattacīvaran’ ti vā, ‘nāhaŋ tayā upaṭṭhātabbo’ ti vā, kāyena viññāpeti, vācāya viññāpeti, kāyena vācāya viññāpeti, paṇāmito hoti saddhivihāriko; na kāyena viññāpeti, na vācāya viññāpeti, na kāyena vācāya viññāpeti, na paṇāmito hoti saddhivihārikoti.

Tena kho pana samayena saddhivihārikā paṇāmitā na khamāpenti. Bhagavato etamatthaŋ ārocesuŋ. Anujānāmi, bhikkhave, khamāpetunti. Neva khamāpenti. Bhagavato etamatthaŋ ārocesuŋ Na, bhikkhave, paṇāmitena na khamāpetabbo. Yo na khamāpeyya, āpatti dukkaṭassāti.

Tena kho pana samayena upajjhāyā khamāpiyamānā na khamanti. Bhagavato etamatthaŋ ārocesuŋ. Anujānāmi, bhikkhave, khamitunti. Neva khamanti. Saddhivihārikā pakkamantipi vibbhamantipi titthiyesupi sankamanti. Bhagavato etamatthaŋ ārocesuŋ. Na, bhikkhave, khamāpiyamānena na khamitabbaŋ. Yo na khameyya, āpatti dukkaṭassāti.

Tena kho pana samayena upajjhāyā sammāvattantaŋ paṇāmenti, asammāvattantaŋ na paṇāmenti. Bhagavato etamatthaŋ ārocesuŋ. Na, bhikkhave, sammāvattanto paṇāmetabbo. Yo paṇāmeyya āpatti dukkaṭassa (p. 069) Na ca, bhikkhave, asammāvattanto na paṇāmetabbo. Yo na paṇāmeyya, āpatti dukkaṭassāti.

‘Pañcahi, bhikkhave, angehi samannāgato saddhivihāriko paṇāmetabbo. Upajjhāyamhi nādhimattaŋ pemaŋ hoti, nādhimatto pasādo hoti, nādhimattā hirī hoti, nādhimatto gāravo hoti, nādhimattā bhāvanā hoti– imehi kho, bhikkhave, pañcahangehi samannāgato saddhivihāriko paṇāmetabbo.

‘Pañcahi, bhikkhave, angehi samannāgato saddhivihāriko na paṇāmetabbo. Upajjhāyamhi adhimattaŋ pemaŋ hoti, adhimatto pasādo hoti, adhimattā hirī hoti, adhimatto gāravo hoti, adhimattā bhāvanā hoti– imehi kho, bhikkhave, pañcahangehi samannāgato saddhivihāriko na paṇāmetabbo.

‘Pañcahi, bhikkhave, angehi samannāgato saddhivihāriko alaŋ paṇāmetuŋ. Upajjhāyamhi nādhimattaŋ pemaŋ hoti, nādhimatto pasādo hoti, nādhimattā hirī hoti, nādhimattā gāravo hoti, nādhimattā bhāvanā hoti– imehi kho, bhikkhave, pañcahangehi samannāgato saddhivihāriko alaŋ paṇāmetuŋ.

‘Pañcahi, bhikkhave, angehi samannāgato saddhivihāriko nālaŋ paṇāmetuŋ. Upajjhāyamhi adhimattaŋ pemaŋ hoti, adhimatto pasādo hoti, adhimattā hirī hoti, adhimatto gāravo hoti, adhimattā bhāvanā hoti– imehi kho, bhikkhave, pañcahangehi samannāgato saddhivihāriko nālaŋ paṇāmetuŋ.

‘Pañcahi bhikkhave, angehi samannāgataŋ saddhivihārikaŋ appaṇāmento upajjhāyo sātisāro hoti, paṇāmento anatisāro hoti. Upajjhāyamhi nādhimattaŋ pemaŋ hoti, nādhimatto pasādo hoti, nādhimattā hirī hoti, nādhimatto gāravo hoti, nādhimattā bhāvanā hoti– imehi kho, bhikkhave, pañcahangehi samannāgataŋ (p. 070) saddhivihārikaŋ appaṇāmento upajjhāyo sātisāro hoti, paṇāmento anatisāro hoti.

‘Pañcahi, bhikkhave, angehi samannāgataŋ saddhivihārikaŋ paṇāmento upajjhāyo sātisāro hoti, appaṇāmento anatisāro hoti. Upajjhāyamhi adhimattaŋ pemaŋ hoti, adhimatto pasādo hoti, adhimattā hirī hoti, adhimatto gāravo hoti, adhimattā bhāvanā hoti– imehi kho, bhikkhave, pañcahangehi samannāgataŋ saddhivihārikaŋ paṇāmento upajjhāyo sātisāro hoti, appaṇāmento anatisāro hotī’ ti.

69. Tena kho pana samayena aññataro brāhmaṇo bhikkhū upasankamitvā pabbajjaŋ yāci. Taŋ bhikkhū na icchiŋsu pabbājetuŋ. So bhikkhūsu pabbajjaŋ alabhamāno kiso ahosi lūkho dubbaṇṇo uppaṇḍuppaṇḍukajāto dhamanisanthatagatto. Addasā kho bhagavā taŋ brāhmaṇaŋ kisaŋ lūkhaŋ dubbaṇṇaŋ uppaṇḍuppaṇḍukajātaŋ dhamanisanthatagattaŋ, disvāna bhikkhū āmantesi– ‘kiŋ nu kho so, bhikkhave, brāhmaṇo kiso lūkho dubbaṇṇo uppaṇḍuppaṇḍukajāto dhamanisanthatagatto’ ti? Eso, bhante, brāhmaṇo bhikkhū upasankamitvā pabbajjaŋ yāci. Taŋ bhikkhū na icchiŋsu pabbājetuŋ. So bhikkhūsu pabbajjaŋ alabhamāno kiso lūkho dubbaṇṇo uppaṇḍuppaṇḍukajāto dhamanisanthatagattoti. Atha kho bhagavā bhikkhū āmantesi– ‘ko nu kho, bhikkhave, tassa brāhmaṇassa adhikāraŋ sarasī’ ti? Evaŋ vutte āyasmā sāriputto bhagavantaŋ etadavoca– ‘ahaŋ kho, bhante, tassa brāhmaṇassa adhikāraŋ sarāmī’ ti. ‘Kiŋ pana tvaŋ, sāriputta, tassa brāhmaṇassa adhikāraŋ sarasī’ ti? ‘Idha me, bhante, so brāhmaṇo rājagahe piṇḍāya carantassa kaṭacchubhikkhaŋ dāpesi. Imaŋ kho ahaŋ, bhante, tassa brāhmaṇassa adhikāraŋ sarāmī’ ti. ‘Sādhu sādhu, sāriputta, kataññuno hi, sāriputta, sappurisā katavedino. Tena hi tvaŋ, sāriputta, taŋ brāhmaṇaŋ pabbājehi upasampādehī’ ti ‘Kathāhaŋ, bhante taŋ brāhmaṇaŋ pabbājemi upasampādemī’ ti? Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– yā sā, bhikkhave, mayā tīhi saraṇagamanehi upasampadā anuññātā, taŋ ajjatagge paṭikkhipāmi. Anujānāmi, bhikkhave, ñatticatutthena kammena upasampādetuŋ (p. 071) . Evañca pana, bhikkhave, upasampādetabbo. Byattena bhikkhunā paṭibalena sangho ñāpetabbo–

70. ‘Suṇātu me, bhante, sangho. Ayaŋ itthannāmo itthannāmassa āyasmato upasampadāpekkho. Yadi sanghassa pattakallaŋ, sangho itthannāmaŋ upasampādeyya itthannāmena upajjhāyena. Esā ñatti.

‘Suṇātu me, bhante, sangho. Ayaŋ itthannāmo itthannāmassa āyasmato upasampadāpekkho. Sangho itthannāmaŋ upasampādeti itthannāmena upajjhāyena. Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi– suṇātu me, bhante, sangho. Ayaŋ itthannāmo itthannāmassa āyasmato upasampadāpekkho. Sangho itthannāmaŋ upasampādeti itthannāmena upajjhāyena. Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya

‘Tatiyampi etamatthaŋ vadāmi– suṇātu me, bhante, sangho. Ayaŋ itthannāmo itthannāmassa āyasmato upasampadāpekkho. Sangho itthannāmaŋ upasampādeti itthannāmena upajjhāyena. Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya.

‘Upasampanno sanghena itthannāmo itthannāmena upajjhāyena. Khamati sanghassa, tasmā tuṇhī, evametaŋ dhārayāmī’ ti.

71. Tena kho pana samayena aññataro bhikkhu upasampannasamanantarā anācāraŋ ācarati. Bhikkhū evamāhaŋsu– ‘māvuso, evarūpaŋ akāsi, netaŋ kappatī’ ti. So evamāha– ‘nevāhaŋ āyasmante yāciŋ upasampādetha manti. Kissa maŋ tumhe ayācitā upasampāditthā’ ti? Bhagavato etamatthaŋ ārocesuŋ Na, bhikkhave, ayācitena upasampādetabbo (p. 072) Yo upasampādeyya, āpatti dukkaṭassa. Anujānāmi, bhikkhave, yācitena upasampādetuŋ. Evañca pana, bhikkhave, yācitabbo. Tena upasampadāpekkhena sanghaŋ upasankamitvā ekaŋsaŋ uttarāsangaŋ karitvā bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– ‘sanghaŋ, bhante, upasampadaŋ yācāmi, ullumpatu maŋ, bhante, sangho anukampaŋ upādāyā’ ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

72. ‘Suṇātu me, bhante sangho. Ayaŋ itthannāmo itthannāmassa āyasmato upasampadāpekkho. Itthannāmo sanghaŋ upasampadaŋ yācati itthannāmena upajjhāyena. Yadi sanghassa pattakallaŋ, sangho itthannāmaŋ upasampādeyya itthannāmena upajjhāyena. Esā ñatti.

‘Suṇātu me, bhante, sangho. Ayaŋ itthannāmo itthannāmassa āyasmato upasampadāpekkho. Itthannāmo sanghaŋ upasampadaŋ yācati itthannāmena upajjhāyena. Sangho itthannāmaŋ upasampādeti itthannāmena upajjhāyena. Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi …pe… tatiyampi etamatthaŋ vadāmi …pe….

‘Upasampanno sanghena itthannāmo itthannāmena upajjhāyena. Khamati sanghassa, tasmā tuṇhī, evametaŋ dhārayāmī’ ti.

73. Tena kho pana samayena rājagahe paṇītānaŋ bhattānaŋ bhattapaṭipāṭi aṭṭhitā hoti. Atha kho aññatarassa brāhmaṇassa etadahosi– ‘ime kho samaṇā sakyaputtiyā sukhasīlā sukhasamācārā, subhojanāni bhuñjitvā nivātesu sayanesu sayanti. Yaŋnūnāhaŋ samaṇesu sakyaputtiyesu pabbajeyyan’ ti. Atha kho so brāhmaṇo bhikkhū upasankamitvā pabbajjaŋ yāci. Taŋ bhikkhū pabbājesuŋ upasampādesuŋ. Tasmiŋ pabbajite bhattapaṭipāṭi khīyittha. Bhikkhū evamāhaŋsu– ‘ehi dāni, āvuso, piṇḍāya carissāmā’ ti. So evamāha– ‘nāhaŋ, āvuso, etankāraṇā pabbajito piṇḍāya carissāmīti. Sace me dassatha bhuñjissāmi (p. 073) no ce me dassatha vibbhamissāmī’ ti. ‘Kiŋ pana tvaŋ, āvuso, udarassa kāraṇā pabbajito’ ti ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– kathañhi nāma bhikkhu evaŋ svākkhāte dhammavinaye udarassa kāraṇā pabbajissatīti. Te bhikkhū bhagavato etamatthaŋ ārocesuŋ …pe… saccaŋ kira tvaŋ, bhikkhu, udarassa kāraṇā pabbajitoti? Saccaŋ bhagavāti. Vigarahi buddho bhagavā …pe… ‘kathañhi nāma tvaŋ, moghapurisa, evaŋ svākkhāte dhammavinaye udarassa kāraṇā pabbajissasi. Netaŋ, moghapurisa, appasannānaŋ vā pasādāya pasannānaŋ vā bhiyyobhāvāya …’pe… vigarahitvā …pe… dhammiŋ kathaŋ katvā bhikkhū āmantesi– ‘anujānāmi, bhikkhave, upasampādentena cattāro nissaye ācikkhituŋ– piṇḍiyālopabhojanaŋ nissāya pabbajjā, tattha te yāvajīvaŋ ussāho karaṇīyo; atirekalābho– sanghabhattaŋ, uddesabhattaŋ, nimantanaŋ, salākabhattaŋ, pakkhikaŋ, uposathikaŋ, pāṭipadikaŋ. Paŋsukūlacīvaraŋ nissāya pabbajjā, tattha te yāvajīvaŋ ussāho karaṇīyo; atirekalābho– khomaŋ, kappāsikaŋ, koseyyaŋ, kambalaŋ, sāṇaŋ, bhangaŋ. Rukkhamūlasenāsanaŋ nissāya pabbajjā, tattha te yāvajīvaŋ ussāho karaṇīyo; atirekalābho– vihāro aḍḍhayogo, pāsādo, hammiyaŋ, guhā. Pūtimuttabhesajjaŋ nissāya pabbajjā, tattha te yāvajīvaŋ ussāho karaṇīyo; atirekalābho– sappi, navanītaŋ, telaŋ, madhu, phāṇitan’ ti.

Paṇāmitakathā niṭṭhitā.

Upajjhāyavattabhāṇavāro niṭṭhito pañcamo.

Pañcamabhāṇavāro

18. Ācariyavattakathā
74. Tena kho pana samayena aññataro māṇavako bhikkhū upasankamitvā pabbajjaŋ yāci. Tassa bhikkhū paṭikacceva nissaye ācikkhiŋsu. So evamāha– ‘sace me, bhante, pabbajite nissaye ācikkheyyātha, abhirameyyāmahaŋ . Na dānāhaŋ, bhante, pabbajissāmi; jegucchā me nissayā (p. 074) paṭikūlā’ ti. Bhagavato etamatthaŋ ārocesuŋ. Na, bhikkhave, paṭikacceva nissayā ācikkhitabbā. Yo ācikkheyya, āpatti dukkaṭassa. Anujānāmi, bhikkhave, upasampannasamanantarā nissaye ācikkhitunti.

Tena kho pana samayena bhikkhū duvaggenapi tivaggenapi gaṇena upasampādenti. Bhagavato etamatthaŋ ārocesuŋ. Na, bhikkhave, ūnadasavaggena gaṇena upasampādetabbo. Yo upasampādeyya, āpatti dukkaṭassa. Anujānāmi, bhikkhave, dasavaggena vā atirekadasavaggena vā gaṇena upasampādetunti

75. Tena kho pana samayena bhikkhū ekavassāpi duvassāpi saddhivihārikaŋ upasampādenti. Āyasmāpi upaseno vangantaputto ekavasso saddhivihārikaŋ upasampādesi. So vassaŋvuṭṭho duvasso ekavassaŋ saddhivihārikaŋ ādāya yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha kho bhagavā āyasmantaŋ upasenaŋ vangantaputtaŋ etadavoca– ‘kacci, bhikkhu, khamanīyaŋ, kacci yāpanīyaŋ, kacci tvaŋ appakilamathena addhānaŋ āgato’ ti? ‘Khamanīyaŋ, bhagavā, yāpanīyaŋ, bhagavā. Appakilamathena mayaŋ, bhante, addhānaŋ āgatā’ ti. Jānantāpi tathāgatā pucchanti, jānantāpi na pucchanti, kālaŋ viditvā pucchanti, kālaŋ viditvā na pucchanti; atthasaŋhitaŋ tathāgatā pucchanti; no anatthasaŋhitaŋ. Anatthasaŋhite setughāto tathāgatānaŋ. Dvīhi ākārehi buddhā bhagavanto bhikkhū paṭipucchanti– dhammaŋ vā desessāma, sāvakānaŋ vā sikkhāpadaŋ paññapessāmāti. Atha kho bhagavā āyasmantaŋ upasenaŋ vangantaputtaŋ etadavoca– ‘kativassosi tvaŋ, bhikkhū’ ti? ‘Duvassohaŋ, bhagavā’ ti. ‘Ayaŋ pana bhikkhu kativasso’ ti? ‘Ekavasso, bhagavā’ ti. ‘Kiŋ tāyaŋ bhikkhu hotī’ ti? ‘Saddhivihāriko me, bhagavā’ ti. Vigarahi buddho bhagavā– ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, moghapurisa, aññehi ovadiyo anusāsiyo aññaŋ ovadituŋ anusāsituŋ maññissasi. Atilahuŋ kho tvaŋ, moghapurisa, bāhullāya āvatto, yadidaŋ gaṇabandhikaŋ. Netaŋ, moghapurisa, appasannānaŋ vā pasādāya pasannānaŋ (p. 075) vā bhiyyobhāvāya …’pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, ūnadasavassena upasampādetabbo. Yo upasampādeyya, āpatti dukkaṭassa. Anujānāmi, bhikkhave, dasavassena vā atirekadasavassena vā upasampādetun’ ti.

76. Tena kho pana samayena bhikkhū– dasavassamhā dasavassamhāti– bālā abyattā upasampādenti. Dissanti upajjhāyā bālā, saddhivihārikā paṇḍitā. Dissanti upajjhāyā abyattā, saddhivihārikā byattā. Dissanti upajjhāyā appassutā, saddhivihārikā bahussutā. Dissanti upajjhāyā duppaññā, saddhivihārikā paññavanto. Aññataropi aññatitthiyapubbo upajjhāyena sahadhammikaŋ vuccamāno upajjhāyassa vādaŋ āropetvā taŋyeva titthāyatanaŋ sankami. Ye te bhikkhū appicchā …pe… te ujjhāyanti khiyyanti vipācenti– kathañhi nāma bhikkhū– dasavassamhā dasavassamhāti– bālā abyattā upasampādessanti. Dissanti upajjhāyā bālā saddhivihārikā paṇḍitā, dissanti upajjhāyā abyattā saddhivihārikā byattā, dissanti upajjhāyā appassutā saddhivihārikā bahussutā, dissanti upajjhāyā duppaññā, saddhivihārikā paññavantoti. Atha kho te bhikkhū bhagavato etamatthaŋ ārocesuŋ. ‘Saccaŋ kira, bhikkhave, bhikkhū– dasavassamhā dasavassamhāti– bālā abyattā upasampādenti. Dissanti upajjhāyā bālā, saddhivihārikā paṇḍitā, dissanti upajjhāyā abyattā saddhivihārikā byattā, dissanti upajjhāyā appassutā, saddhivihārikā bahussutā, dissanti upajjhāyā duppaññā, saddhivihārikā paññavanto’ ti? ‘Saccaŋ, bhagavā’ ti. Vigarahi buddho bhagavā …pe… kathañhi nāma te, bhikkhave, moghapurisā– dasavassamhā dasavassamhāti– bālā abyattā upasampādessanti. Dissanti upajjhāyā bālā, saddhivihārikā paṇḍitā, dissanti upajjhāyā abyattā saddhivihārikā byattā, dissanti upajjhāyā appassutā, saddhivihārikā bahussutā, dissanti upajjhāyā duppaññā, saddhivihārikā paññavanto. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, bālena abyattena upasampādetabbo. Yo upasampādeyya, āpatti dukkaṭassa. Anujānāmi, bhikkhave, byattena bhikkhunā paṭibalena dasavassena vā atirekadasavassena vā upasampādetun’ ti.

77. Tena (p. 076) kho pana samayena bhikkhū upajjhāyesu pakkantesupi vibbhantesupi kālankatesupi pakkhasankantesupi anācariyakā anovadiyamānā ananusāsiyamānā dunnivatthā duppārutā anākappasampannā piṇḍāya caranti, manussānaŋ bhuñjamānānaŋ uparibhojanepi uttiṭṭhapattaŋ upanāmenti, uparikhādanīyepi– uparisāyanīyepi– uparipānīyepi uttiṭṭhapattaŋ upanāmenti; sāmaŋ sūpampi odanampi viññāpetvā bhuñjanti; bhattaggepi uccāsaddā mahāsaddā viharanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā dunnivatthā duppārutā anākappasampannā piṇḍāya carissanti; manussānaŋ bhuñjamānānaŋ uparibhojanepi uttiṭṭhapattaŋ upanāmessanti, uparikhādanīyepi– uparisāyanīyepi– uparipānīyepi uttiṭṭhapattaŋ upanāmessanti; sāmaŋ sūpampi odanampi viññāpetvā bhuñjissanti; bhattaggepi uccāsaddā mahāsaddā viharissanti, seyyathāpi brāhmaṇā brāhmaṇabhojane’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ …pe… atha kho te bhikkhū bhagavato etamatthaŋ ārocesuŋ. Saccaŋ kira, bhikkhave …pe… saccaŋ, bhagavāti …pe… vigarahitvā dhammiŋ kathaŋ katvā bhikkhū āmantesi–

‘Anujānāmi, bhikkhave, ācariyaŋ. Ācariyo, bhikkhave, antevāsikamhi puttacittaŋ upaṭṭhāpessati, antevāsiko ācariyamhi pitucittaŋ upaṭṭhāpessati. Evaŋ te aññamaññaŋ sagāravā sappatissā sabhāgavuttino viharantā imasmiŋ dhammavinaye vuddhiŋ viruḷhiŋ vepullaŋ āpajjissanti. Anujānāmi, bhikkhave, dasavassaŋ nissāya vatthuŋ, dasavassena nissayaŋ dātuŋ. Evañca pana, bhikkhave, ācariyo gahetabbo. Ekaŋsaŋ uttarāsangaŋ karitvā pāde vanditvā ukkuṭikaŋ nisīditvā añjaliŋ paggahetvā evamassa vacanīyo– “ācariyo me, bhante, hohi, āyasmato nissāya vacchāmi; ācariyo me, bhante, hohi, āyasmato nissāya vacchāmi; ācariyo me, bhante, hohi, āyasmato nissāya vacchāmī” ti. “Sāhūti” vā “lahūti” vā “opāyikan” ti vā “patirūpan” ti vā “pāsādikena sampādehī” ti vā kāyena viññāpeti, vācāya viññāpeti, kāyena vācāya viññāpeti, gahito hoti ācariyo; na kāyena viññāpeti, na vācāya viññāpeti, na kāyena vācāya viññāpeti, na gahito hoti ācariyo.

78. ‘Antevāsikena (p. 077) bhikkhave, ācariyamhi sammā vattitabbaŋ. Tatrāyaŋ sammāvattanā–

‘Kālasseva uṭṭhāya upāhanaŋ omuñcitvā ekaŋsaŋ uttarāsangaŋ karitvā dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Ācariyamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace ācariyo gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo. Sace ācariyo pacchāsamaṇaŋ ākankhati, timaṇḍalaŋ paṭicchādentena parimaṇḍalaŋ nivāsetvā kāyabandhanaŋ bandhitvā saguṇaŋ katvā sanghāṭiyo pārupitvā gaṇṭhikaŋ paṭimuñcitvā dhovitvā pattaŋ gahetvā ācariyassa pacchāsamaṇena hotabbaŋ. Nātidūre gantabbaŋ, nāccāsanne gantabbaŋ, pattapariyāpannaŋ paṭiggahetabbaŋ. Na ācariyassa bhaṇamānassa antarantarā kathā opātetabbā. Ācariyo āpattisāmantā bhaṇamāno nivāretabbo.

‘Nivattantena paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ. Cīvaraŋ sangharitabbaŋ. Cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti ācariyo ca bhuñjitukāmo hoti, udakaŋ datvā piṇḍapāto upanāmetabbo. Ācariyo pānīyena pucchitabbo. Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto (p. 078) nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ. Ācariyamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace ācariyo nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace ācariyo jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya ācariyassa piṭṭhito piṭṭhito gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati, jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na there bhikkhū anupakhajja nisīditabbaŋ. Na navā bhikkhū āsanena paṭibāhitabbā. Jantāghare ācariyassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi ācariyassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā ācariyassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ. Ācariyo pānīyena pucchitabbo. Sace uddisāpetukāmo hoti, uddisāpetabbo. Sace paripucchitukāmo hoti, paripucchitabbo.

‘Yasmiŋ vihāre ācariyo viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; bhisibibbohanaŋ nīharitvā ekamantaŋ nikkhipitabbaŋ; mañco nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena, asanghaṭṭentena (p. 079) kavāṭapiṭṭhaŋ, nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; kheḷamallako nīharitvā ekamantaŋ nikkhipitabbo apassenaphalakaŋ nīharitvā ekamantaŋ nikkhipitabbaŋ; bhūmattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ ohāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako otāpetvā pamajjitvā atiharitvā yathāṭhāne ṭhapetabbo Apassenaphalakaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā (p. 080) Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ Sace ācamanakumbhiyaŋ udakaŋ na hoti, ācamanakumbhiyā udakaŋ āsiñcitabbaŋ.

‘Sace ācariyassa anabhirati uppannā hoti, antevāsikena vūpakāsetabbo, vūpakāsāpetabbo, dhammakathā vāssa kātabbā. Sace ācariyassa kukkuccaŋ uppannaŋ hoti, antevāsikena vinodetabbaŋ, vinodāpetabbaŋ, dhammakathā vāssa kātabbā. Sace ācariyassa diṭṭhigataŋ uppannaŋ hoti, antevāsikena vivecetabbaŋ, vivecāpetabbaŋ, dhammakathā vāssa kātabbā. Sace ācariyo garudhammaŋ ajjhāpanno hoti parivāsāraho, antevāsikena ussukkaŋ kātabbaŋ– kinti nu kho sangho ācariyassa parivāsaŋ dadeyyāti. Sace ācariyo mūlāya paṭikassanāraho hoti, antevāsikena ussukkaŋ kātabbaŋ– kinti nu kho sangho ācariyaŋ mūlāya paṭikasseyyāti. Sace ācariyo mānattāraho hoti, antevāsikena ussukkaŋ kātabbaŋ– kinti nu kho sangho ācariyassa mānattaŋ dadeyyāti. Sace ācariyo abbhānāraho hoti, antevāsikena ussukkaŋ kātabbaŋ– kinti nu kho sangho ācariyaŋ abbheyyāti Sace sangho ācariyassa kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, antevāsikena ussukkaŋ kātabbaŋ– kinti nu kho sangho ācariyassa kammaŋ na kareyya, lahukāya vā pariṇāmeyyāti. Kataŋ vā panassa hoti sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ (p. 081) vā ukkhepanīyaŋ vā, antevāsikena ussukkaŋ kātabbaŋ– kinti nu kho ācariyo sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace ācariyassa cīvaraŋ dhovitabbaŋ hoti, antevāsikena dhovitabbaŋ, ussukkaŋ vā kātabbaŋ– kinti nu kho ācariyassa cīvaraŋ dhoviyethāti. Sace ācariyassa cīvaraŋ kātabbaŋ hoti, antevāsikena kātabbaŋ, ussukkaŋ vā kātabbaŋ– kinti nu kho ācariyassa cīvaraŋ kariyethāti. Sace ācariyassa rajanaŋ pacitabbaŋ hoti, antevāsikena pacitabbaŋ, ussukkaŋ vā kātabbaŋ– kinti nu kho ācariyassa rajanaŋ paciyethāti. Sace ācariyassa cīvaraŋ rajitabbaŋ hoti, antevāsikena rajitabbaŋ, ussukkaŋ vā kātabbaŋ– kinti nu kho ācariyassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ, na ca acchinne theve pakkamitabbaŋ.

‘Na ācariyaŋ anāpucchā ekaccassa patto dātabbo, na ekaccassa patto paṭiggahetabbo; na ekaccassa cīvaraŋ dātabbaŋ; na ekaccassa cīvaraŋ paṭiggahetabbaŋ; na ekaccassa parikkhāro dātabbo; na ekaccassa parikkhāro paṭiggahetabbo; na ekaccassa kesā chedetabbā; na ekaccena kesā chedāpetabbā; na ekaccassa parikammaŋ kātabbaŋ; na ekaccena parikammaŋ kārāpetabbaŋ; na ekaccassa veyyāvacco kātabbo; na ekaccena veyyāvacco kārāpetabbo; na ekaccassa pacchāsamaṇena hotabbaŋ; na ekacco pacchāsamaṇo ādātabbo; na ekaccassa piṇḍapāto nīharitabbo; na ekaccena piṇḍapāto nīharāpetabbo. Na ācariyaŋ anāpucchā gāmo pavisitabbo, na susānaŋ gantabbaŋ, na disā pakkamitabbā. Sace ācariyo gilāno hoti, yāvajīvaŋ upaṭṭhātabbo, vuṭṭhānamassa āgametabban’ ti.

Ācariyavattaŋ niṭṭhitaŋ.

19. Antevāsikavattakathā
79. ‘Ācariyena bhikkhave, antevāsikamhi sammā vattitabbaŋ. Tatrāyaŋ sammāvattanā–

‘Ācariyena (p. 082) bhikkhave, antevāsiko sangahetabbo anuggahetabbo uddesena paripucchāya ovādena anusāsaniyā. Sace ācariyassa patto hoti, antevāsikassa patto na hoti, ācariyena antevāsikassa patto dātabbo, ussukkaŋ vā kātabbaŋ– kinti nu kho antevāsikassa patto uppajjiyethāti. Sace ācariyassa cīvaraŋ hoti, antevāsikassa cīvaraŋ na hoti, ācariyena antevāsikassa cīvaraŋ dātabbaŋ, ussukkaŋ vā kātabbaŋ– kinti nu kho antevāsikassa cīvaraŋ uppajjiyethāti. Sace ācariyassa parikkhāro hoti, antevāsikassa parikkhāro na hoti, ācariyena antevāsikassa parikkhāro dātabbo, ussukkaŋ vā kātabbaŋ– kinti nu kho antevāsikassa parikkhāro uppajjiyethāti.

‘Sace antevāsiko gilāno hoti, kālasseva uṭṭhāya dantakaṭṭhaŋ dātabbaŋ, mukhodakaŋ dātabbaŋ, āsanaŋ paññapetabbaŋ. Sace yāgu hoti, bhājanaŋ dhovitvā yāgu upanāmetabbā. Yāguŋ pītassa udakaŋ datvā bhājanaŋ paṭiggahetvā nīcaŋ katvā sādhukaŋ appaṭighaŋsantena dhovitvā paṭisāmetabbaŋ. Antevāsikamhi vuṭṭhite āsanaŋ uddharitabbaŋ. Sace so deso uklāpo hoti, so deso sammajjitabbo.

‘Sace antevāsiko gāmaŋ pavisitukāmo hoti, nivāsanaŋ dātabbaŋ, paṭinivāsanaŋ paṭiggahetabbaŋ, kāyabandhanaŋ dātabbaŋ, saguṇaŋ katvā sanghāṭiyo dātabbā, dhovitvā patto sodako dātabbo.

‘Ettāvatā nivattissatīti āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, paṭinivāsanaŋ dātabbaŋ, nivāsanaŋ paṭiggahetabbaŋ. Sace cīvaraŋ sinnaŋ hoti, muhuttaŋ uṇhe otāpetabbaŋ, na ca uṇhe cīvaraŋ nidahitabbaŋ. Cīvaraŋ sangharitabbaŋ. Cīvaraŋ sangharantena caturangulaŋ kaṇṇaŋ ussāretvā cīvaraŋ sangharitabbaŋ– mā majjhe bhango ahosīti. Obhoge kāyabandhanaŋ kātabbaŋ.

‘Sace piṇḍapāto hoti, antevāsiko ca bhuñjitukāmo hoti, udakaŋ datvā piṇḍapāto upanāmetabbo. Antevāsiko pānīyena pucchitabbo. Bhuttāvissa udakaŋ datvā pattaŋ paṭiggahetvā nīcaŋ katvā sādhukaŋ appaṭighaŋsantena dhovitvā vodakaŋ katvā muhuttaŋ uṇhe (p. 083) otāpetabbo, na ca uṇhe patto nidahitabbo. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ. Antevāsikamhi vuṭṭhite āsanaŋ uddharitabbaŋ, pādodakaŋ pādapīṭhaŋ pādakathalikaŋ paṭisāmetabbaŋ. Sace so deso uklāpo hoti, so deso sammajjitabbo.

‘Sace antevāsiko nahāyitukāmo hoti, nahānaŋ paṭiyādetabbaŋ. Sace sītena attho hoti, sītaŋ paṭiyādetabbaŋ. Sace uṇhena attho hoti, uṇhaŋ paṭiyādetabbaŋ.

‘Sace antevāsiko jantāgharaŋ pavisitukāmo hoti, cuṇṇaŋ sannetabbaŋ, mattikā temetabbā, jantāgharapīṭhaŋ ādāya gantvā jantāgharapīṭhaŋ datvā cīvaraŋ paṭiggahetvā ekamantaŋ nikkhipitabbaŋ, cuṇṇaŋ dātabbaŋ, mattikā dātabbā. Sace ussahati, jantāgharaŋ pavisitabbaŋ. Jantāgharaŋ pavisantena mattikāya mukhaŋ makkhetvā purato ca pacchato ca paṭicchādetvā jantāgharaŋ pavisitabbaŋ. Na ca there bhikkhū anupakhajja nisīditabbaŋ, na navā bhikkhū āsanena paṭibāhitabbā. Jantāghare antevāsikassa parikammaŋ kātabbaŋ. Jantāgharā nikkhamantena jantāgharapīṭhaŋ ādāya purato ca pacchato ca paṭicchādetvā jantāgharā nikkhamitabbaŋ.

‘Udakepi antevāsikassa parikammaŋ kātabbaŋ. Nahātena paṭhamataraŋ uttaritvā attano gattaŋ vodakaŋ katvā nivāsetvā antevāsikassa gattato udakaŋ pamajjitabbaŋ, nivāsanaŋ dātabbaŋ, sanghāṭi dātabbā, jantāgharapīṭhaŋ ādāya paṭhamataraŋ āgantvā āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ. Antevāsiko pānīyena pucchitabbo.

‘Yasmiŋ vihāre antevāsiko viharati, sace so vihāro uklāpo hoti, sace ussahati, sodhetabbo. Vihāraŋ sodhentena paṭhamaŋ pattacīvaraŋ nīharitvā ekamantaŋ nikkhipitabbaŋ; nisīdanapaccattharaṇaŋ nīharitvā ekamantaŋ nikkhipitabbaŋ; bhisibibbohanaŋ nīharitvā ekamantaŋ nikkhipitabbaŋ (p. 084) mañco nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbo; pīṭhaŋ nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, nīharitvā ekamantaŋ nikkhipitabbaŋ; mañcapaṭipādakā nīharitvā ekamantaŋ nikkhipitabbā; kheḷamallako nīharitvā ekamantaŋ nikkhipitabbo; apassenaphalakaŋ nīharitvā ekamantaŋ nikkhipitabbaŋ; bhūmattharaṇaŋ yathāpaññattaŋ sallakkhetvā nīharitvā ekamantaŋ nikkhipitabbaŋ. Sace vihāre santānakaŋ hoti, ullokā paṭhamaŋ otāretabbaŋ, ālokasandhikaṇṇabhāgā pamajjitabbā. Sace gerukaparikammakatā bhitti kaṇṇakitā hoti, coḷakaŋ temetvā pīḷetvā pamajjitabbā. Sace kāḷavaṇṇakatā bhūmi kaṇṇakitā hoti, coḷakaŋ temetvā pīḷetvā pamajjitabbā. Sace akatā hoti bhūmi, udakena paripphositvā sammajjitabbā– mā vihāro rajena uhaññīti. Sankāraŋ vicinitvā ekamantaŋ chaḍḍetabbaŋ.

‘Bhūmattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Mañcapaṭipādakā otāpetvā pamajjitvā atiharitvā yathāṭhāne ṭhapetabbā. Mañco otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbo. Pīṭhaŋ otāpetvā sodhetvā papphoṭetvā nīcaŋ katvā sādhukaŋ appaṭighaŋsantena, asanghaṭṭentena kavāṭapiṭṭhaŋ, atiharitvā yathāpaññattaŋ paññapetabbaŋ. Bhisibibbohanaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Nisīdanapaccattharaṇaŋ otāpetvā sodhetvā papphoṭetvā atiharitvā yathāpaññattaŋ paññapetabbaŋ. Kheḷamallako otāpetvā pamajjitvā atiharitvā yathāṭhāne ṭhapetabbo. Apassenaphalakaŋ otāpetvā pamajjitvā atiharitvā yathāṭhāne ṭhapetabbaŋ. Pattacīvaraŋ nikkhipitabbaŋ. Pattaŋ nikkhipantena ekena hatthena pattaŋ gahetvā ekena hatthena heṭṭhāmañcaŋ vā heṭṭhāpīṭhaŋ vā parāmasitvā patto nikkhipitabbo. Na ca anantarahitāya bhūmiyā patto nikkhipitabbo. Cīvaraŋ nikkhipantena ekena hatthena cīvaraŋ gahetvā ekena hatthena cīvaravaŋsaŋ vā cīvararajjuŋ vā pamajjitvā pārato antaŋ orato bhogaŋ katvā cīvaraŋ nikkhipitabbaŋ.

‘Sace (p. 085) puratthimā sarajā vātā vāyanti, puratthimā vātapānā thaketabbā. Sace pacchimā sarajā vātā vāyanti, pacchimā vātapānā thaketabbā. Sace uttarā sarajā vātā vāyanti, uttarā vātapānā thaketabbā. Sace dakkhiṇā sarajā vātā vāyanti, dakkhiṇā vātapānā thaketabbā. Sace sītakālo hoti, divā vātapānā vivaritabbā, rattiŋ thaketabbā. Sace uṇhakālo hoti, divā vātapānā thaketabbā, rattiŋ vivaritabbā.

‘Sace pariveṇaŋ uklāpaŋ hoti, pariveṇaŋ sammajjitabbaŋ. Sace koṭṭhako uklāpo hoti, koṭṭhako sammajjitabbo. Sace upaṭṭhānasālā uklāpā hoti, upaṭṭhānasālā sammajjitabbā. Sace aggisālā uklāpā hoti, aggisālā sammajjitabbā. Sace vaccakuṭi uklāpā hoti, vaccakuṭi sammajjitabbā. Sace pānīyaŋ na hoti, pānīyaŋ upaṭṭhāpetabbaŋ. Sace paribhojanīyaŋ na hoti, paribhojanīyaŋ upaṭṭhāpetabbaŋ. Sace ācamanakumbhiyā udakaŋ na hoti, ācamanakumbhiyā udakaŋ āsiñcitabbaŋ.

‘Sace antevāsikassa anabhirati uppannā hoti, ācariyena vūpakāsetabbo, vūpakāsāpetabbo, dhammakathā vāssa kātabbā. Sace antevāsikassa kukkuccaŋ uppannaŋ hoti, ācariyena vinodetabbaŋ, vinodāpetabbaŋ, dhammakathā vāssa kātabbā. Sace antevāsikassa diṭṭhigataŋ uppannaŋ hoti, ācariyena vivecetabbaŋ, vivecāpetabbaŋ, dhammakathā vāssa kātabbā. Sace antevāsiko garudhammaŋ ajjhāpanno hoti parivāsāraho, ācariyena ussukkaŋ kātabbaŋ– kinti nu kho sangho, antevāsikassa parivāsaŋ dadeyyāti. Sace antevāsiko mūlāya paṭikassanāraho hoti, ācariyena ussukkaŋ kātabbaŋ– kinti nu kho sangho antevāsikaŋ mūlāya paṭikasseyyāti. Sace antevāsiko mānattāraho hoti, ācariyena ussukkaŋ kātabbaŋ– kinti nu kho sangho antevāsikassa mānattaŋ dadeyyāti. Sace antevāsiko abbhānāraho hoti, ācariyena ussukkaŋ kātabbaŋ– kinti nu kho sangho antevāsikaŋ abbheyyāti. Sace sangho antevāsikassa kammaŋ kattukāmo hoti, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ (p. 086) vā, ācariyena ussukkaŋ kātabbaŋ– kinti nu kho sangho antevāsikassa kammaŋ na kareyya, lahukāya vā pariṇāmeyyāti. Kataŋ vā panassa hoti sanghena kammaŋ, tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā, ācariyena ussukkaŋ kātabbaŋ– kinti nu kho antevāsiko sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyāti.

‘Sace antevāsikassa cīvaraŋ dhovitabbaŋ hoti, ācariyena ācikkhitabbaŋ– “evaŋ dhoveyyāsī” ti, ussukkaŋ vā kātabbaŋ– kinti nu kho antevāsikassa cīvaraŋ dhoviyethāti. Sace antevāsikassa cīvaraŋ kātabbaŋ hoti, ācariyena ācikkhitabbaŋ– “evaŋ kareyyāsī” ti, ussukkaŋ vā kātabbaŋ– kinti nu kho antevāsikassa cīvaraŋ kariyethāti. Sace antevāsikassa rajanaŋ pacitabbaŋ hoti, ācariyena ācikkhitabbaŋ– “evaŋ paceyyāsī” ti, ussukkaŋ vā kātabbaŋ– kinti nu kho antevāsikassa rajanaŋ paciyethāti. Sace antevāsikassa cīvaraŋ rajitabbaŋ hoti, ācariyena ācikkhitabbaŋ– “evaŋ rajeyyāsī” ti, ussukkaŋ vā kātabbaŋ– kinti nu kho antevāsikassa cīvaraŋ rajiyethāti. Cīvaraŋ rajantena sādhukaŋ samparivattakaŋ samparivattakaŋ rajitabbaŋ, na ca acchinne theve pakkamitabbaŋ. Sace antevāsiko gilāno hoti, yāvajīvaŋ upaṭṭhātabbo, vuṭṭhānamassa āgametabban’ ti.

Antevāsikavattaŋ niṭṭhitaŋ.

Chaṭṭhabhāṇavāro.

20. Paṇāmanā khamāpanā
80. Tena kho pana samayena antevāsikā ācariyesu na sammā vattanti …pe… bhagavato etamatthaŋ ārocesuŋ …pe… na, bhikkhave, antevāsikena ācariyamhi na sammā vattitabbaŋ. Yo na sammā vatteyya, āpatti dukkaṭassāti. Neva sammā vattanti. Bhagavato etamatthaŋ ārocesuŋ …pe… anujānāmi, bhikkhave, asammāvattantaŋ paṇāmetuŋ. Evañca pana, bhikkhave, paṇāmetabbo– paṇāmemi tanti vā, māyidha paṭikkamīti (p. 087) vā, nīhara te pattacīvaranti vā, nāhaŋ tayā upaṭṭhātabboti vā. Kāyena viññāpeti, vācāya viññāpeti, kāyena vācāya viññāpeti, paṇāmito hoti antevāsiko; na kāyena viññāpeti, na vācāya viññāpeti, na kāyena vācāya viññāpeti, na paṇāmito hoti antevāsikoti.

Tena kho pana samayena antevāsikā paṇāmitā na khamāpenti. Bhagavato etamatthaŋ ārocesuŋ. Anujānāmi, bhikkhave, khamāpetunti. Neva khamāpenti. Bhagavato etamatthaŋ ārocesuŋ. Na, bhikkhave, paṇāmitena na khamāpetabbo. Yo na khamāpeyya, āpatti dukkaṭassāti.

Tena kho pana samayena ācariyā khamāpiyamānā na khamanti. Bhagavato etamatthaŋ ārocesuŋ. Anujānāmi, bhikkhave, khamitunti. Neva khamanti. Antevāsikā pakkamantipi vibbhamantipi titthiyesupi sankamanti. Bhagavato etamatthaŋ ārocesuŋ. Na, bhikkhave, khamāpiyamānena na khamitabbaŋ. Yo na khameyya, āpatti dukkaṭassāti.

Tena kho pana samayena ācariyā sammāvattantaŋ paṇāmenti, asammāvattantaŋ na paṇāmenti. Bhagavato etamatthaŋ ārocesuŋ. Na, bhikkhave, sammāvattanto paṇāmetabbo. Yo paṇāmeyya, āpatti dukkaṭassa. Na ca, bhikkhave, asammāvattanto na paṇāmetabbo. Yo na paṇāmeyya, āpatti dukkaṭassa.

81. ‘Pañcahi, bhikkhave, angehi samannāgato antevāsiko paṇāmetabbo. Ācariyamhi nādhimattaŋ pemaŋ hoti, nādhimatto pasādo hoti, nādhimattā hirī hoti, nādhimatto gāravo hoti, nādhimattā bhāvanā hoti– imehi kho, bhikkhave, pañcahangehi samannāgato antevāsiko paṇāmetabbo.

‘Pañcahi, bhikkhave, angehi samannāgato antevāsiko na paṇāmetabbo. Ācariyamhi adhimattaŋ pemaŋ hoti, adhimatto pasādo hoti, adhimattā hirī hoti, adhimatto gāravo hoti, adhimattā bhāvanā hoti– imehi kho, bhikkhave, pañcahangehi samannāgato antevāsiko na paṇāmetabbo.

‘Pañcahi (p. 088) bhikkhave, angehi samannāgato antevāsiko alaŋ paṇāmetuŋ. Ācariyamhi nādhimattaŋ pemaŋ hoti, nādhimatto pasādo hoti, nādhimattā hirī hoti, nādhimatto gāravo hoti, nādhimattā bhāvanā hoti– imehi kho, bhikkhave, pañcahangehi samannāgato antevāsiko alaŋ paṇāmetuŋ.

‘Pañcahi, bhikkhave, angehi samannāgato antevāsiko nālaŋ paṇāmetuŋ. Ācariyamhi adhimattaŋ pemaŋ hoti, adhimatto pasādo hoti, adhimattā hirī hoti, adhimatto gāravo hoti, adhimattā bhāvanā hoti– imehi kho, bhikkhave, pañcahangehi samannāgato antevāsiko nālaŋ paṇāmetuŋ.

‘Pañcahi, bhikkhave, angehi samannāgataŋ antevāsikaŋ appaṇāmento ācariyo sātisāro hoti, paṇāmento anatisāro hoti. Ācariyamhi nādhimattaŋ pemaŋ hoti, nādhimatto pasādo hoti, nādhimattā hirī hoti, nādhimatto gāravo hoti, nādhimattā bhāvanā hoti– imehi kho, bhikkhave, pañcahangehi samannāgataŋ antevāsikaŋ appaṇāmento ācariyo sātisāro hoti, paṇāmento anatisāro hoti.

‘Pañcahi bhikkhave, angehi samannāgataŋ antevāsikaŋ paṇāmento ācariyo sātisāro hoti, appaṇāmento anatisāro hoti. Ācariyamhi adhimattaŋ pemaŋ hoti, adhimatto pasādo hoti, adhimattā hirī hoti, adhimatto gāravo hoti, adhimattā bhāvanā hoti– imehi kho, bhikkhave, pañcahangehi samannāgataŋ antevāsikaŋ paṇāmento ācariyo sātisāro hoti, appaṇāmento anatisāro hotī’ ti.

Paṇāmanā khamāpanā niṭṭhitā.

21. Bāla-abyattavatthu
82. Tena kho pana samayena bhikkhū, dasavassamhā dasavassamhāti, bālā abyattā nissayaŋ denti. Dissanti ācariyā bālā, antevāsikā paṇḍitā (p. 089) Dissanti ācariyā abyattā, antevāsikā byattā. Dissanti ācariyā appassutā, antevāsikā bahussutā. Dissanti ācariyā duppaññā, antevāsikā paññavanto. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhikkhū, dasavassamhā dasavassamhāti, bālā abyattā nissayaŋ dassanti. Dissanti ācariyā bālā antevāsikā paṇḍitā, dissanti ācariyā abyattā antevāsikā byattā, dissanti ācariyā appassutā antevāsikā bahussutā, dissanti ācariyā duppaññā antevāsikā paññavanto’ ti. Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave, bhikkhū, dasavassamhā dasavassamhāti, bālā abyattā nissayaŋ denti …pe… saccaŋ, bhagavāti. Vigarahi buddho bhagavā …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, bālena abyattena nissayo dātabbo. Yo dadeyya, āpatti dukkaṭassa. Anujānāmi, bhikkhave, byattena bhikkhunā paṭibalena dasavassena vā atirekadasavassena vā nissayaŋ dātun’ ti.

Bāla-abyattavatthu niṭṭhitaŋ.

22. Nissayapaṭippassaddhikathā
83. Tena kho pana samayena bhikkhū ācariyupajjhāyesu pakkantesupi vibbhantesupi kālankatesupi pakkhasankantesupi nissayapaṭippassaddhiyo na jānanti. Bhagavato etamatthaŋ ārocesuŋ.

‘Pañcimā, bhikkhave, nissayapaṭippassaddhiyo upajjhāyamhā– upajjhāyo pakkanto vā hoti, vibbhanto vā, kālankato vā, pakkhasankanto vā, āṇattiyeva pañcamī. Imā kho, bhikkhave, pañca nissayapaṭippassaddhiyo upajjhāyamhā.

‘Chayimā, bhikkhave, nissayapaṭippassaddhiyo ācariyamhā– ācariyo pakkanto vā hoti, vibbhanto vā, kālankato vā, pakkhasankanto vā, āṇattiyeva pañcamī, upajjhāyena vā samodhānagato hoti. Imā kho, bhikkhave, cha nissayapaṭippassaddhiyo ācariyamhā’.

Nissapaṭippassaddhikathā niṭṭhitā.

23. Upasampādetabbapañcakaŋ
84. ‘Pañcahi (p. 090) bhikkhave, angehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Na asekkhena sīlakkhandhena samannāgato hoti, na asekkhena samādhikkhandhena samannāgato hoti, na asekkhena paññākkhandhena samannāgato hoti, na asekkhena vimuttikkhandhena samannāgato hoti, na asekkhena vimuttiñāṇadassanakkhandhena samannāgato hoti– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Asekkhena sīlakkhandhena samannāgato hoti, asekkhena samādhikkhandhena samannāgato hoti, asekkhena paññākkhandhena samannāgato hoti, asekkhena vimuttikkhandhena samannāgato hoti, asekkhena vimuttiñāṇadassanakkhandhena samannāgato hoti– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Attanā na asekkhena sīlakkhandhena samannāgato hoti, na paraŋ asekkhe sīlakkhandhe samādapetā; attanā na asekkhena samādhikkhandhena samannāgato hoti, na paraŋ asekkhe samādhikkhandhe samādapetā; attanā na asekkhena paññākkhandhena samannāgato hoti, na paraŋ asekkhe paññākkhandhe samādapetā; attanā na asekkhena vimuttikkhandhena samannāgato hoti, na paraŋ asekkhe vimuttikkhandhe samādapetā; attanā na asekkhena vimuttiñāṇadassanakkhandhena samannāgato hoti, na paraŋ asekkhe vimuttiñāṇadassanakkhandhe samādapetā– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi (p. 091) bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Attanā asekkhena sīlakkhandhena samannāgato hoti, paraŋ asekkhe sīlakkhandhe samādapetā; attanā asekkhena samādhikkhandhena samannāgato hoti, paraŋ asekkhe samādhikkhandhe samādapetā; attanā asekkhena paññākkhandhena samannāgato hoti, paraŋ asekkhe paññākkhandhe samādapetā; attanā asekkhena vimuttikkhandhena samannāgato hoti, paraŋ asekkhe vimuttikkhandhe samādapetā; attanā asekkhena vimuttiñāṇadassanakkhandhena samannāgato hoti, paraŋ asekkhe vimuttiñāṇadassanakkhandhe samādapetā– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Assaddho hoti, ahiriko hoti, anottappī hoti, kusīto hoti, muṭṭhassati hoti– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi, bhikkhave, angehi samannāgatena bhikkhunā upasampādetabbaŋ, nissayo dātabbo sāmaṇero upaṭṭhāpetabbo. Saddho hoti, hirimā hoti, ottappī hoti, āraddhavīriyo hoti, upaṭṭhitassati hoti– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti, appassuto hoti, duppañño hoti– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi (p. 092) bhikkhave, angehi samannāgatena bhikkhunā upasampādetabbaŋ nissayo dātabbo, sāmaṇero upaṭṭhāpetabbo. Na adhisīle sīlavipanno hoti, na ajjhācāre ācāravipanno hoti, na atidiṭṭhiyā diṭṭhivipanno hoti, bahussuto hoti, paññavā hoti– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Na paṭibalo hoti antevāsiŋ vā saddhivihāriŋ vā gilānaŋ upaṭṭhātuŋ vā upaṭṭhāpetuŋ vā, anabhirataŋ vūpakāsetuŋ vā vūpakāsāpetuŋ vā, uppannaŋ kukkuccaŋ dhammato vinodetuŋ āpattiŋ na jānāti, āpattiyā vuṭṭhānaŋ na jānāti– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Paṭibalo hoti antevāsiŋ vā saddhivihāriŋ vā gilānaŋ upaṭṭhātuŋ vā upaṭṭhāpetuŋ vā, anabhirataŋ vūpakāsetuŋ vā vūpakāsāpetuŋ vā, uppannaŋ kukkuccaŋ dhammato vinodetuŋ āpattiŋ jānāti, āpattiyā vuṭṭhānaŋ jānāti– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Na paṭibalo hoti antevāsiŋ vā saddhivihāriŋ vā abhisamācārikāya sikkhāya sikkhāpetuŋ, ādibrahmacariyakāya sikkhāya vinetuŋ, abhidhamme vinetuŋ, abhivinaye vinetuŋ, uppannaŋ diṭṭhigataŋ dhammato vivecetuŋ– imehi kho bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi (p. 093) bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Paṭibalo hoti antevāsiŋ vā saddhivihāriŋ vā abhisamācārikāya sikkhāya sikkhāpetuŋ, ādibrahmacariyakāya sikkhāya vinetuŋ, abhidhamme vinetuŋ, abhivinaye vinetuŋ, uppannaŋ diṭṭhigataŋ dhammato vivecetuŋ– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Āpattiŋ na jānāti, anāpattiŋ na jānāti, lahukaŋ āpattiŋ na jānāti, garukaŋ āpattiŋ na jānāti, ubhayāni kho panassa pātimokkhāni vitthārena na svāgatāni honti na suvibhattāni na suppavattīni na suvinicchitāni suttaso anubyañjanaso– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Āpattiŋ na jānāti, anāpattiŋ na jānāti, lahukaŋ āpattiŋ na jānāti, garukaŋ āpattiŋ na jānāti, ūnadasavasso hoti– imehi kho, bhikkhave, pañcahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Pañcahi bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Āpattiŋ jānāti, anāpattiŋ (p. 094) jānāti, lahukaŋ āpattiŋ jānāti, garukaŋ āpattiŋ jānāti, dasavasso vā hoti atirekadasavasso vā– imehi kho, bhikkhave, pañcahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo’ ti.

Upasampādetabbapañcakaŋ niṭṭhitaŋ.

24. Upasampādetabbachakkaŋ
85. ‘Chahi, bhikkhave, angehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo Na asekkhena sīlakkhandhena samannāgato hoti, na asekkhena samādhikkhandhena samannāgato hoti, na asekkhena paññākkhandhena samannāgato hoti, na asekkhena vimuttikkhandhena samannāgato hoti, na asekkhena vimuttiñāṇadassanakkhandhena samannāgato hoti, ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Asekkhena sīlakkhandhena samannāgato hoti, asekkhena samādhikkhandhena samannāgato hoti, asekkhena paññākkhandhena samannāgato hoti, asekkhena vimuttikkhandhena samannāgato hoti, asekkhena vimuttiñāṇadassanakkhandhena samannāgato hoti, dasavasso vā hoti atirekadasavasso vā– imehi kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Attanā na asekkhena sīlakkhandhena samannāgato hoti, na paraŋ asekkhe sīlakkhandhe samādapetā; attanā na asekkhena samādhikkhandhena samannāgato (p. 095) hoti, na paraŋ asekkhe samādhikkhandhe samādapetā; attanā na asekkhena paññākkhandhena samannāgato hoti, na paraŋ asekkhe paññākkhandhe samādapetā; attanā na asekkhena vimuttikkhandhena samannāgato hoti, na paraŋ asekkhe vimuttikkhandhe samādapetā; attanā na asekkhena vimuttiñāṇadassanakkhandhena samannāgato hoti, na paraŋ asekkhe vimuttiñāṇadassanakkhandhe samādapetā; ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Attanā asekkhena sīlakkhandhena samannāgato hoti, paraŋ asekkhe sīlakkhandhe samādapetā attanā asekkhena samādhikkhandhena samannāgato hoti, paraŋ asekkhe samādhikkhandhe samādapetā. Attanā asekkhena paññākkhandhena samannāgato hoti, paraŋ asekkhe paññākkhandhe samādapetā. Attanā asekkhena vimuttikkhandhena samannāgato hoti, paraŋ asekkhe vimuttikkhandhe samādapetā. Attanā asekkhena vimuttiñāṇadassanakkhandhena samannāgato hoti, paraŋ asekkhe vimuttiñāṇadassanakkhandhe samādapetā; dasavasso vā hoti atirekadasavasso vā– imehi kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Assaddho hoti, ahiriko hoti, anottappī hoti, kusīto hoti, muṭṭhassati hoti, ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi, bhikkhave, angehi samannāgatena bhikkhunā upasampādetabbaŋ nissayo dātabbo, sāmaṇero upaṭṭhāpetabbo. Saddho hoti, hirimā hoti, ottappī hoti, āraddhavīriyo hoti, upaṭṭhitassati hoti, dasavasso vā hoti atirekadasavasso vā– imehi (p. 096) kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti, appassuto hoti, duppañño hoti, ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Na adhisīle sīlavipanno hoti, na ajjhācāre ācāravipanno hoti, na atidiṭṭhiyā diṭṭhivipanno hoti, bahussuto hoti, paññavā hoti, dasavasso vā hoti atirekadasavasso vā– imehi kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Na paṭibalo hoti antevāsiŋ vā saddhivihāriŋ vā gilānaŋ upaṭṭhātuŋ vā upaṭṭhāpetuŋ vā, anabhirataŋ vūpakāsetuŋ vā vūpakāsāpetuŋ vā, uppannaŋ kukkuccaŋ dhammato vinodetuŋ, āpattiŋ na jānāti, āpattiyā vuṭṭhānaŋ na jānāti, ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi, bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Paṭibalo hoti antevāsiŋ vā saddhivihāriŋ vā gilānaŋ upaṭṭhātuŋ vā upaṭṭhāpetuŋ vā, anabhirataŋ vūpakāsetuŋ vā vūpakāsāpetuŋ vā, uppannaŋ kukkuccaŋ dhammato vinodetuŋ, āpattiŋ jānāti, āpattiyā vuṭṭhānaŋ jānāti, dasavasso (p. 097) vā hoti atirekadasavasso vā– imehi kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Na paṭibalo hoti antevāsiŋ vā saddhivihāriŋ vā abhisamācārikāya sikkhāya sikkhāpetuŋ, ādibrahmacariyakāya sikkhāya vinetuŋ, abhidhamme vinetuŋ abhivinaye vinetuŋ, uppannaŋ diṭṭhigataŋ dhammato vivecetuŋ, ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi bhikkhave, angehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo. Paṭibalo hoti antevāsiŋ vā saddhivihāriŋ vā abhisamācārikāya sikkhāya sikkhāpetuŋ ādibrahmacariyakāya sikkhāya vinetuŋ, abhidhamme vinetuŋ, abhivinaye vinetuŋ, uppannaŋ diṭṭhigataŋ dhammato vivecetuŋ, dasavasso vā hoti atirekadasavasso vā– imehi kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo.

‘Aparehipi, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo. Āpattiŋ na jānāti, anāpattiŋ na jānāti, lahukaŋ āpattiŋ na jānāti, garukaŋ āpattiŋ na jānāti, ubhayāni kho panassa pātimokkhāni vitthārena na svāgatāni honti na suvibhattāni na suppavattīni na suvinicchitāni suttaso anubyañjanaso, ūnadasavasso hoti– imehi kho, bhikkhave, chahangehi samannāgatena bhikkhunā na upasampādetabbaŋ, na nissayo dātabbo, na sāmaṇero upaṭṭhāpetabbo.

‘Chahi, bhikkhave, angehi samannāgatena bhikkhunā upasampādetabbaŋ, nissayo dātabbo sāmaṇero upaṭṭhāpetabbo. Āpattiŋ jānāti (p. 098) anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso, dasavasso vā hoti atirekadasavasso vā– imehi kho, bhikkhave, chahangehi samannāgatena bhikkhunā upasampādetabbaŋ, nissayo dātabbo, sāmaṇero upaṭṭhāpetabbo’ ti.

Upasampādetabbachakkaŋ niṭṭhitaŋ.

25. Aññatitthiyapubbakathā
86. Tena kho pana samayena yo so aññatitthiyapubbo pajjhāyena sahadhammikaŋ vuccamāno upajjhāyassa vādaŋ āropetvā taŋyeva titthāyatanaŋ sankami. So puna paccāgantvā bhikkhū upasampadaŋ yāci. Bhikkhū bhagavato etamatthaŋ ārocesuŋ. Yo so, bhikkhave, aññatitthiyapubbo upajjhāyena sahadhammikaŋ vuccamāno upajjhāyassa vādaŋ āropetvā taŋyeva titthāyatanaŋ sankanto, so āgato na upasampādetabbo. Yo so, bhikkhave, aññopi aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, tassa cattāro māse parivāso dātabbo. Evañca pana, bhikkhave, dātabbo– paṭhamaŋ kesamassuŋ ohārāpetvā kāsāyāni vatthāni acchādāpetvā ekaŋsaŋ uttarāsangaŋ kārāpetvā bhikkhūnaŋ pāde vandāpetvā ukkuṭikaŋ nisīdāpetvā añjaliŋ paggaṇhāpetvā evaŋ vadehīti vattabbo– ‘buddhaŋ saraṇaŋ gacchāmi, dhammaŋ saraṇaŋ gacchāmi, sanghaŋ saraṇaŋ gacchāmi; dutiyampi buddhaŋ saraṇaŋ gacchāmi, dutiyampi dhammaŋ saraṇaŋ gacchāmi, dutiyampi sanghaŋ saraṇaŋ gacchāmi; tatiyampi buddhaŋ saraṇaŋ gacchāmi, tatiyampi dhammaŋ saraṇaŋ gacchāmi, tatiyampi sanghaŋ saraṇaŋ gacchāmī’ ti.

Tena, bhikkhave, aññatitthiyapubbena sanghaŋ upasankamitvā ekaŋsaŋ uttarāsangaŋ karitvā bhikkhūnaŋ pāde vanditvā ukkuṭikaŋ nisīditvā añjaliŋ paggahetvā evamassa vacanīyo– ‘ahaŋ, bhante, aññatitthiyapubbo imasmiŋ (p. 099) dhammavinaye ākankhāmi upasampadaŋ. Sohaŋ, bhante, sanghaŋ cattāro māse parivāsaŋ yācāmī’ ti. Dutiyampi yācitabbo. Tatiyampi yācitabbo. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo aññatitthiyapubbo imasmiŋ dhammavinaye ākankhati upasampadaŋ. So sanghaŋ cattāro māse parivāsaŋ yācati. Yadi sanghassa pattakallaŋ sangho itthannāmassa aññatitthiyapubbassa cattāro māse parivāsaŋ dadeyya. Esā ñatti.

‘Suṇātu me, bhante, sangho. Ayaŋ itthannāmo aññatitthiyapubbo imasmiŋ dhammavinaye ākankhati upasampadaŋ. So sanghaŋ cattāro māse parivāsaŋ yācati. Sangho itthannāmassa aññatitthiyapubbassa cattāro māse parivāsaŋ deti. Yassāyasmato khamati itthannāmassa aññatitthiyapubbassa cattāro māse parivāsassa dānaŋ, so tuṇhassa; yassa nakkhamati, so bhāseyya.

‘Dinno sanghena itthannāmassa aññatitthiyapubbassa cattāro māse parivāso. Khamati sanghassa, tasmā tuṇhī, evametaŋ dhārayāmī’ ti.

87. ‘Evaŋ kho, bhikkhave, aññatitthiyapubbo ārādhako hoti, evaŋ anārādhako. Kathañca, bhikkhave, aññatitthiyapubbo anārādhako hoti? Idha, bhikkhave, aññatitthiyapubbo atikālena gāmaŋ pavisati, atidivā paṭikkamati. Evampi, bhikkhave, aññatitthiyapubbo anārādhako hoti.

‘Puna caparaŋ, bhikkhave, aññatitthiyapubbo vesiyāgocaro vā hoti, vidhavāgocaro vā hoti, thullakumārikāgocaro vā hoti, paṇḍakagocaro vā hoti, bhikkhunigocaro vā hoti. Evampi, bhikkhave, aññatitthiyapubbo anārādhako hoti.

‘Puna caparaŋ, bhikkhave, aññatitthiyapubbo yāni tāni sabrahmacārīnaŋ uccāvacāni karaṇīyāni, tattha na dakkho hoti, na analaso, na tatrupāyāya vīmaŋsāya samannāgato, na alaŋ kātuŋ, na alaŋ saŋvidhātuŋ. Evampi, bhikkhave, aññatitthiyapubbo anārādhako hoti.

‘Puna (p. 100) caparaŋ, bhikkhave, aññatitthiyapubbo na tibbacchando hoti uddese, paripucchāya, adhisīle, adhicitte, adhipaññāya. Evampi, bhikkhave, aññatitthiyapubbo anārādhako hoti.

‘Puna caparaŋ, bhikkhave, aññatitthiyapubbo yassa titthāyatanā sankanto hoti, tassa satthuno tassa diṭṭhiyā tassa khantiyā tassa ruciyā tassa ādāyassa avaṇṇe bhaññamāne kupito hoti anattamano anabhiraddho, buddhassa vā dhammassa vā sanghassa vā avaṇṇe bhaññamāne attamano hoti udaggo abhiraddho. Yassa vā pana titthāyatanā sankanto hoti, tassa satthuno tassa diṭṭhiyā tassa khantiyā tassa ruciyā tassa ādāyassa vaṇṇe bhaññamāne attamano hoti udaggo abhiraddho, buddhassa vā dhammassa vā sanghassa vā vaṇṇe bhaññamāne kupito hoti anattamano anabhiraddho. Idaŋ, bhikkhave, sanghātanikaŋ aññatitthiyapubbassa anārādhanīyasmiŋ. Evampi kho, bhikkhave, aññatitthiyapubbo anārādhako hoti. Evaŋ anārādhako kho, bhikkhave, aññatitthiyapubbo āgato na upasampādetabbo.

‘Kathañca, bhikkhave, aññatitthiyapubbo ārādhako hoti? Idha, bhikkhave, aññatitthiyapubbo nātikālena gāmaŋ pavisati nātidivā paṭikkamati. Evampi, bhikkhave, aññatitthiyapubbo ārādhako hoti.

‘Puna caparaŋ, bhikkhave, aññatitthiyapubbo na vesiyāgocaro hoti, na vidhavāgocaro hoti, na thullakumārikāgocaro hoti, na paṇḍakagocaro hoti, na bhikkhunigocaro hoti. Evampi, bhikkhave, aññatitthiyapubbo ārādhako hoti.

‘Puna caparaŋ, bhikkhave, aññatitthiyapubbo yāni tāni sabrahmacārīnaŋ uccāvacāni karaṇīyāni, tattha dakkho hoti, analaso, tatrupāyāya vīmaŋsāya samannāgato, alaŋ kātuŋ, alaŋ saŋvidhātuŋ. Evampi, bhikkhave, aññatitthiyapubbo ārādhako hoti.

‘Puna caparaŋ, bhikkhave aññatitthiyapubbo tibbacchando hoti uddese, paripucchāya, adhisīle, adhicitte, adhipaññāya. Evampi, bhikkhave, aññatitthiyapubbo ārādhako hoti.

‘Puna (p. 101) caparaŋ, bhikkhave, aññatitthiyapubbo yassa titthāyatanā sankanto hoti, tassa satthuno tassa diṭṭhiyā tassa khantiyā tassa ruciyā tassa ādāyassa avaṇṇe bhaññamāne attamano hoti udaggo abhiraddho, buddhassa vā dhammassa vā sanghassa vā avaṇṇe bhaññamāne kupito hoti anattamano anabhiraddho. Yassa vā pana titthāyatanā sankanto hoti, tassa satthuno tassa diṭṭhiyā tassa khantiyā tassa ruciyā tassa ādāyassa vaṇṇe bhaññamāne kupito hoti anattamano anabhiraddho, buddhassa vā dhammassa vā sanghassa vā vaṇṇe bhaññamāne attamano hoti udaggo abhiraddho. Idaŋ, bhikkhave, sanghātanikaŋ aññatitthiyapubbassa ārādhanīyasmiŋ. Evampi kho, bhikkhave, aññatitthiyapubbo ārādhako hoti. Evaŋ ārādhako kho, bhikkhave, aññatitthiyapubbo āgato upasampādetabbo.

‘Sace, bhikkhave, aññatitthiyapubbo naggo āgacchati, upajjhāyamūlakaŋ cīvaraŋ pariyesitabbaŋ. Sace acchinnakeso āgacchati, sangho apaloketabbo bhaṇḍukammāya. Ye te, bhikkhave, aggikā jaṭilakā, te āgatā upasampādetabbā, na tesaŋ parivāso dātabbo. Taŋ kissa hetu? Kammavādino ete, bhikkhave, kiriyavādino. Sace, bhikkhave, jātiyā sākiyo aññatitthiyapubbo āgacchati so āgato upasampādetabbo, na tassa parivāso dātabbo. Imāhaŋ, bhikkhave, ñātīnaŋ āveṇikaŋ parihāraŋ dammī’ ti.

Aññatitthiyapubbakathā niṭṭhitā.

Sattamabhāṇavāro.

26. Pañcābādhavatthu
88. Tena kho pana samayena magadhesu pañca ābādhā ussannā honti– kuṭṭhaŋ, gaṇḍo, kilāso, soso, apamāro. Manussā pañcahi ābādhehi phuṭṭhā jīvakaŋ komārabhaccaŋ upasankamitvā evaŋ vadanti– ‘sādhu no, ācariya, tikicchāhī’ ti. ‘Ahaŋ khvayyo, bahukicco bahukaraṇīyo; rājā ca me māgadho seniyo bimbisāro upaṭṭhātabbo (p. 102) itthāgārañca buddhappamukho ca bhikkhusangho; nāhaŋ sakkomi tikicchitun’ ti. ‘Sabbaŋ sāpateyyañca te, ācariya, hotu; mayañca te dāsā; sādhu, no, ācariya, tikicchāhī’ ti. ‘Ahaŋ khvayyo, bahukicco bahukaraṇīyo rājā ca me māgadho seniyo bimbisāro upaṭṭhātabbo itthāgārañca buddhappamukho ca bhikkhusangho; nāhaŋ sakkomi tikicchitun’ ti. Atha kho tesaŋ manussānaŋ etadahosi– ‘ime kho samaṇā sakyaputtiyā sukhasīlā sukhasamācārā, subhojanāni bhuñjitvā nivātesu sayanesu sayanti. Yaŋnūna mayaŋ samaṇesu sakyaputtiyesu pabbajeyyāma. Tattha bhikkhū ceva upaṭṭhahissanti, jīvako ca komārabhacco tikicchissatī’ ti Atha kho te manussā bhikkhū upasankamitvā pabbajjaŋ yāciŋsu. Te bhikkhū pabbājesuŋ, upasampādesuŋ. Te bhikkhū ceva upaṭṭhahiŋsu jīvako ca komārabhacco tikicchi. Tena kho pana samayena bhikkhū bahū gilāne bhikkhū upaṭṭhahantā yācanabahulā viññattibahulā viharanti– gilānabhattaŋ detha, gilānupaṭṭhākabhattaŋ detha, gilānabhesajjaŋ dethāti. Jīvakopi komārabhacco bahū gilāne bhikkhū tikicchanto aññataraŋ rājakiccaŋ parihāpesi.

89. Aññataropi puriso pañcahi ābādhehi phuṭṭho jīvakaŋ komārabhaccaŋ upasankamitvā etadavoca– ‘sādhu maŋ, ācariya, tikicchāhī’ ti. ‘Ahaŋ khvayyo, bahukicco, bahukaraṇīyo, rājā ca me māgadho seniyo bimbisāro upaṭṭhātabbo itthāgārañca buddhappamukho ca bhikkhusangho; nāhaŋ sakkomi tikicchitun’ ti. ‘Sabbaŋ sāpateyyañca te, ācariya, hotu, ahañca te dāso; sādhu maŋ, ācariya, tikicchāhī’ ti. ‘Ahaŋ khvayyo, bahukicco bahukaraṇīyo, rājā ca me māgadho seniyo bimbisāro upaṭṭhātabbo itthāgārañca buddhappamukho ca bhikkhusangho, nāhaŋ sakkomi tikicchitun’ ti. Atha kho tassa purisassa etadahosi– ‘ime kho samaṇā sakyaputtiyā sukhasīlā sukhasamācārā, subhojanāni bhuñjitvā nivātesu sayanesu sayanti. Yaŋnūnāhaŋ samaṇesu sakyaputtiyesu pabbajeyyaŋ. Tattha bhikkhū ceva upaṭṭhahissanti, jīvako ca komārabhacco tikicchissati. Somhi arogo vibbhamissāmī’ ti Atha kho so puriso bhikkhu upasankamitvā (p. 103) pabbajjaŋ yāci. Taŋ bhikkhū pabbājesuŋ, upasampādesuŋ. Taŋ bhikkhū ceva upaṭṭhahiŋsu, jīvako ca komārabhacco tikicchi. So arogo vibbhami. Addasā kho jīvako komārabhacco taŋ purisaŋ vibbhantaŋ, disvāna taŋ purisaŋ etadavoca– ‘nanu tvaŋ, ayyo, bhikkhūsu pabbajito ahosī’ ti? ‘Evaŋ, ācariyā’ ti. ‘Kissa pana tvaŋ, ayyo, evarūpamakāsī’ ti? Atha kho so puriso jīvakassa komārabhaccassa etamatthaŋ ārocesi. Jīvako komārabhacco ujjhāyati khiyyati vipāceti– ‘kathañhi nāma bhadantā pañcahi ābādhehi phuṭṭhaŋ pabbājessantī’ ti. Atha kho jīvako komārabhacco yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jīvako komārabhacco bhagavantaŋ etadavoca– ‘sādhu, bhante, ayyā pañcahi ābādhehi phuṭṭhaŋ na pabbājeyyun’ ti. Atha kho bhagavā jīvakaŋ komārabhaccaŋ dhammiyā kathāya sandassesi samādapesi samuttejesi sampahaŋsesi. Atha kho jīvako komārabhacco bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, pañcahi ābādhehi phuṭṭho pabbājetabbo. Yo pabbājeyya, āpatti dukkaṭassā’ ti.

Pañcābādhavatthu niṭṭhitaŋ.

27. Rājabhaṭavatthu
90. Tena kho pana samayena rañño māgadhassa seniyassa bimbisārassa paccanto kupito hoti. Atha kho rājā māgadho seniyo bimbisāro senānāyake mahāmatte āṇāpesi– ‘gacchatha, bhaṇe, paccantaŋ uccinathā’ ti. ‘Evaŋ, devā’ ti kho senānāyakā mahāmattā rañño māgadhassa seniyassa bimbisārassa paccassosuŋ. Atha kho abhiññātānaŋ abhiññātānaŋ yodhānaŋ etadahosi– ‘mayaŋ kho yuddhābhinandino gacchantā pāpañca karoma, bahuñca apuññaŋ pasavāma. Kena nu kho mayaŋ upāyena pāpā ca virameyyāma kalyāṇañca kareyyāmā’ ti? Atha kho tesaŋ yodhānaŋ etadahosi– ‘ime kho (p. 104) samaṇā sakyaputtiyā dhammacārino samacārino brahmacārino saccavādino sīlavanto kalyāṇadhammā. Sace kho mayaŋ samaṇesu sakyaputtiyesu pabbajeyyāma, evaŋ mayaŋ pāpā ca virameyyāma kalyāṇañca kareyyāmā’ ti. Atha kho te yodhā bhikkhū upasankamitvā pabbajjaŋ yāciŋsu. Te bhikkhū pabbājesuŋ, upasampādesuŋ. Senānāyakā mahāmattā rājabhaṭe pucchiŋsu– ‘kiŋ nu kho, bhaṇe, itthannāmo ca itthannāmo ca yodhā na dissantī’ ti? ‘Itthannāmo ca itthannāmo ca, sāmi, yodhā bhikkhūsu pabbajitā’ ti. Senānāyakā mahāmattā ujjhāyanti khiyyanti vipācenti– ‘kathañhi nāma samaṇā sakyaputtiyā rājabhaṭaŋ pabbājessantī’ ti. Senānāyakā mahāmattā rañño māgadhassa seniyassa bimbisārassa etamatthaŋ ārocesuŋ. Atha kho rājā māgadho seniyo bimbisāro vohārike mahāmatte pucchi– ‘yo, bhaṇe, rājabhaṭaŋ pabbājeti, kiŋ so pasavatī’ ti? ‘Upajjhāyassa, deva, sīsaŋ chetabbaŋ, anussāvakassa jivhā uddharitabbā, gaṇassa upaḍḍhaphāsukā bhañjitabbā’ ti. Atha kho rājā māgadho seniyo bimbisāro yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā māgadho seniyo bimbisāro bhagavantaŋ etadavoca– ‘santi, bhante, rājāno assaddhā appasannā. Te appamattakenapi bhikkhū viheṭheyyuŋ. Sādhu, bhante, ayyā rājabhaṭaŋ na pabbājeyyun’ ti. Atha kho bhagavā rājānaŋ māgadhaŋ seniyaŋ bimbisāraŋ dhammiyā kathāya sandassesi samādapesi samuttejesi sampahaŋsesi. Atha kho rājā māgadho seniyo bimbisāro bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, rājabhaṭo pabbājetabbo. Yo pabbājeyya, āpatti dukkaṭassā’ ti.

Rājabhaṭavatthu niṭṭhitaŋ.

28. Angulimālacoravatthu
91. Tena kho pana samayena coro angulimālo bhikkhūsu pabbajito hoti. Manussā passitvā ubbijjantipi, uttasantipi, palāyantipi aññenapi gacchanti, aññenapi mukhaŋ karonti, dvārampi thakenti. Manussā ujjhāyanti (p. 105) khiyyanti vipācenti– ‘kathañhi nāma samaṇā sakyaputtiyā dhajabandhaŋ coraŋ pabbājessantī’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… na, bhikkhave, dhajabandho coro pabbājetabbo. Yo pabbājeyya, āpatti dukkaṭassāti.

Angulimālacoravatthu niṭṭhitaŋ.

29. Kārabhedakacoravatthu
92. Tena kho pana samayena raññā māgadhena seniyena bimbisārena anuññātaŋ hoti– ‘ye samaṇesu sakyaputtiyesu pabbajanti, na te labbhā kiñci kātuŋ; svākkhāto dhammo, carantu brahmacariyaŋ sammā dukkhassa antakiriyāyā’ ti. Tena kho pana samayena aññataro puriso corikaŋ katvā kārāya baddho hoti. So kāraŋ bhinditvā palāyitvā bhikkhūsu pabbajito hoti. Manussā passitvā evamāhaŋsu– ‘ayaŋ so kārabhedako coro. Handa, naŋ nemā’ ti. Ekacce evamāhaŋsu– ‘māyyo, evaŋ avacuttha. Anuññātaŋ raññā māgadhena seniyena bimbisārena– ‘ye samaṇesu sakyaputtiyesu pabbajanti, na te labbhā kiñci kātuŋ; svākkhāto dhammo, carantu brahmacariyaŋ sammā dukkhassa antakiriyāyā’ ti. Manussā ujjhāyanti khiyyanti vipācenti– ‘abhayūvarā ime samaṇā sakyaputtiyā, nayime labbhā kiñci kātuŋ. Kathañhi nāma samaṇā sakyaputtiyā kārabhedakaŋ coraŋ pabbājessantī’ ti. Bhagavato etamatthaŋ ārocesuŋ. Na, bhikkhave, kārabhedako coro pabbājetabbo. Yo pabbājeyya, āpatti dukkaṭassāti.

Kārabhedakacoravatthu niṭṭhitaŋ.

30. Likhitakacoravatthu
93. Tena kho pana samayena aññataro puriso corikaŋ katvā palāyitvā bhikkhūsu pabbajito hoti. So ca rañño antepure likhito hoti– yattha passati, tattha hantabboti. Manussā passitvā evamāhaŋsu– ‘ayaŋ so likhitako coro. Handa, naŋ hanāmā’ ti. Ekacce evamāhaŋsu– ‘māyyo, evaŋ avacuttha. Anuññātaŋ raññā māgadhena seniyena bimbisārena ‘ye samaṇesu sakyaputtiyesu pabbajanti, na te labbhā kiñci kātuŋ, svākkhāto dhammo, carantu brahmacariyaŋ sammā dukkhassa antakiriyāyā’ ti. Manussā ujjhāyanti khiyyanti vipācenti– ‘abhayūvarā (p. 106) ime samaṇā sakyaputtiyā, nayime labbhā kiñci kātuŋ. Kathañhi nāma samaṇā sakyaputtiyā likhitakaŋ coraŋ pabbājessantī’ ti. Bhagavato etamatthaŋ ārocesuŋ. Na, bhikkhave, likhitako coro pabbājetabbo. Yo pabbājeyya, āpatti dukkaṭassāti.

Likhitakacoravatthu niṭṭhitaŋ.

31. Kasāhatavatthu
94. Tena kho pana samayena aññataro puriso kasāhato katadaṇḍakammo bhikkhūsu pabbajito hoti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā kasāhataŋ katadaṇḍakammaŋ pabbājessantī’ ti. Bhagavato etamatthaŋ ārocesuŋ. Na bhikkhave, kasāhato katadaṇḍakammo pabbājetabbo. Yo pabbājeyya, āpatti dukkaṭassāti.

Kasāhatavatthu niṭṭhitaŋ.

32. Lakkhaṇāhatavatthu
95. Tena kho pana samayena aññataro puriso lakkhaṇāhato katadaṇḍakammo bhikkhūsu pabbajito hoti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā lakkhaṇāhataŋ katadaṇḍakammaŋ pabbājessantī’ ti. Bhagavato etamatthaŋ ārocesuŋ. Na, bhikkhave, lakkhaṇāhato katadaṇḍakammo pabbājetabbo. Yo pabbājeyya, āpatti dukkaṭassāti.

Lakkhaṇāhatavatthu niṭṭhitaŋ.

33. Iṇāyikavatthu
96. Tena kho pana samayena aññataro puriso iṇāyiko palāyitvā bhikkhūsu pabbajito hoti. Dhaniyā passitvā evamāhaŋsu– ‘ayaŋ so amhākaŋ iṇāyiko. Handa, naŋ nemā’ ti. Ekacce evamāhaŋsu– ‘māyyo, evaŋ avacuttha. Anuññātaŋ raññā māgadhena seniyena bimbisārena– ‘ye samaṇesu sakyaputtiyesu pabbajanti, na te labbhā kiñci kātuŋ; svākkhāto dhammo, carantu brahmacariyaŋ sammā dukkhassa antakiriyāyā’ ti. Manussā ujjhāyanti khiyyanti vipācenti– ‘abhayūvarā ime samaṇā sakyaputtiyā. Nayime labbhā kiñci kātuŋ. Kathañhi nāma samaṇā sakyaputtiyā iṇāyikaŋ pabbājessantī’ ti. Bhagavato etamatthaŋ ārocesuŋ (p. 107) Na, bhikkhave, iṇāyiko pabbājetabbo. Yo pabbājeyya, āpatti dukkaṭassāti.

Iṇāyikavatthu niṭṭhitaŋ.

34. Dāsavatthu
97. Tena kho pana samayena aññataro dāso palāyitvā bhikkhūsu pabbajito hoti. Ayyakā passitvā evamāhaŋsu– ‘ayaŋ so amhākaŋ dāso. Handa, naŋ nemā’ ti. Ekacce evamāhaŋsu– ‘māyyo, evaŋ avacuttha, anuññātaŋ raññā māgadhena seniyena bimbisārena ‘ye samaṇesu sakyaputtiyesu pabbajanti, na te labbhā kiñci kātuŋ, svākkhāto dhammo, carantu brahmacariyaŋ sammā dukkhassa antakiriyāyā’ ti. Manussā ujjhāyanti khiyyanti vipācenti– ‘abhayūvarā ime samaṇā sakyaputtiyā, nayime labbhā kiñci kātuŋ. Kathañhi nāma samaṇā sakyaputtiyā dāsaŋ pabbājessantī’ ti. Bhagavato etamatthaŋ ārocesuŋ. Na, bhikkhave, dāso pabbājetabbo. Yo pabbājeyya, āpatti dukkaṭassāti.

Dāsavatthu niṭṭhitaŋ.

35. Kammārabhaṇḍuvatthu
98. Tena kho pana samayena aññataro kammārabhaṇḍu mātāpitūhi saddhiŋ bhaṇḍitvā ārāmaŋ gantvā bhikkhūsu pabbajito hoti. Atha kho tassa kammārabhaṇḍussa mātāpitaro taŋ kammārabhaṇḍuŋ vicinantā ārāmaŋ gantvā bhikkhū pucchiŋsu– ‘api, bhante, evarūpaŋ dārakaŋ passeyyāthā’ ti? Bhikkhū ajānaŋyeva āhaŋsu– ‘na jānāmā’ ti, apassaŋyeva āhaŋsu– ‘na passāmā’ ti. Atha kho tassa kammārabhaṇḍussa mātāpitaro taŋ kammārabhaṇḍuŋ vicinantā bhikkhūsu pabbajitaŋ disvā ujjhāyanti khiyyanti vipācenti– ‘alajjino ime samaṇā sakyaputtiyā, dussīlā musāvādino. Jānaŋyeva āhaŋsu– “na jānāmā” ti, passaŋyeva āhaŋsu– “na passāmā” ti. Ayaŋ dārako bhikkhūsu pabbajito’ ti. Assosuŋ kho bhikkhū tassa kammārabhaṇḍussa mātāpitūnaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Anujānāmi, bhikkhave, sanghaŋ apaloketuŋ bhaṇḍukammāyāti.

Kammārabhaṇḍuvatthu niṭṭhitaŋ.

36. Upālidārakavatthu
99. Tena (p. 108) kho pana samayena rājagahe sattarasavaggiyā dārakā sahāyakā honti. Upālidārako tesaŋ pāmokkho hoti. Atha kho upālissa mātāpitūnaŋ etadahosi– ‘kena nu kho upāyena upāli amhākaŋ accayena sukhañca jīveyya, na ca kilameyyā’ ti? Atha kho upālissa mātāpitūnaŋ etadahosi– ‘sace kho upāli lekhaŋ sikkheyya, evaŋ kho upāli amhākaŋ accayena sukhañca jīveyya, na ca kilameyyā’ ti. Atha kho upālissa mātāpitūnaŋ etadahosi– ‘sace kho upāli lekhaŋ sikkhissati, anguliyo dukkhā bhavissanti. Sace kho upāli gaṇanaŋ sikkheyya, evaŋ kho upāli amhākaŋ accayena sukhañca jīveyya, na ca kilameyyā’ ti. Atha kho upālissa mātāpitūnaŋ etadahosi– ‘sace kho upāli gaṇanaŋ sikkhissati, urassa dukkho bhavissati. Sace kho upāli rūpaŋ sikkheyya, evaŋ kho upāli amhākaŋ accayena sukhañca jīveyya, na ca kilameyyā’ ti. Atha kho upālissa mātāpitūnaŋ etadahosi– ‘sace kho upāli rūpaŋ sikkhissati, akkhīni dukkhā bhavissanti. Ime kho samaṇā sakyaputtiyā sukhasīlā sukhasamācārā, subhojanāni bhuñjitvā nivātesu sayanesu sayanti Sace kho upāli samaṇesu sakyaputtiyesu pabbajeyya, evaŋ kho upāli amhākaŋ accayena sukhañca jīveyya, na ca kilameyyā’ ti.

Assosi kho upālidārako mātāpitūnaŋ imaŋ kathāsallāpaŋ. Atha kho upālidārako yena te dārakā tenupasankami, upasankamitvā te dārake etadavoca– ‘etha mayaŋ, ayyā, samaṇesu sakyaputtiyesu pabbajissāmā’ ti. ‘Sace kho tvaŋ, ayya, pabbajissasi, evaŋ mayampi pabbajissāmā’ ti. Atha kho te dārakā ekamekassa mātāpitaro upasankamitvā etadavocuŋ– ‘anujānātha maŋ agārasmā anāgāriyaŋ pabbajjāyā’ ti. Atha kho tesaŋ dārakānaŋ mātāpitaro– ‘sabbepime dārakā samānacchandā kalyāṇādhippāyā’ ti– anujāniŋsu. Te bhikkhū upasankamitvā pabbajjaŋ yāciŋsu. Te bhikkhū pabbājesuŋ upasampādesuŋ Te rattiyā paccūsasamayaŋ paccuṭṭhāya rodanti– ‘yāguŋ detha, bhattaŋ detha, khādanīyaŋ dethā’ ti. Bhikkhū evamāhaŋsu– ‘āgametha, āvuso, yāva ratti vibhāyati. Sace yāgu bhavissati (p. 109) pivissatha, sace bhattaŋ bhavissati bhuñjissatha, sace khādanīyaŋ bhavissati khādissatha; no ce bhavissati yāgu vā bhattaŋ vā khādanīyaŋ vā, piṇḍāya caritvā bhuñjissathā’ ti. Evampi kho te bhikkhū bhikkhūhi vuccamānā rodantiyeva ‘yāguŋ detha, bhattaŋ detha, khādanīyaŋ dethā’ ti; senāsanaŋ uhadantipi ummihantipi.

Assosi kho bhagavā rattiyā paccūsasamayaŋ paccuṭṭhāya dārakasaddaŋ. Sutvāna āyasmantaŋ ānandaŋ āmantesi– ‘kiŋ nu kho so, ānanda, dārakasaddo’ ti? Atha kho āyasmā ānando bhagavato etamatthaŋ ārocesi …pe… ‘saccaŋ kira, bhikkhave, bhikkhū jānaŋ ūnavīsativassaŋ puggalaŋ upasampādentī’ ti? ‘Saccaŋ, bhagavā’ ti. Vigarahi buddho bhagavā …pe… ‘kathañhi nāma te, bhikkhave, moghapurisā jānaŋ ūnavīsativassaŋ puggalaŋ upasampādessanti. Ūnavīsativasso, bhikkhave, puggalo akkhamo hoti sītassa uṇhassa jighacchāya pipāsāya ḍaŋsamakasavātātapasarīsapasamphassānaŋ duruttānaŋ durāgatānaŋ vacanapathānaŋ uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaṭukānaŋ asātānaŋ amanāpānaŋ pāṇaharānaŋ anadhivāsakajātiko hoti. Vīsativassova kho, bhikkhave, puggalo khamo hoti sītassa uṇhassa jighacchāya pipāsāya ḍaŋsamakasavātātapasarīsapasamphassānaŋ duruttānaŋ durāgatānaŋ vacanapathānaŋ, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaṭukānaŋ asātānaŋ amanāpānaŋ pāṇaharānaŋ adhivāsakajātiko hoti. Netaŋ, bhikkhave, appasannānaŋ vā pasādāya, pasannānaŋ vā bhiyyobhāvāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, jānaŋ ūnavīsativasso puggalo upasampādetabbo. Yo upasampādeyya, yathādhammo kāretabbo’ ti.

Upālidārakavatthu niṭṭhitaŋ.

37. Ahivātakarogavatthu
100. Tena kho pana samayena aññataraŋ kulaŋ ahivātakarogena kālankataŋ hoti. Tassa pitāputtakā sesā honti. Te bhikkhūsu pabbajitvā ekatova piṇḍāya caranti. Atha kho so dārako pituno bhikkhāya dinnāya upadhāvitvā etadavoca– ‘mayhampi, tāta, dehi; mayhampi tāta, dehī’ ti. Manussā ujjhāyanti khiyyanti vipācenti– ‘abrahmacārino ime samaṇā sakyaputtiyā. Ayampi dārako bhikkhuniyā jāto’ ti. Assosuŋ kho bhikkhū tesaŋ manussānaŋ ujjhāyantānaŋ (p. 110) khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Na, bhikkhave, ūnapannarasavasso dārako pabbājetabbo. Yo pabbājeyya, āpatti dukkaṭassāti.

Tena kho pana samayena āyasmato ānandassa upaṭṭhākakulaŋ saddhaŋ pasannaŋ ahivātakarogena kālankataŋ hoti, dve ca dārakā sesā honti. Te porāṇakena āciṇṇakappena bhikkhū passitvā upadhāvanti. Bhikkhū apasādenti. Te bhikkhūhi apasādiyamānā rodanti. Atha kho āyasmato ānandassa etadahosi– ‘bhagavatā paññattaŋ “na ūnapannarasavasso dārako pabbājetabbo” ti. Ime ca dārakā ūnapannarasavassā. Kena nu kho upāyena ime dārakā na vinasseyyun’ ti? Atha kho āyasmā ānando bhagavato etamatthaŋ ārocesi. Ussahanti pana te, ānanda, dārakā kāke uḍḍāpetunti? Ussahanti, bhagavāti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ūnapannarasavassaŋ dārakaŋ kākuḍḍepakaŋ pabbājetun’ ti.

Ahivātakarogavatthu niṭṭhitaŋ.

38. Kaṇṭakavatthu
101. Tena kho pana samayena āyasmato upanandassa sakyaputtassa dve sāmaṇerā honti– kaṇṭako ca mahako ca. Te aññamaññaŋ dūsesuŋ. Bhikkhū ujjhāyanti khiyyanti vipācenti– ‘kathañhi nāma sāmaṇerā evarūpaŋ anācāraŋ ācarissantī’ ti. Bhagavato etamatthaŋ ārocesuŋ. Na, bhikkhave, ekena dve sāmaṇerā upaṭṭhāpetabbā. Yo upaṭṭhāpeyya, āpatti dukkaṭassāti.

Kaṇṭakavatthu niṭṭhitaŋ.

39. Āhundarikavatthu
102. Tena kho pana samayena bhagavā tattheva rājagahe vassaŋ vasi, tattha hemantaŋ, tattha gimhaŋ. Manussā ujjhāyanti khiyyanti vipācenti– ‘āhundarikā samaṇānaŋ sakyaputtiyānaŋ disā andhakārā, na imesaŋ disā pakkhāyantī’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Atha kho bhagavā āyasmantaŋ ānandaŋ āmantesi (p. 111) ‘gacchānanda, avāpuraṇaŋ ādāya anupariveṇiyaŋ bhikkhūnaŋ ārocehi– ‘icchatāvuso bhagavā dakkhiṇāgiriŋ cārikaŋ pakkamituŋ. Yassāyasmato attho, so āgacchatū’ ti. Evaŋ, bhante, ti kho āyasmā ānando bhagavato paṭissuṇitvā avāpuraṇaŋ ādāya anupariveṇiyaŋ bhikkhūnaŋ ārocesi– “icchatāvuso bhagavā dakkhiṇāgiriŋ cārikaŋ pakkamituŋ. Yassāyasmato attho, so āgacchatū”’ ti. Bhikkhū evamāhaŋsu– ‘bhagavatā, āvuso ānanda, paññattaŋ dasavassāni nissāya vatthuŋ, dasavassena nissayaŋ dātuŋ. Tattha ca no gantabbaŋ bhavissati, nissayo ca gahetabbo bhavissati, ittaro ca vāso bhavissati, puna ca paccāgantabbaŋ bhavissati, puna ca nissayo gahetabbo bhavissati. Sace amhākaŋ ācariyupajjhāyā gamissanti, mayampi gamissāma; no ce amhākaŋ ācariyupajjhāyā gamissanti, mayampi na gamissāma. Lahucittakatā no, āvuso ānanda, paññāyissatī’ ti. Atha kho bhagavā ogaṇena bhikkhusanghena dakkhiṇāgiriŋ cārikaŋ pakkāmi.

Āhundarikavatthu niṭṭhitaŋ.

40. Nissayamuccanakakathā
103. Atha kho bhagavā dakkhiṇāgirismiŋ yathābhirantaŋ viharitvā punadeva rājagahaŋ paccāgacchi. Atha kho bhagavā āyasmantaŋ ānandaŋ āmantesi– ‘kiŋ nu kho, ānanda, tathāgato ogaṇena bhikkhusanghena dakkhiṇāgiriŋ cārikaŋ pakkanto’ ti? Atha kho āyasmā ānando bhagavato etamatthaŋ ārocesi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, byattena bhikkhunā paṭibalena pañcavassāni nissāya vatthuŋ, abyattena yāvajīvaŋ.

‘Pañcahi bhikkhave, angehi samannāgatena bhikkhunā na anissitena vatthabbaŋ. Na asekkhena sīlakkhandhena samannāgato hoti na asekkhena samādhikkhandhena, na asekkhena paññākkhandhena na asekkhena vimuttikkhandhena na asekkhena vimuttiñāṇadassanakkhandhena samannāgato hoti– imehi kho, bhikkhave, pañcahangehi samannāgatena bhikkhunā na anissitena vatthabbaŋ.

‘Pañcahi (p. 112) bhikkhave, angehi samannāgatena bhikkhunā anissitena vatthabbaŋ. Asekkhena sīlakkhandhena samannāgato hoti asekkhena samādhikkhandhena. Asekkhena paññākkhandhena… asekkhena vimuttikkhandhena… asekkhena vimuttiñāṇadassanakkhandhena samannāgato hoti– imehi kho, bhikkhave, pañcahangehi samannāgatena bhikkhunā anissitena vatthabbaŋ.

‘Aparehipi, bhikkhave, pañcahangehi samannāgatena bhikkhunā na anissitena vatthabbaŋ. Assaddho hoti, ahiriko hoti, anottappī hoti, kusīto hoti, muṭṭhassati hoti– imehi kho, bhikkhave, pañcahangehi samannāgatena bhikkhunā na anissitena vatthabbaŋ.

‘Pañcahi, bhikkhave, angehi samannāgatena bhikkhunā anissitena vatthabbaŋ. Saddho hoti hirimā hoti, ottappī hoti, āraddhavīriyo hoti, upaṭṭhitassati hoti– imehi kho, bhikkhave, pañcahangehi samannāgatena bhikkhunā anissitena vatthabbaŋ.

‘Aparehipi, bhikkhave, pañcahangehi samannāgatena bhikkhunā na anissitena vatthabbaŋ. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti, appassuto hoti, duppañño hoti– imehi kho, bhikkhave, pañcahangehi samannāgatena bhikkhunā na anissitena vatthabbaŋ.

‘Pañcahi, bhikkhave, angehi samannāgatena bhikkhunā anissitena vatthabbaŋ. Na adhisīle sīlavipanno hoti, na ajjhācāre ācāravipanno hoti, na atidiṭṭhiyā diṭṭhivipanno hoti, bahussuto hoti, paññavā hoti– imehi kho, bhikkhave, pañcahangehi samannāgatena bhikkhunā anissitena vatthabbaŋ.

‘Aparehipi bhikkhave, pañcahangehi samannāgatena bhikkhunā na anissitena vatthabbaŋ. Āpattiŋ na jānāti, anāpattiŋ na jānāti, lahukaŋ āpattiŋ na jānāti, garukaŋ āpattiŋ na jānāti, ubhayāni kho panassa pātimokkhāni vitthārena na svāgatāni honti na suvibhattāni na suppavattīni na suvinicchitāni suttaso anubyañjanaso– imehi kho, bhikkhave, pañcahangehi samannāgatena bhikkhunā na anissitena vatthabbaŋ.

‘Pañcahi (p. 113) bhikkhave, angehi samannāgatena bhikkhunā anissitena vatthabbaŋ. Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso anubyañjanaso– imehi kho, bhikkhave, pañcahangehi samannāgatena bhikkhunā anissitena vatthabbaŋ.

‘Aparehipi, bhikkhave, pañcahangehi samannāgatena bhikkhunā na anissitena vatthabbaŋ. Āpattiŋ na jānāti, anāpattiŋ na jānāti, lahukaŋ āpattiŋ na jānāti, garukaŋ āpattiŋ na jānāti, ūnapañcavasso hoti– imehi kho, bhikkhave, pañcahangehi samannāgatena bhikkhunā na anissitena vatthabbaŋ.

‘Pañcahi bhikkhave, angehi samannāgatena bhikkhunā anissitena vatthabbaŋ. Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, pañcavasso vā hoti atireka pañcavasso vā– imehi kho, bhikkhave, pañcahangehi samannāgatena bhikkhunā anissitena vatthabbaŋ.

Nissayamuccanakakathā niṭṭhitā.

Pañcakadasavāro niṭṭhito.

104. ‘Chahi, bhikkhave, angehi samannāgatena bhikkhunā na anissitena vatthabbaŋ. Na asekkhena sīlakkhandhena samannāgato hoti, na asekkhena samādhikkhandhena, na asekkhena paññākkhandhena, na asekkhena vimuttikkhandhena, na asekkhena vimuttiñāṇadassanakkhandhena samannāgato hoti, ūnapañcavasso hoti– imehi kho, bhikkhave, chahangehi samannāgatena bhikkhunā na anissitena vatthabbaŋ.

‘Chahi, bhikkhave, angehi samannāgatena bhikkhunā anissitena vatthabbaŋ. Asekkhena sīlakkhandhena samannāgato hoti, asekkhena samādhikkhandhena, asekkhena paññākkhandhena, asekkhena vimuttikkhandhena, asekkhena vimuttiñāṇadassanakkhandhena samannāgato hoti, pañcavasso vā hoti atirekapañcavasso vā– imehi kho, bhikkhave, chahangehi samannāgatena bhikkhunā anissitena vatthabbaŋ.

‘Aparehipi (p. 114) bhikkhave, chahangehi samannāgatena bhikkhunā na anissitena vatthabbaŋ. Assaddho hoti, ahiriko hoti, anottappī hoti, kusīto hoti, muṭṭhassati hoti, ūnapañcavasso hoti– imehi kho, bhikkhave, chahangehi samannāgatena bhikkhunā na anissitena vatthabbaŋ.

‘Chahi, bhikkhave, angehi samannāgatena bhikkhunā anissitena vatthabbaŋ. Saddho hoti, hirimā hoti, ottappī hoti, āraddhavīriyo hoti, upaṭṭhitassati hoti, pañcavasso vā hoti atirekapañcavasso vā– imehi kho, bhikkhave, chahangehi samannāgatena bhikkhunā anissitena vatthabbaŋ.

‘Aparehipi, bhikkhave, chahangehi samannāgatena bhikkhunā na anissitena vatthabbaŋ. Adhisīle sīlavipanno hoti, ajjhācāre ācāravipanno hoti, atidiṭṭhiyā diṭṭhivipanno hoti, appassuto hoti, duppañño hoti, ūnapañcavasso hoti– imehi kho, bhikkhave, chahangehi samannāgatena bhikkhunā na anissitena vatthabbaŋ.

‘Chahi, bhikkhave, angehi samannāgatena bhikkhunā anissitena vatthabbaŋ. Na adhisīle sīlavipanno hoti, na ajjhācāre ācāravipanno hoti, na atidiṭṭhiyā diṭṭhivipanno hoti, bahussuto hoti, paññavā hoti, pañcavasso vā hoti atirekapañcavasso vā– imehi kho, bhikkhave, chahangehi samannāgatena bhikkhunā anissitena vatthabbaŋ.

‘Aparehipi, bhikkhave, chahangehi samannāgatena bhikkhunā na anissitena vatthabbaŋ. Āpattiŋ na jānāti, anāpattiŋ na jānāti, lahukaŋ āpattiŋ na jānāti, garukaŋ āpattiŋ na jānāti, ubhayāni kho panassa pātimokkhāni vitthārena na svāgatāni honti na suvibhattāni na suppavattīni na suvinicchitāni suttaso anubyañjanaso, ūnapañcavasso hoti– imehi kho, bhikkhave, chahangehi samannāgatena bhikkhunā na anissitena vatthabbaŋ.

‘Chahi, bhikkhave, angehi samannāgatena bhikkhunā anissitena vatthabbaŋ. Āpattiŋ jānāti, anāpattiŋ jānāti, lahukaŋ āpattiŋ jānāti, garukaŋ āpattiŋ jānāti, ubhayāni kho panassa pātimokkhāni vitthārena svāgatāni honti suvibhattāni suppavattīni suvinicchitāni suttaso (p. 115) anubyañjanaso, pañcavasso vā hoti atirekapañcavasso vā– imehi kho, bhikkhave, chahangehi samannāgatena bhikkhunā anissitena vatthabban’ ti.

Abhayūvarabhāṇavāro niṭṭhito aṭṭhamo.

Aṭṭhamabhāṇavāro.

41. Rāhulavatthu
105. Atha kho bhagavā rājagahe yathābhirantaŋ viharitvā yena kapilavatthu tena cārikaŋ pakkāmi. Anupubbena cārikaŋ caramāno yena kapilavatthu tadavasari. Tatra sudaŋ bhagavā sakkesu viharati kapilavatthusmiŋ nigrodhārāme. Atha kho bhagavā pubbaṇhasamayaŋ nivāsetvā pattacīvaramādāya yena suddhodanassa sakkassa nivesanaŋ tenupasankami, upasankamitvā paññatte āsane nisīdi. Atha kho rāhulamātā devī rāhulaŋ kumāraŋ etadavoca– ‘eso te, rāhula, pitā. Gacchassu, dāyajjaŋ yācāhī’ ti. Atha kho rāhulo kumāro yena bhagavā tenupasankami, upasankamitvā bhagavato purato, aṭṭhāsi– ‘sukhā te, samaṇa, chāyā’ ti. Atha kho bhagavā uṭṭhāyāsanā pakkāmi. Atha kho rāhulo kumāro bhagavantaŋ piṭṭhito piṭṭhito anubandhi– ‘dāyajjaŋ me, samaṇa, dehi; dāyajjaŋ me, samaṇa, dehī’ ti. Atha kho bhagavā āyasmantaŋ sāriputtaŋ āmantesi– ‘tena hi tvaŋ, sāriputta, rāhulaŋ kumāraŋ pabbājehī’ ti. ‘Kathāhaŋ, bhante, rāhulaŋ kumāraŋ pabbājemī’ ti? Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, tīhi saraṇagamanehi sāmaṇerapabbajjaŋ. Evañca pana, bhikkhave, pabbājetabbo– paṭhamaŋ kesamassuŋ ohārāpetvā kāsāyāni vatthāni acchādāpetvā ekaŋsaŋ uttarāsangaŋ kārāpetvā bhikkhūnaŋ pāde vandāpetvā ukkuṭikaŋ nisīdāpetvā añjaliŋ paggaṇhāpetvā evaŋ vadehīti vattabbo– buddhaŋ saraṇaŋ gacchāmi, dhammaŋ saraṇaŋ gacchāmi, sanghaŋ saraṇaŋ gacchāmi; dutiyampi buddhaŋ saraṇaŋ gacchāmi, dutiyampi dhammaŋ saraṇaŋ gacchāmi, dutiyampi sanghaŋ saraṇaŋ gacchāmi; tatiyampi buddhaŋ saraṇaŋ gacchāmi, tatiyampi (p. 116) dhammaŋ saraṇaŋ gacchāmi, tatiyampi sanghaŋ saraṇaŋ gacchāmīti. Anujānāmi, bhikkhave, imehi tīhi saraṇagamanehi sāmaṇerapabbajjan’ ti. Atha kho āyasmā sāriputto rāhulaŋ kumāraŋ pabbājesi.

Atha kho suddhodano sakko yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho suddhodano sakko bhagavantaŋ etadavoca– ‘ekāhaŋ, bhante, bhagavantaŋ varaŋ yācāmī’ ti. ‘Atikkantavarā kho, gotama, tathāgatā’ ti. ‘Yañca, bhante, kappati, yañca anavajjan’ ti. ‘Vadehi, gotamā’ ti. ‘Bhagavati me, bhante, pabbajite anappakaŋ dukkhaŋ ahosi, tathā nande, adhimattaŋ rāhule. Puttapemaŋ bhante, chaviŋ chindati, chaviŋ chetvā cammaŋ chindati, cammaŋ chetvā maŋsaŋ chindati, maŋsaŋ chetvā nhāruŋ chindati, nhāruŋ chetvā aṭṭhiŋ chindati, aṭṭhiŋ chetvā aṭṭhimiñjaŋ āhacca tiṭṭhati. Sādhu, bhante, ayyā ananuññātaŋ mātāpitūhi puttaŋ na pabbājeyyun’ ti. Atha kho bhagavā suddhodanaŋ sakkaŋ dhammiyā kathāya sandassesi samādapesi samuttejesi sampahaŋsesi. Atha kho suddhodano sakko bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, ananuññāto mātāpitūhi putto pabbājetabbo. Yo pabbājeyya, āpatti dukkaṭassā’ ti.

Atha kho bhagavā kapilavatthusmiŋ yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena āyasmato sāriputtassa upaṭṭhākakulaŋ āyasmato sāriputtassa santike dārakaŋ pāhesi– ‘imaŋ dārakaŋ thero pabbājetū’ ti. Atha kho āyasmato sāriputtassa etadahosi– ‘bhagavatā paññattaŋ “na ekena dve sāmaṇerā upaṭṭhāpetabbā” ti. Ayañca me rāhulo sāmaṇero. Kathaŋ nu kho mayā paṭipajjitabban’ ti? Bhagavato etamatthaŋ ārocesi. Anujānāmi, bhikkhave, byattena bhikkhunā paṭibalena ekena dve sāmaṇere upaṭṭhāpetuŋ, yāvatake (p. 117) vā pana ussahati ovadituŋ anusāsituŋ tāvatake upaṭṭhāpetunti.

Rāhulavatthu niṭṭhitaŋ.

42. Sikkhāpadakathā
106. Atha kho sāmaṇerānaŋ etadahosi– ‘kati nu kho amhākaŋ sikkhāpadāni, kattha ca amhehi sikkhitabban’ ti? Bhagavato etamatthaŋ ārocesuŋ …pe… anujānāmi, bhikkhave, sāmaṇerānaŋ dasa sikkhāpadāni, tesu ca sāmaṇerehi sikkhituŋ– pāṇātipātā veramaṇī, adinnādānā veramaṇī, abrahmacariyā veramaṇī, musāvādā veramaṇī, surāmerayamajjapamādaṭṭhānā veramaṇī, vikālabhojanā veramaṇī, naccagītavāditavisūkadassanā veramaṇī, mālāgandhavilepanadhāraṇamaṇḍanavibhūsanaṭṭhānā veramaṇī uccāsayanamahāsayanā veramaṇī, jātarūparajatapaṭiggahaṇā veramaṇī. Anujānāmi, bhikkhave, sāmaṇerānaŋ imāni dasa sikkhāpadāni, imesu ca sāmaṇerehi sikkhitunti.

Sikkhāpadakathā niṭṭhitā.

43. Daṇḍakammavatthu
107. Tena kho pana samayena sāmaṇerā bhikkhūsu agāravā appatissā asabhāgavuttikā viharanti. Bhikkhū ujjhāyanti khiyyanti vipācenti– ‘kathañhi nāma sāmaṇerā bhikkhūsu agāravā appatissā asabhāgavuttikā viharissantī’ ti. Bhagavato etamatthaŋ ārocesuŋ …pe… anujānāmi, bhikkhave, pañcahangehi samannāgatassa sāmaṇerassa daṇḍakammaŋ kātuŋ. Bhikkhūnaŋ alābhāya parisakkati, bhikkhūnaŋ anatthāya parisakkati, bhikkhūnaŋ avāsāya parisakkati, bhikkhū akkosati paribhāsati, bhikkhū bhikkhūhi bhedeti– anujānāmi, bhikkhave, imehi pañcahangehi samannāgatassa sāmaṇerassa daṇḍakammaŋ kātunti.

Atha kho bhikkhūnaŋ etadahosi– ‘kiŋ nu kho daṇḍakammaŋ kātabban’ ti? Bhagavato etamatthaŋ ārocesuŋ. Anujānāmi, bhikkhave, āvaraṇaŋ kātunti.

Tena kho pana samayena bhikkhū sāmaṇerānaŋ sabbaŋ sanghārāmaŋ āvaraṇaŋ karonti. Sāmaṇerā ārāmaŋ pavisituŋ alabhamānā pakkamantipi (p. 118) vibbhamantipi, titthiyesupi sankamanti. Bhagavato etamatthaŋ ārocesuŋ. Na, bhikkhave, sabbo sanghārāmo āvaraṇaŋ kātabbo. Yo kareyya, āpatti dukkaṭassa. Anujānāmi, bhikkhave, yattha vā vasati, yattha vā paṭikkamati, tattha āvaraṇaŋ kātunti.

Tena kho pana samayena bhikkhū sāmaṇerānaŋ mukhadvārikaŋ āhāraŋ āvaraṇaŋ karonti. Manussā yāgupānampi sanghabhattampi karontā sāmaṇere evaŋ vadenti– ‘etha, bhante, yāguŋ pivatha; etha, bhante, bhattaŋ bhuñjathā’ ti. Sāmaṇerā evaŋ vadenti– ‘nāvuso, labbhā. Bhikkhūhi āvaraṇaŋ katan’ ti. Manussā ujjhāyanti khiyyanti vipācenti– ‘kathañhi nāma bhadantā sāmaṇerānaŋ mukhadvārikaŋ āhāraŋ āvaraṇaŋ karissantī’ ti. Bhagavato etamatthaŋ ārocesuŋ. Na, bhikkhave, mukhadvāriko āhāro āvaraṇaŋ kātabbo. Yo kareyya, āpatti dukkaṭassāti.

Daṇḍakammavatthu niṭṭhitaŋ.

44. Anāpucchāvaraṇavatthu
108. Tena kho pana samayena chabbaggiyā bhikkhū upajjhāye anāpucchā sāmaṇerānaŋ āvaraṇaŋ karonti. Upajjhāyā gavesanti– kathaŋ nu kho amhākaŋ sāmaṇerā na dissantīti. Bhikkhū evamāhaŋsu– ‘chabbaggiyehi, āvuso, bhikkhūhi āvaraṇaŋ katan’ ti. Upajjhāyā ujjhāyanti khiyyanti vipācenti– ‘kathañhi nāma chabbaggiyā bhikkhū amhe anāpucchā amhākaŋ sāmaṇerānaŋ āvaraṇaŋ karissantī’ ti. Bhagavato etamatthaŋ ārocesuŋ. Na, bhikkhave, upajjhāye anāpucchā āvaraṇaŋ kātabbaŋ. Yo kareyya, āpatti dukkaṭassāti.

Anāpucchāvaraṇavatthu niṭṭhitaŋ.

45. Apalāḷanavatthu
Tena kho pana samayena chabbaggiyā bhikkhū therānaŋ bhikkhūnaŋ sāmaṇere apalāḷenti. Therā sāmaŋ dantakaṭṭhampi mukhodakampi gaṇhantā kilamanti (p. 119) Bhagavato etamatthaŋ ārocesuŋ. Na, bhikkhave, aññassa parisā apalāḷetabbā. Yo apalāḷeyya, āpatti dukkaṭassā ti.

Apalāḷanavatthu niṭṭhitaŋ.

46. Kaṇṭakasāmaṇeravatthu
Tena kho pana samayena āyasmato upanandassa sakyaputtassa kaṇṭako nāma sāmaṇero kaṇṭakiŋ nāma bhikkhuniŋ dūsesi. Bhikkhū ujjhāyanti khiyyanti vipācenti– ‘kathañhi nāma sāmaṇero evarūpaŋ anācāraŋ ācarissatī’ ti. Bhagavato etamatthaŋ ārocesuŋ. Anujānāmi, bhikkhave, dasahangehi samannāgataŋ sāmaṇeraŋ nāsetuŋ. Pāṇātipātī hoti, adinnādāyī hoti, abrahmacārī hoti, musāvādī hoti, majjapāyī hoti, buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati, micchādiṭṭhiko hoti, bhikkhunidūsako hoti– anujānāmi, bhikkhave, imehi dasahangehi samannāgataŋ sāmaṇeraŋ nāsetunti.

47. Paṇḍakavatthu
109. Tena kho pana samayena aññataro paṇḍako bhikkhūsu pabbajito hoti. So dahare dahare bhikkhū upasankamitvā evaŋ vadeti– ‘etha, maŋ āyasmanto dūsethā’ ti. Bhikkhū apasādenti– ‘nassa, paṇḍaka, vinassa, paṇḍaka, ko tayā attho’ ti. So bhikkhūhi apasādito mahante mahante moḷigalle sāmaṇere upasankamitvā evaŋ vadeti– ‘etha, maŋ āvuso dūsethā’ ti. Sāmaṇerā apasādenti– ‘nassa, paṇḍaka, vinassa, paṇḍaka, ko tayā attho’ ti. So sāmaṇerehi apasādito hatthibhaṇḍe assabhaṇḍe upasankamitvā evaŋ vadeti– ‘etha, maŋ, āvuso dūsethā’ ti. Hatthibhaṇḍā assabhaṇḍā dūsesuŋ. Te ujjhāyanti khiyyanti vipācenti– ‘paṇḍakā ime samaṇā sakyaputtiyā. Yepi imesaŋ na paṇḍakā, tepi ime paṇḍake dūsenti. Evaŋ ime sabbeva abrahmacārino’ ti. Assosuŋ kho bhikkhū tesaŋ hatthibhaṇḍānaŋ assabhaṇḍānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Paṇḍako, bhikkhave, anupasampanno na upasampādetabbo, upasampanno nāsetabboti.

48. Theyyasaŋvāsakavatthu
110. Tena (p. 120) kho pana samayena aññataro purāṇakulaputto khīṇakolañño sukhumālo hoti. Atha kho tassa purāṇakulaputtassa khīṇakolaññassa etadahosi– ‘ahaŋ kho sukhumālo, na paṭibalo anadhigataŋ vā bhogaŋ adhigantuŋ, adhigataŋ vā bhogaŋ phātiŋ kātuŋ. Kena nu kho ahaŋ upāyena sukhañca jīveyyaŋ, na ca kilameyyan’ ti? Atha kho tassa purāṇakulaputtassa khīṇakolaññassa etadahosi– ‘ime kho samaṇā sakyaputtiyā sukhasīlā sukhasamācārā, subhojanāni bhuñjitvā nivātesu sayanesu sayanti. Yaŋnūnāhaŋ sāmaŋ pattacīvaraŋ paṭiyādetvā kesamassuŋ ohāretvā kāsāyāni vatthāni acchādetvā ārāmaŋ gantvā bhikkhūhi saddhiŋ saŋvaseyyan’ ti. Atha kho so purāṇakulaputto khīṇakolañño sāmaŋ pattacīvaraŋ paṭiyādetvā kesamassuŋ ohāretvā kāsāyāni vatthāni acchādetvā ārāmaŋ gantvā bhikkhū abhivādeti. Bhikkhū evamāhaŋsu– ‘kativassosi tvaŋ, āvuso’ ti? Kiŋ etaŋ, āvuso, kativasso nāmāti? Ko pana te, āvuso, upajjhāyoti? Kiŋ etaŋ āvuso, upajjhāyo nāmāti? Bhikkhū āyasmantaŋ upāliŋ etadavocuŋ– ‘inghāvuso upāli, imaŋ pabbajitaŋ anuyuñjāhī’ ti. Atha kho so purāṇakulaputto khīṇakolañño āyasmatā upālinā anuyuñjiyamāno etamatthaŋ ārocesi. Āyasmā upāli bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. Theyyasaŋvāsako, bhikkhave, anupasampanno na upasampādetabbo, upasampanno nāsetabboti. Titthiyapakkantako, bhikkhave, anupasampanno na upasampādetabbo, upasampanno nāsetabboti.

49. Tiracchānagatavatthu
111. Tena kho pana samayena aññataro nāgo nāgayoniyā aṭṭīyati harāyati jigucchati. Atha kho tassa nāgassa etadahosi– ‘kena nu kho ahaŋ upāyena nāgayoniyā ca parimucceyyaŋ khippañca manussattaŋ paṭilabheyyan’ ti. Atha kho tassa nāgassa etadahosi– ‘ime kho samaṇā sakyaputtiyā dhammacārino samacārino brahmacārino saccavādino (p. 121) sīlavanto kalyāṇadhammā. Sace kho ahaŋ samaṇesu sakyaputtiyesu pabbajeyyaŋ, evāhaŋ nāgayoniyā ca parimucceyyaŋ, khippañca manussattaŋ paṭilabheyyan’ ti. Atha kho so nāgo māṇavakavaṇṇena bhikkhū upasankamitvā pabbajjaŋ yāci. Taŋ bhikkhū pabbājesuŋ, upasampādesuŋ. Tena kho pana samayena so nāgo aññatarena bhikkhunā saddhiŋ paccantime vihāre paṭivasati. Atha kho so bhikkhu rattiyā paccūsasamayaŋ paccuṭṭhāya ajjhokāse cankamati. Atha kho so nāgo tassa bhikkhuno nikkhante vissaṭṭho niddaŋ okkami. Sabbo vihāro ahinā puṇṇo, vātapānehi bhogā nikkhantā honti. Atha kho so bhikkhu vihāraŋ pavisissāmīti kavāṭaŋ paṇāmento addasa sabbaŋ vihāraŋ ahinā puṇṇaŋ, vātapānehi bhoge nikkhante, disvāna bhīto vissaramakāsi. Bhikkhū upadhāvitvā taŋ bhikkhuŋ etadavocuŋ– ‘kissa tvaŋ, āvuso, vissaramakāsī’ ti? ‘Ayaŋ, āvuso, sabbo vihāro ahinā puṇṇo, vātapānehi bhogā nikkhantā’ ti. Atha kho so nāgo tena saddena paṭibujjhitvā sake āsane nisīdi. Bhikkhū evamāhaŋsu– ‘kosi tvaŋ, āvuso’ ti? ‘Ahaŋ, bhante, nāgo’ ti. ‘Kissa pana tvaŋ, āvuso, evarūpaŋ akāsī’ ti? Atha kho so nāgo bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā taŋ nāgaŋ etadavoca– ‘tumhe khottha nāgā aviruḷhidhammā imasmiŋ dhammavinaye. Gaccha tvaŋ, nāga, tattheva cātuddase pannarase aṭṭhamiyā ca pakkhassa uposathaŋ upavasa, evaŋ tvaŋ nāgayoniyā ca parimuccissasi, khippañca manussattaŋ paṭilabhissasī’ ti. Atha kho so nāgo aviruḷhidhammo kirāhaŋ imasmiŋ dhammavinayeti dukkhī dummano assūni pavattayamāno vissaraŋ katvā pakkāmi. Atha kho bhagavā bhikkhū āmantesi– ‘dveme, bhikkhave, paccayā nāgassa sabhāvapātukammāya. Yadā ca sajātiyā methunaŋ dhammaŋ paṭisevati, yadā ca vissaṭṭho niddaŋ okkamati– ime kho, bhikkhave, dve paccayā nāgassa sabhāvapātukammāya Tiracchānagato, bhikkhave, anupasampanno na upasampādetabbo, upasampanno nāsetabbo’ ti.

50. Mātughātakavatthu
112. Tena kho pana samayena aññataro māṇavako mātaraŋ jīvitā voropesi. So tena pāpakena kammena aṭṭīyati harāyati jigucchati (p. 122) Atha kho tassa māṇavakassa etadahosi– ‘kena nu kho ahaŋ upāyena imassa pāpakassa kammassa nikkhantiŋ kareyyan’ ti? Atha kho tassa māṇavakassa etadahosi– ‘ime kho samaṇā sakyaputtiyā dhammacārino samacārino brahmacārino saccavādino sīlavanto kalyāṇadhammā. Sace kho ahaŋ samaṇesu sakyaputtiyesu pabbajeyyaŋ, evāhaŋ imassa pāpakassa kammassa nikkhantiŋ kareyyan’ ti. Atha kho so māṇavako bhikkhū upasankamitvā pabbajjaŋ yāci. Bhikkhū āyasmantaŋ upāliŋ etadavocuŋ– ‘pubbepi kho, āvuso upāli, nāgo māṇavakavaṇṇena bhikkhūsu pabbajito. Inghāvuso upāli, imaŋ māṇavakaŋ anuyuñjāhī’ ti. Atha kho so māṇavako āyasmatā upālinā anuyuñjīyamāno etamatthaŋ ārocesi. Āyasmā upāli bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ …pe… mātughātako, bhikkhave, anupasampanno na upasampādetabbo, upasampanno nāsetabboti.

51. Pitughātakavatthu
113. Tena kho pana samayena aññataro māṇavako pitaraŋ jīvitā voropesi. So tena pāpakena kammena aṭṭīyati harāyati jigucchati. Atha kho tassa māṇavakassa etadahosi ‘kena nu kho ahaŋ upāyena imassa pāpakassa kammassa nikkhantiŋ kareyyan’ ti. Atha kho tassa māṇavakassa etadahosi ‘ime kho samaṇā sakyaputtiyā dhammacārino samacārino brahmacārino saccavādino sīlavanto kalyāṇadhammā, sace kho ahaŋ samaṇesu sakyaputtiyesu pabbajeyyaŋ, evāhaŋ imassa pāpakassa kammassa nikkhantiŋ kareyyan’ ti. Atha kho so māṇavako bhikkhū upasankamitvā pabbajjaŋ yāci. Bhikkhū āyasmantaŋ upāliŋ etadavocuŋ– ‘pubbepi kho, āvuso upāli, nāgo māṇavakavaṇṇena bhikkhūsu pabbajito, inghāvuso, upāli, imaŋ māṇavakaŋ anuyuñjāhī’ ti. Atha kho so māṇavako āyasmatā upālinā anuyuñjīyamāno etamatthaŋ ārocesi. Āyasmā upāli bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. Pitughātako, bhikkhave, anupasampanno na upasampādetabbo, upasampanno nāsetabboti.

52. Arahantaghātakavatthu
114. Tena (p. 123) kho pana samayena sambahulā bhikkhū sāketā sāvatthiŋ addhānamaggappaṭipannā honti. Antarāmagge corā nikkhamitvā ekacce bhikkhū acchindiŋsu, ekacce bhikkhū haniŋsu. Sāvatthiyā rājabhaṭā nikkhamitvā ekacce core aggahesuŋ, ekacce corā palāyiŋsu. Ye te palāyiŋsu te bhikkhūsu pabbajiŋsu, ye te gahitā te vadhāya oniyyanti Addasaŋsu kho te palāyitvā pabbajitā te core vadhāya oniyyamāne, disvāna evamāhaŋsu– ‘sādhu kho mayaŋ palāyimhā, sacā ca mayaŋ gayheyyāma, mayampi evameva haññeyyāmā’ ti Bhikkhū evamāhaŋsu– ‘kiŋ pana tumhe, āvuso, akatthā’ ti? Atha kho te pabbajitā bhikkhūnaŋ etamatthaŋ ārocesuŋ. Bhikkhū bhagavato etamatthaŋ ārocesuŋ. Arahanto ete, bhikkhave, bhikkhū. Arahantaghātako, bhikkhave, anupasampanno na upasampādetabbo, upasampanno nāsetabboti.

53. Bhikkhunīdūsakavatthu
115. Tena kho pana samayena sambahulā bhikkhuniyo sāketā sāvatthiŋ addhānamaggappaṭipannā honti. Antarāmagge corā nikkhamitvā ekaccā bhikkhuniyo acchindiŋsu, ekaccā bhikkhuniyo dūsesuŋ. Sāvatthiyā rājabhaṭā nikkhamitvā ekacce core aggahesuŋ, ekacce corā palāyiŋsu. Ye te palāyiŋsu, te bhikkhūsu pabbajiŋsu. Ye te gahitā, te vadhāya oniyyanti. Addasaŋsu kho te palāyitvā pabbajitā te core vadhāya oniyyamāne, disvāna evamāhaŋsu ‘sādhu kho mayaŋ palāyimhā, sacā ca mayaŋ gayheyyāma, mayampi evameva haññeyyāmā’ ti. Bhikkhū evamāhaŋsu ‘kiŋ pana tumhe, āvuso, akatthā’ ti. Atha kho te pabbajitā bhikkhūnaŋ etamatthaŋ ārocesuŋ. Bhikkhū bhagavato etamatthaŋ ārocesuŋ. Bhikkhunidūsako, bhikkhave anupasampanno na upasampādetabbo, upasampanno nāsetabboti. Sanghabhedako, bhikkhave, anupasampanno na upasampādetabbo, upasampanno nāsetabboti. Lohituppādako, bhikkhave, anupasampanno na upasampādetabbo, upasampanno nāsetabboti.

54. Ubhatobyañjanakavatthu
116. Tena (p. 124) kho pana samayena aññataro ubhatobyañjanako bhikkhūsu pabbajito hoti. So karotipi kārāpetipi. Bhagavato etamatthaŋ ārocesuŋ. Ubhatobyañjanako, bhikkhave, anupasampanno na upasampādetabbo, upasampanno nāsetabboti.

55. Anupajjhāyakādivatthūni
117. Tena kho pana samayena bhikkhū anupajjhāyakaŋ upasampādenti. Bhagavato etamatthaŋ ārocesuŋ. Na, bhikkhave, anupajjhāyako upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū sanghena upajjhāyena upasampādenti. Bhagavato etamatthaŋ ārocesuŋ. Na, bhikkhave, sanghena upajjhāyena upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū gaṇena upajjhāyena upasampādenti. Bhagavato etamatthaŋ ārocesuŋ. Na, bhikkhave, gaṇena upajjhāyena upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū paṇḍakupajjhāyena upasampādenti …pe… theyyasaŋvāsakupajjhāyena upasampādenti …pe… titthiyapakkantakupajjhāyena upasampādenti …pe… tiracchānagatupajjhāyena upasampādenti …pe… mātughātakupajjhāyena upasampādenti …pe… pitughātakupajjhāyena upasampādenti …pe… arahantaghātakupajjhāyena upasampādenti …pe… bhikkhunidūsakupajjhāyena upasampādenti …pe… sanghabhedakupajjhāyena upasampādenti …pe… lohituppādakupajjhāyena upasampādenti …pe… ubhatobyañjanakupajjhāyena upasampādenti bhagavato etamatthaŋ ārocesuŋ. Na, bhikkhave, paṇḍakupajjhāyena upasampādetabbo …pe… na, bhikkhave, theyyasaŋvāsakupajjhāyena upasampādetabbo …pe… na, bhikkhave, titthiyapakkantakupajjhāyena upasampādetabbo …pe… na, bhikkhave, tiracchānagatupajjhāyena upasampādetabbo …pe… na, bhikkhave, mātughātakupajjhāyena upasampādetabbo …pe… na, bhikkhave, pitughātakupajjhāyena upasampādetabbo …pe… na, bhikkhave, arahantaghātakupajjhāyena upasampādetabbo …pe… na, bhikkhave, bhikkhunidūsakupajjhāyena upasampādetabbo (p. 125) …pe… na, bhikkhave, sanghabhedakupajjhāyena upasampādetabbo …pe… na, bhikkhave, lohituppādakupajjhāyena upasampādetabbo …pe… na, bhikkhave, ubhatobyañjanakupajjhāyena upasampādetabbo. Yo upasampādeyya, āpatti dukkaṭassāti.

56. Apattakādivatthu
118. Tena kho pana samayena bhikkhū apattakaŋ upasampādenti. Hatthesu piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. Na, bhikkhave, apattako upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū acīvarakaŋ upasampādenti Naggā piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. Na, bhikkhave, acīvarako upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū apattacīvarakaŋ upasampādenti. Naggā hatthesu piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. Na, bhikkhave, apattacīvarako upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū yācitakena pattena upasampādenti. Upasampanne pattaŋ paṭiharanti. Hatthesu piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. Na, bhikkhave, yācitakena pattena upasampādetabbo. Yo upasampādeyya, āpatti dukkaṭassāti.

Tena kho pana samayena bhikkhū yācitakena cīvarena upasampādenti. Upasampanne cīvaraŋ paṭiharanti. Naggā piṇḍāya caranti. Manussā ujjhāyanti khiyyanti vipācenti– seyyathāpi titthiyāti. Bhagavato etamatthaŋ ārocesuŋ. Na, bhikkhave, yācitakena cīvarena upasampādetabbo. Yo upasampādeyya, āpatti dukkaṭassāti.

Tena (p. 126) kho pana samayena bhikkhū yācitakena pattacīvarena upasampādenti. Upasampanne pattacīvaraŋ paṭiharanti. Naggā hatthesu piṇḍāya caranti. Manussā ujjhāyanti khiyyanti vipācenti seyyathāpi titthiyāti. Bhagavato etamatthaŋ ārocesuŋ. Na, bhikkhave, yācitakena pattacīvarena upasampādetabbo. Yo upasampādeyya, āpatti dukkaṭassāti.

Na-upasampādetabbekavīsativāro niṭṭhito.

57. Napabbājetabbadvattiŋsavāro
119. Tena kho pana samayena bhikkhū hatthacchinnaŋ pabbājenti …pe… pādacchinnaŋ pabbājenti …pe… hatthapādacchinnaŋ pabbājenti …pe… kaṇṇacchinnaŋ pabbājenti …pe… nāsacchinnaŋ pabbājenti …pe… kaṇṇanāsacchinnaŋ pabbājenti …pe… angulicchinnaŋ pabbājenti …pe… aḷacchinnaŋ pabbājenti …pe… kaṇḍaracchinnaŋ pabbājenti …pe… phaṇahatthakaŋ pabbājenti …pe… khujjaŋ pabbājenti …pe… vāmanaŋ pabbājenti …pe… galagaṇḍiŋ pabbājenti …pe… lakkhaṇāhataŋ pabbājenti …pe… kasāhataŋ pabbājenti …pe… likhitakaŋ pabbājenti …pe… sīpadiŋ pabbājenti …pe… pāparogiŋ pabbājenti …pe… parisadūsakaŋ pabbājenti …pe… kāṇaŋ pabbājenti …pe… kuṇiŋ pabbājenti …pe… khañjaŋ pabbājenti …pe… pakkhahataŋ pabbājenti …pe… chinniriyāpathaŋ pabbājenti …pe… jarādubbalaŋ pabbājenti …pe… andhaŋ pabbājenti …pe… mūgaŋ pabbājenti …pe… badhiraŋ pabbājenti …pe… andhamūgaŋ pabbājenti …pe… andhabadhiraŋ pabbājenti …pe… mūgabadhiraŋ pabbājenti …pe… andhamūgabadhiraŋ pabbājenti. Bhagavato etamatthaŋ ārocesuŋ …pe… na, bhikkhave, hatthacchinno pabbājetabbo …pe… na, bhikkhave, pādacchinno pabbājetabbo …pe… na, bhikkhave, hatthapādacchinno pabbājetabbo …pe… na, bhikkhave, kaṇṇacchinno pabbājetabbo …pe… na, bhikkhave, nāsacchinno pabbājetabbo …pe… na, bhikkhave, kaṇṇanāsacchinno pabbājetabbo …pe… na, bhikkhave, angulicchinno pabbājetabbo …pe… na, bhikkhave, aḷacchinno pabbājetabbo …pe… na, bhikkhave, kaṇḍaracchinno pabbājetabbo …pe… na, bhikkhave, phaṇahatthako pabbājetabbo …pe… na, bhikkhave, khujjo pabbājetabbo …pe… na, bhikkhave, vāmano pabbājetabbo …pe… na, bhikkhave, galagaṇḍī pabbājetabbo …pe… na, bhikkhave, lakkhaṇāhato (p. 127) pabbājetabbo …pe… na, bhikkhave, kasāhato pabbājetabbo …pe… na, bhikkhave, likhitako pabbājetabbo …pe… na, bhikkhave, sīpadī pabbājetabbo …pe… na, bhikkhave, pāparogī pabbājetabbo …pe… na, bhikkhave, parisadūsako pabbājetabbo …pe… na, bhikkhave, kāṇo pabbājetabbo …pe… na bhikkhave, kuṇī pabbājetabbo …pe… na, bhikkhave, khañjo pabbājetabbo …pe… na, bhikkhave, pakkhahato pabbājetabbo …pe… na, bhikkhave, chinniriyāpatho pabbājetabbo …pe… na, bhikkhave, jarādubbalo pabbājetabbo …pe… na, bhikkhave, andho pabbājetabbo …pe… na, bhikkhave, mūgo pabbājetabbo …pe… na, bhikkhave, badhiro pabbājetabbo …pe… na, bhikkhave, andhamūgo pabbājetabbo …pe… na, bhikkhave, andhabadhiro pabbājetabbo …pe… na, bhikkhave, mūgabadhiro pabbājetabbo …pe… na, bhikkhave, andhamūgabadhiro pabbājetabbo. Yo pabbājeyya, āpatti dukkaṭassāti.

Napabbājetabbadvattiŋsavāro niṭṭhito.

Dāyajjabhāṇavāro niṭṭhito navamo.

58. Alajjīnissayavatthūni
120. Tena kho pana samayena chabbaggiyā bhikkhū alajjīnaŋ nissayaŋ denti. Bhagavato etamatthaŋ ārocesuŋ. Na, bhikkhave, alajjīnaŋ nissayo dātabbo. Yo dadeyya, āpatti dukkaṭassāti.

Tena kho pana samayena bhikkhū alajjīnaŋ nissāya vasanti. Tepi nacirasseva alajjino honti pāpakābhikkhū. Bhagavato etamatthaŋ ārocesuŋ. Na, bhikkhave, alajjīnaŋ nissāya vatthabbaŋ. Yo vaseyya, āpatti dukkaṭassāti.

Atha kho bhikkhūnaŋ etadahosi– ‘bhagavatā paññattaŋ “na alajjīnaŋ nissayo dātabbo, na alajjīnaŋ nissāya vatthabban” ti. Kathaŋ nu kho mayaŋ jāneyyāma lajjiŋ vā alajjiŋ vā’ ti? Bhagavato etamatthaŋ ārocesuŋ. Anujānāmi, bhikkhave, catūhapañcāhaŋ āgametuŋ yāva bhikkhusabhāgataŋ jānāmīti.

59. Gamikādinissayavatthūni
121. Tena (p. 128) kho pana samayena aññataro bhikkhu kosalesu janapade addhānamaggappaṭipanno hoti. Atha kho tassa bhikkhuno etadahosi– ‘bhagavatā paññattaŋ “na anissitena vatthabban” ti. Ahañcamhi nissayakaraṇīyo addhānamaggappaṭipanno, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, addhānamaggappaṭipannena bhikkhunā nissayaŋ alabhamānena anissitena vatthunti.

Tena kho pana samayena dve bhikkhū kosalesu janapade addhānamaggappaṭipannā honti. Te aññataraŋ āvāsaŋ upagacchiŋsu. Tattha eko bhikkhu gilāno hoti. Atha kho tassa gilānassa bhikkhuno etadahosi ‘bhagavatā paññattaŋ “na anissitena vatthabban” ti. Ahañcamhi nissayakaraṇīyo gilāno, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, gilānena bhikkhunā nissayaŋ alabhamānena anissitena vatthunti.

Atha kho tassa gilānupaṭṭhākassa bhikkhuno etadahosi– ‘bhagavatā paññattaŋ “na anissitena vatthabban” ti. Ahañcamhi nissayakaraṇīyo, ayañca bhikkhu gilāno, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, gilānupaṭṭhākena bhikkhunā nissayaŋ alabhamānena yāciyamānena anissitena vatthunti.

Tena kho pana samayena aññataro bhikkhu araññe viharati. Tassa ca tasmiŋ senāsane phāsu hoti. Atha kho tassa bhikkhuno etadahosi– ‘bhagavatā paññattaŋ “na anissitena vatthabban” ti. Ahañcamhi nissayakaraṇīyo araññe viharāmi, mayhañca imasmiŋ senāsane phāsu hoti, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, āraññikena bhikkhunā phāsuvihāraŋ sallakkhentena nissayaŋ alabhamānena anissitena vatthuŋ– yadā patirūpo nissayadāyako āgacchissati, tadā tassa nissāya vasissāmīti.

60. Gottena anussāvanānujānanā
122. Tena (p. 129) kho pana samayena āyasmato mahākassapassa upasampadāpekkho hoti. Atha kho āyasmā mahākassapo āyasmato ānandassa santike dūtaŋ pāhesi– āgacchatu ānando imaŋ anussāvessatūti . Āyasmā ānando evamāha– ‘nāhaŋ ussahāmi therassa nāmaŋ gahetuŋ, garu me thero’ ti Bhagavato etamatthaŋ ārocesuŋ. Anujānāmi, bhikkhave, gottenapi anussāvetunti.

61. Dve-upasampadāpekkhādivatthu
123. Tena kho pana samayena āyasmato mahākassapassa dve upasampadāpekkhā honti. Te vivadanti– ahaŋ paṭhamaŋ upasampajjissāmi, ahaŋ paṭhamaŋ upasampajjissāmīti. Bhagavato etamatthaŋ ārocesuŋ. Anujānāmi, bhikkhave, dve ekānussāvane kātunti.

Tena kho pana samayena sambahulānaŋ therānaŋ upasampadāpekkhā honti. Te vivadanti– ahaŋ paṭhamaŋ upasampajjissāmi, ahaŋ paṭhamaŋ upasampajjissāmīti. Therā evamāhaŋsu– ‘handa, mayaŋ, āvuso, sabbeva ekānussāvane karomā’ ti. Bhagavato etamatthaŋ ārocesuŋ. Anujānāmi, bhikkhave, dve tayo ekānussāvane kātuŋ, tañca kho ekena upajjhāyena, na tveva nānupajjhāyenāti.

62. Gabbhavīsūpasampadānujānanā
124. Tena kho pana samayena āyasmā kumārakassapo gabbhavīso upasampanno ahosi. Atha kho āyasmato kumārakassapassa etadahosi– ‘bhagavatā paññattaŋ “na ūnavīsativasso puggalo upasampādetabbo” ti. Ahañcamhi gabbhavīso upasampanno. Upasampanno nu khomhi, nanu kho upasampanno’ ti? Bhagavato etamatthaŋ ārocesuŋ. Yaŋ, bhikkhave, mātukucchismiŋ paṭhamaŋ cittaŋ uppannaŋ, paṭhamaŋ viññāṇaŋ pātubhūtaŋ tadupādāya sāvassa jāti. Anujānāmi, bhikkhave, gabbhavīsaŋ upasampādetunti.

63. Upasampadāvidhi
125. Tena (p. 130) kho pana samayena upasampannā dissanti kuṭṭhikāpi gaṇḍikāpi kilāsikāpi sosikāpi apamārikāpi. Bhagavato etamatthaŋ ārocesuŋ. Anujānāmi, bhikkhave, upasampādentena terasa antarāyike dhamme pucchituŋ. Evañca pana, bhikkhave, pucchitabbo– ‘santi te evarūpā ābādhā– kuṭṭhaŋ, gaṇḍo, kilāso, soso, apamāro? Manussosi Purisosi? Bhujissosi? Aṇaṇosi? Nasi rājabhaṭo? Anuññātosi mātāpitūhi? Paripuṇṇavīsativassosi? Paripuṇṇaŋ te pattacīvaraŋ? Kiŋnāmosi? Konāmo te upajjhāyo’ ti?

Tena kho pana samayena bhikkhū ananusiṭṭhe upasampadāpekkhe antarāyike dhamme pucchanti. Upasampadāpekkhā vitthāyanti, mankū honti, na sakkonti vissajjetuŋ. Bhagavato etamatthaŋ ārocesuŋ. Anujānāmi, bhikkhave, paṭhamaŋ anusāsitvā pacchā antarāyike dhamme pucchitunti.

Tattheva sanghamajjhe anusāsanti. Upasampadāpekkhā tatheva vitthāyanti, mankū honti, na sakkonti vissajjetuŋ. Bhagavato etamatthaŋ ārocesuŋ. Anujānāmi, bhikkhave, ekamantaŋ anusāsitvā sanghamajjhe antarāyike dhamme pucchituŋ. Evañca pana, bhikkhave, anusāsitabbo–

126. Paṭhamaŋ upajjhaŋ gāhāpetabbo. Upajjhaŋ gāhāpetvā pattacīvaraŋ ācikkhitabbaŋ– ayaŋ te patto, ayaŋ sanghāṭi, ayaŋ uttarāsango, ayaŋ antaravāsako. Gaccha, amumhi okāse tiṭṭhāhīti.

Bālā abyattā anusāsanti. Duranusiṭṭhā upasampadāpekkhā vitthāyanti, mankū honti, na sakkonti vissajjetuŋ. Bhagavato etamatthaŋ ārocesuŋ. Na, bhikkhave, bālena abyattena anusāsitabbo. Yo anusāseyya, āpatti dukkaṭassa. Anujānāmi, bhikkhave, byattena bhikkhunā paṭibalena anusāsitunti.

Asammatā anusāsanti. Bhagavato etamatthaŋ ārocesuŋ. Na, bhikkhave, asammatena anusāsitabbo. Yo anusāseyya, āpatti dukkaṭassa. Anujānāmi (p. 131) bhikkhave, sammatena anusāsituŋ. Evañca pana, bhikkhave, sammannitabbo – attanā vā attānaŋ sammannitabbaŋ, parena vā paro sammannitabbo.

Kathañca attanāva attānaŋ sammannitabbaŋ? Byattena bhikkhunā paṭibalena sangho ñāpetabbo– ‘suṇātu me, bhante, sangho. Itthannāmo itthannāmassa āyasmato upasampadāpekkho. Yadi sanghassa pattakallaŋ, ahaŋ itthannāmaŋ anusāseyyan’ ti. Evaŋ attanāva attānaŋ sammannitabbaŋ.

Kathañca pana parena paro sammannitabbo? Byattena bhikkhunā paṭibalena sangho ñāpetabbo– ‘suṇātu me, bhante, sangho. Itthannāmo itthannāmassa āyasmato upasampadāpekkho. Yadi sanghassa pattakallaŋ, itthannāmo itthannāmaŋ anusāseyyā’ ti Evaŋ parena paro sammannitabbo.

Tena sammatena bhikkhunā upasampadāpekkho upasankamitvā evamassa vacanīyo– ‘suṇasi, itthannāma, ayaŋ te saccakālo bhūtakālo. Yaŋ jātaŋ taŋ sanghamajjhe pucchante santaŋ atthīti vattabbaŋ, asantaŋ natthī’ ti vattabbaŋ. Mā kho vitthāyi, mā kho manku ahosi. Evaŋ taŋ pucchissanti– ‘santi te evarūpā ābādhā– kuṭṭhaŋ, gaṇḍo, kilāso, soso, apamāro? Manussosi? Purisosi? Bhujissosi? Aṇaṇosi? Nasi rājabhaṭo? Anuññātosi mātāpitūhi? Paripuṇṇavīsativassosi? Paripuṇṇaŋ te pattacīvaraŋ? Kiŋnāmosi? Konāmo te upajjhāyo’ ti?

Ekato āgacchanti. Na, bhikkhave, ekato āgantabbaŋ. Anusāsakena paṭhamataraŋ āgantvā sangho ñāpetabbo– ‘suṇātu me, bhante, sangho. Itthannāmo itthannāmassa āyasmato upasampadāpekkho Anusiṭṭho so mayā. Yadi sanghassa pattakallaŋ, itthannāmo āgaccheyyā’ ti. Āgacchāhīti vattabbo.

Ekaŋsaŋ uttarāsangaŋ kārāpetvā bhikkhūnaŋ pāde vandāpetvā ukkuṭikaŋ nisīdāpetvā añjaliŋ paggaṇhāpetvā upasampadaŋ yācāpetabbo– ‘sanghaŋ, bhante, upasampadaŋ yācāmi. Ullumpatu maŋ, bhante, sangho anukampaŋ upādāya. Dutiyampi, bhante, sanghaŋ upasampadaŋ yācāmi. Ullumpatu maŋ, bhante, sangho anukampaŋ (p. 132) upādāya. Tatiyampi, bhante, sanghaŋ upasampadaŋ yācāmi. Ullumpatu maŋ bhante, sangho anukampaŋ upādāyā’ ti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ itthannāmo itthannāmassa āyasmato upasampadāpekkho. Yadi sanghassa pattakallaŋ, ahaŋ itthannāmaŋ antarāyike dhamme puccheyyan’ ti? Suṇasi, itthannāma, ayaŋ te saccakālo bhūtakālo. Yaŋ jātaŋ taŋ pucchāmi. Santaŋ atthīti vattabbaŋ, asantaŋ natthīti vattabbaŋ. Santi te evarūpā ābādhā– kuṭṭhaŋ gaṇḍo kileso soso apamāro, manussosi, purisosi, bhujissosi, aṇaṇosi, nasi rājabhaṭo, anuññātosi mātāpitūhi, paripuṇṇavīsativassosi, paripuṇṇaŋ te pattacīvaraŋ, kiŋnāmosi, konāmo te upajjhāyoti? Byattena bhikkhunā paṭibalena sangho ñāpetabbo–

127. ‘Suṇātu me, bhante, sangho. Ayaŋ itthannāmo itthannāmassa āyasmato upasampadāpekkho, parisuddho antarāyikehi dhammehi, paripuṇṇassa pattacīvaraŋ. Itthannāmo sanghaŋ upasampadaŋ yācati itthannāmena upajjhāyena. Yadi sanghassa pattakallaŋ, sangho itthannāmaŋ upasampādeyya itthannāmena upajjhāyena. Esā ñatti.

‘Suṇātu me, bhante, sangho. Ayaŋ itthannāmo itthannāmassa āyasmato upasampadāpekkho, parisuddho antarāyikehi dhammehi, paripuṇṇassa pattacīvaraŋ. Itthannāmo sanghaŋ upasampadaŋ yācati itthannāmena upajjhāyena. Sangho itthannāmaŋ upasampādeti itthannāmena upajjhāyena Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya.

‘Dutiyampi etamatthaŋ vadāmi– suṇātu me, bhante, sangho. Ayaŋ itthannāmo itthannāmassa āyasmato upasampadāpekkho, parisuddho antarāyikehi dhammehi, paripuṇṇassa pattacīvaraŋ. Itthannāmo sanghaŋ upasampadaŋ yācati itthannāmena upajjhāyena. Sangho itthannāmaŋ upasampādeti itthannāmena upajjhāyena. Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya.

‘Tatiyampi (p. 133) etamatthaŋ vadāmi– suṇātu me, bhante, sangho. Ayaŋ itthannāmo itthannāmassa āyasmato upasampadāpekkho, parisuddho antarāyikehi dhammehi, paripuṇṇassa pattacīvaraŋ. Itthannāmo sanghaŋ upasampadaŋ yācati itthannāmena upajjhāyena. Sangho itthannāmaŋ upasampādeti itthannāmena upajjhāyena. Yassāyasmato khamati itthannāmassa upasampadā itthannāmena upajjhāyena, so tuṇhassa; yassa nakkhamati, so bhāseyya.

‘Upasampanno sanghena itthannāmo itthannāmena upajjhāyena. Khamati sanghassa, tasmā tuṇhī, evametaŋ dhārayāmī’ ti.

Upasampadākammaŋ niṭṭhitaŋ.

64. Cattāro nissayā
128. Tāvadeva chāyā metabbā, utuppamāṇaŋ ācikkhitabbaŋ, divasabhāgo ācikkhitabbo, sangīti ācikkhitabbā cattāro nissayā ācikkhitabbā –

‘Piṇḍiyālopabhojanaŋ nissāya pabbajjā. Tattha te yāvajīvaŋ ussāho karaṇīyo. Atirekalābho– sanghabhattaŋ, uddesabhattaŋ, nimantanaŋ, salākabhattaŋ, pakkhikaŋ, uposathikaŋ, pāṭipadikaŋ.

‘Paŋsukūlacīvaraŋ nissāya pabbajjā. Tattha te yāvajīvaŋ ussāho karaṇīyo. Atirekalābho– khomaŋ, kappāsikaŋ, koseyyaŋ, kambalaŋ, sāṇaŋ, bhangaŋ.

‘Rukkhamūlasenāsanaŋ nissāya pabbajjā. Tattha te yāvajīvaŋ ussāho karaṇīyo. Atirekalābho– vihāro, aḍḍhayogo, pāsādo, hammiyaŋ, guhā.

‘Pūtimuttabhesajjaŋ nissāya pabbajjā. Tattha te yāvajīvaŋ ussāho karaṇīyo. Atirekalābho– sappi, navanītaŋ, telaŋ, madhu, phāṇitan’ ti.

Cattāro nissayā niṭṭhitā.

65. Cattāri akaraṇīyāni
129. Tena (p. 134) kho pana samayena bhikkhū aññataraŋ bhikkhuŋ upasampādetvā ekakaŋ ohāya pakkamiŋsu. So pacchā ekakova āgacchanto antarāmagge purāṇadutiyikāya samāgañchi. Sā evamāha– ‘kiŋdāni pabbajitosī’ ti? ‘Āma, pabbajitomhī’ ti. ‘Dullabho kho pabbajitānaŋ methuno dhammo; ehi, methunaŋ dhammaŋ paṭisevā’ ti. So tassā methunaŋ dhammaŋ paṭisevitvā cirena agamāsi. Bhikkhū evamāhaŋsu– ‘kissa tvaŋ, āvuso, evaŋ ciraŋ akāsī’ ti? Atha kho so bhikkhu bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ Anujānāmi, bhikkhave, upasampādetvā dutiyaŋ dātuŋ, cattāri ca akaraṇīyāni ācikkhituŋ–

‘Upasampannena bhikkhunā methuno dhammo na paṭisevitabbo, antamaso tiracchānagatāyapi. Yo bhikkhu methunaŋ dhammaŋ paṭisevati, assamaṇo hoti asakyaputtiyo. Seyyathāpi nāma puriso sīsacchinno abhabbo tena sarīrabandhanena jīvituŋ, evameva bhikkhu methunaŋ dhammaŋ paṭisevitvā assamaṇo hoti asakyaputtiyo. Taŋ te yāvajīvaŋ akaraṇīyaŋ.

‘Upasampannena bhikkhunā adinnaŋ theyyasankhātaŋ na ādātabbaŋ, antamaso tiṇasalākaŋ upādāya. Yo bhikkhu pādaŋ vā pādārahaŋ vā atirekapādaŋ vā adinnaŋ theyyasankhātaŋ ādiyati, assamaṇo hoti asakyaputtiyo. Seyyathāpi nāma paṇḍupalāso bandhanā pamutto abhabbo haritatthāya, evameva bhikkhu pādaŋ vā pādārahaŋ vā atirekapādaŋ vā adinnaŋ theyyasankhātaŋ ādiyitvā assamaṇo hoti asakyaputtiyo. Taŋ te yāvajīvaŋ akaraṇīyaŋ.

‘Upasampannena bhikkhunā sañcicca pāṇo jīvitā na voropetabbo, antamaso kunthakipillikaŋ upādāya. Yo bhikkhu sañcicca manussaviggahaŋ jīvitā voropeti, antamaso gabbhapātanaŋ upādāya, assamaṇo hoti asakyaputtiyo. Seyyathāpi nāma puthusilā dvedhā bhinnā appaṭisandhikā hoti, evameva bhikkhu sañcicca manussaviggahaŋ jīvitā voropetvā assamaṇo hoti asakyaputtiyo Taŋ te yāvajīvaŋ akaraṇīyaŋ.

‘Upasampannena (p. 135) bhikkhunā uttarimanussadhammo na ullapitabbo, antamaso “suññāgāre abhiramāmī” ti. Yo bhikkhu pāpiccho icchāpakato asantaŋ abhūtaŋ uttarimanussadhammaŋ ullapati jhānaŋ vā vimokkhaŋ vā samādhiŋ vā samāpattiŋ vā maggaŋ vā phalaŋ vā, assamaṇo hoti asakyaputtiyo. Seyyathāpi nāma tālo matthakacchinno abhabbo puna viruḷhiyā, evameva bhikkhu pāpiccho icchāpakato asantaŋ abhūtaŋ uttarimanussadhammaŋ ullapitvā assamaṇo hoti asakyaputtiyo. Taŋ te yāvajīvaŋ akaraṇīyan’ ti.

Cattāri akaraṇīyāni niṭṭhitāni.

66. Āpattiyā adassane ukkhittakavatthūni
130. Tena kho pana samayena aññataro bhikkhu āpattiyā adassane ukkhittako vibbhami. So puna paccāgantvā bhikkhū upasampadaŋ yāci. Bhagavato etamatthaŋ ārocesuŋ.

Idha pana, bhikkhave, bhikkhu āpattiyā adassane ukkhittako vibbhamati. So puna paccāgantvā bhikkhū upasampadaŋ yācati. So evamassa vacanīyo– ‘passissasi taŋ āpattin’ ti? Sacāhaŋ passissāmīti, pabbājetabbo. Sacāhaŋ na passissāmīti, na pabbājetabbo. Pabbājetvā vattabbo– ‘passissasi taŋ āpattin’ ti? Sacāhaŋ passissāmīti, upasampādetabbo. Sacāhaŋ na passissāmīti, na upasampādetabbo. Upasampādetvā vattabbo– ‘passissasi taŋ āpattin’ ti? Sacāhaŋ passissāmīti osāretabbo. Sacāhaŋ na passissāmīti, na osāretabbo. Osāretvā vattabbo– ‘passasi taŋ āpattin’ ti? Sace passati, iccetaŋ kusalaŋ. No ce passati, labbhamānāya sāmaggiyā puna ukkhipitabbo. Alabbhamānāya sāmaggiyā anāpatti sambhoge saŋvāse.

Idha pana, bhikkhave, bhikkhu āpattiyā appaṭikamme ukkhittako vibbhamati. So puna paccāgantvā bhikkhū upasampadaŋ yācati. So evamassa vacanīyo– ‘paṭikarissasi taŋ āpattin’ ti? Sacāhaŋ paṭikarissāmīti, pabbājetabbo Sacāhaŋ na paṭikarissāmīti, na pabbājetabbo. Pabbājetvā vattabbo– ‘paṭikarissasi (p. 136) taŋ āpattin’ ti? Sacāhaŋ paṭikarissāmīti, upasampādetabbo. Sacāhaŋ na paṭikarissāmīti, na upasampādetabbo. Upasampādetvā vattabbo– ‘paṭikarissasi taŋ āpattin’ ti? Sacāhaŋ paṭikarissāmīti, osāretabbo. Sacāhaŋ na paṭikarissāmīti, na osāretabbo. Osāretvā vattabbo– ‘paṭikarohi taŋ āpattin’ ti. Sace paṭikaroti, iccetaŋ kusalaŋ. No ce paṭikaroti labbhamānāya sāmaggiyā puna ukkhipitabbo. Alabbhamānāya sāmaggiyā anāpatti sambhoge saŋvāse.

Idha pana, bhikkhave, bhikkhu pāpikāya diṭṭhiyā appaṭinissagge ukkhittako vibbhamati. So puna paccāgantvā bhikkhū upasampadaŋ yācati. So evamassa vacanīyo– ‘paṭinissajjissasi taŋ pāpikaŋ diṭṭhin’ ti? Sacāhaŋ paṭinissajjissāmīti, pabbājetabbo. Sacāhaŋ na paṭinissajjissāmīti, na pabbājetabbo. Pabbājetvā vattabbo– ‘paṭinissajjissasi taŋ pāpikaŋ diṭṭhin’ ti? Sacāhaŋ paṭinissajjissāmīti, upasampādetabbo. Sacāhaŋ na paṭinissajjissāmīti, na upasampādetabbo. Upasampādetvā vattabbo– ‘paṭinissajjissasi taŋ pāpikaŋ diṭṭhin’ ti? Sacāhaŋ paṭinissajjissāmīti, osāretabbo. Sacāhaŋ na paṭinissajjissāmīti, na osāretabbo. Osāretvā vattabbo– ‘paṭinissajjehi taŋ pāpikaŋ diṭṭhin’ ti. Sace paṭinissajjati, iccetaŋ kusalaŋ. No ce paṭinissajjati, labbhamānāya sāmaggiyā puna ukkhipitabbo. Alabbhamānāya sāmaggiyā anāpatti sambhoge saŋvāseti.

Mahākhandhako paṭhamo.

67. Tassuddānaŋ
131. 
Vinayamhi mahatthesu, pesalānaŋ sukhāvahe;


Niggahānañca pāpicche, lajjīnaŋ paggahesu ca.


Sāsanādhāraṇe ceva, sabbaññujinagocare;


Anaññavisaye kheme, supaññatte asaŋsaye.


Khandhake vinaye ceva, parivāre ca mātike;


Yathātthakārī kusalo, paṭipajjati yoniso.


Yo (p. 137) gavaŋ na vijānāti, na so rakkhati gogaṇaŋ;


Evaŋ sīlaŋ ajānanto, kiŋ so rakkheyya saŋvaraŋ.


Pamuṭṭhamhi ca suttante, abhidhamme ca tāvade;


Vinaye avinaṭṭhamhi, puna tiṭṭhati sāsanaŋ.


Tasmā sangāhaṇāhetuŋ, uddānaŋ anupubbaso;


Pavakkhāmi yathāñāyaŋ, suṇātha mama bhāsato.


Vatthu nidānaŋ āpatti, nayā peyyālameva ca;


Dukkaraŋ taŋ asesetuŋ, nayato taŋ vijānathāti.


Bodhi rājāyatanañca, ajapālo sahampati;


Brahmā āḷāro udako, bhikkhu ca upako isi.


Koṇḍañño vappo bhaddiyo, mahānāmo ca assaji;


Yaso cattāro paññāsa, sabbe pesesi so disā.


Vatthu mārehi tiŋsā ca, uruvelaŋ tayo jaṭī;


Agyāgāraŋ mahārājā, sakko brahmā ca kevalā.


Paŋsukūlaŋ pokkharaṇī, silā ca kakudho silā;


Jambu ambo ca āmalo, pāripupphañca āhari.


Phāliyantu ujjalantu, vijjhāyantu ca kassapa;


Nimujjanti mukhī megho, gayā laṭṭhi ca māgadho.


Upatisso kolito ca, abhiññātā ca pabbajuŋ;


Dunnivatthā paṇāmanā, kiso lūkho ca brāhmaṇo.


Anācāraŋ ācarati, udaraŋ māṇavo gaṇo;


Vassaŋ bālehi pakkanto, dasa vassāni nissayo.


Na vattanti paṇāmetuŋ, bālā passaddhi pañca cha;


Yo so añño ca naggo ca, acchinnajaṭilasākiyo.


Magadhesu pañcābādhā, eko rājā ca anguli;


Māgadho ca anuññāsi, kārā likhi kasāhato.


Lakkhaṇā (p. 138) iṇā dāso ca, bhaṇḍuko upāli ahi;


Saddhaŋ kulaŋ kaṇṭako ca, āhundarikameva ca.


Vatthumhi dārako sikkhā, viharanti ca kiŋ nu kho;


Sabbaŋ mukhaŋ upajjhāye, apalāḷana kaṇṭako.


Paṇḍako theyyapakkanto, ahi ca mātarī pitā;


Arahantabhikkhunībhedā, ruhirena ca byañjanaŋ.


Anupajjhāyasanghena, gaṇapaṇḍakapattako;


Acīvaraŋ tadubhayaŋ, yācitenapi ye tayo.


Hatthā pādā hatthapādā, kaṇṇā nāsā tadūbhayaŋ;


Anguli-aḷakaṇḍaraŋ, phaṇaŋ khujjañca vāmanaŋ.


Galagaṇḍī lakkhaṇā ceva, kasā likhitasīpadī;


Pāpaparisadūsī ca, kāṇaŋ kuṇi tatheva ca.


Khañjaŋ pakkhahatañceva, sacchinna-iriyāpathaŋ;


Jarāndhamūgabadhiraŋ, andhamūgañca yaŋ tahiŋ.


Andhabadhiraŋ yaŋ vuttaŋ, mūgabadhirameva ca;


Andhamūgabadhirañca, alajjīnañca nissayaŋ.


Vatthabbañca tathāddhānaŋ, yācamānena lakkhaṇā;


Āgacchatu vivadanti, ekupajjhāyena kassapo.


Dissanti upasampannā, ābādhehi ca pīḷitā;


Ananusiṭṭhā vitthenti, tattheva anusāsanā.


Sanghepi ca atho bālā, asammatā ca ekato;


Ullumpatupasampadā, nissayo ekako tayoti.

Imamhi khandhake vatthūni ekasatañca dvāsattati.

Mahākhandhako niṭṭhito.

2. Uposathakkhandhako
68. Sannipātānujānanā
132. Tena (p. 139) samayena buddho bhagavā rājagahe viharati gijjhakūṭe pabbate. Tena kho pana samayena aññatitthiyā paribbājakā cātuddase pannarase aṭṭhamiyā ca pakkhassa sannipatitvā dhammaŋ bhāsanti. Te manussā upasankamanti dhammassavanāya. Te labhanti aññatitthiyesu paribbājakesu pemaŋ, labhanti pasādaŋ, labhanti aññatitthiyā paribbājakā pakkhaŋ. Atha kho rañño māgadhassa seniyassa bimbisārassa rahogatassa paṭisallīnassa evaŋ cetaso parivitakko udapādi– ‘etarahi kho aññatitthiyā paribbājakā cātuddase pannarase aṭṭhamiyā ca pakkhassa sannipatitvā dhammaŋ bhāsanti. Te manussā upasankamanti dhammassavanāya. Te labhanti aññatitthiyesu paribbājakesu pemaŋ, labhanti pasādaŋ, labhanti aññatitthiyā paribbājakā pakkhaŋ. Yaŋnūna ayyāpi cātuddase pannarase aṭṭhamiyā ca pakkhassa sannipateyyun’ ti. Atha kho rājā māgadho seniyo bimbisāro yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rājā māgadho seniyo bimbisāro bhagavantaŋ etadavoca– ‘idha mayhaŋ, bhante, rahogatassa paṭisallīnassa evaŋ cetaso parivitakko udapādi “etarahi kho aññatitthiyā paribbājakā cātuddase pannarase aṭṭhamiyā ca pakkhassa sannipatitvā dhammaŋ bhāsanti. Te manussā upasankamanti dhammassavanāya. Te labhanti aññatitthiyesu paribbājakesu pemaŋ, labhanti pasādaŋ, labhanti aññatitthiyā paribbājakā pakkhaŋ. Yaŋnūna ayyāpi cātuddase pannarase aṭṭhamiyā ca pakkhassa sannipateyyun” ti. Sādhu, bhante, ayyāpi cātuddase pannarase aṭṭhamiyā ca pakkhassa sannipateyyun’ ti. Atha kho bhagavā rājānaŋ māgadhaŋ seniyaŋ bimbisāraŋ dhammiyā kathāya sandassesi samādapesi samuttejesi sampahaŋsesi. Atha kho rājā māgadho seniyo bimbisāro bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi (p. 140) ‘anujānāmi, bhikkhave, cātuddase pannarase aṭṭhamiyā ca pakkhassa sannipatitun’ ti.

Tena kho pana samayena bhikkhū– bhagavatā anuññātā cātuddase pannarase aṭṭhamiyā ca pakkhassa sannipatitunti– cātuddase pannarase aṭṭhamiyā ca pakkhassa sannipatitvā tuṇhī nisīdanti. Te manussā upasankamanti dhammassavanāya. Te ujjhāyanti khiyyanti vipācenti– ‘kathañhi nāma samaṇā sakyaputtiyā cātuddase pannarase aṭṭhamiyā ca pakkhassa sannipatitvā tuṇhī nisīdissanti, seyyathāpi mūgasūkarā. Nanu nāma sannipatitehi dhammo bhāsitabbo’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, cātuddase pannarase aṭṭhamiyā ca pakkhassa sannipatitvā dhammaŋ bhāsitun’ ti.

69. Pātimokkhuddesānujānanā
133. Atha kho bhagavato rahogatassa paṭisallīnassa evaŋ cetaso parivitakko udapādi– ‘yaŋnūnāhaŋ yāni mayā bhikkhūnaŋ paññattāni sikkhāpadāni, tāni nesaŋ pātimokkhuddesaŋ anujāneyyaŋ. So nesaŋ bhavissati uposathakamman’ ti. Atha kho bhagavā sāyanhasamayaŋ paṭisallānā vuṭṭhito etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– idha mayhaŋ, bhikkhave, rahogatassa paṭisallīnassa evaŋ cetaso parivitakko udapādi “yaŋnūnāhaŋ yāni mayā bhikkhūnaŋ paññattāni sikkhāpadāni, tāni nesaŋ pātimokkhuddesaŋ anujāneyyaŋ. So nesaŋ bhavissati uposathakamman” ti. Anujānāmi, bhikkhave, pātimokkhaŋ uddisituŋ. Evañca pana, bhikkhave, uddisitabbaŋ. Byattena bhikkhunā paṭibalena sangho ñāpetabbo–

134. ‘Suṇātu me, bhante, sangho. Yadi sanghassa pattakallaŋ, sangho uposathaŋ kareyya, pātimokkhaŋ uddiseyya. Kiŋ sanghassa pubbakiccaŋ? Pārisuddhiŋ āyasmanto ārocetha Pātimokkhaŋ uddisissāmi. Taŋ sabbeva santā sādhukaŋ suṇoma manasi karoma. Yassa siyā āpatti (p. 141) so āvikareyya. Asantiyā āpattiyā tuṇhī bhavitabbaŋ. Tuṇhībhāvena kho panāyasmante parisuddhāti vedissāmi. Yathā kho pana paccekapuṭṭhassa veyyākaraṇaŋ hoti, evamevaŋ evarūpāya parisāya yāvatatiyaŋ anussāvitaŋ hoti. Yo pana bhikkhu yāvatatiyaŋ anussāviyamāne saramāno santiŋ āpattiŋ nāvikareyya, sampajānamusāvādassa hoti. Sampajānamusāvādo kho panāyasmanto antarāyiko dhammo vutto bhagavatā. Tasmā, saramānena bhikkhunā āpannena visuddhāpekkhena santī āpatti āvikātabbā; āvikatā hissa phāsu hotī’ ti.

135. Pātimokkhanti ādimetaŋ mukhametaŋ pamukhametaŋ kusalānaŋ dhammānaŋ. Tena vuccati pātimokkhanti. Āyasmantoti piyavacanametaŋ garuvacanametaŋ sagāravasappatissādhivacanametaŋ āyasmantoti. Uddisissāmīti ācikkhissāmi desessāmi paññapessāmi paṭṭhapessāmi vivarissāmi vibhajissāmi uttāniŋ karissāmi pakāsessāmi. Tanti pātimokkhaŋ vuccati. Sabbeva santāti yāvatikā tassā parisāya therā ca navā ca majjhimā ca, ete vuccanti sabbeva santāti. Sādhukaŋ suṇomāti aṭṭhiŋ katvā manasi katvā sabbacetasā samannāharāma. Manasi karomāti ekaggacittā avikkhittacittā avisāhaṭacittā nisāmema. Yassa siyā āpattīti therassa vā navassa vā majjhimassa vā, pañcannaŋ vā āpattikkhandhānaŋ aññatarā āpatti, sattannaŋ vā āpattikkhandhānaŋ aññatarā āpatti. So āvikareyyāti so deseyya, so vivareyya, so uttāniŋ kareyya, so pakāseyya sanghamajjhe vā gaṇamajjhe vā ekapuggale vā. Asantī nāma āpatti anajjhāpannā vā hoti, āpajjitvā vā vuṭṭhitā. Tuṇhī bhavitabbanti adhivāsetabbaŋ na byāharitabbaŋ. Parisuddhāti vedissāmīti jānissāmi dhāressāmi. Yathā kho pana paccekapuṭṭhassa veyyākaraṇaŋ hotīti yathā ekena eko puṭṭho byākareyya, evameva tassā parisāya jānitabbaŋ maŋ pucchatīti. Evarūpā nāma parisā bhikkhuparisā vuccati. Yāvatatiyaŋ anussāvitaŋ hotīti sakimpi anussāvitaŋ hoti, dutiyampi anussāvitaŋ hoti, tatiyampi anussāvitaŋ (p. 142) hoti. Saramānoti jānamāno sañjānamāno. Santī nāma āpatti ajjhāpannā vā hoti, āpajjitvā vā avuṭṭhitā. Nāvikareyyāti na deseyya, na vivareyya, na uttāniŋ kareyya, na pakāseyya sanghamajjhe vā gaṇamajjhe vā ekapuggale vā. Sampajānamusāvādassa hotīti. Sampajānamusāvāde kiŋ hoti? Dukkaṭaŋ hoti. Antarāyiko dhammo vutto bhagavatāti. Kissa antarāyiko? Paṭhamassa jhānassa adhigamāya antarāyiko, dutiyassa jhānassa adhigamāya antarāyiko, tatiyassa jhānassa adhigamāya antarāyiko, catutthassa jhānassa adhigamāya antarāyiko, jhānānaŋ vimokkhānaŋ samādhīnaŋ samāpattīnaŋ nekkhammānaŋ nissaraṇānaŋ pavivekānaŋ kusalānaŋ dhammānaŋ adhigamāya antarāyiko. Tasmāti tankāraṇā. Saramānenāti jānamānena sañjānamānena. Visuddhāpekkhenāti vuṭṭhātukāmena visujjhitukāmena. Santī nāma āpatti ajjhāpannā vā hoti, āpajjitvā vā avuṭṭhitā. Āvikātabbāti āvikātabbā sanghamajjhe vā gaṇamajjhe vā ekapuggale vā. Āvikatā hissa phāsu hotīti. Kissa phāsu hoti? Paṭhamassa jhānassa adhigamāya phāsu hoti, dutiyassa jhānassa adhigamāya phāsu hoti, tatiyassa jhānassa adhigamāya phāsu hoti, catutthassa jhānassa adhigamāya phāsu hoti, jhānānaŋ vimokkhānaŋ samādhīnaŋ samāpattīnaŋ nekkhammānaŋ nissaraṇānaŋ pavivekānaŋ kusalānaŋ dhammānaŋ adhigamāya phāsu hotīti.

136. Tena kho pana samayena bhikkhū– bhagavatā pātimokkhuddeso anuññātoti– devasikaŋ pātimokkhaŋ uddisanti. Bhagavato etamatthaŋ ārocesuŋ. Na, bhikkhave, devasikaŋ pātimokkhaŋ uddisitabbaŋ. Yo uddiseyya, āpatti dukkaṭassa. Anujānāmi, bhikkhave, uposathe pātimokkhaŋ uddisitunti.

Tena kho pana samayena bhikkhū– bhagavatā uposathe pātimokkhuddeso anuññātoti– pakkhassa tikkhattuŋ pātimokkhaŋ uddisanti, cātuddase pannarase aṭṭhamiyā ca pakkhassa. Bhagavato etamatthaŋ ārocesuŋ. Na, bhikkhave, pakkhassa tikkhattuŋ pātimokkhaŋ uddisitabbaŋ. Yo uddiseyya, āpatti dukkaṭassa. Anujānāmi, bhikkhave, sakiŋ pakkhassa cātuddase vā pannarase vā pātimokkhaŋ uddisitunti.

Tena (p. 143) kho pana samayena chabbaggiyā bhikkhū yathāparisāya pātimokkhaŋ uddisanti sakāya sakāya parisāya. Bhagavato etamatthaŋ ārocesuŋ. Na, bhikkhave, yathāparisāya pātimokkhaŋ uddisitabbaŋ sakāya sakāya parisāya. Yo uddiseyya, āpatti dukkaṭassa. Anujānāmi, bhikkhave, samaggānaŋ uposathakammanti.

Atha kho bhikkhūnaŋ etadahosi– ‘bhagavatā paññattaŋ “samaggānaŋ uposathakamman” ti. Kittāvatā nu kho sāmaggī hoti, yāvatā ekāvāso, udāhu sabbā pathavī’ ti? Bhagavato etamatthaŋ ārocesuŋ. Anujānāmi, bhikkhave, ettāvatā sāmaggī yāvatā ekāvāsoti.

70. Mahākappinavatthu
137. Tena kho pana samayena āyasmā mahākappino rājagahe viharati maddakucchimhi migadāye. Atha kho āyasmato mahākappinassa rahogatassa paṭisallīnassa evaŋ cetaso parivitakko udapādi– ‘gaccheyyaŋ vāhaŋ uposathaŋ na vā gaccheyyaŋ, gaccheyyaŋ vāhaŋ sanghakammaŋ na vā gaccheyyaŋ, atha khvāhaŋ visuddho paramāya visuddhiyā’ ti? Atha kho bhagavā āyasmato mahākappinassa cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– gijjhakūṭe pabbate antarahito maddakucchimhi migadāye āyasmato mahākappinassa sammukhe pāturahosi. Nisīdi bhagavā paññatte āsane. Āyasmāpi kho mahākappino bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ mahākappinaŋ bhagavā etadavoca– ‘nanu te, kappina, rahogatassa paṭisallīnassa evaŋ cetaso parivitakko udapādi– gaccheyyaŋ vāhaŋ uposathaŋ na vā gaccheyyaŋ, gaccheyyaŋ vāhaŋ sanghakammaŋ na vā gaccheyyaŋ, atha khvāhaŋ visuddho paramāya visuddhiyā’ ti? ‘Evaŋ, bhante’. ‘Tumhe ce brāhmaṇā uposathaŋ na sakkarissatha na garukarissatha na mānessatha na pūjessatha, atha ko carahi uposathaŋ sakkarissati garukarissati mānessati pūjessati? Gaccha tvaŋ, brāhmaṇa, uposathaŋ, mā no agamāsi. Gaccha tvaŋ sanghakammaŋ, mā no agamāsī’ ti. ‘Evaŋ, bhante’ ti kho āyasmā mahākappino (p. 144) bhagavato paccassosi. Atha kho bhagavā āyasmantaŋ mahākappinaŋ dhammiyā kathāya sandassetvā samādapetvā samuttejetvā sampahaŋsetvā– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– maddakucchimhi migadāye āyasmato mahākappinassa sammukhe antarahito gijjhakūṭe pabbate pāturahosi.

71. Sīmānujānanā
138. Atha kho bhikkhūnaŋ etadahosi– ‘bhagavatā paññattaŋ “ettāvatā sāmaggī yāvatā ekāvāso” ti, kittāvatā nu kho ekāvāso hotī’ ti? Bhagavato etamatthaŋ ārocesuŋ. Anujānāmi, bhikkhave, sīmaŋ sammannituŋ. Evañca pana, bhikkhave, sammannitabbā– paṭhamaŋ nimittā kittetabbā– pabbatanimittaŋ, pāsāṇanimittaŋ, vananimittaŋ, rukkhanimittaŋ, magganimittaŋ, vammikanimittaŋ, nadīnimittaŋ, udakanimittaŋ. Nimitte kittetvā byattena bhikkhunā paṭibalena sangho ñāpetabbo–

139. ‘Suṇātu me, bhante, sangho Yāvatā samantā nimittā kittitā. Yadi sanghassa pattakallaŋ, sangho etehi nimittehi sīmaŋ sammanneyya samānasaŋvāsaŋ ekuposathaŋ . Esā ñatti.

‘Suṇātu me, bhante, sangho. Yāvatā samantā nimittā kittitā. Sangho etehi nimittehi sīmaŋ sammannati samānasaŋvāsaŋ ekuposathaŋ. Yassāyasmato khamati etehi nimittehi sīmāya sammuti samānasaŋvāsāya ekuposathāya, so tuṇhassa; yassa nakkhamati, so bhāseyya. Sammatā sīmā sanghena etehi nimittehi samānasaŋvāsā ekuposathā. Khamati sanghassa, tasmā tuṇhī, evametaŋ dhārayāmī’ ti.

140. Tena kho pana samayena chabbaggiyā bhikkhū– bhagavatā sīmāsammuti anuññātāti– atimahatiyo sīmāyo sammannanti, catuyojanikāpi pañcayojanikāpi chayojanikāpi. Bhikkhū uposathaŋ āgacchantā uddissamānepi pātimokkhe āgacchanti, uddiṭṭhamattepi āgacchanti, antarāpi (p. 145) parivasanti. Bhagavato etamatthaŋ ārocesuŋ. Na, bhikkhave, atimahatī sīmā sammannitabbā, catuyojanikā vā pañcayojanikā vā chayojanikā vā. Yo sammanneyya, āpatti dukkaṭassa. Anujānāmi, bhikkhave, tiyojanaparamaŋ sīmaŋ sammannitunti.

Tena kho pana samayena chabbaggiyā bhikkhū nadīpārasīmaŋ sammannanti. Uposathaŋ āgacchantā bhikkhūpi vuyhanti, pattāpi vuyhanti cīvarānipi vuyhanti. Bhagavato etamatthaŋ ārocesuŋ. Na, bhikkhave, nadīpārasīmā sammannitabbā. Yo sammanneyya, āpatti dukkaṭassa. Anujānāmi, bhikkhave, yatthassa dhuvanāvā vā dhuvasetu vā, evarūpaŋ nadīpārasīmaŋ sammannitunti.

72. Uposathāgārakathā
141. Tena kho pana samayena bhikkhū anupariveṇiyaŋ pātimokkhaŋ uddisanti asanketena. Āgantukā bhikkhū na jānanti– ‘kattha vā ajjuposatho karīyissatī’ ti. Bhagavato etamatthaŋ ārocesuŋ. Na, bhikkhave, anupariveṇiyaŋ pātimokkhaŋ uddisitabbaŋ asanketena. Yo uddiseyya, āpatti dukkaṭassa. Anujānāmi, bhikkhave, uposathāgāraŋ sammannitvā uposathaŋ kātuŋ, yaŋ sangho ākankhati vihāraŋ vā aḍḍhayogaŋ vā pāsādaŋ vā hammiyaŋ vā guhaŋ vā. Evañca pana, bhikkhave, sammannitabbaŋ. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ vihāraŋ uposathāgāraŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ vihāraŋ uposathāgāraŋ sammannati. Yassāyasmato khamati itthannāmassa vihārassa uposathāgārassa sammuti, so tuṇhassa; yassa nakkhamati, so bhāseyya. Sammato sanghena itthannāmo vihāro uposathāgāraŋ. Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena aññatarasmiŋ āvāse dve uposathāgārāni sammatāni honti. Bhikkhū ubhayattha sannipatanti– ‘idha uposatho karīyissati, idha uposatho karīyissatī’ ti. Bhagavato etamatthaŋ ārocesuŋ (p. 146) Na, bhikkhave, ekasmiŋ āvāse dve uposathāgārāni sammannitabbāni. Yo sammanneyya, āpatti dukkaṭassa. Anujānāmi, bhikkhave, ekaŋ samūhanitvā ekattha uposathaŋ kātuŋ. Evañca pana, bhikkhave, samūhantabbaŋ. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ uposathāgāraŋ samūhaneyya . Esā ñatti.

‘Suṇātu me, bhante, sangho. Sangho itthannāmaŋ uposathāgāraŋ samūhanati. Yassāyasmato khamati itthannāmassa uposathāgārassa samugghāto, so tuṇhassa; yassa nakkhamati, so bhāseyya. Samūhataŋ sanghena itthannāmaŋ uposathāgāraŋ. Khamati sanghassa, tasmā tuṇhī, evametaŋ dhārayāmī’ ti.

73. Uposathappamukhānujānanā
142. Tena kho pana samayena aññatarasmiŋ āvāse atikhuddakaŋ uposathāgāraŋ sammataŋ hoti, tadahuposathe mahābhikkhusangho sannipatito hoti. Bhikkhū asammatāya bhūmiyā nisinnā pātimokkhaŋ assosuŋ. Atha kho tesaŋ bhikkhūnaŋ etadahosi ‘bhagavatā paññattaŋ “uposathāgāraŋ sammannitvā uposatho kātabbo” ti, mayañcamhā asammatāya bhūmiyā nisinno pātimokkhaŋ assumhā, kato nu kho amhākaŋ uposatho, akato nu kho’ ti. Bhagavato etamatthaŋ ārocesuŋ. Sammatāya vā, bhikkhave, bhūmiyā nisinnā asammatāya vā yato pātimokkhaŋ suṇāti, katovassa uposatho. Tena hi, bhikkhave, sangho yāva mahantaŋ uposathappamukhaŋ ākankhati, tāva mahantaŋ uposathappamukhaŋ sammannatu. Evañca pana, bhikkhave, sammannitabbaŋ. Paṭhamaŋ nimittā kittetabbā. Nimitte kittetvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yāvatā samantā nimittā kittitā. Yadi sanghassa pattakallaŋ, sangho etehi nimittehi uposathappamukhaŋ sammanneyya. Esā ñatti.

‘Suṇātu me, bhante, sangho. Yāvatā samantā nimittā kittitā. Sangho etehi nimittehi uposathappamukhaŋ sammannati. Yassāyasmato (p. 147) khamati etehi nimittehi uposathappamukhassa sammuti, so tuṇhassa; yassa nakkhamati, so bhāseyya. Sammataŋ sanghena etehi nimittehi uposathappamukhaŋ. Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena aññatarasmiŋ āvāse tadahuposathe navakā bhikkhū paṭhamataraŋ sannipatitvā– ‘na tāva therā āgacchantī’ ti– pakkamiŋsu. Uposatho vikāle ahosi. Bhagavato etamatthaŋ ārocesuŋ. Anujānāmi, bhikkhave, tadahuposathe therehi bhikkhūhi paṭhamataraŋ sannipatitunti.

Tena kho pana samayena rājagahe sambahulā āvāsā samānasīmā honti. Tattha bhikkhū vivadanti– ‘amhākaŋ āvāse uposatho karīyatu, amhākaŋ āvāse uposatho karīyatū’ ti. Bhagavato etamatthaŋ ārocesuŋ. Idha pana, bhikkhave, sambahulā āvāsā samānasīmā honti. Tattha bhikkhū vivadanti– ‘amhākaŋ āvāse uposatho karīyatu, amhākaŋ āvāse uposatho karīyatū’ ti. Tehi, bhikkhave, bhikkhūhi sabbeheva ekajjhaŋ sannipatitvā uposatho kātabbo. Yattha vā pana thero bhikkhu viharati, tattha sannipatitvā uposatho kātabbo, na tveva vaggena sanghena uposatho kātabbo. Yo kareyya, āpatti dukkaṭassāti.

74. Avippavāsasīmānujānanā
143. Tena kho pana samayena āyasmā mahākassapo andhakavindā rājagahaŋ uposathaŋ āgacchanto antarāmagge nadiŋ taranto manaŋ vūḷho ahosi, cīvarānissa allāni. Bhikkhū āyasmantaŋ mahākassapaŋ etadavocuŋ– ‘kissa te, āvuso, cīvarāni allānī’ ti? ‘Idhāhaŋ, āvuso, andhakavindā rājagahaŋ uposathaŋ āgacchanto antarāmagge nadiŋ taranto manamhi vūḷho. Tena me cīvarāni allānī’ ti. Bhagavato etamatthaŋ ārocesuŋ. Yā sā, bhikkhave, sanghena sīmā sammatā samānasaŋvāsā ekuposathā, sangho taŋ sīmaŋ ticīvarena avippavāsaŋ sammannatu. Evañca pana, bhikkhave, sammannitabbā. Byattena bhikkhunā paṭibalena sangho ñāpetabbo–

‘Suṇātu (p. 148) me, bhante, sangho. Yā sā sanghena sīmā sammatā samānasaŋvāsā ekuposathā, yadi sanghassa pattakallaŋ sangho taŋ sīmaŋ ticīvarena avippavāsaŋ sammanneyya. Esā ñatti.

‘Suṇātu me, bhante, sangho. Yā sā sanghena sīmā sammatā samānasaŋvāsā ekuposathā, sangho taŋ sīmaŋ ticīvarena avippavāsaŋ sammannati. Yassāyasmato khamati etissā sīmāya ticīvarena avippavāsāya sammuti, so tuṇhassa; yassa nakkhamati, so bhāseyya. Sammatā sā sīmā sanghena ticīvarena avippavāsā . Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena bhikkhū bhagavatā ticīvarena avippavāsasammuti anuññātāti antaraghare cīvarāni nikkhipanti. Tāni cīvarāni nassantipi ḍayhantipi undūrehipi khajjanti. Bhikkhū duccoḷā honti lūkhacīvarā. Bhikkhū evamāhaŋsu– ‘kissa tumhe, āvuso, duccoḷā lūkhacīvarā’ ti? ‘Idha mayaŋ, āvuso, bhagavatā ticīvarena avippavāsasammuti anuññātāti antaraghare cīvarāni nikkhipimhā Tāni cīvarāni naṭṭhānipi daḍḍhānipi, undūrehipi khāyitāni, tena mayaŋ duccoḷā lūkhacīvarā’ ti. Bhagavato etamatthaŋ ārocesuŋ. Yā sā, bhikkhave, sanghena sīmā sammatā samānasaŋvāsā ekuposathā, sangho taŋ sīmaŋ ticīvarena avippavāsaŋ sammannatu, ṭhapetvā gāmañca gāmūpacārañca. Evañca pana, bhikkhave, sammannitabbā. Byattena bhikkhunā paṭibalena sangho ñāpetabbo–

144. ‘Suṇātu me, bhante, sangho. Yā sā sanghena sīmā sammatā samānasaŋvāsā ekuposathā yadi sanghassa pattakallaŋ, sangho taŋ sīmaŋ ticīvarena avippavāsaŋ sammanneyya, ṭhapetvā gāmañca gāmūpacārañca. Esā ñatti.

‘Suṇātu me, bhante, sangho. Yā sā sanghena sīmā sammatā samānasaŋvāsā ekuposathā, sangho taŋ sīmaŋ ticīvarena avippavāsaŋ sammannati, ṭhapetvā gāmañca gāmūpacārañca. Yassāyasmato khamati etissā sīmāya ticīvarena avippavāsāya sammuti, ṭhapetvā gāmañca gāmūpacārañca, so tuṇhassa; yassa nakkhamati, so bhāseyya. Sammatā sā (p. 149) sīmā sanghena ticīvarena avippavāsā, ṭhapetvā gāmañca gāmūpacārañca. Khamati sanghassa, tasmā tuṇhī, evametaŋ dhārayāmī’ ti.

75. Sīmāsamūhanana
‘Sīmaŋ, bhikkhave, sammannantena paṭhamaŋ samānasaŋvāsasīmā sammannitabbā pacchā ticīvarena avippavāso sammannitabbo. Sīmaŋ, bhikkhave, samūhanantena paṭhamaŋ ticīvarena avippavāso samūhantabbo, pacchā samānasaŋvāsasīmā samūhantabbā. Evañca pana, bhikkhave, ticīvarena avippavāso samūhantabbo. Byattena bhikkhunā paṭibalena sangho ñāpetabbo–

145. ‘Suṇātu me, bhante, sangho. Yo so sanghena ticīvarena avippavāso sammato, yadi sanghassa pattakallaŋ, sangho taŋ ticīvarena avippavāsaŋ samūhaneyya. Esā ñatti.

‘Suṇātu me, bhante, sangho. Yo so sanghena ticīvarena avippavāso sammato, sangho taŋ ticīvarena avippavāsaŋ samūhanati. Yassāyasmato khamati etassa ticīvarena avippavāsassa samugghāto, so tuṇhassa; yassa nakkhamati, so bhāseyya. Samūhato so sanghena ticīvarena avippavāso. Khamati sanghassa, tasmā tuṇhī, evametaŋ dhārayāmī’ ti.

Evañca pana, bhikkhave, sīmā . Byattena bhikkhunā paṭibalena sangho ñāpetabbo–

146. ‘Suṇātu me, bhante, sangho. Yā sā sanghena sīmā sammatā samānasaŋvāsā ekuposathā yadi sanghassa pattakallaŋ, sangho taŋ sīmaŋ samūhaneyya samānasaŋvāsaŋ ekuposathaŋ. Esā ñatti.

‘Suṇātu me, bhante, sangho. Yā sā sanghena sīmā sammatā samānasaŋvāsā ekuposathā, sangho taŋ sīmaŋ samūhanati samānasaŋvāsaŋ ekuposathaŋ. Yassāyasmato khamati etissā sīmāya samānasaŋvāsāya ekuposathāya samugghāto, so tuṇhassa; yassa nakkhamati, so bhāseyya. Samūhatā sā sīmā sanghena samānasaŋvāsā ekuposathā. Khamati sanghassa, tasmā tuṇhī, evametaŋ dhārayāmī’ ti.

76. Gāmasīmādi
147. Asammatāya (p. 150) bhikkhave, sīmāya aṭṭhapitāya, yaŋ gāmaŋ vā nigamaŋ vā upanissāya viharati, yā tassa vā gāmassa gāmasīmā, nigamassa vā nigamasīmā, ayaŋ tattha samānasaŋvāsā ekuposathā. Agāmake ce, bhikkhave, araññe samantā sattabbhantarā, ayaŋ tattha samānasaŋvāsā ekuposathā. Sabbā, bhikkhave, nadī asīmā; sabbo samuddo asīmo; sabbo jātassaro asīmo. Nadiyā vā, bhikkhave, samudde vā jātassare vā yaŋ majjhimassa purisassa samantā udakukkhepā, ayaŋ tattha samānasaŋvāsā ekuposathāti.

148. Tena kho pana samayena chabbaggiyā bhikkhū sīmāya sīmaŋ sambhindanti. Bhagavato etamatthaŋ ārocesuŋ. Yesaŋ, bhikkhave, sīmā paṭhamaŋ sammatā tesaŋ taŋ kammaŋ dhammikaŋ akuppaŋ ṭhānārahaŋ. Yesaŋ, bhikkhave, sīmā pacchā sammatā tesaŋ taŋ kammaŋ adhammikaŋ kuppaŋ aṭṭhānārahaŋ. Na, bhikkhave, sīmāya sīmā sambhinditabbā. Yo sambhindeyya, āpatti dukkaṭassāti.

Tena kho pana samayena chabbaggiyā bhikkhū sīmāya sīmaŋ ajjhottharanti. Bhagavato etamatthaŋ ārocesuŋ. Yesaŋ, bhikkhave, sīmā paṭhamaŋ sammatā tesaŋ taŋ kammaŋ dhammikaŋ akuppaŋ ṭhānārahaŋ. Yesaŋ, bhikkhave, sīmā pacchā sammatā tesaŋ taŋ kammaŋ adhammikaŋ kuppaŋ aṭṭhānārahaŋ. Na, bhikkhave, sīmāya sīmā ajjhottharitabbā. Yo ajjhotthareyya, āpatti dukkaṭassāti. Anujānāmi, bhikkhave, sīmaŋ sammannantena sīmantarikaŋ ṭhapetvā sīmaŋ sammannitunti.

77. Uposathabhedādi
149. Atha kho bhikkhūnaŋ etadahosi– ‘kati nu kho uposathā’ ti? Bhagavato etamatthaŋ ārocesuŋ. Dveme, bhikkhave, uposathā– cātuddasiko ca pannarasiko ca. Ime kho, bhikkhave, dve uposathāti.

Atha kho bhikkhūnaŋ etadahosi– ‘kati nu kho uposathakammānī’ ti? Bhagavato etamatthaŋ ārocesuŋ. Cattārimāni, bhikkhave, uposathakammāni (p. 151) adhammena vaggaŋ uposathakammaŋ, adhammena samaggaŋ uposathakammaŋ, dhammena vaggaŋ uposathakammaŋ, dhammena samaggaŋ uposathakammanti. Tatra, bhikkhave, yadidaŋ adhammena vaggaŋ uposathakammaŋ, na, bhikkhave, evarūpaŋ uposathakammaŋ, kātabbaŋ. Na ca mayā evarūpaŋ uposathakammaŋ anuññātaŋ. Tatra, bhikkhave, yadidaŋ adhammena samaggaŋ uposathakammaŋ, na, bhikkhave, evarūpaŋ uposathakammaŋ kātabbaŋ. Na ca mayā evarūpaŋ uposathakammaŋ anuññātaŋ. Tatra, bhikkhave, yadidaŋ dhammena vaggaŋ uposathakammaŋ, na, bhikkhave, evarūpaŋ uposathakammaŋ kātabbaŋ. Na ca mayā evarūpaŋ uposathakammaŋ anuññātaŋ. Tatra, bhikkhave, yadidaŋ dhammena samaggaŋ uposathakammaŋ, evarūpaŋ, bhikkhave, uposathakammaŋ kātabbaŋ, evarūpañca mayā uposathakammaŋ anuññātaŋ. Tasmātiha, bhikkhave, evarūpaŋ uposathakammaŋ karissāma yadidaŋ dhammena samagganti– evañhi vo, bhikkhave, sikkhitabbanti.

78. Sankhittena pātimokkhuddesādi
150. Atha kho bhikkhūnaŋ etadahosi– ‘kati nu kho pātimokkhuddesā’ ti? Bhagavato etamatthaŋ ārocesuŋ. Pañcime, bhikkhave, pātimokkhuddesā– nidānaŋ uddisitvā avasesaŋ sutena sāvetabbaŋ. Ayaŋ paṭhamo pātimokkhuddeso. Nidānaŋ uddisitvā cattāri pārājikāni uddisitvā avasesaŋ sutena sāvetabbaŋ. Ayaŋ dutiyo pātimokkhuddeso. Nidānaŋ uddisitvā cattāri pārājikāni uddisitvā terasa sanghādisese uddisitvā avasesaŋ sutena sāvetabbaŋ. Ayaŋ tatiyo pātimokkhuddeso. Nidānaŋ uddisitvā cattāri pārājikāni uddisitvā terasa sanghādisese uddisitvā dve aniyate uddisitvā avasesaŋ sutena sāvetabbaŋ. Ayaŋ catuttho pātimokkhuddeso. Vitthāreneva pañcamo. Ime kho, bhikkhave, pañca pātimokkhuddesāti.

Tena kho pana samayena bhikkhū– bhagavatā sankhittena pātimokkhuddeso anuññātoti– sabbakālaŋ sankhittena pātimokkhaŋ uddisanti. Bhagavato etamatthaŋ ārocesuŋ. Na, bhikkhave, sankhittena pātimokkhaŋ uddisitabbaŋ. Yo uddiseyya, āpatti dukkaṭassāti.

Tena (p. 152) kho pana samayena kosalesu janapade aññatarasmiŋ āvāse tadahuposathe savarabhayaŋ ahosi. Bhikkhū nāsakkhiŋsu vitthārena pātimokkhaŋ uddisituŋ. Bhagavato etamatthaŋ ārocesuŋ. Anujānāmi, bhikkhave, sati antarāye sankhittena pātimokkhaŋ uddisitunti.

Tena kho pana samayena chabbaggiyā bhikkhū asatipi antarāye sankhittena pātimokkhaŋ uddisanti. Bhagavato etamatthaŋ ārocesuŋ. Na, bhikkhave, asati antarāye sankhittena pātimokkhaŋ uddisitabbaŋ. Yo uddiseyya, āpatti dukkaṭassa. Anujānāmi, bhikkhave, sati antarāye sankhittena pātimokkhaŋ uddisituŋ. Tatrime antarāyā– rājantarāyo, corantarāyo, agyantarāyo, udakantarāyo, manussantarāyo, amanussantarāyo vāḷantarāyo, sarīsapantarāyo, jīvitantarāyo, brahmacariyantarāyoti. Anujānāmi, bhikkhave, evarūpesu antarāyesu sankhittena pātimokkhaŋ uddisituŋ, asati antarāye vitthārenāti.

Tena kho pana samayena chabbaggiyā bhikkhū sanghamajjhe anajjhiṭṭhā dhammaŋ bhāsanti. Bhagavato etamatthaŋ ārocesuŋ. Na, bhikkhave, sanghamajjhe anajjhiṭṭhena dhammo bhāsitabbo. Yo bhāseyya, āpatti dukkaṭassa. Anujānāmi, bhikkhave, therena bhikkhunā sāmaŋ vā dhammaŋ bhāsituŋ paraŋ vā ajjhesitunti.

79. Vinayapucchanakathā
151. Tena kho pana samayena chabbaggiyā bhikkhū sanghamajjhe asammatā vinayaŋ pucchanti. Bhagavato etamatthaŋ ārocesuŋ. Na, bhikkhave, sanghamajjhe asammatena vinayo pucchitabbo. Yo puccheyya, āpatti dukkaṭassa. Anujānāmi, bhikkhave, sanghamajjhe sammatena vinayaŋ pucchituŋ. Evañca pana, bhikkhave, sammannitabbo– attanā vā attānaŋ sammannitabbaŋ, parena vā paro sammannitabbo. Kathañca attanāva attānaŋ sammannitabbaŋ? Byattena bhikkhunā paṭibalena sangho ñāpetabbo–

‘Suṇātu (p. 153) me, bhante, sangho. Yadi sanghassa pattakallaŋ, ahaŋ itthannāmaŋ vinayaŋ puccheyyan’ ti. Evaŋ attanāva attānaŋ sammannitabbaŋ.

Kathañca parena paro sammannitabbo? Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, itthannāmo itthannāmaŋ vinayaŋ puccheyyā’ ti. Evaŋ parena paro sammannitabboti.

Tena kho pana samayena pesalā bhikkhū sanghamajjhe sammatā vinayaŋ pucchanti. Chabbaggiyā bhikkhū labhanti āghātaŋ, labhanti appaccayaŋ, vadhena tajjenti. Bhagavato etamatthaŋ ārocesuŋ. Anujānāmi, bhikkhave, sanghamajjhe sammatenapi parisaŋ oloketvā puggalaŋ tulayitvā vinayaŋ pucchitunti.

80. Vinayavissajjanakathā
152. Tena kho pana samayena chabbaggiyā bhikkhū sanghamajjhe asammatā vinayaŋ vissajjenti . Bhagavato etamatthaŋ ārocesuŋ. Na, bhikkhave, sanghamajjhe asammatena vinayo vissajjetabbo. Yo vissajjeyya, āpatti dukkaṭassa. Anujānāmi, bhikkhave, sanghamajjhe sammatena vinayaŋ vissajjetuŋ. Evañca pana, bhikkhave, sammannitabbaŋ. Attanā vā attānaŋ sammannitabbaŋ, parena vā paro sammannitabbo. Kathañca attanāva attānaŋ sammannitabbaŋ? Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, ahaŋ itthannāmena vinayaŋ puṭṭho vissajjeyyan’ ti. Evaŋ attanāva attānaŋ sammannitabbaŋ.

Kathañca parena paro sammannitabbo? Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, itthannāmo itthannāmena vinayaŋ puṭṭho vissajjeyyā’ ti. Evaŋ parena paro sammannitabboti.

Tena (p. 154) kho pana samayena pesalā bhikkhū sanghamajjhe sammatā vinayaŋ vissajjenti. Chabbaggiyā bhikkhū labhanti āghātaŋ, labhanti appaccayaŋ, vadhena tajjenti. Bhagavato etamatthaŋ ārocesuŋ. Anujānāmi, bhikkhave, sanghamajjhe sammatenapi parisaŋ oloketvā puggalaŋ tulayitvā vinayaŋ vissajjetunti.

81. Codanākathā
153. Tena kho pana samayena chabbaggiyā bhikkhū anokāsakataŋ bhikkhuŋ āpattiyā codenti. Bhagavato etamatthaŋ ārocesuŋ. Na, bhikkhave, anokāsakato bhikkhu āpattiyā codetabbo. Yo codeyya, āpatti dukkaṭassa. Anujānāmi, bhikkhave, okāsaŋ kārāpetvā āpattiyā codetuŋ– karotu āyasmā okāsaŋ, ahaŋ taŋ vattukāmoti.

Tena kho pana samayena pesalā bhikkhū chabbaggiye bhikkhū okāsaŋ kārāpetvā āpattiyā codenti. Chabbaggiyā bhikkhū labhanti āghātaŋ, labhanti appaccayaŋ, vadhena tajjenti. Bhagavato etamatthaŋ ārocesuŋ. Anujānāmi, bhikkhave, katepi okāse puggalaŋ tulayitvā āpattiyā codetunti.

Tena kho pana samayena chabbaggiyā bhikkhū– puramhākaŋ pesalā bhikkhū okāsaŋ kārāpentīti– paṭikacceva suddhānaŋ bhikkhūnaŋ anāpattikānaŋ avatthusmiŋ akāraṇe okāsaŋ kārāpenti. Bhagavato etamatthaŋ ārocesuŋ. Na, bhikkhave, suddhānaŋ bhikkhūnaŋ anāpattikānaŋ avatthusmiŋ akāraṇe okāso kārāpetabbo. Yo kārāpeyya, āpatti dukkaṭassa. Anujānāmi, bhikkhave, puggalaŋ tulayitvā okāsaŋ kātu nti.

82. Adhammakammapaṭikkosanādi
154. Tena kho pana samayena chabbaggiyā bhikkhū sanghamajjhe adhammakammaŋ karonti. Bhagavato etamatthaŋ ārocesuŋ. Na, bhikkhave, adhammakammaŋ kātabbaŋ. Yo kareyya, āpatti dukkaṭassāti. Karontiyeva adhammakammaŋ. Bhagavato etamatthaŋ ārocesuŋ Anujānāmi, bhikkhave, adhammakamme kayiramāne paṭikkositunti.

Tena (p. 155) kho pana samayena pesalā bhikkhū chabbaggiyehi bhikkhūhi adhammakamme kayiramāne paṭikkosanti. Chabbaggiyā bhikkhū labhanti āghātaŋ, labhanti appaccayaŋ, vadhena tajjenti. Bhagavato etamatthaŋ ārocesuŋ. Anujānāmi, bhikkhave, diṭṭhimpi āvikātunti. Tesaŋyeva santike diṭṭhiŋ āvikaronti. Chabbaggiyā bhikkhū labhanti āghātaŋ, labhanti appaccayaŋ, vadhena tajjenti. Bhagavato etamatthaŋ ārocesuŋ. Anujānāmi, bhikkhave, catūhi pañcahi paṭikkosituŋ, dvīhi tīhi diṭṭhiŋ āvikātuŋ, ekena adhiṭṭhātuŋ– “na metaŋ khamatī” ti.

Tena kho pana samayena chabbaggiyā bhikkhū sanghamajjhe pātimokkhaŋ uddisamānā sañcicca na sāventi. Bhagavato etamatthaŋ ārocesuŋ. Na, bhikkhave, pātimokkhuddesakena sañcicca na sāvetabbaŋ. Yo na sāveyya, āpatti dukkaṭassāti.

Tena kho pana samayena āyasmā udāyī sanghassa pātimokkhuddesako hoti kākassarako. Atha kho āyasmato udāyissa etadahosi– ‘bhagavatā paññattaŋ “pātimokkhuddesakena sāvetabban” ti, ahañcamhi kākassarako, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, pātimokkhuddesakena vāyamituŋ– “kathaŋ sāveyyan” ti. Vāyamantassa anāpattīti.

Tena kho pana samayena devadatto sagahaṭṭhāya parisāya pātimokkhaŋ uddisati. Bhagavato etamatthaŋ ārocesuŋ. Na, bhikkhave, sagahaṭṭhāya parisāya pātimokkhaŋ uddisitabbaŋ. Yo uddiseyya, āpatti dukkaṭassāti.

Tena kho pana samayena chabbaggiyā bhikkhū sanghamajjhe anajjhiṭṭhā pātimokkhaŋ uddisanti. Bhagavato etamatthaŋ ārocesuŋ. Na, bhikkhave, sanghamajjhe anajjhiṭṭhena pātimokkhaŋ uddisitabbaŋ. Yo uddiseyya, āpatti dukkaṭassa. Anujānāmi, bhikkhave, therādhikaŋ pātimokkhanti.

Aññatitthiyabhāṇavāro niṭṭhito paṭhamo .

83. Pātimokkhuddesaka-ajjhesanādi
155. Atha (p. 156) kho bhagavā rājagahe yathābhirantaŋ viharitvā yena codanāvatthu tena cārikaŋ pakkāmi. Anupubbena cārikaŋ caramāno yena codanāvatthu tadavasari. Tena kho pana samayena aññatarasmiŋ āvāse sambahulā bhikkhū viharanti Tattha thero bhikkhu bālo hoti abyatto. So na jānāti uposathaŋ vā uposathakammaŋ vā, pātimokkhaŋ vā pātimokkhuddesaŋ vā. Atha kho tesaŋ bhikkhūnaŋ etadahosi– ‘bhagavatā paññattaŋ “therādhikaŋ pātimokkhan” ti, ayañca amhākaŋ thero bālo abyatto, na jānāti uposathaŋ vā uposathakammaŋ vā, pātimokkhaŋ vā pātimokkhuddesaŋ vā. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, yo tattha bhikkhu byatto paṭibalo tassādheyyaŋ pātimokkhanti.

Tena kho pana samayena aññatarasmiŋ āvāse tadahuposathe sambahulā bhikkhū viharanti bālā abyattā. Te na jānanti uposathaŋ vā uposathakammaŋ vā, pātimokkhaŋ vā pātimokkhuddesaŋ vā. Te theraŋ ajjhesiŋsu– ‘uddisatu, bhante, thero pātimokkhan’ ti. So evamāha– ‘na me, āvuso, vattatī’ ti. Dutiyaŋ theraŋ ajjhesiŋsu– ‘uddisatu, bhante, thero pātimokkhan’ ti. Sopi evamāha– ‘na me, āvuso, vattatī’ ti. Tatiyaŋ theraŋ ajjhesiŋsu– ‘uddisatu bhante, thero pātimokkhan’ ti. Sopi evamāha– ‘na me, āvuso, vattatī’ ti. Eteneva upāyena yāva sanghanavakaŋ ajjhesiŋsu– ‘uddisatu āyasmā pātimokkhan’ ti. Sopi evamāha– ‘na me, bhante, vattatī’ ti. Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse tadahuposathe sambahulā bhikkhū viharanti bālā abyattā. Te na jānanti uposathaŋ vā uposathakammaŋ vā, pātimokkhaŋ vā pātimokkhuddesaŋ vā. Te theraŋ ajjhesanti– ‘uddisatu, bhante, thero pātimokkhan’ ti. So evaŋ vadeti– ‘na me, āvuso, vattatī’ ti. Dutiyaŋ theraŋ ajjhesanti– ‘uddisatu, bhante, thero pātimokkhan’ ti. Sopi evaŋ vadeti– ‘na me, āvuso, vattatī’ ti. Tatiyaŋ (p. 157) theraŋ ajjhesanti– ‘uddisatu, bhante, thero pātimokkhan’ ti. Sopi evaŋ vadeti– ‘na me, āvuso, vattatī’ ti. Eteneva upāyena yāva sanghanavakaŋ ajjhesanti– ‘uddisatu āyasmā pātimokkhan’ ti. Sopi evaŋ vadeti– ‘na me, bhante, vattatī’ ti. Tehi, bhikkhave, bhikkhūhi eko bhikkhu sāmantā āvāsā sajjukaŋ pāhetabbo– gacchāvuso, sankhittena vā vitthārena vā pātimokkhaŋ pariyāpuṇitvāna āgacchāhīti.

Atha kho bhikkhūnaŋ etadahosi– ‘kena nu kho pāhetabbo’ ti? Bhagavato etamatthaŋ ārocesuŋ. Anujānāmi, bhikkhave, therena bhikkhunā navaŋ bhikkhuŋ āṇāpetunti. Therena āṇattā navā bhikkhū na gacchanti. Bhagavato etamatthaŋ ārocesuŋ. Na, bhikkhave, therena āṇattena agilānena na gantabbaŋ. Yo na gaccheyya, āpatti dukkaṭassāti.

84. Pakkhagaṇanādi-uggahaṇānujānanā
156. Atha kho bhagavā codanāvatthusmiŋ yathābhirantaŋ viharitvā punadeva rājagahaŋ paccāgañchi.

Tena kho pana samayena manussā bhikkhū piṇḍāya carante pucchanti– ‘katimī, bhante, pakkhassā’ ti? Bhikkhū evamāhaŋsu– ‘na kho mayaŋ, āvuso, jānāmā’ ti. Manussā ujjhāyanti khiyyanti vipācenti– ‘pakkhagaṇanamattamampime samaṇā sakyaputtiyā na jānanti, kiŋ panime aññaŋ kiñci kalyāṇaŋ jānissantī’ ti? Bhagavato etamatthaŋ ārocesuŋ. Anujānāmi, bhikkhave, pakkhagaṇanaŋ uggahetunti. Atha kho bhikkhūnaŋ etadahosi– ‘kena nu kho pakkhagaṇanā uggahetabbā’ ti? Bhagavato etamatthaŋ ārocesuŋ. Anujānāmi, bhikkhave, sabbeheva pakkhagaṇanaŋ uggahetunti.

157. Tena kho pana samayena manussā bhikkhū piṇḍāya carante pucchanti– ‘kīvatikā, bhante, bhikkhū’ ti? Bhikkhū evamāhaŋsu– ‘na kho mayaŋ, āvuso, jānāmā’ ti. Manussā ujjhāyanti khiyyanti vipācenti– ‘aññamaññampime samaṇā sakyaputtiyā na jānanti, kiŋ panime aññaŋ kiñci kalyāṇaŋ jānissantī’ ti? Bhagavato etamatthaŋ ārocesuŋ. Anujānāmi, bhikkhave, bhikkhū gaṇetunti.

Atha (p. 158) kho bhikkhūnaŋ etadahosi– ‘kadā nu kho bhikkhū gaṇetabbā’ ti? Bhagavato etamatthaŋ ārocesuŋ. Anujānāmi, bhikkhave, tadahuposathe nāmaggena gaṇetuŋ, salākaŋ vā gāhetunti.

158. Tena kho pana samayena bhikkhū ajānantā ajjuposathoti dūraŋ gāmaŋ piṇḍāya caranti. Te uddissamānepi pātimokkhe āgacchanti, uddiṭṭhamattepi āgacchanti. Bhagavato etamatthaŋ ārocesuŋ. Anujānāmi, bhikkhave, ārocetuŋ “ajjuposatho” ti.

Atha kho bhikkhūnaŋ etadahosi– ‘kena nu kho ārocetabbo’ ti? Bhagavato etamatthaŋ ārocesuŋ. Anujānāmi, bhikkhave, therena bhikkhunā kālavato ārocetunti.

Tena kho pana samayena aññataro thero kālavato nassarati. Bhagavato etamatthaŋ ārocesuŋ. Anujānāmi, bhikkhave, bhattakālepi ārocetunti.

Bhattakālepi nassarati. Bhagavato etamatthaŋ ārocesuŋ. Anujānāmi, bhikkhave, yaŋ kālaŋ sarati, taŋ kālaŋ ārocetunti.

85. Pubbakaraṇānujānanā
159. Tena kho pana samayena aññatarasmiŋ āvāse uposathāgāraŋ uklāpaŋ hoti. Āgantukā bhikkhū ujjhāyanti khiyyanti vipācenti– ‘kathañhi nāma āvāsikā bhikkhū uposathāgāraŋ na sammajjissantī’ ti. Bhagavato etamatthaŋ ārocesuŋ. Anujānāmi, bhikkhave, uposathāgāraŋ sammajjitunti.

Atha kho bhikkhūnaŋ etadahosi– ‘kena nu kho uposathāgāraŋ sammajjitabban’ ti? Bhagavato etamatthaŋ ārocesuŋ. Anujānāmi, bhikkhave, therena bhikkhunā navaŋ bhikkhuŋ āṇāpetunti.

Therena āṇattā navā bhikkhū na sammajjanti. Bhagavato etamatthaŋ ārocesuŋ. Na, bhikkhave, therena āṇattena agilānena na sammajjitabbaŋ. Yo na sammajjeyya, āpatti dukkaṭassāti.

160. Tena (p. 159) kho pana samayena uposathāgāre āsanaŋ apaññattaŋ hoti. Bhikkhū chamāyaŋ nisīdanti, gattānipi cīvarānipi paŋsukitāni honti. Bhagavato etamatthaŋ ārocesuŋ. Anujānāmi, bhikkhave, uposathāgāre āsanaŋ paññapetunti.

Atha kho bhikkhūnaŋ etadahosi– ‘kena nu kho uposathāgāre āsanaŋ paññapetabban’ ti? Bhagavato etamatthaŋ ārocesuŋ. Anujānāmi, bhikkhave, therena bhikkhunā navaŋ bhikkhuŋ āṇāpetunti.

Therena āṇattā navā bhikkhū na paññapenti. Bhagavato etamatthaŋ ārocesuŋ. Na, bhikkhave, therena āṇattena agilānena na paññapetabbaŋ. Yo na paññapeyya, āpatti dukkaṭassāti.

161. Tena kho pana samayena uposathāgāre padīpo na hoti. Bhikkhū andhakāre kāyampi cīvarampi akkamanti. Bhagavato etamatthaŋ ārocesuŋ. Anujānāmi, bhikkhave, uposathāgāre padīpaŋ kātunti.

Atha kho bhikkhūnaŋ etadahosi– ‘kena nu kho uposathāgāre padīpo kātabbo’ ti? Bhagavato etamatthaŋ ārocesuŋ. Anujānāmi, bhikkhave, therena bhikkhunā navaŋ bhikkhuŋ āṇāpetunti.

Therena āṇattā navā bhikkhū na padīpenti. Bhagavato etamatthaŋ ārocesuŋ. Na, bhikkhave, therena āṇattena agilānena na padīpetabbo. Yo na padīpeyya, āpatti dukkaṭassāti.

162. Tena kho pana samayena aññatarasmiŋ āvāse āvāsikā bhikkhū neva pānīyaŋ upaṭṭhāpenti, na paribhojanīyaŋ upaṭṭhāpenti. Āgantukā bhikkhū ujjhāyanti khiyyanti vipācenti– ‘kathañhi nāma āvāsikā bhikkhū neva pānīyaŋ upaṭṭhāpessanti, na paribhojanīyaŋ upaṭṭhāpessantī’ ti. Bhagavato etamatthaŋ ārocesuŋ. Anujānāmi, bhikkhave pānīyaŋ paribhojanīyaŋ upaṭṭhāpetunti.

Atha kho bhikkhūnaŋ etadahosi– ‘kena nu kho pānīyaŋ paribhojanīyaŋ upaṭṭhāpetabban’ ti Bhagavato etamatthaŋ ārocesuŋ. Anujānāmi, bhikkhave, therena bhikkhunā navaŋ bhikkhuŋ āṇāpetunti.

Therena (p. 160) āṇattā navā bhikkhū na upaṭṭhāpenti. Bhagavato etamatthaŋ ārocesuŋ. Na, bhikkhave, therena āṇattena agilānena na upaṭṭhāpetabbaŋ. Yo na upaṭṭhāpeyya, āpatti dukkaṭassāti.

86. Disaŋgamikādivatthu
163. Tena kho pana samayena sambahulā bhikkhū bālā abyattā disaŋgamikā ācariyupajjhāye na āpucchiŋsu . Bhagavato etamatthaŋ ārocesuŋ.

Idha pana, bhikkhave, sambahulā bhikkhū bālā abyattā disaŋgamikā ācariyupajjhāye na āpucchanti . Te, bhikkhave, ācariyupajjhāyehi pucchitabbā– ‘kahaŋ gamissatha, kena saddhiŋ gamissathā’ ti? Te ce, bhikkhave, bālā abyattā aññe bāle abyatte apadiseyyuŋ, na, bhikkhave, ācariyupajjhāyehi anujānitabbā. Anujāneyyuŋ ce, āpatti dukkaṭassa. Te ca, bhikkhave, bālā abyattā ananuññātā ācariyupajjhāyehi gaccheyyuŋ ce, āpatti dukkaṭassa.

Idha pana, bhikkhave, aññatarasmiŋ āvāse sambahulā bhikkhū viharanti bālā abyattā. Te na jānanti uposathaŋ vā uposathakammaŋ vā, pātimokkhaŋ vā pātimokkhuddesaŋ vā. Tattha añño bhikkhu āgacchati bahussuto āgatāgamo dhammadharo vinayadharo mātikādharo paṇḍito byatto medhāvī lajjī kukkuccako sikkhākāmo. Tehi, bhikkhave, bhikkhūhi so bhikkhu sangahetabbo anuggahetabbo upalāpetabbo upaṭṭhāpetabbo cuṇṇena mattikāya dantakaṭṭhena mukhodakena. No ce sangaṇheyyuŋ anuggaṇheyyuŋ upalāpeyyuŋ upaṭṭhāpeyyuŋ cuṇṇena mattikāya dantakaṭṭhena mukhodakena, āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā bhikkhū viharanti bālā abyattā. Te na jānanti uposathaŋ vā uposathakammaŋ vā, pātimokkhaŋ vā pātimokkhuddesaŋ vā. Tehi, bhikkhave, bhikkhūhi eko bhikkhu sāmantā āvāsā sajjukaŋ pāhetabbo ‘gacchāvuso, sankhittena vā vitthārena vā pātimokkhaŋ pariyāpuṇitvā āgacchā’ ti. Evañcetaŋ labhetha, iccetaŋ kusalaŋ. No ce labhetha, tehi, bhikkhave, bhikkhūhi (p. 161) sabbeheva yattha jānanti uposathaŋ vā uposathakammaŋ vā pātimokkhaŋ vā pātimokkhuddesaŋ vā, so āvāso gantabbo No ce gaccheyyuŋ, āpatti dukkaṭassa.

Idha pana, bhikkhave, aññatarasmiŋ āvāse sambahulā bhikkhū vassaŋ vasanti bālā abyattā. Te na jānanti uposathaŋ vā uposathakammaŋ vā pātimokkhaŋ vā pātimokkhuddesaŋ vā. Tehi, bhikkhave, bhikkhūhi eko bhikkhu sāmantā āvāsā sajjukaŋ pāhetabbo– ‘gacchāvuso, sankhittena vā vitthārena vā pātimokkhaŋ pariyāpuṇitvā āgacchā’ ti. Evañcetaŋ labhetha, iccetaŋ kusalaŋ. No ce labhetha, eko bhikkhu sattāhakālikaŋ pāhetabbo– ‘gacchāvuso, sankhittena vā vitthārena vā pātimokkhaŋ pariyāpuṇitvā āgacchā’ ti. Evañcetaŋ labhetha, iccetaŋ kusalaŋ. No ce labhetha, na, bhikkhave, tehi bhikkhūhi tasmiŋ āvāse vassaŋ vasitabbaŋ. Vaseyyuŋ ce, āpatti dukkaṭassāti.

87. Pārisuddhidānakathā
164. Atha kho bhagavā bhikkhū āmantesi– ‘sannipatatha, bhikkhave, sangho uposathaŋ karissatī’ ti. Evaŋ vutte aññataro bhikkhu bhagavantaŋ etadavoca ‘atthi, bhante, bhikkhu gilāno, so anāgato’ ti. Anujānāmi, bhikkhave, gilānena bhikkhunā pārisuddhiŋ dātuŋ. Evañca pana, bhikkhave, dātabbā– tena gilānena bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘pārisuddhiŋ dammi, pārisuddhiŋ me hara, pārisuddhiŋ me ārocehī’ ti. Kāyena viññāpeti, vācāya viññāpeti, kāyena vācāya viññāpeti, dinnā hoti pārisuddhi. Na kāyena viññāpeti, na vācāya viññāpeti, na kāyena vācāya viññāpeti, na dinnā hoti pārisuddhi. Evañcetaŋ labhetha, iccetaŋ kusalaŋ. No ce labhetha, so, bhikkhave, gilāno bhikkhu mañcena vā pīṭhena vā sanghamajjhe ānetvā uposatho kātabbo. Sace, bhikkhave, gilānupaṭṭhākānaŋ bhikkhūnaŋ evaŋ hoti– ‘sace kho mayaŋ gilānaŋ ṭhānā cāvessāma, ābādho vā abhivaḍḍhissati kālankiriyā vā bhavissatī’ ti, na, bhikkhave, gilāno bhikkhu ṭhānā cāvetabbo. Sanghena tattha gantvā uposatho (p. 162) kātabbo. Na tveva vaggena sanghena uposatho kātabbo. Kareyya ce, āpatti dukkaṭassa.

Pārisuddhihārako ce, bhikkhave, dinnāya pārisuddhiyā tattheva pakkamati, aññassa dātabbā pārisuddhi. Pārisuddhihārako ce, bhikkhave, dinnāya pārisuddhiyā tattheva vibbhamati, …pe… kālaŋ karoti– sāmaṇero paṭijānāti sikkhaŋ paccakkhātako paṭijānāti– antimavatthuŋ ajjhāpannako paṭijānāti– ummattako paṭijānāti– khittacitto paṭijānāti– vedanāṭṭo paṭijānāti– āpattiyā adassane ukkhittako paṭijānāti– āpattiyā appaṭikamme ukkhittako paṭijānāti– pāpikāya diṭṭhiyā appaṭinissagge ukkhittako paṭijānāti– paṇḍako paṭijānāti– theyyasaŋvāsako paṭijānāti– titthiyapakkantako paṭijānāti– tiracchānagato paṭijānāti– mātughātako paṭijānāti– pitughātako paṭijānāti– arahantaghātako paṭijānāti– bhikkhunidūsako paṭijānāti– sanghabhedako paṭijānāti– lohituppādako paṭijānāti– ubhatobyañjanako paṭijānāti, aññassa dātabbā pārisuddhi.

Pārisuddhihārako ce, bhikkhave, dinnāya pārisuddhiyā antarāmagge pakkamati, anāhaṭā hoti pārisuddhi. Pārisuddhihārako ce, bhikkhave, dinnāya pārisuddhiyā antarāmagge vibbhamati, …pe… ubhatobyañjanako paṭijānāti, anāhaṭā hoti pārisuddhi.

Pārisuddhihārako ce, bhikkhave, dinnāya pārisuddhiyā sanghappatto pakkamati, āhaṭā hoti pārisuddhi. Pārisuddhihārako ce, bhikkhave, dinnāya pārisuddhiyā sanghappatto vibbhamati, …pe… ubhatobyañjanako paṭijānāti, āhaṭā hoti pārisuddhi.

Pārisuddhihārako ce, bhikkhave, dinnāya pārisuddhiyā sanghappatto sutto na āroceti, pamatto na āroceti, samāpanno na āroceti, āhaṭā hoti pārisuddhi. Pārisuddhihārakassa anāpatti.

Pārisuddhihārako ce, bhikkhave dinnāya pārisuddhiyā sanghappatto sañcicca na āroceti, āhaṭā hoti pārisuddhi. Pārisuddhihārakassa āpatti dukkaṭassāti.

88. Chandadānakathā
165. Atha (p. 163) kho bhagavā bhikkhū āmantesi– ‘sannipatatha, bhikkhave, sangho kammaŋ karissatī’ ti Evaŋ vutte aññataro bhikkhu bhagavantaŋ etadavoca– ‘atthi, bhante, bhikkhu gilāno, so anāgato’ ti. Anujānāmi, bhikkhave, gilānena bhikkhunā chandaŋ dātuŋ. Evañca pana, bhikkhave, dātabbo. Tena gilānena bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘chandaŋ dammi, chandaŋ me hara, chandaŋ me ārocehī’ ti. Kāyena viññāpeti, vācāya viññāpeti, kāyena vācāya viññāpeti, dinno hoti chando. Na kāyena viññāpeti, na vācāya viññāpeti, na kāyena vācāya viññāpeti, na dinno hoti chando. Evañcetaŋ labhetha, iccetaŋ kusalaŋ. No ce labhetha, so, bhikkhave gilāno bhikkhu mañcena vā pīṭhena vā sanghamajjhe ānetvā kammaŋ kātabbaŋ. Sace, bhikkhave, gilānupaṭṭhākānaŋ bhikkhūnaŋ evaŋ hoti– ‘sace kho mayaŋ gilānaŋ ṭhānā cāvessāma, ābādho vā abhivaḍḍhissati kālankiriyā vā bhavissatī’ ti, na, bhikkhave, gilāno bhikkhu ṭhānā cāvetabbo. Sanghena tattha gantvā kammaŋ kātabbaŋ. Na tveva vaggena sanghena kammaŋ kātabbaŋ. Kareyya ce, āpatti dukkaṭassa.

Chandahārako ce, bhikkhave, dinne chande tattheva pakkamati, aññassa dātabbo chando. Chandahārako ce, bhikkhave, dinne chande tattheva vibbhamati …pe… kālankaroti– sāmaṇero paṭijānāti– sikkhaŋ paccakkhātako paṭijānāti– antimavatthuŋ ajjhāpannako paṭijānāti– ummattako paṭijānāti– khittacitto paṭijānāti– vedanāṭṭo paṭijānāti– āpattiyā adassane ukkhittako paṭijānāti– āpattiyā appaṭikamme ukkhittako paṭijānāti– pāpikāya diṭṭhiyā appaṭinissagge ukkhittako paṭijānāti– paṇḍako paṭijānāti– theyyasaŋvāsako paṭijānāti– titthiyapakkantako paṭijānāti– tiracchānagato paṭijānāti– mātughātako paṭijānāti– pitughātako paṭijānāti– arahantaghātako paṭijānāti– bhikkhunidūsako paṭijānāti– sanghabhedako paṭijānāti– lohituppādako paṭijānāti– ubhatobyañjanako paṭijānāti, aññassa dātabbo chando.

Chandahārako (p. 164) ce, bhikkhave, dinne chande antarāmagge pakkamati, anāhaṭo hoti chando. Chandahārako ce, bhikkhave, dinne chande antarāmagge vibbhamati …pe… ubhatobyañjanako paṭijānāti, anāhaṭo hoti chando.

Chandahārako ce, bhikkhave, dinne chande sanghappatto pakkamati, āhaṭo hoti chando. Chandahārako ce, bhikkhave, dinne chande sanghappatto vibbhamati …pe… ubhatobyañjanako paṭijānāti, āhaṭo hoti chando.

Chandahārako ce, bhikkhave, dinne chande sanghappatto sutto na āroceti, pamatto na āroceti, samāpanno na āroceti, āhaṭo hoti chando. Chandahārakassa anāpatti.

Chandahārako ce, bhikkhave, dinne chande sanghappatto sañcicca na āroceti, āhaṭo hoti chando. Chandahārakassa āpatti dukkaṭassa. Anujānāmi, bhikkhave, tadahuposathe pārisuddhiŋ dentena chandampi dātuŋ, santi sanghassa karaṇīyanti.

89. Ñātakādiggahaṇakathā
166. Tena kho pana samayena aññataraŋ bhikkhuŋ tadahuposathe ñātakā gaṇhiŋsuŋ. Bhagavato etamatthaŋ ārocesuŋ.

Idha pana, bhikkhave, bhikkhuŋ tadahuposathe ñātakā gaṇhanti. Te ñātakā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ muñcatha, yāvāyaŋ bhikkhu uposathaŋ karotī’ ti. Evañcetaŋ labhetha, iccetaŋ kusalaŋ. No ce labhetha, te ñātakā bhikkhūhi evamassu vacanīyā– ‘ingha, tumhe āyasmanto muhuttaŋ ekamantaŋ hotha, yāvāyaŋ bhikkhu pārisuddhiŋ detī’ ti. Evañcetaŋ labhetha, iccetaŋ kusalaŋ. No ce labhetha, te ñātakā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ nissīmaŋ netha, yāva sangho uposathaŋ karotī’ ti. Evañcetaŋ labhetha, iccetaŋ kusalaŋ. No ce labhetha, na tveva vaggena sanghena uposatho kātabbo. Kareyya ce, āpatti dukkaṭassa.

Idha (p. 165) pana, bhikkhave, bhikkhuŋ tadahuposathe rājāno gaṇhanti, …pe… corā gaṇhanti– dhuttā gaṇhanti– bhikkhupaccatthikā gaṇhanti, te bhikkhupaccatthikā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ muñcatha, yāvāyaŋ bhikkhu uposathaŋ karotī’ ti. Evañcetaŋ labhetha, iccetaŋ kusalaŋ. No ce labhetha, te bhikkhupaccatthikā bhikkhūhi evamassu vacanīyā– ‘ingha, tumhe āyasmanto muhuttaŋ ekamantaŋ hotha, yāvāyaŋ bhikkhu pārisuddhiŋ detī’ ti. Evañcetaŋ labhetha, iccetaŋ kusalaŋ. No ce labhetha, te bhikkhupaccatthikā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ nissīmaŋ netha, yāva sangho uposathaŋ karotī’ ti. Evañcetaŋ labhetha, iccetaŋ kusalaŋ. No ce labhetha, na tveva vaggena sanghena uposatho kātabbo. Kareyya ce, āpatti dukkaṭassāti.

90. Ummattakasammuti
167. Atha kho bhagavā bhikkhū āmantesi– ‘sannipatatha, bhikkhave, atthi sanghassa karaṇīyan’ ti. Evaŋ vutte aññataro bhikkhu bhagavantaŋ etadavoca– ‘atthi, bhante, gaggo nāma bhikkhu ummattako, so anāgato’ ti.

‘Dveme, bhikkhave, ummattakā– atthi, bhikkhave, bhikkhu ummattako saratipi uposathaŋ napi sarati, saratipi sanghakammaŋ napi sarati, atthi neva sarati; āgacchatipi uposathaŋ napi āgacchati, āgacchatipi sanghakammaŋ napi āgacchati, atthi neva āgacchati. Tatra, bhikkhave, yvāyaŋ ummattako saratipi uposathaŋ napi sarati, saratipi sanghakammaŋ napi sarati, āgacchatipi uposathaŋ napi āgacchati, āgacchatipi sanghakammaŋ napi āgacchati, anujānāmi, bhikkhave, evarūpassa ummattakassa ummattakasammuttiŋ dātuŋ. Evañca pana, bhikkhave, dātabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Gaggo bhikkhu ummattako– saratipi uposathaŋ napi sarati, saratipi sanghakammaŋ napi sarati, āgacchatipi uposathaŋ napi āgacchati, āgacchatipi sanghakammaŋ napi āgacchati. Yadi sanghassa pattakallaŋ, sangho gaggassa bhikkhuno ummattakassa ummattakasammutiŋ (p. 166) dadeyya. Sareyya vā gaggo bhikkhu uposathaŋ na vā sareyya, sareyya vā sanghakammaŋ na vā sareyya, āgaccheyya vā uposathaŋ na vā āgaccheyya, āgaccheyya vā sanghakammaŋ na vā āgaccheyya, sangho saha vā gaggena vinā vā gaggena uposathaŋ kareyya, sanghakammaŋ kareyya. Esā ñatti.

‘Suṇātu me, bhante, sangho. Gaggo bhikkhu ummattako– saratipi uposathaŋ napi sarati, saratipi sanghakammaŋ napi sarati, āgacchatipi uposathaŋ napi āgacchati, āgacchatipi sanghakammaŋ napi āgacchati. Sangho gaggassa bhikkhuno ummattakassa ummattakasammutiŋ deti. Sareyya vā gaggo bhikkhu uposathaŋ na vā sareyya, sareyya vā sanghakammaŋ na vā sareyyaŋ, āgaccheyya vā uposathaŋ na vā āgaccheyya, āgaccheyya vā sanghakammaŋ na vā āgaccheyya, sangho saha vā gaggena, vinā vā gaggena uposathaŋ karissati, sanghakammaŋ karissati. Yassāyasmato khamati gaggassa bhikkhuno ummattakassa ummattakasammutiyā dānaŋ– sareyya vā gaggo bhikkhu uposathaŋ na vā sareyya, sareyya vā sanghakammaŋ na vā sareyya, āgaccheyya vā uposathaŋ na vā āgaccheyya, āgaccheyya vā sanghakammaŋ na vā āgaccheyya, sangho saha vā gaggena, vinā vā gaggena uposathaŋ karissati, sanghakammaŋ karissati, so tuṇhassa; yassa nakkhamati, so bhāseyya.

‘Dinnā sanghena gaggassa bhikkhuno ummattakassa ummattakasammuti. Sareyya vā gaggo bhikkhu uposathaŋ na vā sareyya, sareyya vā sanghakammaŋ na vā sareyya, āgaccheyya vā uposathaŋ na vā āgaccheyya, āgaccheyya vā sanghakammaŋ na vā āgaccheyya, sangho saha vā gaggena vinā vā gaggena uposathaŋ karissati, sanghakammaŋ karissati. Khamati sanghassa, tasmā tuṇhī, evametaŋ dhārayāmī’ ti.

91. Sanghuposathādippabhedaŋ
168. Tena kho pana samayena aññatarasmiŋ āvāse tadahuposathe cattāro bhikkhū viharanti. Atha kho tesaŋ bhikkhūnaŋ etadahosi– ‘bhagavatā paññattaŋ “uposatho kātabbo” ti, mayañcamhā cattāro janā, kathaŋ nu kho amhehi uposatho kātabbo’ ti? Bhagavato etamatthaŋ (p. 167) ārocesuŋ. Anujānāmi, bhikkhave, catunnaŋ pātimokkhaŋ uddisitunti.

Tena kho pana samayena aññatarasmiŋ āvāse tadahuposathe tayo bhikkhū viharanti. Atha kho tesaŋ bhikkhūnaŋ etadahosi– ‘bhagavatā anuññātaŋ catunnaŋ pātimokkhaŋ uddisituŋ, mayañcamhā tayo janā, kathaŋ nu kho amhehi uposatho kātabbo’ ti? Bhagavato etamatthaŋ ārocesuŋ. Anujānāmi, bhikkhave, tiṇṇaŋ pārisuddhi-uposathaŋ kātuŋ. Evañca pana, bhikkhave, kātabbo. Byattena bhikkhunā paṭibalena te bhikkhū ñāpetabbā–

‘Suṇantu me āyasmantā. Ajjuposatho pannaraso. Yadāyasmantānaŋ pattakallaŋ, mayaŋ aññamaññaŋ pārisuddhi-uposathaŋ kareyyāmā’ ti.

Therena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā te bhikkhū evamassu vacanīyā– ‘parisuddho ahaŋ, āvuso; parisuddhoti maŋ dhāretha. Parisuddho ahaŋ, āvuso; parisuddhoti maŋ dhāretha. Parisuddho ahaŋ, āvuso; parisuddhoti maŋ dhārethā’ ti.

Navakena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā te bhikkhū evamassu vacanīyā– ‘parisuddho ahaŋ, bhante; parisuddhoti maŋ dhāretha. Parisuddho ahaŋ, bhante; parisuddhoti maŋ dhāretha. Parisuddho ahaŋ, bhante; parisuddhoti maŋ dhārethā’ ti.

Tena kho pana samayena aññatarasmiŋ āvāse tadahuposathe dve bhikkhū viharanti. Atha kho tesaŋ bhikkhūnaŋ etadahosi– ‘bhagavatā anuññātaŋ catunnaŋ pātimokkhaŋ uddisituŋ, tiṇṇannaŋ pārisuddhi-uposathaŋ kātuŋ. Mayañcamhā dve janā. Kathaŋ nu kho amhehi uposatho kātabbo’ ti? Bhagavato etamatthaŋ ārocesuŋ. Anujānāmi, bhikkhave, dvinnaŋ pārisuddhi-uposathaŋ kātuŋ Evañca pana, bhikkhave, kātabbo. Therena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā navo bhikkhu evamassa vacanīyo– ‘parisuddho ahaŋ, āvuso; parisuddhoti maŋ dhārehi. Parisuddho ahaŋ, āvuso; parisuddhoti maŋ dhārehi. Parisuddho ahaŋ, āvuso; parisuddhoti maŋ dhārehī’ ti.

Navakena (p. 168) bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā thero bhikkhu evamassa vacanīyo– ‘parisuddho ahaŋ, bhante; parisuddhoti maŋ dhāretha. Parisuddho ahaŋ, bhante; parisuddhoti maŋ dhāretha. Parisuddho ahaŋ, bhante; parisuddhoti maŋ dhārethā’ ti.

Tena kho pana samayena aññatarasmiŋ āvāse tadahuposathe eko bhikkhu viharati. Atha kho tassa bhikkhuno etadahosi– ‘bhagavatā anuññātaŋ catunnaŋ pātimokkhaŋ uddisituŋ, tiṇṇannaŋ pārisuddhi-uposathaŋ kātuŋ, dvinnaŋ pārisuddhi-uposathaŋ kātuŋ. Ahañcamhi ekako. Kathaŋ nu kho mayā uposatho kātabbo’ ti? Bhagavato etamatthaŋ ārocesuŋ. Idha pana, bhikkhave, aññatarasmiŋ āvāse tadahuposathe eko bhikkhu viharati. Tena, bhikkhave, bhikkhunā yattha bhikkhū paṭikkamanti upaṭṭhānasālāya vā, maṇḍape vā, rukkhamūle vā, so deso sammajjitvā pānīyaŋ paribhojanīyaŋ upaṭṭhāpetvā āsanaŋ paññapetvā padīpaŋ katvā nisīditabbaŋ. Sace aññe bhikkhū āgacchanti, tehi saddhiŋ uposatho kātabbo. No ce āgacchanti, ajja me uposathoti adhiṭṭhātabbo. No ce adhiṭṭhaheyya, āpatti dukkaṭassa.

Tatra, bhikkhave, yattha cattāro bhikkhū viharanti, na ekassa pārisuddhiŋ āharitvā tīhi pātimokkhaŋ uddisitabbaŋ. Uddiseyyuŋ ce, āpatti dukkaṭassa. Tatra, bhikkhave, yattha tayo bhikkhū viharanti, na ekassa pārisuddhiŋ āharitvā dvīhi pārisuddhi-uposatho kātabbo. Kareyyuŋ ce, āpatti dukkaṭassa. Tatra, bhikkhave, yattha dve bhikkhū viharanti, na ekassa pārisuddhiŋ āharitvā ekena adhiṭṭhātabbo. Adhiṭṭhaheyya ce, āpatti dukkaṭassāti.

92. Āpattipaṭikammavidhi
169. Tena kho pana samayena aññataro bhikkhu tadahuposathe āpattiŋ āpanno hoti. Atha kho tassa bhikkhuno etadahosi– ‘bhagavatā paññattaŋ “na sāpattikena uposatho kātabbo” ti. Ahañcamhi āpattiŋ āpanno. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Idha pana, bhikkhave, bhikkhu tadahuposathe āpattiŋ āpanno hoti. Tena, bhikkhave, bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā (p. 169) evamassa vacanīyo– ‘ahaŋ, āvuso, itthannāmaŋ āpattiŋ āpanno, taŋ paṭidesemī’ ti. Tena vattabbo– ‘passasī’ ti. ‘Āma passāmī’ ti. ‘Āyatiŋ saŋvareyyāsī’ ti.

Idha pana, bhikkhave, bhikkhu tadahuposathe āpattiyā vematiko hoti. Tena, bhikkhave, bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘ahaŋ, āvuso, itthannāmāya āpattiyā vematiko; yadā nibbematiko bhavissāmi, tadā taŋ āpattiŋ paṭikarissāmī’ ti vatvā uposatho kātabbo, pātimokkhaŋ sotabbaŋ, na tveva tappaccayā uposathassa antarāyo kātabboti.

Tena kho pana samayena chabbaggiyā bhikkhū sabhāgaŋ āpattiŋ desenti. Bhagavato etamatthaŋ ārocesuŋ. Na, bhikkhave, sabhāgā āpatti desetabbā. Yo deseyya, āpatti dukkaṭassāti.

Tena kho pana samayena chabbaggiyā bhikkhū sabhāgaŋ āpattiŋ paṭiggaṇhanti. Bhagavato etamatthaŋ ārocesuŋ. Na, bhikkhave, sabhāgā āpatti paṭiggahetabbā. Yo paṭiggaṇheyya, āpatti dukkaṭassāti.

93. Āpatti-āvikaraṇavidhi
170. Tena kho pana samayena aññataro bhikkhu pātimokkhe uddissamāne āpattiŋ sarati. Atha kho tassa bhikkhuno etadahosi– ‘bhagavatā paññattaŋ “na sāpattikena uposatho kātabbo” ti. Ahañcamhi āpattiŋ āpanno. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ.

Idha pana, bhikkhave, bhikkhu pātimokkhe uddissamāne āpattiŋ sarati. Tena, bhikkhave, bhikkhunā sāmanto bhikkhu evamassa vacanīyo– ‘ahaŋ, āvuso, itthannāmaŋ āpattiŋ āpanno. Ito vuṭṭhahitvā taŋ āpattiŋ paṭikarissāmī’ ti vatvā uposatho kātabbo, pātimokkhaŋ sotabbaŋ, na tveva tappaccayā uposathassa antarāyo kātabbo.

Idha pana, bhikkhave, bhikkhu pātimokkhe uddissamāne āpattiyā vematiko hoti. Tena, bhikkhave, bhikkhunā sāmanto bhikkhu evamassa vacanīyo (p. 170) ‘ahaŋ, āvuso, itthannāmāya āpattiyā vematiko. Yadā nibbematiko bhavissāmi, tadā taŋ āpattiŋ paṭikarissāmī’ ti vatvā uposatho kātabbo, pātimokkhaŋ sotabbaŋ; na tveva tappaccayā uposathassa antarāyo kātabboti.

94. Sabhāgāpattipaṭikammavidhi
171. Tena kho pana samayena aññatarasmiŋ āvāse tadahuposathe sabbo sangho sabhāgaŋ āpattiŋ āpanno hoti. Atha kho tesaŋ bhikkhūnaŋ etadahosi– ‘bhagavatā paññattaŋ “na sabhāgā āpatti desetabbā, na sabhāgā āpatti paṭiggahetabbā” ti Ayañca sabbo sangho sabhāgaŋ āpattiŋ āpanno. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse tadahuposathe sabbo sangho sabhāgaŋ āpattiŋ āpanno hoti. Tehi, bhikkhave, bhikkhūhi eko bhikkhu sāmantā āvāsā sajjukaŋ pāhetabbo– gacchāvuso, taŋ āpattiŋ paṭikaritvā āgaccha; mayaŋ te santike āpattiŋ paṭikarissāmāti. Evañcetaŋ labhetha, iccetaŋ kusalaŋ. No ce labhetha, byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ sabbo sangho sabhāgaŋ āpattiŋ āpanno. Yadā aññaŋ bhikkhuŋ suddhaŋ anāpattikaŋ passissati, tadā tassa santike taŋ āpattiŋ paṭikarissatī’ ti vatvā uposatho kātabbo, pātimokkhaŋ uddisitabbaŋ, na tveva tappaccayā uposathassa antarāyo kātabbo.

Idha pana, bhikkhave, aññatarasmiŋ āvāse tadahuposathe sabbo sangho sabhāgāya āpattiyā vematiko hoti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ sabbo sangho sabhāgāya āpattiyā vematiko. Yadā nibbematiko bhavissati, tadā taŋ āpattiŋ paṭikarissatī’ ti vatvā uposatho kātabbo, pātimokkhaŋ uddisitabbaŋ; na tveva tappaccayā uposathassa antarāyo kātabbo.

Idha (p. 171) pana, bhikkhave, aññatarasmiŋ āvāse vassūpagato sangho sabhāgaŋ āpattiŋ āpanno hoti. Tehi, bhikkhave, bhikkhūhi eko bhikkhu sāmantā āvāsā sajjukaŋ pāhetabbo– gacchāvuso, taŋ āpattiŋ paṭikaritvā āgaccha; mayaŋ te santike taŋ āpattiŋ paṭikarissāmāti. Evañcetaŋ labhetha, iccetaŋ kusalaŋ. No ce labhetha, eko bhikkhu sattāhakālikaŋ pāhetabbo– gacchāvuso, taŋ āpattiŋ paṭikaritvā āgaccha; mayaŋ te santike taŋ āpattiŋ paṭikarissāmāti.

Tena kho pana samayena aññatarasmiŋ āvāse sabbo sangho sabhāgaŋ āpattiŋ āpanno hoti. So na jānāti tassā āpattiyā nāmagottaŋ. Tattha añño bhikkhu āgacchati bahussuto āgatāgamo dhammadharo vinayadharo mātikādharo paṇḍito byatto medhāvī lajjī kukkuccako sikkhākāmo. Tamenaŋ aññataro bhikkhu yena so bhikkhu tenupasankami, upasankamitvā taŋ bhikkhuŋ etadavoca– ‘yo nu kho, āvuso, evañcevañca karoti, kiŋ nāma so āpattiŋ āpajjatī’ ti? So evamāha– ‘yo kho, āvuso, evañcevañca karoti, imaŋ nāma so āpattiŋ āpajjati. Imaŋ nāma tvaŋ, āvuso, āpattiŋ āpanno; paṭikarohi taŋ āpattin’ ti. So evamāha– ‘na kho ahaŋ, āvuso, ekova imaŋ āpattiŋ āpanno; ayaŋ sabbo sangho imaŋ āpattiŋ āpanno’ ti. So evamāha– ‘kiŋ te, āvuso, karissati paro āpanno vā anāpanno vā. Ingha, tvaŋ, āvuso, sakāya āpattiyā vuṭṭhāhī’ ti. Atha kho so bhikkhu tassa bhikkhuno vacanena taŋ āpattiŋ paṭikaritvā yena te bhikkhū tenupasankami, upasankamitvā te bhikkhū etadavoca– ‘yo kira, āvuso, evañcevañca karoti, imaŋ nāma so āpattiŋ āpajjati. Imaŋ nāma tumhe, āvuso, āpattiŋ āpannā; paṭikarotha taŋ āpattin’ ti. Atha kho te bhikkhū na icchiŋsu tassa bhikkhuno vacanena taŋ āpattiŋ paṭikātuŋ. Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse sabbo sangho sabhāgaŋ āpattiŋ āpanno hoti. So na jānāti tassā āpattiyā nāmagottaŋ. Tattha añño bhikkhu āgacchati bahussuto āgatāgamo dhammadharo (p. 172) vinayadharo mātikādharo paṇḍito byatto medhāvī lajjī kukkuccako sikkhākāmo. Tamenaŋ aññataro bhikkhu yena so bhikkhu tenupasankami, upasankamitvā taŋ bhikkhuŋ evaŋ vadeti– ‘yo nu kho, āvuso, evañcevañca karoti, kiŋ nāma so āpattiŋ āpajjatī’ ti? So evaŋ vadeti– ‘yo kho, āvuso, evañcevañca karoti, imaŋ nāma so āpattiŋ āpajjati. Imaŋ nāma tvaŋ, āvuso, āpattiŋ āpanno; paṭikarohi taŋ āpattin’ ti. So evaŋ vadeti– ‘na kho ahaŋ, āvuso, ekova imaŋ āpattiŋ āpanno. Ayaŋ sabbo sangho imaŋ āpattiŋ āpanno’ ti. So evaŋ vadeti– ‘kiŋ te, āvuso, karissati paro āpanno vā anāpanno vā. Ingha, tvaŋ, āvuso, sakāya āpattiyā vuṭṭhāhī’ ti. So ce, bhikkhave, bhikkhu tassa bhikkhuno vacanena taŋ āpattiŋ paṭikaritvā yena te bhikkhū tenupasankami, upasankamitvā te bhikkhū evaŋ vadeti– ‘yo kira, āvuso, evañcevañca karoti imaŋ nāma so āpattiŋ āpajjati, imaŋ nāma tumhe āvuso āpattiŋ āpannā, paṭikarotha taŋ āpattin’ ti. Te ce, bhikkhave, bhikkhū tassa bhikkhuno vacanena taŋ āpattiŋ paṭikareyyuŋ, iccetaŋ kusalaŋ. No ce paṭikareyyuŋ, na te, bhikkhave, bhikkhū tena bhikkhunā akāmā vacanīyāti.

Codanāvatthubhāṇavāro niṭṭhito dutiyo.

95. Anāpattipannarasakaŋ
172. Tena kho pana samayena aññatarasmiŋ āvāse tadahuposathe sambahulā āvāsikā bhikkhū sannipatiŋsu cattāro vā atirekā vā. Te na jāniŋsu ‘atthaññe āvāsikā bhikkhū anāgatā’ ti Te dhammasaññino vinayasaññino vaggā samaggasaññino uposathaŋ akaŋsu, pātimokkhaŋ uddisiŋsu. Tehi uddissamāne pātimokkhe, athaññe āvāsikā bhikkhū āgacchiŋsu bahutarā. Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti ‘atthaññe (p. 173) āvāsikā bhikkhū anāgatā’ ti. Te dhammasaññino vinayasaññino vaggā samaggasaññino uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi (p. 174) uddiṭṭhamatte pātimokkhe, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, avuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, avuṭṭhitāya parisāya, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggāsaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, avuṭṭhitāya parisāya, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, ekaccāya vuṭṭhitāya parisāya, athaññe āvāsikā (p. 175) bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, ekaccāya vuṭṭhitāya parisāya, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, ekaccāya vuṭṭhitāya parisāya, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, sabbāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ anāpatti.

Idha (p. 176) pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, sabbāya vuṭṭhitāya parisāya, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddiṭṭhamatte pātimokkhe, sabbāya vuṭṭhitāya parisāya, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ anāpatti.

Anāpattipannarasakaŋ niṭṭhitaŋ.

96. Vaggāvaggasaññīpannarasakaŋ
173. Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā vaggasaññino uposathaŋ karonti pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti atthaññe āvāsikā bhikkhū anāgatāti, te dhammasaññino vinayasaññino vaggā samaggasaññino uposathaŋ karonti pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti samasamā (p. 177) Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti atthaññe āvāsikā bhikkhū anāgatāti te dhammasaññino vinayasaññino vaggā vaggasaññino uposathaŋ karonti pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā vaggasaññino uposathaŋ karonti, pātimokkhaŋ uddisanti. Tehi uddiṭṭhamatte pātimokkhe …pe… avuṭṭhitāya parisāya …pe… ekaccāya vuṭṭhitāya parisāya …pe… sabbāya vuṭṭhitāya parisāya athaññe āvāsikā bhikkhū āgacchanti bahutarā …pe… samasamā …pe… thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti dukkaṭassa.

Vaggāvaggasaññipannarasakaŋ niṭṭhitaŋ.

97. Vematikapannarasakaŋ
174. Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te, kappati nu kho amhākaŋ uposatho kātuŋ na nu kho kappatīti, vematikā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti dukkaṭassa.

Idha (p. 178) pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti, te ‘kappati nu kho amhākaŋ uposatho kātuŋ, na nu kho kappatī’ ti, vematikā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti atthaññe āvāsikā bhikkhū anāgatāti, te kappati nu kho amhākaŋ uposatho kātuŋ, na nu kho kappatīti, vematikā uposathaŋ karonti, pātimokkhaŋ uddisanti. Tehi uddissamāne pātimokkhe athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te, ‘kappati nu kho amhākaŋ uposatho kātuŋ na nu kho kappatī’ ti, vematikā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, …pe… avuṭṭhitāya parisāya …pe… ekaccāya vuṭṭhitāya parisāya …pe… sabbāya vuṭṭhitāya parisāya, athaññe āvāsikā bhikkhū āgacchanti bahutarā …pe… samasamā …pe… thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti dukkaṭassa.

Vematikapannarasakaŋ niṭṭhitaŋ.

98. Kukkuccapakatapannarasakaŋ
175. Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ (p. 179) uposatho kātuŋ nāmhākaŋ na kappatī’ ti, kukkuccapakatā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ uposatho kātuŋ nāmhākaŋ na kappatī’ ti, kukkuccapakatā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti dukkaṭassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ uposatho kātuŋ, nāmhākaŋ na kappatī’ ti, kukkuccapakatā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti dukkaṭassa.

Idha pana, bhikkhave aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ uposatho kātuŋ nāmhākaŋ na kappatī’ ti, kukkuccapakatā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, …pe… avuṭṭhitāya parisāya …pe… ekaccāya vuṭṭhitāya parisāya …pe… sabbāya vuṭṭhitāya parisāya, athaññe āvāsikā bhikkhū āgacchanti bahutarā …pe… samasamā …pe… thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti dukkaṭassa.

Kukkuccapakatapannarasakaŋ niṭṭhitaŋ.

99. Bhedapurekkhārapannarasakaŋ
176. Idha (p. 180) pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti bahutarā. Tehi bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti thullaccayassa

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddissamāne pātimokkhe, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, avasesaŋ sotabbaŋ. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti thullaccayassa.

Idha (p. 181) pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti te ‘nassantete, vinassantete, ko tehi attho’ ti bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, avuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, avuṭṭhitāya parisāya, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha (p. 182) pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, avuṭṭhitāya parisāya, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, ekaccāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, ekaccāya vuṭṭhitāya parisāya, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, ekaccāya vuṭṭhitāya parisāya, athaññe āvāsikā bhikkhū āgacchanti thokatarā. Uddiṭṭhaŋ (p. 183) su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, sabbāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pātimokkhaŋ uddisitabbaŋ. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, sabbāya vuṭṭhitāya parisāya, athaññe āvāsikā bhikkhū āgacchanti samasamā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Idha pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā uposathaŋ karonti, pātimokkhaŋ uddisanti. Tehi uddiṭṭhamatte pātimokkhe, sabbāya vuṭṭhitāya parisāya, athaññe āvāsikā bhikkhū āgacchanti thokatarā. Uddiṭṭhaŋ su-uddiṭṭhaŋ, tesaŋ santike pārisuddhi ārocetabbā. Uddesakānaŋ āpatti thullaccayassa.

Bhedapurekkhārapannarasakaŋ niṭṭhitaŋ.

Pañcavīsatikā niṭṭhitā.

100. Sīmokkantikapeyyālaŋ
177. Idha (p. 184) pana, bhikkhave, aññatarasmiŋ āvāse tadahuposathe sambahulā āvāsikā bhikkhū sannipatanti cattāro vā atirekā vā. Te na jānanti ‘aññe āvāsikā bhikkhū antosīmaŋ okkamantī’ ti …pe… te na jānanti ‘aññe āvāsikā bhikkhū antosīmaŋ okkantā’ ti …pe… te na passanti aññe āvāsike bhikkhū antosīmaŋ okkamante …pe… te na passanti aññe āvāsike bhikkhū antosīmaŋ okkante …pe… te na suṇanti ‘aññe āvāsikā bhikkhū antosīmaŋ okkamantī’ ti …pe… te na suṇanti ‘aññe āvāsikā bhikkhū antosīmaŋ okkantā’ ti …pe….

Āvāsikena āvāsikā ekasatapañcasattati tikanayato, āvāsikena āgantukā, āgantukena āvāsikā, āgantukena āgantukā peyyālamukhena satta tikasatāni honti.

178. Idha pana, bhikkhave, āvāsikānaŋ bhikkhūnaŋ cātuddaso hoti, āgantukānaŋ pannaraso. Sace āvāsikā bahutarā honti, āgantukehi āvāsikānaŋ anuvattitabbaŋ. Sace samasamā honti, āgantukehi āvāsikānaŋ anuvattitabbaŋ. Sace āgantukā bahutarā honti, āvāsikehi āgantukānaŋ anuvattitabbaŋ.

Idha pana, bhikkhave, āvāsikānaŋ bhikkhūnaŋ pannaraso hoti, āgantukānaŋ cātuddaso. Sace āvāsikā bahutarā honti, āgantukehi āvāsikānaŋ anuvattitabbaŋ. Sace samasamā honti, āgantukehi āvāsikānaŋ anuvattitabbaŋ. Sace āgantukā bahutarā honti, āvāsikehi āgantukānaŋ anuvattitabbaŋ.

Idha pana, bhikkhave, āvāsikānaŋ bhikkhūnaŋ pāṭipado hoti, āgantukānaŋ pannaraso. Sace āvāsikā bahutarā honti, āvāsikehi āgantukānaŋ nākāmā dātabbā sāmaggī. Āgantukehi nissīmaŋ gantvā uposatho kātabbo. Sace samasamā honti, āvāsikehi āgantukānaŋ nākāmā dātabbā sāmaggī. Āgantukehi nissīmaŋ (p. 185) gantvā uposatho kātabbo. Sace āgantukā bahutarā honti, āvāsikehi āgantukānaŋ sāmaggī vā dātabbā nissīmaŋ vā gantabbaŋ.

Idha pana, bhikkhave, āvāsikānaŋ bhikkhūnaŋ pannaraso hoti, āgantukānaŋ

Pāṭipado. Sace āvāsikā bahutarā honti, āgantukehi āvāsikānaŋ sāmaggī vā dātabbā nissīmaŋ vā gantabbaŋ. Sace samasamā honti, āgantukehi āvāsikānaŋ sāmaggī vā dātabbā nissīmaŋ vā gantabbaŋ. Sace āgantukā bahutarā honti, āgantukehi āvāsikānaŋ nākāmā dātabbā sāmaggī. Āvāsikehi nissīmaŋ gantvā uposatho kātabbo.

Sīmokkantikapeyyālaŋ niṭṭhitaŋ.

101. Lingādidassanaŋ
179. Idha pana, bhikkhave, āgantukā bhikkhū passanti āvāsikānaŋ bhikkhūnaŋ āvāsikākāraŋ, āvāsikalingaŋ, āvāsikanimittaŋ, āvāsikuddesaŋ, supaññattaŋ mañcapīṭhaŋ, bhisibibbohanaŋ, pānīyaŋ paribhojanīyaŋ sūpaṭṭhitaŋ, pariveṇaŋ susammaṭṭhaŋ; passitvā vematikā honti– ‘atthi nu kho āvāsikā bhikkhū natthi nu kho’ ti. Te vematikā na vicinanti; avicinitvā uposathaŋ karonti. Āpatti dukkaṭassa. Te vematikā vicinanti; vicinitvā na passanti; apassitvā uposathaŋ karonti. Anāpatti. Te vematikā vicinanti; vicinitvā passanti; passitvā ekato uposathaŋ karonti. Anāpatti. Te vematikā vicinanti; vicinitvā passanti; passitvā pāṭekkaŋ uposathaŋ karonti. Āpatti dukkaṭassa. Te vematikā vicinanti; vicinitvā passanti; passitvā– ‘nassantete, vinassantete, ko tehi attho’ ti– bhedapurekkhārā uposathaŋ karonti. Āpatti thullaccayassa.

Idha pana, bhikkhave, āgantukā bhikkhū suṇanti āvāsikānaŋ bhikkhūnaŋ āvāsikākāraŋ, āvāsikalingaŋ, āvāsikanimittaŋ, āvāsikuddesaŋ, cankamantānaŋ padasaddaŋ, sajjhāyasaddaŋ, ukkāsitasaddaŋ, khipitasaddaŋ; sutvā vematikā honti– ‘atthi nu kho āvāsikā bhikkhū natthi nu kho’ ti. Te vematikā na vicinanti; avicinitvā uposathaŋ karonti. Āpatti dukkaṭassa. Te vematikā vicinanti; vicinitvā na passanti; apassitvā uposathaŋ (p. 186) karonti. Anāpatti. Te vematikā vicinanti; vicinitvā passanti; passitvā ekato uposathaŋ karonti. Anāpatti. Te vematikā vicinanti; vicinitvā passanti; passitvā pāṭekkaŋ uposathaŋ karonti. Āpatti dukkaṭassa. Te vematikā vicinanti; vicinitvā passanti; passitvā– ‘nassantete, vinassantete, ko tehi attho’ ti– bhedapurekkhārā uposathaŋ karonti. Āpatti thullaccayassa.

Idha pana, bhikkhave, āvāsikā bhikkhū passanti āgantukānaŋ bhikkhūnaŋ āgantukākāraŋ, āgantukalingaŋ, āgantukanimittaŋ, āgantukuddesaŋ, aññātakaŋ pattaŋ, aññātakaŋ cīvaraŋ, aññātakaŋ nisīdanaŋ, pādānaŋ dhotaŋ, udakanissekaŋ; passitvā vematikā honti– ‘atthi nu kho āgantukā bhikkhū natthi nu kho’ ti. Te vematikā na vicinanti; avicinitvā uposathaŋ karonti. Āpatti dukkaṭassa. Te vematikā vicinanti; vicinitvā na passanti; apassitvā uposathaŋ karonti. Anāpatti. Te vematikā vicinanti; vicinitvā passanti; passitvā ekato uposathaŋ karonti. Anāpatti. Te vematikā vicinanti; vicinitvā passanti; passitvā pāṭekkaŋ uposathaŋ karonti. Āpatti dukkaṭassa. Te vematikā vicinanti; vicinitvā passanti; passitvā– ‘nassantete, vinassantete, ko tehi attho’ ti– bhedapurekkhārā uposathaŋ karonti. Āpatti thullaccayassa.

Idha pana, bhikkhave, āvāsikā bhikkhū suṇanti āgantukānaŋ bhikkhūnaŋ āgantukākāraŋ, āgantukalingaŋ, āgantukanimittaŋ, āgantukuddesaŋ, āgacchantānaŋ padasaddaŋ, upāhanapapphoṭanasaddaŋ, ukkāsitasaddaŋ, khipitasaddaŋ; sutvā vematikā honti– ‘atthi nu kho āgantukā bhikkhū natthi nu kho’ ti. Te vematikā na vicinanti; avicinitvā uposathaŋ karonti. Āpatti dukkaṭassa. Te vematikā vicinanti; vicinitvā na passanti; apassitvā uposathaŋ karonti. Anāpatti. Te vematikā vicinanti; vicinitvā passanti; passitvā ekato uposathaŋ karonti. Anāpatti. Te vematikā vicinanti; vicinitvā passanti; passitvā pāṭekkaŋ uposathaŋ karonti. Āpatti dukkaṭassa. Te vematikā vicinanti; vicinitvā passanti; passitvā– ‘nassantete, vinassantete ko tehi attho’ ti– bhedapurekkhārā uposathaŋ karonti. Āpatti thullaccayassa

Lingādidassanaŋ niṭṭhitaŋ.

102. Nānāsaŋvāsakādīhi uposathakaraṇaŋ
180. Idha (p. 187) pana, bhikkhave, āgantukā bhikkhū passanti āvāsike bhikkhū nānāsaŋvāsake. Te samānasaŋvāsakadiṭṭhiŋ paṭilabhanti; samānasaŋvāsakadiṭṭhiŋ paṭilabhitvā na pucchanti; apucchitvā ekato uposathaŋ karonti. Anāpatti. Te pucchanti; pucchitvā nābhivitaranti; anabhivitaritvā ekato uposathaŋ karonti. Āpatti dukkaṭassa. Te pucchanti; pucchitvā nābhivitaranti; anabhivitaritvā pāṭekkaŋ uposathaŋ karonti. Anāpatti.

Idha pana, bhikkhave, āgantukā bhikkhū passanti āvāsike bhikkhū samānasaŋvāsake. Te nānāsaŋvāsakadiṭṭhiŋ paṭilabhanti; nānāsaŋvāsakadiṭṭhiŋ paṭilabhitvā na pucchanti; apucchitvā ekato uposathaŋ karonti. Āpatti dukkaṭassa. Te pucchanti; pucchitvā abhivitaranti; abhivitaritvā pāṭekkaŋ uposathaŋ karonti. Āpatti dukkaṭassa. Te pucchanti; pucchitvā abhivitaranti; abhivitaritvā ekato uposathaŋ karonti. Anāpatti.

Idha pana, bhikkhave, āvāsikā bhikkhū passanti āgantuke bhikkhū nānāsaŋvāsake. Te samānasaŋvāsakadiṭṭhiŋ paṭilabhanti; samānasaŋvāsakadiṭṭhiŋ paṭilabhitvā na pucchanti; apucchitvā ekato uposathaŋ karonti. Anāpatti. Te pucchanti; pucchitvā nābhivitaranti; anabhivitaritvā ekato uposathaŋ karonti. Āpatti dukkaṭassa. Te pucchanti; pucchitvā nābhivitaranti anabhivitaritvā pāṭekkaŋ uposathaŋ karonti. Anāpatti.

Idha pana, bhikkhave, āvāsikā bhikkhū passanti āgantuke bhikkhū samānasaŋvāsake. Te nānāsaŋvāsakadiṭṭhiŋ paṭilabhanti; nānāsaŋvāsakadiṭṭhiŋ paṭilabhitvā na pucchanti; apucchitvā ekato uposathaŋ karonti. Āpatti dukkaṭassa. Te pucchanti; pucchitvā abhivitaranti; abhivitaritvā pāṭekkaŋ uposathaŋ karonti. Āpatti dukkaṭassa. Te pucchanti; pucchitvā abhivitaranti; abhivitaritvā ekato uposathaŋ karonti. Anāpatti.

Nānāsaŋvāsakādīhi uposathakaraṇaŋ niṭṭhitaŋ.

103. Nagantabbavāro
181. Na, bhikkhave, tadahuposathe sabhikkhukā āvāsā abhikkhuko āvāso gantabbo, aññatra sanghena aññatra antarāyā. Na, bhikkhave (p. 188) tadahuposathe sabhikkhukā āvāsā abhikkhuko anāvāso gantabbo, aññatra sanghena aññatra antarāyā. Na, bhikkhave, tadahuposathe sabhikkhukā āvāsā abhikkhuko āvāso vā anāvāso vā gantabbo, aññatra sanghena aññatra antarāyā.

Na bhikkhave, tadahuposathe sabhikkhukā anāvāsā abhikkhuko āvāso gantabbo, aññatra sanghena aññatra antarāyā. Na, bhikkhave, tadahuposathe sabhikkhukā anāvāsā abhikkhuko anāvāso gantabbo, aññatra sanghena aññatra antarāyā. Na, bhikkhave, tadahuposathe sabhikkhukā anāvāsā abhikkhuko āvāso vā anāvāso vā gantabbo, aññatra sanghena aññatra antarāyā.

Na, bhikkhave, tadahuposathe sabhikkhukā āvāsā vā anāvāsā vā abhikkhuko āvāso gantabbo, aññatra sanghena aññatra antarāyā. Na, bhikkhave tadahuposathe sabhikkhukā āvāsā vā anāvāsā vā abhikkhuko anāvāso gantabbo, aññatra sanghena aññatra antarāyā. Na, bhikkhave, tadahuposathe sabhikkhukā āvāsā vā anāvāsā vā abhikkhuko āvāso vā anāvāso vā gantabbo, aññatra sanghena aññatra antarāyā.

Na, bhikkhave, tadahuposathe sabhikkhukā āvāsā sabhikkhuko āvāso gantabbo, yatthassu bhikkhū nānāsaŋvāsakā, aññatra sanghena aññatra antarāyā. Na, bhikkhave, tadahuposathe sabhikkhukā āvāsā sabhikkhuko anāvāso gantabbo, yatthassu bhikkhū nānāsaŋvāsakā, aññatra sanghena aññatra antarāyā. Na, bhikkhave, tadahuposathe sabhikkhukā āvāsā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena aññatra antarāyā.

Na, bhikkhave, tadahuposathe sabhikkhukā anāvāsā sabhikkhuko āvāso gantabbo, yatthassu bhikkhū nānāsaŋvāsakā, aññatra sanghena aññatra antarāyā. Na, bhikkhave, tadahuposathe sabhikkhukā anāvāsā sabhikkhuko anāvāso gantabbo, yatthassu bhikkhū nānāsaŋvāsakā, aññatra sanghena aññatra antarāyā. Na, bhikkhave, tadahuposathe (p. 189) sabhikkhukā anāvāsā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena aññatra antarāyā.

Na, bhikkhave, tadahuposathe sabhikkhukā āvāsā vā anāvāsā vā sabhikkhuko āvāso gantabbo, yatthassu bhikkhū nānāsaŋvāsakā, aññatra sanghena aññatra antarāyā. Na, bhikkhave, tadahuposathe sabhikkhukā āvāsā vā anāvāsā vā sabhikkhuko anāvāso gantabbo, yatthassu bhikkhū nānāsaŋvāsakā, aññatra sanghena aññatra antarāyā. Na, bhikkhave, tadahuposathe sabhikkhukā āvāsā vā anāvāsā vā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena aññatra antarāyā.

Nagantabbavāro niṭṭhito.

104. Gantabbavāro
182. Gantabbo, bhikkhave, tadahuposathe sabhikkhukā āvāsā sabhikkhuko āvāso, yatthassu bhikkhū samānasaŋvāsakā, yaŋ jaññā– ‘sakkomi ajjeva gantun’ ti. Gantabbo, bhikkhave, tadahuposathe sabhikkhukā āvāsā sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā– ‘sakkomi ajjeva gantun’ ti.

Gantabbo, bhikkhave, tadahuposathe sabhikkhukā anāvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā– ‘sakkomi ajjeva gantun’ ti.

Gantabbo, bhikkhave, tadahuposathe sabhikkhukā āvāsā vā anāvāsā vā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā– ‘sakkomi ajjeva gantun’ ti.

Gantabbavāro niṭṭhito.

105. Vajjanīyapuggalasandassanā
183. Na, bhikkhave, bhikkhuniyā nisinnaparisāya pātimokkhaŋ uddisitabbaŋ. Yo uddiseyya, āpatti dukkaṭassa. Na sikkhamānāya …pe… na sāmaṇerassa (p. 190) …pe… na sāmaṇeriyā …pe… na sikkhāpaccakkhātakassa …pe… na antimavatthuŋ ajjhāpannakassa nisinnaparisāya pātimokkhaŋ uddisitabbaŋ. Yo uddiseyya, āpatti dukkaṭassa.

Na āpattiyā adassane ukkhittakassa nisinnaparisāya pātimokkhaŋ uddisitabbaŋ. Yo uddiseyya, yathādhammo kāretabbo. Na āpattiyā appaṭikamme ukkhittakassa nisinnaparisāya …pe… na pāpikāya diṭṭhiyā appaṭinissagge ukkhittakassa nisinnaparisāya pātimokkhaŋ uddisitabbaŋ. Yo uddiseyya, yathādhammo kāretabbo.

Na paṇḍakassa nisinnaparisāya pātimokkhaŋ uddisitabbaŋ. Yo uddiseyya, āpatti dukkaṭassa. Na theyyasaŋvāsakassa …pe… na titthiyapakkantakassa …pe… na tiracchānagatassa …pe… na mātughātakassa …pe… na pitughātakassa …pe… na arahantaghātakassa …pe… na bhikkhunidūsakassa …pe… na sanghabhedakassa …pe… na lohituppādakassa …pe… na ubhatobyañjanakassa nisinnaparisāya pātimokkhaŋ uddisitabbaŋ. Yo uddiseyya, āpatti dukkaṭassa.

Na, bhikkhave, pārivāsikapārisuddhidānena uposatho kātabbo, aññatra avuṭṭhitāya parisāya. Na ca, bhikkhave, anuposathe uposatho kātabbo, aññatra sanghasāmaggiyāti.

Vajjanīyapuggalasandassanā niṭṭhitā.

Tatiyabhāṇavāro niṭṭhito.

Uposathakkhandhako dutiyo.

106. Tassuddānaŋ
Titthiyā bimbisāro ca, sannipatituŋ tuṇhikā;

Dhammaŋ raho pātimokkhaŋ, devasikaŋ tadā sakiŋ.

Yathāparisā samaggaŋ, sāmaggī maddakucchi ca;

Sīmā mahatī nadiyā, anu dve khuddakāni ca.

Navā rājagahe ceva, sīmā avippavāsanā;

Sammanne paṭhamaŋ sīmaŋ, pacchā sīmaŋ samūhane.

Asammatā (p. 191) gāmasīmā, nadiyā samudde sare;

Udakukkhepo bhindanti, tathevajjhottharanti ca.

Kati kammāni uddeso, savarā asatīpi ca;

Dhammaŋ vinayaŋ tajjenti, puna vinayatajjanā.

Codanā kate okāse, adhammappaṭikkosanā;

Catupañcaparā āvi, sañcicca cepi vāyame.

Sagahaṭṭhā anajjhiṭṭhā, codanamhi na jānati;

Sambahulā na jānanti, sajjukaŋ na ca gacchare.

Katimī kīvatikā dūre, ārocetuñca nassari;

Uklāpaŋ āsanaŋ dīpo, disā añño bahussuto.

Sajjukaŋ vassuposatho, suddhikammañca ñātakā;

Gaggo catutayo dveko, āpattisabhāgā sari.

Sabbo sangho vematiko, na jānanti bahussuto;

Bahū samasamā thokā, parisā avuṭṭhitāya ca.

Ekaccā vuṭṭhitā sabbā, jānanti ca vematikā;

Kappatevāti kukkuccā, jānaŋ passaŋ suṇanti ca.

Āvāsikena āgantu, cātupannaraso puna;

Pāṭipado pannaraso, lingasaŋvāsakā ubho.

Pārivāsānuposatho aññatra sanghasāmaggiyā;

Ete vibhattā uddānā, vatthuvibhūtakāraṇāti.

Imasmiŋ khandhake vatthūni cha-asīti.

Uposathakkhandhako niṭṭhito.

3. Vassūpanāyikakkhandhako
107. Vassūpanāyikānujānanā
184. Tena (p. 192) samayena buddho bhagavā rājagahe viharati veḷuvane kalandakanivāpe. Tena kho pana samayena bhagavatā bhikkhūnaŋ vassāvāso apaññatto hoti. Te-idha bhikkhū hemantampi gimhampi vassampi cārikaŋ caranti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā hemantampi gimhampi vassampi cārikaŋ carissanti, haritāni tiṇāni sammaddantā, ekindriyaŋ jīvaŋ viheṭhentā, bahū khuddake pāṇe sanghātaŋ āpādentā. Ime hi nāma aññatitthiyā durakkhātadhammā vassāvāsaŋ allīyissanti sankasāyissanti. Ime hi nāma sakuntakā rukkhaggesu kulāvakāni karitvā vassāvāsaŋ allīyissanti sankasāyissanti . Ime pana samaṇā sakyaputtiyā hemantampi gimhampi vassampi cārikaŋ caranti, haritāni tiṇāni sammaddantā, ekindriyaŋ jīvaŋ viheṭhentā, bahū khuddake pāṇe sanghātaŋ āpādentā’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, vassaŋ upagantun’ ti. Atha kho bhikkhūnaŋ etadahosi– ‘kadā nu kho vassaŋ upagantabban’ ti? Bhagavato etamatthaŋ ārocesuŋ. Anujānāmi, bhikkhave, vassāne vassaŋ upagantunti.

Atha kho bhikkhūnaŋ etadahosi– ‘kati nu kho vassūpanāyikā’ ti? Bhagavato etamatthaŋ

Ārocesuŋ. Dvemā, bhikkhave, vassūpanāyikā– purimikā, pacchimikā. Aparajjugatāya āsāḷhiyā purimikā upagantabbā, māsagatāya āsāḷhiyā pacchimikā upagantabbā– imā kho, bhikkhave, dve vassūpanāyikāti.

Vassūpanāyikānujānanā niṭṭhitā.

108. Vassāne cārikāpaṭikkhepādi
185. Tena kho pana samayena chabbaggiyā bhikkhū vassaŋ upagantvā antarāvassaŋ cārikaŋ caranti. Manussā tatheva ujjhāyanti khiyyanti vipācenti– ‘kathañhi (p. 193) nāma samaṇā sakyaputtiyā hemantampi gimhampi vassampi cārikaŋ carissanti, haritāni tiṇāni sammaddantā, ekindriyaŋ jīvaŋ viheṭhentā, bahū khuddake pāṇe sanghātaŋ āpādentā. Ime hi nāma aññatitthiyā durakkhātadhammā vassāvāsaŋ allīyissanti sankasāyissanti. Ime hi nāma sakuntakā rukkhaggesu kulāvakāni karitvā vassāvāsaŋ allīyissanti sankasāyissanti. Ime pana samaṇā sakyaputtiyā hemantampi gimhampi vassampi cārikaŋ caranti, haritāni tiṇāni sammaddantā, ekindriyaŋ jīvaŋ viheṭhentā, bahū khuddake pāṇe sanghātaŋ āpādentā’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū vassaŋ upagantvā antarāvassaŋ cārikaŋ carissantī’ ti? Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, vassaŋ upagantvā purimaŋ vā temāsaŋ pacchimaŋ vā temāsaŋ avasitvā cārikā pakkamitabbā. Yo pakkameyya, āpatti dukkaṭassā’ ti.

186. Tena kho pana samayena chabbaggiyā bhikkhū na icchanti vassaŋ upagantuŋ. Bhagavato etamatthaŋ ārocesuŋ. Na, bhikkhave, vassaŋ na upagantabbaŋ. Yo na upagaccheyya, āpatti dukkaṭassāti.

Tena kho pana samayena chabbaggiyā bhikkhū tadahu vassūpanāyikāya vassaŋ anupagantukāmā sañcicca āvāsaŋ atikkamanti. Bhagavato etamatthaŋ ārocesuŋ. Na, bhikkhave, tadahu vassūpanāyikāya vassaŋ anupagantukāmena sañcicca āvāso atikkamitabbo. Yo atikkameyya, āpatti dukkaṭassāti.

Tena kho pana samayena rājā māgadho seniyo bimbisāro vassaŋ ukkaḍḍhitukāmo

Bhikkhūnaŋ santike dūtaŋ pāhesi– yadi panāyyā āgame juṇhe vassaŋ upagaccheyyunti. Bhagavato etamatthaŋ ārocesuŋ. Anujānāmi, bhikkhave, rājūnaŋ anuvattitunti.

Vassāne cārikāpaṭikkhepādi niṭṭhitā.

109. Sattāhakaraṇīyānujānanā
187. Atha kho bhagavā rājagahe yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi (p. 194) tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena kosalesu janapade udenena upāsakena sanghaŋ uddissa vihāro kārāpito hoti. So bhikkhūnaŋ santike dūtaŋ pāhesi– ‘āgacchantu bhadantā, icchāmi dānañca dātuŋ, dhammañca sotuŋ, bhikkhū ca passitun’ ti. Bhikkhū evamāhaŋsu– ‘bhagavatā, āvuso, paññattaŋ “na vassaŋ upagantvā purimaŋ vā temāsaŋ pacchimaŋ vā temāsaŋ avasitvā cārikā pakkamitabbā” ti. Āgametu udeno upāsako, yāva bhikkhū vassaŋ vasanti. Vassaŋvuṭṭhā āgamissanti. Sace panassa accāyikaŋ karaṇīyaŋ, tattheva āvāsikānaŋ bhikkhūnaŋ santike vihāraŋ patiṭṭhāpetū’ ti. Udeno upāsako ujjhāyati khiyyati vipāceti– ‘kathañhi nāma bhadantā mayā pahite na āgacchissanti. Ahañhi dāyako kārako sanghupaṭṭhāko’ ti. Assosuŋ kho bhikkhū udenassa upāsakassa ujjhāyantassa khiyyantassa vipācentassa. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, sattannaŋ sattāhakaraṇīyena pahite gantuŋ, na tveva appahite. Bhikkhussa, bhikkhuniyā, sikkhamānāya, sāmaṇerassa, sāmaṇeriyā, upāsakassa, upāsikāya– anujānāmi, bhikkhave, imesaŋ sattannaŋ sattāhakaraṇīyena pahite gantuŋ, na tveva appahite. Sattāhaŋ sannivatto kātabbo’.

188. Idha pana, bhikkhave, upāsakena sanghaŋ uddissa vihāro kārāpito hoti. So ce bhikkhūnaŋ santike dūtaŋ pahiṇeyya– ‘āgacchantu bhadantā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, upāsakena sanghaŋ uddissa aḍḍhayogo kārāpito hoti …pe… pāsādo kārāpito hoti… hammiyaŋ kārāpitaŋ hoti… guhā kārāpitā hoti… pariveṇaŋ kārāpitaŋ hoti… koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti… kappiyakuṭi kārāpitā hoti… vaccakuṭi kārāpitā hoti… cankamo kārāpito hoti (p. 195) cankamanasālā kārāpitā hoti… udapāno kārāpito hoti … udapānasālā kārāpitā hoti… jantāgharaŋ kārāpitaŋ hoti… jantāgharasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti… ārāmavatthu kārāpitaŋ hoti. So ce bhikkhūnaŋ santike dūtaŋ pahiṇeyya– ‘āgacchantu bhadantā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, upāsakena sambahule bhikkhū uddissa …pe… ekaŋ bhikkhuŋ uddissa vihāro kārāpito hoti… aḍḍhayogo kārāpito hoti… pāsādo kārāpito hoti hammiyaŋ kārāpitaŋ hoti… guhā kārāpitā hoti… pariveṇaŋ kārāpitaŋ hoti… koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti… kappiyakuṭi kārāpitā hoti… vaccakuṭi kārāpitā hoti… cankamo kārāpito hoti… cankamanasālā kārāpitā hoti… udapāno kārāpito hoti… udapānasālā kārāpitā hoti… jantāgharaŋ kārāpitaŋ hoti… jantāgharasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti… ārāmavatthu kārāpitaŋ hoti. So ce bhikkhūnaŋ santike dūtaŋ pahiṇeyya– ‘āgacchantu bhadantā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, upāsakena bhikkhunisanghaŋ uddissa …pe… sambahulā bhikkhuniyo uddissa …pe… ekaŋ bhikkhuniŋ uddissa …pe… sambahulā sikkhamānāyo uddissa …pe… ekaŋ sikkhamānaŋ uddissa …pe… sambahule sāmaṇere uddissa …pe… ekaŋ sāmaṇeraŋ uddissa …pe… sambahulā sāmaṇeriyo uddissa …pe… ekaŋ sāmaṇeriŋ uddissa vihāro kārāpito hoti …pe… aḍḍhayogo kārāpito hoti… pāsādo kārāpito hoti… hammiyaŋ (p. 196) kārāpitaŋ hoti… guhā kārāpitā hoti… pariveṇaŋ kārāpitaŋ hoti… koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti kappiyakuṭi kārāpitā hoti… cankamo kārāpito hoti… cankamanasālā kārāpitā hoti… udapāno kārāpito hoti… udapānasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti… ārāmavatthu kārāpitaŋ hoti. So ce bhikkhūnaŋ santike dūtaŋ pahiṇeyya– ‘āgacchantu bhadantā, icchāmi dānañca dātuŋ dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

189. Idha pana, bhikkhave, upāsakena attano atthāya nivesanaŋ kārāpitaŋ hoti …pe… sayanigharaŋ kārāpitaŋ hoti… udosito kārāpito hoti… aṭṭo kārāpito hoti… māḷo kārāpito hoti… āpaṇo kārāpito hoti… āpaṇasālā kārāpitā hoti… pāsādo kārāpito hoti… hammiyaŋ kārāpitaŋ hoti… guhā kārāpitā hoti… pariveṇaŋ kārāpitaŋ hoti… koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti… rasavatī kārāpitā hoti… cankamo kārāpito hoti… cankamanasālā kārāpitā hoti… udapāno kārāpito hoti… udapānasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti ārāmavatthu kārāpitaŋ hoti… puttassa vā vāreyyaŋ hoti… dhītuyā vā vāreyyaŋ hoti… gilāno vā hoti… abhiññātaŋ vā suttantaŋ bhaṇati. So ce bhikkhūnaŋ santike dūtaŋ pahiṇeyya– “āgacchantu bhadantā, imaŋ suttantaŋ pariyāpuṇissanti, purāyaŋ suttanto na palujjatī” ti. Aññataraŋ vā panassa kiccaŋ hoti– karaṇīyaŋ vā, so ce bhikkhūnaŋ santike dūtaŋ pahiṇeyya– ‘āgacchantu bhadantā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

190. Idha (p. 197) pana, bhikkhave, upāsikāya sanghaŋ uddissa vihāro kārāpito hoti. Sā ce bhikkhūnaŋ santike dūtaŋ pahiṇeyya– ‘āgacchantu ayyā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, upāsikāya sanghaŋ uddissa aḍḍhayogo kārāpito hoti …pe… pāsādo kārāpito hoti… hammiyaŋ kārāpitaŋ hoti… guhā kārāpitā hoti… pariveṇaŋ kārāpitaŋ hoti… koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti… kappiyakuṭi kārāpitā hoti… vaccakuṭi kārāpitā hoti… cankamo kārāpito hoti… cankamanasālā kārāpitā hoti… udapāno kārāpito hoti… udapānasālā kārāpitā hoti… jantāgharaŋ kārāpitaŋ hoti… jantāgharasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti… ārāmavatthu kārāpitaŋ hoti. Sā ce bhikkhūnaŋ santike dūtaŋ pahiṇeyya– ‘āgacchantu ayyā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, upāsikāya sambahule bhikkhū uddissa …pe… ekaŋ bhikkhuŋ uddissa …pe… bhikkhunisanghaŋ uddissa …pe… sambahulā bhikkhuniyo uddissa …pe… ekaŋ bhikkhuniŋ uddissa …pe… sambahulā sikkhamānāyo uddissa …pe… ekaŋ sikkhamānaŋ uddissa …pe… sambahule sāmaṇere uddissa …pe… ekaŋ sāmaṇeraŋ uddissa …pe… sambahulā sāmaṇeriyo uddissa …pe… ekaŋ sāmaṇeriŋ uddissa …pe….

191. Idha pana, bhikkhave, upāsikāya attano atthāya nivesanaŋ kārāpitaŋ hoti …pe… sayanigharaŋ kārāpitaŋ hoti… udosito kārāpito hoti… aṭṭo kārāpito hoti… māḷo kārāpito hoti… āpaṇo kārāpito hoti… āpaṇasālā kārāpitā hoti… pāsādo kārāpito hoti… hammiyaŋ (p. 198) kārāpitaŋ hoti… guhā kārāpitā hoti… pariveṇaŋ kārāpitaŋ hoti… koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti… rasavatī kārāpitā hoti… cankamo kārāpito hoti… cankamanasālā kārāpitā hoti… udapāno kārāpito hoti udapānasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti… ārāmavatthu kārāpitaŋ hoti… puttassa vā vāreyyaŋ hoti… dhītuyā vā vāreyyaŋ hoti… gilānā vā hoti… abhiññātaŋ vā suttantaŋ bhaṇati. Sā ce bhikkhūnaŋ santike dūtaŋ pahiṇeyya– ‘āgacchantu ayyā, imaŋ suttantaŋ pariyāpuṇissanti, purāyaŋ suttanto palujjatī’ ti. Aññataraŋ vā panassā kiccaŋ hoti karaṇīyaŋ vā, sā ce bhikkhūnaŋ santike dūtaŋ pahiṇeyya– ‘āgacchantu ayyā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

192. Idha pana, bhikkhave, bhikkhunā sanghaŋ uddissa …pe… bhikkhuniyā sanghaŋ uddissa… sikkhamānāya sanghaŋ uddissa… sāmaṇerena sanghaŋ uddissa… sāmaṇeriyā sanghaŋ uddissa … sambahule bhikkhū uddissa… ekaŋ bhikkhuŋ uddissa… bhikkhunisanghaŋ uddissa… sambahulā bhikkhuniyo uddissa… ekaŋ bhikkhuniŋ uddissa… sambahulā sikkhamānāyo uddissa… ekaŋ sikkhamānaŋ uddissa… sambahule sāmaṇere uddissa… ekaŋ sāmaṇeraŋ uddissa… sambahulā sāmaṇeriyo uddissa… ekaŋ sāmaṇeriŋ uddissa… attano atthāya vihāro kārāpito hoti …pe… aḍḍhayogo kārāpito hoti… pāsādo kārāpito hoti… hammiyaŋ kārāpitaŋ hoti… guhā kārāpitā hoti… pariveṇaŋ kārāpitaŋ hoti koṭṭhako kārāpito hoti… upaṭṭhānasālā kārāpitā hoti… aggisālā kārāpitā hoti… kappiyakuṭi kārāpitā hoti… cankamo kārāpito hoti… cankamanasālā kārāpitā hoti… udapāno kārāpito hoti… udapānasālā kārāpitā hoti… pokkharaṇī kārāpitā hoti… maṇḍapo kārāpito hoti… ārāmo kārāpito hoti… ārāmavatthu kārāpitaŋ hoti. Sā ce bhikkhūnaŋ (p. 199) santike dūtaŋ pahiṇeyya… ‘āgacchantu ayyā, icchāmi dānañca dātuŋ, dhammañca sotuŋ, bhikkhū ca passitun’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabboti.

Sattāhakaraṇīyānujānatā niṭṭhitā.

110. Pañcannaŋ appahitepi anujānanā
193. Tena kho pana samayena aññataro bhikkhu gilāno hoti. So bhikkhūnaŋ santike dūtaŋ pāhesi– ‘ahañhi gilāno, āgacchantu bhikkhū, icchāmi bhikkhūnaŋ āgatan’ ti. Bhagavato etamatthaŋ ārocesuŋ. Anujānāmi, bhikkhave, pañcannaŋ sattāhakaraṇīyena appahitepi gantuŋ, pageva pahite. Bhikkhussa, bhikkhuniyā, sikkhamānāya, sāmaṇerassa, sāmaṇeriyā– anujānāmi, bhikkhave, imesaŋ pañcannaŋ sattāhakaraṇīyena appahitepi gantuŋ, pageva pahite. Sattāhaŋ sannivatto kātabbo.

Idha pana, bhikkhave, bhikkhu gilāno hoti. So ce bhikkhūnaŋ santike dūtaŋ pahiṇeyya– ‘ahañhi gilāno, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Idha pana, bhikkhave, bhikkhussa anabhirati uppannā hoti. So ce bhikkhūnaŋ santike dūtaŋ pahiṇeyya– ‘anabhirati me uppannā, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘anabhirataŋ vūpakāsessāmi vā, vūpakāsāpessāmi vā, dhammakathaŋ vāssa karissāmī’ ti. Sattāhaŋ sannivatto kātabbo.

Idha pana, bhikkhave, bhikkhussa kukkuccaŋ uppannaŋ hoti. So ce bhikkhūnaŋ santike dūtaŋ pahiṇeyya– ‘kukkuccaŋ me uppannaŋ, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘kukkuccaŋ vinodessāmi vā, vinodāpessāmi vā, dhammakathaŋ vāssa karissāmī’ ti. Sattāhaŋ sannivatto kātabbo.

Idha (p. 200) pana, bhikkhave, bhikkhussa diṭṭhigataŋ uppannaŋ hoti. So ce bhikkhūnaŋ santike dūtaŋ pahiṇeyya– ‘diṭṭhigataŋ me uppannaŋ, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘diṭṭhigataŋ vivecessāmi vā, vivecāpessāmi vā, dhammakathaŋ vāssa karissāmī’ ti. Sattāhaŋ sannivatto kātabbo.

Idha pana, bhikkhave, bhikkhu garudhammaŋ ajjhāpanno hoti parivāsāraho. So ce bhikkhūnaŋ santike dūtaŋ pahiṇeyya– ‘ahañhi garudhammaŋ ajjhāpanno parivāsāraho, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘parivāsadānaŋ ussukkaŋ karissāmi vā, anussāvessāmi vā, gaṇapūrako vā bhavissāmī’ ti. Sattāhaŋ sannivatto kātabbo.

Idha pana, bhikkhave, bhikkhu mūlāya paṭikassanāraho hoti. So ce bhikkhūnaŋ santike dūtaŋ pahiṇeyya– ‘ahañhi mūlāya paṭikassanāraho, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘mūlāya paṭikassanaŋ ussukkaŋ karissāmi vā, anussāvessāmi vā, gaṇapūrako vā bhavissāmī’ ti. Sattāhaŋ sannivatto kātabbo.

Idha pana, bhikkhave, bhikkhu mānattāraho hoti. So ce bhikkhūnaŋ santike dūtaŋ pahiṇeyya– ‘ahañhi mānattāraho, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘mānattadānaŋ ussukkaŋ karissāmi vā, anussāvessāmi vā, gaṇapūrako vā bhavissāmī’ ti. Sattāhaŋ sannivatto kātabbo.

Idha pana, bhikkhave, bhikkhu abbhānāraho hoti. So ce bhikkhūnaŋ santike dūtaŋ pahiṇeyya ‘ahañhi abbhānāraho, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘abbhānaŋ ussukkaŋ karissāmi vā, anussāvessāmi vā, gaṇapūrako vā bhavissāmī’ ti. Sattāhaŋ sannivatto kātabbo.

Idha (p. 201) pana, bhikkhave, bhikkhussa sangho kammaŋ kattukāmo hoti tajjanīyaŋ vā, niyassaŋ vā, pabbājanīyaŋ vā, paṭisāraṇīyaŋ vā, ukkhepanīyaŋ vā. So ce bhikkhūnaŋ santike dūtaŋ pahiṇeyya– ‘sangho me kammaŋ kattukāmo, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘kinti nu kho sangho kammaŋ na kareyya, lahukāya vā pariṇāmeyyā’ ti. Sattāhaŋ sannivatto kātabbo.

Kataŋ vā panassa hoti sanghena kammaŋ tajjanīyaŋ vā niyassaŋ vā pabbājanīyaŋ vā paṭisāraṇīyaŋ vā ukkhepanīyaŋ vā. So ce bhikkhūnaŋ santike dūtaŋ pahiṇeyya ‘sangho me kammaŋ akāsi, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘kinti nu kho sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyā’ ti. Sattāhaŋ sannivatto kātabbo.

194. Idha pana, bhikkhave, bhikkhunī gilānā hoti. Sā ce bhikkhūnaŋ santike dūtaŋ pahiṇeyya– ‘ahañhi gilānā, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Idha pana, bhikkhave, bhikkhuniyā anabhirati uppannā hoti. Sā ce bhikkhūnaŋ santike dūtaŋ pahiṇeyya– ‘anabhirati me uppannā, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘anabhirataŋ vūpakāsessāmi vā, vūpakāsāpessāmi vā, dhammakathaŋ vāssā karissāmī’ ti. Sattāhaŋ sannivatto kātabbo.

Idha pana, bhikkhave, bhikkhuniyā kukkuccaŋ uppannaŋ hoti. Sā ce bhikkhūnaŋ santike dūtaŋ pahiṇeyya– ‘kukkuccaŋ me uppannaŋ, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva (p. 202) pahite– ‘kukkuccaŋ vinodessāmi vā, vinodāpessāmi vā, dhammakathaŋ vāssā karissāmī’ ti. Sattāhaŋ sannivatto kātabbo.

Idha pana, bhikkhave, bhikkhuniyā diṭṭhigataŋ uppannaŋ hoti. Sā ce bhikkhūnaŋ santike dūtaŋ pahiṇeyya– ‘diṭṭhigataŋ me uppannaŋ, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘diṭṭhigataŋ vivecessāmi vā, vivecāpessāmi vā, dhammakathaŋ vāssā karissāmī’ ti. Sattāhaŋ sannivatto kātabbo.

Idha pana, bhikkhave, bhikkhunī garudhammaŋ ajjhāpannā hoti mānattārahā. Sā ce bhikkhūnaŋ santike dūtaŋ pahiṇeyya– ‘ahañhi garudhammaŋ ajjhāpannā mānattārahā āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘mānattadānaŋ ussukkaŋ karissāmī’ ti. Sattāhaŋ sannivatto kātabbo.

Idha pana, bhikkhave, bhikkhunī mūlāya paṭikassanārahā hoti. Sā ce bhikkhūnaŋ santike dūtaŋ pahiṇeyya– ‘ahañhi mūlāya paṭikassanārahā, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘mūlāya paṭikassanaŋ ussukkaŋ karissāmī’ ti. Sattāhaŋ sannivatto kātabbo.

Idha pana, bhikkhave, bhikkhunī abbhānārahā hoti. Sā ce bhikkhūnaŋ santike dūtaŋ pahiṇeyya– ‘ahañhi abbhānārahā, āgacchantu ayyā, icchāmi ayyānaŋ āgatan’ ti, gantabbaŋ bhikkhave, sattāhakaraṇīyena, appahitepi, pageva pahite– ‘abbhānaŋ ussukkaŋ karissāmī’ ti. Sattāhaŋ sannivatto kātabbo.

Idha pana, bhikkhave, bhikkhuniyā sangho kammaŋ kattukāmo hoti– tajjanīyaŋ vā, niyassaŋ vā, pabbājanīyaŋ vā, paṭisāraṇīyaŋ vā, ukkhepanīyaŋ vā. Sā ce bhikkhūnaŋ santike dūtaŋ pahiṇeyya– ‘sangho me kammaŋ kattukāmo, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘kinti nu kho sangho kammaŋ na kareyya, lahukāya vā pariṇāmeyyā’ ti. Sattāhaŋ sannivatto kātabbo.

Kataŋ (p. 203) vā panassā hoti sanghena kammaŋ– tajjanīyaŋ vā niyassaŋ vā, pabbājanīyaŋ vā, paṭisāraṇīyaŋ vā, ukkhepanīyaŋ vā. Sā ce bhikkhūnaŋ santike dūtaŋ pahiṇeyya– ‘sangho me kammaŋ akāsi, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘kinti nu kho sammā vatteyya, lomaŋ pāteyya, netthāraŋ vatteyya, sangho taŋ kammaŋ paṭippassambheyyā’ ti. Sattāhaŋ sannivatto kātabbo.

195. Idha pana, bhikkhave, sikkhamānā gilānā hoti. Sā ce bhikkhūnaŋ santike dūtaŋ pahiṇeyya– ‘ahañhi gilānā, āgacchantu ayyā, icchāmi ayyānaŋ āgatan’ ti– gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Idha pana, bhikkhave, sikkhamānāya anabhirati uppannā hoti …pe… sikkhamānāya kukkuccaŋ uppannaŋ hoti… sikkhamānāya diṭṭhigataŋ uppannaŋ hoti… sikkhamānāya sikkhā kupitā hoti. Sā ce bhikkhūnaŋ santike dūtaŋ pahiṇeyya– ‘sikkhā me kupitā, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘sikkhāsamādānaŋ ussukkaŋ karissāmī’ ti. Sattāhaŋ sannivatto kātabbo.

Idha pana, bhikkhave, sikkhamānā upasampajjitukāmā hoti. Sā ce bhikkhūnaŋ santike dūtaŋ pahiṇeyya– ‘ahañhi upasampajjitukāmā, āgacchantu ayyā icchāmi ayyānaŋ āgatan’ ti gantabbaŋ, bhikkhave, sattāhakaraṇīyena, appahitepi, pageva pahite– upasampadaŋ ussukkaŋ karissāmi vā, anussāvessāmi vā, gaṇapūrako vā bhavissāmīti. Sattāhaŋ sannivatto kātabbo.

196. Idha pana, bhikkhave, sāmaṇero gilāno hoti. So ce bhikkhūnaŋ santike dūtaŋ pahiṇeyya– ‘ahañhi gilāno, āgacchantu bhikkhū (p. 204) icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Idha pana, bhikkhave, sāmaṇerassa anabhirati uppannā hoti …pe… sāmaṇerassa kukkuccaŋ uppannaŋ hoti… sāmaṇerassa diṭṭhigataŋ uppannaŋ hoti… sāmaṇero vassaŋ pucchitukāmo hoti. So ce bhikkhūnaŋ santike dūtaŋ pahiṇeyya– ‘ahañhi vassaŋ pucchitukāmo, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘pucchissāmi vā, ācikkhissāmi vā’ ti. Sattāhaŋ sannivatto kātabbo.

Idha pana, bhikkhave, sāmaṇero upasampajjitukāmo hoti. So ce bhikkhūnaŋ santike dūtaŋ pahiṇeyya– ‘ahañhi upasampajjitukāmo, āgacchantu bhikkhū, icchāmi bhikkhūnaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘upasampadaŋ ussukkaŋ karissāmi vā, anussāvessāmi vā, gaṇapūrako vā bhavissāmī’ ti. Sattāhaŋ sannivatto kātabbo.

197. Idha pana, bhikkhave, sāmaṇerī gilānā hoti. Sā ce bhikkhūnaŋ santike dūtaŋ pahiṇeyya– ‘ahañhi gilānā, āgacchantu ayyā, icchāmi ayyānaŋ āgatan’ ti gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Idha pana, bhikkhave, sāmaṇeriyā anabhirati uppannā hoti …pe… sāmaṇeriyā kukkuccaŋ uppannaŋ hoti… sāmaṇeriyā diṭṭhigataŋ uppannaŋ hoti… sāmaṇerī vassaŋ pucchitukāmā hoti. Sā ce bhikkhūnaŋ santike dūtaŋ pahiṇeyya– ‘ahañhi vassaŋ pucchitukāmā, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘pucchissāmi vā, ācikkhissāmi vā’ ti. Sattāhaŋ sannivatto kātabbo.

Idha (p. 205) pana, bhikkhave, sāmaṇerī sikkhaŋ samādiyitukāmā hoti. Sā ce bhikkhūnaŋ santike dūtaŋ pahiṇeyya– ‘ahañhi sikkhaŋ samādiyitukāmā, āgacchantu ayyā, icchāmi ayyānaŋ āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘sikkhāsamādānaŋ ussukkaŋ karissāmī’ ti. Sattāhaŋ sannivatto kātabboti.

Pañcannaŋ appahitepi anujānanā niṭṭhitā.

111. Sattannaŋ appahitepi anujānanā
198. Tena kho pana samayena aññatarassa bhikkhuno mātā gilānā hoti. Sā puttassa santike dūtaŋ pāhesi– ‘ahañhi gilānā, āgacchatu me putto, icchāmi puttassa āgatan’ ti. Atha kho tassa bhikkhuno etadahosi– ‘bhagavatā paññattaŋ sattannaŋ sattāhakaraṇīyena pahite gantuŋ, na tveva appahite; pañcannaŋ sattāhakaraṇīyena appahitepi gantuŋ, pageva pahiteti. Ayañca me mātā gilānā, sā ca anupāsikā, kathaŋ nu kho mayā paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, sattannaŋ sattāhakaraṇīyena appahitepi gantuŋ, pageva pahite. Bhikkhussa, bhikkhuniyā, sikkhamānāya, sāmaṇerassa, sāmaṇeriyā, mātuyā ca pitussa ca– anujānāmi, bhikkhave, imesaŋ sattannaŋ sattāhakaraṇīyena appahitepi gantuŋ, pageva pahite. Sattāhaŋ sannivatto kātabbo.

Idha pana, bhikkhave, bhikkhussa mātā gilānā hoti. Sā ce puttassa santike dūtaŋ pahiṇeyya– ‘ahañhi gilānā, āgacchatu me putto, icchāmi puttassa āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Idha pana, bhikkhave, bhikkhussa pitā gilāno hoti. So ce puttassa santike dūtaŋ pahiṇeyya– ‘ahañhi gilāno, āgacchatu me putto, icchāmi puttassa āgatan’ ti, gantabbaŋ, bhikkhave, sattāhakaraṇīyena, appahitepi, pageva pahite– ‘gilānabhattaŋ vā pariyesissāmi, gilānupaṭṭhākabhattaŋ vā pariyesissāmi, gilānabhesajjaŋ vā pariyesissāmi, pucchissāmi vā, upaṭṭhahissāmi vā’ ti. Sattāhaŋ sannivatto kātabbo.

Sattannaŋ appahitepi anujānanā niṭṭhitā.

112. Pahiteyeva anujānanā
199. Idha (p. 206) pana, bhikkhave, bhikkhussa bhātā gilāno hoti. So ce bhātuno santike dūtaŋ pahiṇeyya– ‘ahañhi gilāno, āgacchatu me bhātā, icchāmi bhātuno āgatan’ ti, gantabbaŋ, bhikkhave sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, bhikkhussa bhaginī gilānā hoti. Sā ce bhātuno santike dūtaŋ pahiṇeyya– ‘ahañhi gilānā, āgacchatu me bhātā, icchāmi bhātuno āgatan’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, bhikkhussa ñātako gilāno hoti. So ce bhikkhussa santike dūtaŋ pahiṇeyya– ‘ahañhi gilāno, āgacchatu bhadanto, icchāmi bhadantassa āgatan’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Idha pana, bhikkhave, bhikkhugatiko gilāno hoti. So ce bhikkhūnaŋ santike dūtaŋ pahiṇeyya– ‘ahañhi gilāno, āgacchantu bhadantā, icchāmi bhadantānaŋ āgatan’ ti, gantabbaŋ, bhikkhave, sattāhakaraṇīyena, pahite, na tveva appahite. Sattāhaŋ sannivatto kātabbo.

Tena kho pana samayena sanghassa vihāro undriyati. Aññatarena upāsakena araññe bhaṇḍaŋ chedāpitaŋ hoti. So bhikkhūnaŋ santike dūtaŋ pāhesi– ‘sace bhadantā taŋ bhaṇḍaŋ āvahāpeyyuŋ, dajjāhaŋ taŋ bhaṇḍan’ ti. Bhagavato etamatthaŋ ārocesuŋ. Anujānāmi, bhikkhave, sanghakaraṇīyena gantuŋ. Sattāhaŋ sannivatto kātabboti.

Pahiteyeva anujānanā niṭṭhitā.

Vassāvāsabhāṇavāro niṭṭhito.

113. Antarāye anāpattivassacchedavāro
200. Tena kho pana samayena kosalesu janapade aññatarasmiŋ āvāse vassūpagatā bhikkhū vāḷehi ubbāḷhā honti. Gaṇhiŋsupi paripātiŋsupi. Bhagavato etamatthaŋ ārocesuŋ.

Idha (p. 207) pana, bhikkhave, vassūpagatā bhikkhū vāḷehi ubbāḷhā honti. Gaṇhantipi paripātentipi. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatā bhikkhū sarīsapehi ubbāḷhā honti. Đaŋsantipi paripātentipi. Eseva antarāyoti pakkamitabbaŋ. Anāpatti vassacchedassa

Idha pana, bhikkhave, vassūpagatā bhikkhū corehi ubbāḷhā honti. Vilumpantipi ākoṭentipi. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatā bhikkhū pisācehi ubbāḷhā honti. Āvisantipi hanantipi . Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatānaŋ bhikkhūnaŋ gāmo agginā daḍḍho hoti. Bhikkhū piṇḍakena kilamanti. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatānaŋ bhikkhūnaŋ senāsanaŋ agginā daḍḍhaŋ hoti. Bhikkhū senāsanena kilamanti. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatānaŋ bhikkhūnaŋ gāmo udakena vūḷho hoti. Bhikkhū piṇḍakena kilamanti. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatānaŋ bhikkhūnaŋ senāsanaŋ udakena vūḷhaŋ hoti. Bhikkhū senāsanena kilamanti. Eseva antarāyoti pakkamitabbaŋ. Anāpatti vassacchedassāti.

201. Tena kho pana samayena aññatarasmiŋ āvāse vassūpagatānaŋ bhikkhūnaŋ gāmo corehi vuṭṭhāsi. Bhagavato etamatthaŋ ārocesuŋ. Anujānāmi, bhikkhave, yena gāmo tena gantunti.

Gāmo (p. 208) dvedhā bhijjittha. Bhagavato etamatthaŋ ārocesuŋ. Anujānāmi, bhikkhave, yena bahutarā tena gantunti.

Bahutarā assaddhā honti appasannā. Bhagavato etamatthaŋ ārocesuŋ. Anujānāmi, bhikkhave, yena saddhā pasannā tena gantunti.

Tena kho pana samayena kosalesu janapade aññatarasmiŋ āvāse vassūpagatā bhikkhū na labhiŋsu lūkhassa vā paṇītassa vā bhojanassa yāvadatthaŋ pāripūriŋ. Bhagavato etamatthaŋ ārocesuŋ.

Idha pana, bhikkhave, vassūpagatā bhikkhū na labhanti lūkhassa vā paṇītassa vā bhojanassa yāvadatthaŋ pāripūriŋ. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatā bhikkhū labhanti lūkhassa vā paṇītassa vā bhojanassa yāvadatthaŋ pāripūriŋ, na labhanti sappāyāni bhojanāni. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatā bhikkhū labhanti lūkhassa vā paṇītassa vā bhojanassa yāvadatthaŋ pāripūriŋ, labhanti sappāyāni bhojanāni na labhanti sappāyāni bhesajjāni. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagatā bhikkhū labhanti lūkhassa vā paṇītassa vā bhojanassa yāvadatthaŋ pāripūriŋ, labhanti sappāyāni bhojanāni, labhanti sappāyāni bhesajjāni, na labhanti patirūpaŋ upaṭṭhākaŋ. Eseva antarāyoti pakkamitabbaŋ. Anāpatti vassacchedassa.

Idha pana, bhikkhave, vassūpagataŋ bhikkhuŋ itthī nimanteti– ‘ehi, bhante, hiraññaŋ vā te demi, suvaṇṇaŋ vā te demi, khettaŋ vā te demi, vatthuŋ vā te demi, gāvuŋ vā te demi, gāviŋ vā te demi, dāsaŋ vā te demi, dāsiŋ vā te demi, dhītaraŋ vā te demi bhariyatthāya, ahaŋ vā te bhariyā homi, aññaŋ vā te bhariyaŋ ānemī’ ti. Tatra ce bhikkhuno evaŋ hoti, “lahuparivattaŋ kho cittaŋ vuttaŋ bhagavatā, siyāpi me brahmacariyassa antarāyo” ti, pakkamitabbaŋ. Anāpatti vassacchedassa.

Idha (p. 209) pana, bhikkhave, vassūpagataŋ bhikkhuŋ vesī nimanteti …pe… thullakumārī nimanteti… paṇḍako nimanteti… ñātakā nimantenti… rājāno nimantenti… corā nimantenti… dhuttā nimantenti– ‘ehi, bhante, hiraññaŋ vā te dema, suvaṇṇaŋ vā te dema, khettaŋ vā te dema, vatthuŋ vā te dema gāvuŋ vā te dema, gāviŋ vā te dema, dāsaŋ vā te dema, dāsiŋ vā te dema, dhītaraŋ vā te dema bhariyatthāya, aññaŋ vā te bhariyaŋ ānemā’ ti. Tatra ce bhikkhuno evaŋ hoti, “lahuparivattaŋ kho cittaŋ vuttaŋ bhagavatā, siyāpi me brahmacariyassa antarāyo” ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu assāmikaŋ nidhiŋ passati. Tatra ce bhikkhuno evaŋ hoti, “lahuparivattaŋ kho cittaŋ vuttaŋ bhagavatā, siyāpi me brahmacariyassa antarāyo” ti, pakkamitabbaŋ. Anāpatti vassacchedassa.

Antarāye anāpattivassacchedavāro niṭṭhito.

114. Sanghabhede anāpattivassacchedavāro
202. Idha pana, bhikkhave, vassūpagato bhikkhu passati sambahule bhikkhū sanghabhedāya parakkamante. Tatra ce bhikkhuno evaŋ hoti, “garuko kho sanghabhedo vutto bhagavatā; mā mayi sammukhībhūte sangho bhijjī” ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu suṇāti– ‘asukasmiŋ kira āvāse sambahulā bhikkhū sanghabhedāya parakkamantī’ ti. Tatra ce bhikkhuno evaŋ hoti, “garuko kho sanghabhedo vutto bhagavatā; mā mayi sammukhībhūte sangho bhijjī” ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu suṇāti– ‘asukasmiŋ kira āvāse sambahulā bhikkhū sanghabhedāya parakkamantī’ ti. Tatra ce bhikkhuno evaŋ hoti– ‘te kho me bhikkhū mittā. Tyāhaŋ vakkhāmi “garuko kho, āvuso, sanghabhedo vutto bhagavatā; māyasmantānaŋ sanghabhedo ruccitthā” ti. Karissanti me vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassa.

Idha (p. 210) pana, bhikkhave, vassūpagato bhikkhu suṇāti– ‘asukasmiŋ kira āvāse sambahulā bhikkhū sanghabhedāya parakkamantī’ ti. Tatra ce bhikkhuno evaŋ hoti– ‘te kho me bhikkhū na mittā; api ca ye tesaŋ mittā, te me mittā. Tyāhaŋ vakkhāmi. Te vuttā te vakkhanti “garuko kho, āvuso, sanghabhedo vutto bhagavatā; māyasmantānaŋ sanghabhedo ruccitthā” ti. Karissanti tesaŋ vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu suṇāti– ‘asukasmiŋ kira āvāse sambahulehi bhikkhūhi sangho bhinno’ ti. Tatra ce bhikkhuno evaŋ hoti– ‘te kho me bhikkhū mittā. Tyāhaŋ vakkhāmi “garuko kho, āvuso, sanghabhedo vutto bhagavatā; māyasmantānaŋ sanghabhedo ruccitthā” ti. Karissanti me vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu suṇāti– ‘asukasmiŋ kira āvāse sambahulehi bhikkhūhi sangho bhinno’ ti. Tatra ce bhikkhuno evaŋ hoti– ‘te kho me bhikkhū na mittā; api ca, ye tesaŋ mittā te me mittā. Tyāhaŋ vakkhāmi. Te vuttā te vakkhanti “garuko kho, āvuso, sanghabhedo vutto bhagavatā; māyasmantānaŋ sanghabhedo ruccitthā” ti. Karissanti tesaŋ vacanaŋ, sussūsissanti sotaŋ odahissantī’ ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu suṇāti– ‘amukasmiŋ kira āvāse sambahulā bhikkhuniyo sanghabhedāya parakkamantī’ ti. Tatra ce bhikkhuno evaŋ hoti– ‘tā kho me bhikkhuniyo mittā. Tāhaŋ vakkhāmi “garuko kho, bhaginiyo, sanghabhedo vutto bhagavatā; mā bhaginīnaŋ sanghabhedo ruccitthā” ti. Karissanti me vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassa.

Idha pana, bhikkhave, vassūpagato bhikkhu suṇāti– ‘amukasmiŋ kira āvāse sambahulā bhikkhuniyo sanghabhedāya parakkamantī’ ti. Tatra ce bhikkhuno evaŋ hoti– ‘tā kho me bhikkhuniyo na mittā. Api ca, yā tāsaŋ mittā, tā me mittā. Tāhaŋ vakkhāmi. Tā vuttā tā vakkhanti “garuko (p. 211) kho, bhaginiyo, sanghabhedo vutto bhagavatā. Mā bhaginīnaŋ sanghabhedo ruccitthā” ti. Karissanti tāsaŋ vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassati.

Idha pana, bhikkhave, vassūpagato bhikkhu suṇāti– ‘amukasmiŋ kira āvāse sambahulāhi bhikkhunīhi sangho bhinno’ ti. Tatra ce bhikkhuno evaŋ hoti– ‘tā kho me bhikkhuniyo mittā. Tāhaŋ vakkhāmi “garuko kho, bhaginiyo, sanghabhedo vutto bhagavatā. Mā bhaginīnaŋ sanghabhedo ruccitthā” ti. Karissanti me vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassati.

Idha pana, bhikkhave, vassūpagato bhikkhu suṇāti– ‘amukasmiŋ kira āvāse sambahulāhi bhikkhunīhi sangho bhinno’ ti. Tatra ce bhikkhuno evaŋ hoti– ‘tā kho me bhikkhuniyo na mittā. Api ca, yā tāsaŋ mittā tā me mittā. Tāhaŋ vakkhāmi. Tā vuttā tā vakkhanti “garuko kho, bhaginiyo, sanghabhedo vutto bhagavatā; mā bhaginīnaŋ sanghabhedo ruccitthā” ti. Karissanti tāsaŋ vacanaŋ, sussūsissanti, sotaŋ odahissantī’ ti, pakkamitabbaŋ. Anāpatti vassacchedassāti.

Sanghabhede anāpattivassacchedavāro niṭṭhito.

115. Vajādīsu vassūpagamanaŋ
203. Tena kho pana samayena aññataro bhikkhu vaje vassaŋ upagantukāmo hoti. Bhagavato etamatthaŋ ārocesuŋ. Anujānāmi, bhikkhave, vaje vassaŋ upagantunti. Vajo vuṭṭhāsi. Bhagavato etamatthaŋ ārocesuŋ. Anujānāmi, bhikkhave, yena vajo tena gantunti.

Tena kho pana samayena aññataro bhikkhu upakaṭṭhāya vassūpanāyikāya satthena gantukāmo hoti. Bhagavato etamatthaŋ ārocesuŋ. Anujānāmi, bhikkhave, satthe vassaŋ upagantunti.

Tena kho pana samayena aññataro bhikkhu upakaṭṭhāya vassūpanāyikāya nāvāya gantukāmo hoti. Bhagavato etamatthaŋ ārocesuŋ. Anujānāmi, bhikkhave, nāvāya vassaŋ upagantunti.

Vajādīsu vassūpagamanaŋ niṭṭhitaŋ.

116. Vassaŋ anupagantabbaṭṭhānāni
204. Tena (p. 212) kho pana samayena bhikkhū rukkhasusire vassaŋ upagacchanti. Manussā ujjhāyanti khiyyanti vipācenti– ‘seyyathāpi pisācillikā’ ti. Bhagavato etamatthaŋ ārocesuŋ. Na, bhikkhave, rukkhasusire vassaŋ upagantabbaŋ. Yo upagaccheyya, āpatti dukkaṭassāti.

Tena kho pana samayena bhikkhū rukkhaviṭabhiyā vassaŋ upagacchanti. Manussā ujjhāyanti khiyyanti vipācenti– ‘seyyathāpi migaluddakā’ ti. Bhagavato etamatthaŋ ārocesuŋ. Na, bhikkhave, rukkhaviṭabhiyā vassaŋ upagantabbaŋ. Yo upagaccheyya, āpatti dukkaṭassāti.

Tena kho pana samayena bhikkhū ajjhokāse vassaŋ upagacchanti. Deve vassante rukkhamūlampi nibbakosampi upadhāvanti. Bhagavato etamatthaŋ ārocesuŋ. Na, bhikkhave, ajjhokāse vassaŋ upagantabbaŋ. Yo upagaccheyya, āpatti dukkaṭassāti.

Tena kho pana samayena bhikkhū asenāsanikā vassaŋ upagacchanti. Sītenapi kilamanti, uṇhenapi kilamanti. Bhagavato etamatthaŋ ārocesuŋ. Na, bhikkhave, asenāsanikena vassaŋ upagantabbaŋ. Yo upagaccheyya, āpatti dukkaṭassāti.

Tena kho pana samayena bhikkhū chavakuṭikāya vassaŋ upagacchanti. Manussā ujjhāyanti khiyyanti vipācenti– ‘seyyathāpi chavaḍāhakā’ ti. Bhagavato etamatthaŋ ārocesuŋ. Na, bhikkhave, chavakuṭikāya vassaŋ upagantabbaŋ. Yo upagaccheyya, āpatti dukkaṭassāti.

Tena kho pana samayena bhikkhū chatte vassaŋ upagacchanti. Manussā ujjhāyanti khiyyanti vipācenti– ‘seyyathāpi gopālakā’ ti. Bhagavato etamatthaŋ ārocesuŋ. Na, bhikkhave, chatte vassaŋ upagantabbaŋ. Yo upagaccheyya, āpatti dukkaṭassāti.

Tena kho pana samayena bhikkhū cāṭiyā vassaŋ upagacchanti. Manussā ujjhāyanti khiyyanti vipācenti– ‘seyyathāpi titthiyā’ ti. Bhagavato etamatthaŋ ārocesuŋ. Na, bhikkhave, cāṭiyā vassaŋ upagantabbaŋ. Yo upagaccheyya, āpatti dukkaṭassāti.

Vassaŋ anupagantabbaṭṭhānāni niṭṭhitā.

117. Adhammikakatikā
205. Tena (p. 213) kho pana samayena sāvatthiyā sanghena evarūpā katikā katā hoti– antarāvassaŋ na pabbājetabbanti. Visākhāya migāramātuyā nattā bhikkhū upasankamitvā pabbajjaŋ yāci. Bhikkhū evamāhaŋsu– ‘sanghena kho, āvuso, evarūpā katikā katā “antarāvassaŋ na pabbājetabban” ti. Āgamehi, āvuso, yāva bhikkhū vassaŋ vasanti. Vassaŋvuṭṭhā pabbājessantī’ ti. Atha kho te bhikkhū vassaŋvuṭṭhā visākhāya migāramātuyā nattāraŋ etadavocuŋ– ‘ehi, dāni, āvuso, pabbajāhī’ ti. So evamāha– ‘sacāhaŋ, bhante, pabbajito assaŋ, abhirameyyāmahaŋ . Na dānāhaŋ, bhante, pabbajissāmī’ ti. Visākhā migāramātā ujjhāyati khiyyati vipāceti– ‘kathañhi nāma ayyā evarūpaŋ katikaŋ karissanti “na antarāvassaŋ pabbājetabban” ti. Kaŋ kālaŋ dhammo na caritabbo’ ti? Assosuŋ kho bhikkhū visākhāya migāramātuyā ujjhāyantiyā khiyyantiyā vipācentiyā. Atha kho te bhikkhū bhagavato etamatthaŋ ārocesuŋ. Na, bhikkhave, evarūpā katikā kātabbā– “na antarāvassaŋ pabbājetabban” ti. Yo kareyya, āpatti dukkaṭassāti.

Adhammikakatikā niṭṭhitā.

118. Paṭissavadukkaṭāpatti
206. Tena kho pana samayena āyasmatā upanandena sakyaputtena rañño pasenadissa kosalassa vassāvāso paṭissuto hoti purimikāya. So taŋ āvāsaŋ gacchanto addasa antarāmagge dve āvāse bahucīvarake. Tassa etadahosi– ‘yaŋnūnāhaŋ imesu dvīsu āvāsesu vassaŋ vaseyyaŋ. Evaŋ me bahuŋ cīvaraŋ uppajjissatī’ ti. So tesu dvīsu āvāsesu vassaŋ vasi. Rājā pasenadi kosalo ujjhāyati khiyyati vipāceti– ‘kathañhi nāma ayyo upanando sakyaputto amhākaŋ vassāvāsaŋ paṭissuṇitvā visaŋvādessati. Nanu bhagavatā anekapariyāyena musāvādo garahito, musāvādā veramaṇī pasatthā’ ti. Assosuŋ kho bhikkhū rañño pasenadissa kosalassa ujjhāyantassa khiyyantassa vipācentassa. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āyasmā upanando sakyaputto (p. 214) rañño pasenadissa kosalassa vassāvāsaŋ paṭissuṇitvā visaŋvādessati. Nanu bhagavatā anekapariyāyena musāvādo garahito, musāvādā veramaṇī pasatthā’ ti. Atha kho te bhikkhū bhagavato etamatthaŋ ārocesuŋ …pe… atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā āyasmantaŋ upanandaŋ sakyaputtaŋ paṭipucchi– ‘saccaŋ kira tvaŋ, upananda, rañño pasenadissa kosalassa vassāvāsaŋ paṭissuṇitvā visaŋvādesī’ ti? ‘Saccaŋ, bhagavā’ ti. Vigarahi buddho bhagavā …pe… kathañhi nāma tvaŋ, moghapurisa, rañño pasenadissa kosalassa vassāvāsaŋ paṭissuṇitvā visaŋvādessasi. Nanu mayā, moghapurisa, anekapariyāyena musāvādo garahito, musāvādā veramaṇī pasatthā. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

207. Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto passati antarāmagge dve āvāse bahucīvarake. Tassa evaŋ hoti– ‘yaŋnūnāhaŋ imesu dvīsu āvāsesu vassaŋ vaseyyaŋ. Evaŋ me bahuŋ cīvaraŋ uppajjissatī’ ti. So tesu dvīsu āvāsesu vassaŋ vasati. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva akaraṇīyo pakkamati. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva sakaraṇīyo pakkamati. Tassa (p. 215) bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā akaraṇīyo pakkamati. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā sakaraṇīyo pakkamati. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā sattāhakaraṇīyena pakkamati. So taŋ sattāhaŋ bahiddhā vītināmeti. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā sattāhakaraṇīyena pakkamati So taŋ sattāhaŋ anto sannivattaŋ karoti. Tassa, bhikkhave, bhikkhuno purimikā ca paññāyati, paṭissave ca anāpatti.

Idha pana, bhikkhave bhikkhunā vassāvāso paṭissuto hoti purimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti (p. 216) pariveṇaŋ sammajjati. So sattāhaŋ anāgatāya pavāraṇāya sakaraṇīyo pakkamati. Āgaccheyya vā so, bhikkhave, bhikkhu taŋ āvāsaŋ na vā āgaccheyya, tassa, bhikkhave, bhikkhuno purimikā ca paññāyati, paṭissave ca anāpatti.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gantvā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva akaraṇīyo pakkamati. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti purimikāya. So taŋ āvāsaŋ gantvā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva sakaraṇīyo pakkamati …pe… so dvīhatīhaŋ vasitvā akaraṇīyo pakkamati …pe… so dvīhatīhaŋ vasitvā sakaraṇīyo pakkamati …pe… so dvīhatīhaŋ vasitvā sattāhakaraṇīyena pakkamati. So taŋ sattāhaŋ bahiddhā vītināmeti. Tassa, bhikkhave, bhikkhuno purimikā ca na paññāyati, paṭissave ca āpatti dukkaṭassa …pe… so dvīhatīhaŋ vasitvā sattāhakaraṇīyena pakkamati. So taŋ sattāhaŋ anto sannivattaŋ karoti. Tassa, bhikkhave, bhikkhuno purimikā ca paññāyati, paṭissave ca anāpatti …pe… so sattāhaŋ anāgatāya pavāraṇāya sakaraṇīyo pakkamati. Āgaccheyya vā so, bhikkhave, bhikkhu taŋ āvāsaŋ na vā āgaccheyya, tassa, bhikkhave, bhikkhuno purimikā ca paññāyati, paṭissave ca anāpatti.

208. Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva akaraṇīyo pakkamati. Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa.

Idha (p. 217) pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva sakaraṇīyo pakkamati. Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā akaraṇīyo pakkamati Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā sakaraṇīyo pakkamati. Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā sattāhakaraṇīyena pakkamati. So taŋ sattāhaŋ bahiddhā vītināmeti. Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So dvīhatīhaŋ vasitvā sattāhakaraṇīyena pakkamati. So taŋ sattāhaŋ anto sannivattaŋ karoti. Tassa, bhikkhave, bhikkhuno pacchimikā ca paññāyati, paṭissave ca anāpatti.

Idha (p. 218) pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gacchanto bahiddhā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So sattāhaŋ anāgatāya komudiyā cātumāsiniyā sakaraṇīyo pakkamati. Āgaccheyya vā so, bhikkhave, bhikkhu taŋ āvāsaŋ na vā āgaccheyya, tassa, bhikkhave, bhikkhuno pacchimikā ca paññāyati, paṭissave ca anāpatti.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gantvā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva akaraṇīyo pakkamati. Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gantvā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So tadaheva sakaraṇīyo pakkamati …pe… so dvīhatīhaŋ vasitvā akaraṇīyo pakkamati …pe… so dvīhatīhaŋ vasitvā sakaraṇīyo pakkamati …pe… so dvīhatīhaŋ vasitvā sattāhakaraṇīyena pakkamati. So taŋ sattāhaŋ bahiddhā vītināmeti. Tassa, bhikkhave, bhikkhuno pacchimikā ca na paññāyati, paṭissave ca āpatti dukkaṭassa …pe… so dvīhatīhaŋ vasitvā sattāhakaraṇīyena pakkamati. So taŋ sattāhaŋ anto sannivattaŋ karoti. Tassa bhikkhave, bhikkhuno pacchimikā ca paññāyati, paṭissave ca anāpatti.

Idha pana, bhikkhave, bhikkhunā vassāvāso paṭissuto hoti pacchimikāya. So taŋ āvāsaŋ gantvā uposathaŋ karoti, pāṭipade vihāraŋ upeti, senāsanaŋ paññapeti, pānīyaŋ paribhojanīyaŋ upaṭṭhāpeti, pariveṇaŋ sammajjati. So sattāhaŋ anāgatāya komudiyā cātumāsiniyā sakaraṇīyo pakkamati. Āgaccheyya vā so, bhikkhave, bhikkhu taŋ āvāsaŋ na vā āgaccheyya, tassa, bhikkhave, bhikkhuno pacchimikā ca paññāyati, paṭissave ca anāpattīti.

Paṭissavadukkaṭāpatti niṭṭhitā.

Vassūpanāyikakkhandhako tatiyo.

119. Tassuddānaŋ
Upagantuŋ (p. 219) kadā ceva, kati antarāvassa ca;

Na icchanti ca sañcicca, ukkaḍḍhituŋ upāsako.

Gilāno mātā ca pitā, bhātā ca atha ñātako;

Bhikkhugatiko vihāro, vāḷā cāpi sarīsapā.

Coro ceva pisācā ca, daḍḍhā tadubhayena ca;

Vūḷhodakena vuṭṭhāsi, bahutarā ca dāyakā.

Lūkhappaṇītasappāya, bhesajjupaṭṭhakena ca;

Itthī vesī kumārī ca, paṇḍako ñātakena ca.

Rājā corā dhuttā nidhi, bheda-aṭṭhavidhena ca;

Vajasatthā ca nāvā ca, susire viṭabhiyā ca.

Ajjhokāse vassāvāso, asenāsanikena ca;

Chavakuṭikā chatte ca, cāṭiyā ca upenti te.

Katikā paṭissuṇitvā, bahiddhā ca uposathā;

Purimikā pacchimikā, yathāñāyena yojaye.

Akaraṇī pakkamati, sakaraṇī tatheva ca;

Dvīhatīhā ca puna ca, sattāhakaraṇīyena ca.

Sattāhanāgatā ceva, āgaccheyya na eyya vā;

Vatthuddāne antarikā, tantimaggaŋ nisāmayeti.

Imamhi khandhake vatthūni dvepaṇṇāsa.

Vassūpanāyikakkhandhako niṭṭhito.

4. Pavāraṇākkhandhako
120. Aphāsukavihāro
209. Tena (p. 220) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena sambahulā sandiṭṭhā sambhattā bhikkhū kosalesu janapade aññatarasmiŋ āvāse vassaŋ upagacchiŋsu. Atha kho tesaŋ bhikkhūnaŋ etadahosi– ‘kena nu kho mayaŋ upāyena samaggā sammodamānā avivadamānā phāsukaŋ vassaŋ vaseyyāma, na ca piṇḍakena kilameyyāmā’ ti. Atha kho tesaŋ bhikkhūnaŋ etadahosi– ‘sace kho mayaŋ aññamaññaŋ neva ālapeyyāma na sallapeyyāma– yo paṭhamaŋ gāmato piṇḍāya paṭikkameyya so āsanaŋ paññapeyya, pādodakaŋ pādapīṭhaŋ pādakathalikaŋ upanikkhipeyya, avakkārapātiŋ dhovitvā upaṭṭhāpeyya, pānīyaŋ paribhojanīyaŋ upaṭṭhāpeyya; yo pacchā gāmato piṇḍāya paṭikkameyya, sacassa bhuttāvaseso, sace ākankheyya bhuñjeyya, no ce ākankheyya appaharite vā chaḍḍeyya, appāṇake vā udake opilāpeyya; so āsanaŋ uddhareyya, pādodakaŋ pādapīṭhaŋ pādakathalikaŋ paṭisāmeyya, avakkārapātiŋ dhovitvā paṭisāmeyya, pānīyaŋ paribhojanīyaŋ paṭisāmeyya, bhattaggaŋ sammajjeyya; yo passeyya pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ so upaṭṭhāpeyya; sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpeyya; na tveva tappaccayā vācaŋ bhindeyya– evaŋ kho mayaŋ samaggā sammodamānā avivadamānā phāsukaŋ vassaŋ vaseyyāma, na ca piṇḍakena kilameyyāmā’ ti. Atha kho te bhikkhū aññamaññaŋ neva ālapiŋsu, na sallapiŋsu. Yo paṭhamaŋ gāmato piṇḍāya paṭikkamati, so āsanaŋ paññapeti, pādodakaŋ pādapīṭhaŋ pādakathalikaŋ upanikkhipati, avakkārapātiŋ dhovitvā upaṭṭhāpeti, pānīyaŋ paribhojanīyaŋ upaṭṭhāpeti Yo pacchā gāmato piṇḍāya paṭikkamati, sace hoti bhuttāvaseso, sace ākankhati bhuñjati, no ce ākankhati appaharite vā chaḍḍeti, appāṇake vā udake opilāpeti; so āsanaŋ uddharati, pādodakaŋ pādapīṭhaŋ pādakathalikaŋ paṭisāmeti, avakkārapātiŋ dhovitvā paṭisāmeti, pānīyaŋ paribhojanīyaŋ paṭisāmeti, bhattaggaŋ (p. 221) sammajjati. Yo passati pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ so upaṭṭhāpeti. Sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpeti, na tveva tappaccayā vācaŋ bhindati.

Āciṇṇaŋ kho panetaŋ vassaŋvuṭṭhānaŋ bhikkhūnaŋ bhagavantaŋ dassanāya upasankamituŋ. Atha kho te bhikkhū vassaŋvuṭṭhā temāsaccayena senāsanaŋ saŋsāmetvā pattacīvaramādāya yena sāvatthi tena pakkamiŋsu. Anupubbena yena sāvatthi jetavanaŋ anāthapiṇḍikassa ārāmo yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha kho bhagavā te bhikkhū etadavoca– ‘kacci, bhikkhave, khamanīyaŋ, kacci yāpanīyaŋ, kacci samaggā sammodamānā avivadamānā phāsukaŋ vassaŋ vasittha, na ca piṇḍakena kilamitthā’ ti? ‘Khamanīyaŋ bhagavā, yāpanīyaŋ bhagavā. Samaggā ca mayaŋ, bhante, sammodamānā avivadamānā phāsukaŋ vassaŋ vasimhā, na ca piṇḍakena kilamimhā’ ti. Jānantāpi tathāgatā pucchanti, jānantāpi na pucchanti. Kālaŋ viditvā pucchanti, kālaŋ viditvā na pucchanti. Atthasaŋhitaŋ tathāgatā pucchanti, no anatthasaŋhitaŋ. Anatthasaŋhite setughāto tathāgatānaŋ. Dvīhākārehi buddhā bhagavanto bhikkhū paṭipucchanti– dhammaŋ vā desessāma, sāvakānaŋ vā sikkhāpadaŋ paññapessāmāti. Atha kho bhagavā te bhikkhū etadavoca– ‘yathākathaŋ pana tumhe, bhikkhave, samaggā sammodamānā avivadamānā phāsukaŋ vassaŋ vasittha, na ca piṇḍakena kilamitthā’ ti.

Idha mayaŋ, bhante, sambahulā sandiṭṭhā sambhattā bhikkhū kosalesu janapade aññatarasmiŋ āvāse vassaŋ upagacchimhā. Tesaŋ no, bhante, amhākaŋ etadahosi– ‘kena nu kho mayaŋ upāyena samaggā sammodamānā avivadamānā phāsukaŋ vassaŋ vaseyyāma, na ca piṇḍakena kilameyyāmā’ ti. Tesaŋ no, bhante, amhākaŋ etadahosi– ‘sace kho mayaŋ aññamaññaŋ neva ālapeyyāma na sallapeyyāma– yo paṭhamaŋ gāmato piṇḍāya paṭikkameyya so āsanaŋ paññapeyya, pādodakaŋ pādapīṭhaŋ pādakathalikaŋ upanikkhipeyya, avakkārapātiŋ dhovitvā upaṭṭhāpeyya, pānīyaŋ paribhojanīyaŋ upaṭṭhāpeyya; yo pacchā gāmato piṇḍāya paṭikkameyya, sacassa bhuttāvaseso (p. 222) sace ākankheyya bhuñjeyya, no ce ākankheyya appaharite vā chaḍḍeyya, appāṇake vā udake opilāpeyya; so āsanaŋ uddhareyya, pādodakaŋ pādapīṭhaŋ pādakathalikaŋ paṭisāmeyya avakkārapātiŋ dhovitvā paṭisāmeyya, pānīyaŋ paribhojanīyaŋ paṭisāmeyya, bhattaggaŋ sammajjeyya; yo passeyya pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ so upaṭṭhāpeyya; sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpeyya; na tveva tappaccayā vācaŋ bhindeyya– evaŋ kho mayaŋ samaggā sammodamānā avivadamānā phāsukaŋ vassaŋ vaseyyāma, na ca piṇḍakena kilameyyāmā’ ti. Atha kho mayaŋ, bhante, aññamaññaŋ neva ālapimhā na sallavimhā. Yo paṭhamaŋ gāmato piṇḍāya paṭikkamati so āsanaŋ paññapeti, pādodakaŋ pādapīṭhaŋ pādakathalikaŋ upanikkhipati, avakkārapātiŋ dhovitvā upaṭṭhāpeti, pānīyaŋ paribhojanīyaŋ upaṭṭhāpeti. Yo pacchā gāmato piṇḍāya paṭikkamati, sace hoti bhuttāvaseso, sace ākankhati bhuñjati, no ce ākankhati appaharite vā chaḍḍeti, appāṇake vā udake opilāpeti, so āsanaŋ uddharati, pādodakaŋ pādapīṭhaŋ pādakathalikaŋ paṭisāmeti, avakkārapātiŋ dhovitvā paṭisāmeti, pānīyaŋ paribhojanīyaŋ paṭisāmeti, bhattaggaŋ sammajjati. Yo passati pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ so upaṭṭhāpeti. Sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpeti, na tveva tappaccayā vācaŋ bhindati. Evaŋ kho mayaŋ, bhante, samaggā sammodamānā avivadamānā phāsukaŋ vassaŋ vasimhā, na ca piṇḍakena kilamimhāti.

Atha kho bhagavā bhikkhū āmantesi– ‘aphāsuññeva kirame, bhikkhave, moghapurisā vuṭṭhā samānā phāsumhā vuṭṭhāti paṭijānanti. Pasusaŋvāsaññeva kirame, bhikkhave, moghapurisā vuṭṭhā samānā phāsumhā vuṭṭhāti paṭijānanti. Eḷakasaŋvāsaññeva kirame, bhikkhave, moghapurisā vuṭṭhā samānā phāsumhā vuṭṭhāti paṭijānanti. Sapattasaŋvāsaññeva kirame, bhikkhave, moghapurisā vuṭṭhā samānā phāsumhā vuṭṭhāti paṭijānanti. Kathañhi nāmime, bhikkhave, moghapurisā mūgabbataŋ titthiyasamādānaŋ samādiyissan’ ti. Netaŋ, bhikkhave, appasannānaŋ vā pasādāya …pe… vigarahitvā dhammiŋ (p. 223) kathaŋ katvā bhikkhū āmantesi– na, bhikkhave, mūgabbataŋ titthiyasamādānaŋ samādiyitabbaŋ. Yo samādiyeyya, āpatti dukkaṭassa. Anujānāmi, bhikkhave, vassaŋvuṭṭhānaŋ bhikkhūnaŋ tīhi ṭhānehi pavāretuŋ– diṭṭhena vā sutena vā parisankāya vā. Sā vo bhavissati aññamaññānulomatā āpattivuṭṭhānatā vinayapurekkhāratā. Evañca pana, bhikkhave, pavāretabbaŋ. Byattena bhikkhunā paṭibalena sangho ñāpetabbo

210. ‘Suṇātu me, bhante, sangho. Ajja pavāraṇā. Yadi sanghassa pattakallaŋ, sangho pavāreyyā’ ti.

Therena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘sanghaŋ, āvuso, pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmi. Dutiyampi, āvuso, sanghaŋ pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmi. Tatiyampi, āvuso, sanghaŋ pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmī’ ti.

Navakena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘sanghaŋ, bhante, pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmi. Dutiyampi, bhante, sanghaŋ …pe… tatiyampi, bhante, sanghaŋ pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmī’ ti.

211. Tena kho pana samayena chabbaggiyā bhikkhū theresu bhikkhūsu ukkuṭikaŋ nisinnesu pavārayamānesu āsanesu acchanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū theresu bhikkhūsu ukkuṭikaŋ nisinnesu pavārayamānesu āsanesu acchissantī’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū theresu bhikkhūsu ukkuṭikaŋ nisinnesu pavārayamānesu āsanesu acchantī’ ti? ‘Saccaŋ, bhagavā’ ti. Vigarahi (p. 224) buddho bhagavā …pe… ‘kathañhi nāma te, bhikkhave, moghapurisā theresu bhikkhūsu ukkuṭikaŋ nisinnesu pavārayamānesu āsanesu acchissan’ ti. Netaŋ, bhikkhave, appasannānaŋ vā pasādāya, pasannānaŋ vā bhiyyobhāvāya …pe… vigarahitvā dhammiŋ kathaŋ katvā bhikkhū āmantesi– ‘na, bhikkhave, theresu bhikkhūsu ukkuṭikaŋ nisinnesu pavārayamānesu āsanesu acchitabbaŋ. Yo accheyya, āpatti dukkaṭassa. Anujānāmi, bhikkhave, sabbeheva ukkuṭikaŋ nisinnehi pavāretun’ ti.

Tena kho pana samayena aññataro thero jarādubbalo yāva sabbe pavārentīti ukkuṭikaŋ nisinno āgamayamāno mucchito papati. Bhagavato etamatthaŋ ārocesuŋ. Anujānāmi, bhikkhave, tadamantarā ukkuṭikaŋ nisīdituŋ yāva pavāreti, pavāretvā āsane nisīditunti.

Aphāsukavihāro niṭṭhito.

121. Pavāraṇābhedā
212. Atha kho bhikkhūnaŋ etadahosi– ‘kati nu kho pavāraṇā’ ti? Bhagavato etamatthaŋ ārocesuŋ. Dvemā, bhikkhave, pavāraṇā– cātuddasikā ca pannarasikā ca. Imā kho, bhikkhave, dve pavāraṇāti.

Atha kho bhikkhūnaŋ etadahosi– ‘kati nu kho pavāraṇakammānī’ ti? Bhagavato etamatthaŋ ārocesuŋ. Cattārimāni, bhikkhave, pavāraṇakammāni– adhammena vaggaŋ pavāraṇakammaŋ, adhammena samaggaŋ pavāraṇakammaŋ, dhammena vaggaŋ pavāraṇakammaŋ, dhammena samaggaŋ pavāraṇakammaŋ. Tatra, bhikkhave, yadidaŋ adhammena vaggaŋ pavāraṇakammaŋ, na, bhikkhave, evarūpaŋ pavāraṇakammaŋ kātabbaŋ; na ca mayā evarūpaŋ pavāraṇakammaŋ anuññātaŋ. Tatra, bhikkhave, yadidaŋ adhammena samaggaŋ pavāraṇakammaŋ, na, bhikkhave, evarūpaŋ pavāraṇakammaŋ kātabbaŋ; na ca mayā evarūpaŋ pavāraṇakammaŋ anuññātaŋ. Tatra, bhikkhave, yadidaŋ dhammena vaggaŋ pavāraṇakammaŋ, na, bhikkhave, evarūpaŋ pavāraṇakammaŋ kātabbaŋ; na ca mayā evarūpaŋ pavāraṇakammaŋ anuññātaŋ. Tatra, bhikkhave, yadidaŋ dhammena samaggaŋ pavāraṇakammaŋ, evarūpaŋ, bhikkhave, pavāraṇakammaŋ kātabbaŋ; evarūpañca mayā pavāraṇakammaŋ anuññātaŋ. Tasmātiha, bhikkhave, evarūpaŋ pavāraṇakammaŋ karissāma yadidaŋ dhammena samagganti, evañhi vo, bhikkhave, sikkhitabbanti.

Pavāraṇābhedā niṭṭhitā.

122. Pavāraṇādānānujānanā
213. Atha (p. 225) kho bhagavā bhikkhū āmantesi– ‘sannipatatha, bhikkhave. Sangho pavāressatī’ ti. Evaŋ vutte aññataro bhikkhu bhagavantaŋ etadavoca– ‘atthi, bhante, bhikkhu gilāno so anāgato’ ti. Anujānāmi, bhikkhave, gilānena bhikkhunā pavāraṇaŋ dātuŋ. Evañca pana, bhikkhave, dātabbā– tena gilānena bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘pavāraṇaŋ dammi, pavāraṇaŋ me hara, pavāraṇaŋ me ārocehi, mamatthāya pavārehī’ ti kāyena viññāpeti, vācāya viññāpeti, kāyena vācāya viññāpeti, dinnā hoti pavāraṇā; na kāyena viññāpeti, na vācāya viññāpeti, na kāyena vācāya viññāpeti, na dinnā hoti pavāraṇā. Evañcetaŋ labhetha, iccetaŋ kusalaŋ. No ce labhetha, so, bhikkhave, gilāno bhikkhu mañcena vā pīṭhena vā sanghamajjhe ānetvā pavāretabbaŋ. Sace, bhikkhave, gilānupaṭṭhākānaŋ bhikkhūnaŋ etadahosi– ‘sace kho mayaŋ gilānaŋ ṭhānā cāvessāma, ābādho vā abhivaḍḍhissati, kālankiriyā vā bhavissatī’ ti na, bhikkhave, gilāno bhikkhu ṭhānā cāvetabbo. Sanghena tattha gantvā pavāretabbaŋ; na tveva vaggena sanghena pavāretabbaŋ. Pavāreyya ce, āpatti dukkaṭassa.

Pavāraṇahārako ce, bhikkhave, dinnāya pavāraṇāya tattheva pakkamati, aññassa dātabbā pavāraṇā. Pavāraṇahārako ce, bhikkhave, dinnāya pavāraṇāya tattheva vibbhamati …pe… kālankaroti… sāmaṇero paṭijānāti… sikkhaŋ paccakkhātako paṭijānāti… antimavatthuŋ ajjhāpannako paṭijānāti… ummattako paṭijānāti… khittacitto paṭijānāti… vedanāṭṭo paṭijānāti… āpattiyā adassane ukkhittako paṭijānāti… āpattiyā appaṭikamme ukkhittako paṭijānāti… pāpikāya diṭṭhiyā appaṭinissagge ukkhittako paṭijānāti… paṇḍako paṭijānāti… theyyasaŋvāsako paṭijānāti… titthiyapakkantako paṭijānāti… tiracchānagato paṭijānāti… mātughātako paṭijānāti… pitughātako paṭijānāti… arahantaghātako paṭijānāti… bhikkhunidūsako paṭijānāti… sanghabhedako paṭijānāti (p. 226) lohituppādako paṭijānāti… ubhatobyañjanako paṭijānāti, aññassa dātabbā pavāraṇā.

Pavāraṇahārako ce, bhikkhave, dinnāya pavāraṇāya antarāmagge pakkamati, anāhaṭā hoti pavāraṇā. Pavāraṇahārako ce, bhikkhave, dinnāya pavāraṇāya antarāmagge vibbhamati …pe… kālankaroti… sāmaṇero paṭijānāti… sikkhaŋ paccakkhātako paṭijānāti… antimavatthuŋ ajjhāpannako paṭijānāti… ummattako paṭijānāti… khittacitto paṭijānāti… vedanāṭṭo paṭijānāti… āpattiyā adassane ukkhittako paṭijānāti… āpattiyā appaṭikamme ukkhittako paṭijānāti… pāpikāya diṭṭhiyā appaṭinissagge ukkhittako paṭijānāti… paṇḍako paṭijānāti… theyyasaŋvāsako paṭijānāti… titthiyapakkantako paṭijānāti… tiracchānagato paṭijānāti… mātughātako paṭijānāti… pitughātako paṭijānāti… arahantaghātako paṭijānāti… bhikkhunidūsako paṭijānāti… sanghabhedako paṭijānāti… lohituppādako paṭijānāti… ubhatobyañjanako paṭijānāti, anāhaṭā hoti pavāraṇā.

Pavāraṇahārako ce, bhikkhave, dinnāya pavāraṇāya sanghappatto pakkamati, āhaṭā hoti pavāraṇā. Pavāraṇahārako ce, bhikkhave, dinnāya pavāraṇāya sanghappatto vibbhamati …pe… kālankaroti… sāmaṇero paṭijānāti… sikkhaŋ paccakkhātako paṭijānāti… antimavatthuŋ ajjhāpannako paṭijānāti… ummattako paṭijānāti… khittacitto paṭijānāti… vedanāṭṭo paṭijānāti… āpattiyā adassane ukkhittako paṭijānāti… āpattiyā appaṭikamme ukkhittako paṭijānāti… pāpikāya diṭṭhiyā appaṭinissagge ukkhittako paṭijānāti… paṇḍako paṭijānāti… theyyasaŋvāsako paṭijānāti… titthiyapakkantako paṭijānāti… tiracchānagato paṭijānāti… mātughātako paṭijānāti… pitughātako paṭijānāti… arahantaghātako paṭijānāti… bhikkhunidūsako paṭijānāti… sanghabhedako paṭijānāti… lohituppādako paṭijānāti… ubhatobyañjanako paṭijānāti, āhaṭā hoti pavāraṇā.

Pavāraṇahārako ce, bhikkhave, dinnāya pavāraṇāya sanghappatto sutto nāroceti, āhaṭā hoti pavāraṇā. Pavāraṇahārakassa anāpatti (p. 227) Pavāraṇahārako ce, bhikkhave, dinnāya pavāraṇāya sanghappatto pamatto nāroceti …pe… samāpanno nāroceti, āhaṭā hoti pavāraṇā. Pavāraṇahārakassa anāpatti.

Pavāraṇahārako ce, bhikkhave dinnāya pavāraṇāya sanghappatto sañcicca nāroceti, āhaṭā hoti pavāraṇā. Pavāraṇahārakassa āpatti dukkaṭassa. Anujānāmi, bhikkhave, tadahu pavāraṇāya pavāraṇaŋ dentena chandampi dātuŋ, santi sanghassa karaṇīyanti.

Pavāraṇādānānujānanā niṭṭhitā.

123. Ñātakādiggahaṇakathā
214. Tena kho pana samayena aññataraŋ bhikkhuŋ tadahu pavāraṇāya ñātakā gaṇhiŋsu. Bhagavato etamatthaŋ ārocesuŋ. Idha pana, bhikkhave, bhikkhuŋ tadahu pavāraṇāya ñātakā gaṇhanti. Te ñātakā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ muñcatha, yāvāyaŋ bhikkhu pavāretī’ ti. Evañcetaŋ labhetha, iccetaŋ kusalaŋ. No ce labhetha, te ñātakā bhikkhūhi evamassu vacanīyā– ‘ingha, tumhe āyasmanto muhuttaŋ ekamantaŋ hotha, yāvāyaŋ bhikkhu pavāraṇaŋ detī’ ti. Evañcetaŋ labhetha, iccetaŋ kusalaŋ. No ce labhetha, te ñātakā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ nissīmaŋ netha, yāva sangho pavāretī’ ti. Evañcetaŋ labhetha, iccetaŋ kusalaŋ. No ce labhetha, na tveva vaggena sanghena pavāretabbaŋ. Pavāreyya ce, āpatti dukkaṭassa.

Idha pana, bhikkhave, bhikkhuŋ tadahu pavāraṇāya rājāno gaṇhanti …pe… corā gaṇhanti dhuttā gaṇhanti… bhikkhupaccatthikā gaṇhanti. Te bhikkhupaccatthikā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ muñcatha, yāvāyaŋ bhikkhu pavāretī’ ti Evañcetaŋ labhetha, iccetaŋ kusalaŋ. No ce labhetha, te bhikkhupaccatthikā bhikkhūhi evamassu vacanīyā– ‘ingha, tumhe āyasmanto muhuttaŋ ekamantaŋ hotha, yāvāyaŋ bhikkhu pavāraṇaŋ detī’ ti. Evañcetaŋ labhetha, iccetaŋ kusalaŋ. No ce labhetha, te bhikkhupaccatthikā bhikkhūhi evamassu vacanīyā– ‘ingha, tumhe āyasmanto imaŋ bhikkhuŋ muhuttaŋ nissīmaŋ netha, yāva sangho pavāretī’ ti. Evañcetaŋ labhetha, iccetaŋ kusalaŋ. No ce labhetha, na (p. 228) tveva vaggena sanghena pavāretabbaŋ. Pavāreyya ce, āpatti dukkaṭassāti.

Ñātakādiggahaṇakathā niṭṭhitā.

124. Sanghapavāraṇādippabhedā
215. Tena kho pana samayena aññatarasmiŋ āvāse tadahu pavāraṇāya pañca bhikkhū viharanti. Atha kho tesaŋ bhikkhūnaŋ etadahosi– ‘bhagavatā paññattaŋ “sanghena pavāretabban” ti. Mayañcamhā pañca janā. Kathaŋ nu kho amhehi pavāretabban’ ti? Bhagavato etamatthaŋ ārocesuŋ. Anujānāmi, bhikkhave, pañcannaŋ sanghe pavāretunti.

216. Tena kho pana samayena aññatarasmiŋ āvāse tadahu pavāraṇāya cattāro bhikkhū viharanti. Atha kho tesaŋ bhikkhūnaŋ etadahosi– ‘bhagavatā anuññātaŋ pañcannaŋ sanghe pavāretunti. Mayañcamhā cattāro janā. Kathaŋ nu kho amhehi pavāretabban’ ti? Bhagavato etamatthaŋ ārocesuŋ. Anujānāmi, bhikkhave, catunnaŋ aññamaññaŋ pavāretuŋ. Evañca pana, bhikkhave, pavāretabbaŋ. Byattena bhikkhunā paṭibalena te bhikkhū ñāpetabbā–

‘Suṇantu me āyasmanto. Ajja pavāraṇā. Yadāyasmantānaŋ pattakallaŋ, mayaŋ aññamaññaŋ pavāreyyāmā’ ti.

Therena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā te bhikkhū evamassu vacanīyā– ‘ahaŋ, āvuso, āyasmante pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmi. Dutiyampi …pe… tatiyampi ahaŋ, āvuso, āyasmante pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmī’ ti.

Navakena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā te bhikkhū evamassu vacanīyā– ‘ahaŋ, bhante, āyasmante pavāremi diṭṭhena vā sutena vā parisankāya vā. Vadantu maŋ āyasmanto anukampaŋ upādāya. Passanto paṭikarissāmi. Dutiyampi …pe… tatiyampi ahaŋ, bhante, āyasmante pavāremi diṭṭhena vā sutena vā parisankāya (p. 229) vā. Vadantu maŋ āyasmanto anukampaŋ upādāya. Passanto paṭikarissāmī’ ti.

Tena kho pana samayena aññatarasmiŋ āvāse tadahu pavāraṇāya tayo bhikkhū viharanti. Atha kho tesaŋ bhikkhūnaŋ etadahosi– ‘bhagavatā anuññātaŋ pañcannaŋ sanghe pavāretuŋ, catunnaŋ aññamaññaŋ pavāretuŋ. Mayañcamhā tayo janā. Kathaŋ nu kho amhehi pavāretabban’ ti? Bhagavato etamatthaŋ ārocesuŋ. Anujānāmi, bhikkhave, tiṇṇaŋ aññamaññaŋ pavāretuŋ. Evañca pana, bhikkhave, pavāretabbaŋ. Byattena bhikkhunā paṭibalena te bhikkhū ñāpetabbā–

‘Suṇantu me āyasmantā. Ajja pavāraṇā. Yadāyasmantānaŋ pattakallaŋ, mayaŋ aññamaññaŋ pavāreyyāmā’ ti.

Therena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā te bhikkhū evamassu vacanīyā– ‘ahaŋ, āvuso, āyasmante pavāremi diṭṭhena vā sutena vā parisankāya vā. Vadantu maŋ āyasmantā anukampaŋ upādāya. Passanto paṭikarissāmi. Dutiyampi …pe… tatiyampi ahaŋ, āvuso, āyasmante pavāremi diṭṭhena vā sutena vā parisankāya vā. Vadantu maŋ āyasmantā anukampaŋ upādāya. Passanto paṭikarissāmī’ ti.

Navakena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā te bhikkhū evamassu vacanīyā– ‘ahaŋ, bhante, āyasmante pavāremi diṭṭhena vā sutena vā parisankāya vā. Vadantu maŋ āyasmantā anukampaŋ upādāya. Passanto paṭikarissāmi. Dutiyampi …pe… tatiyampi ahaŋ, bhante, āyasmante pavāremi diṭṭhena vā sutena vā parisankāya vā. Vadantu maŋ āyasmantā anukampaŋ upādāya. Passanto paṭikarissāmī’ ti

217. Tena kho pana samayena aññatarasmiŋ āvāse tadahu pavāraṇāya dve bhikkhū viharanti. Atha kho tesaŋ bhikkhūnaŋ etadahosi– ‘bhagavatā anuññātaŋ pañcannaŋ sanghe pavāretuŋ, catunnaŋ aññamaññaŋ pavāretuŋ, tiṇṇaŋ (p. 230) aññamaññaŋ pavāretuŋ. Mayañcamhā dve janā. Kathaŋ nu kho amhehi pavāretabban’ ti. Bhagavato etamatthaŋ ārocesuŋ. Anujānāmi, bhikkhave, dvinnaŋ aññamaññaŋ pavāretuŋ. Evañca pana, bhikkhave, pavāretabbaŋ. Therena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā navo bhikkhu evamassa vacanīyo– ‘ahaŋ, āvuso, āyasmantaŋ pavāremi diṭṭhena vā sutena vā parisankāya vā. Vadatu maŋ āyasmā anukampaŋ upādāya. Passanto paṭikarissāmi. Dutiyampi …pe… tatiyampi ahaŋ, āvuso, āyasmantaŋ pavāremi diṭṭhena vā sutena vā parisankāya vā. Vadatu maŋ āyasmā anukampaŋ upādāya. Passanto paṭikarissāmī’ ti.

Navakena bhikkhunā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā thero bhikkhu evamassa vacanīyo– ‘ahaŋ, bhante, āyasmantaŋ pavāremi diṭṭhena vā sutena vā parisankāya vā. Vadatu maŋ āyasmā anukampaŋ upādāya. Passanto paṭikarissāmi. Dutiyampi …pe… tatiyampi ahaŋ, bhante, āyasmantaŋ pavāremi diṭṭhena vā sutena vā parisankāya vā. Vadatu maŋ āyasmā anukampaŋ upādāya. Passanto paṭikarissāmī’ ti.

218. Tena kho pana samayena aññatarasmiŋ āvāse tadahu pavāraṇāya eko bhikkhu viharati. Atha kho tassa bhikkhuno etadahosi– ‘bhagavatā anuññātaŋ pañcannaŋ sanghe pavāretuŋ, catunnaŋ aññamaññaŋ pavāretuŋ, tiṇṇaŋ aññamaññaŋ pavāretuŋ, dvinnaŋ aññamaññaŋ pavāretuŋ. Ahañcamhi ekako. Kathaŋ nu kho mayā pavāretabban’ ti? Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse tadahu pavāraṇāya eko bhikkhu viharati. Tena, bhikkhave, bhikkhunā yattha bhikkhū paṭikkamanti upaṭṭhānasālāya vā maṇḍape vā rukkhamūle vā, so deso sammajjitvā pānīyaŋ paribhojanīyaŋ upaṭṭhāpetvā āsanaŋ paññapetvā padīpaŋ katvā nisīditabbaŋ. Sace aññe bhikkhū āgacchanti, tehi saddhiŋ pavāretabbaŋ; no ce āgacchanti, “ajja me pavāraṇā” ti adhiṭṭhātabbaŋ. No ce adhiṭṭheyya, āpatti dukkaṭassa.

Tatra (p. 231) bhikkhave, yattha pañca bhikkhū viharanti, na ekassa pavāraṇaŋ āharitvā

Catūhi sanghe pavāretabbaŋ. Pavāreyyuŋ ce, āpatti dukkaṭassa. Tatra, bhikkhave, yattha cattāro bhikkhū viharanti, na ekassa pavāraṇaŋ āharitvā tīhi aññamaññaŋ pavāretabbaŋ. Pavāreyyuŋ ce, āpatti dukkaṭassa. Tatra, bhikkhave, yattha tayo bhikkhū viharanti, na ekassa pavāraṇaŋ āharitvā dvīhi aññamaññaŋ pavāretabbaŋ. Pavāreyyuŋ ce, āpatti dukkaṭassa. Tatra, bhikkhave, yattha dve bhikkhū viharanti, na ekassa pavāraṇaŋ āharitvā ekena adhiṭṭhātabbaŋ. Adhiṭṭheyya ce, āpatti dukkaṭassāti.

Sanghapavāraṇādippabhedā niṭṭhitā.

125. Āpattipaṭikammavidhi
219. Tena kho pana samayena aññataro bhikkhu tadahu pavāraṇāya āpattiŋ āpanno hoti. Atha kho tassa bhikkhuno etadahosi– ‘bhagavatā paññattaŋ “na sāpattikena pavāretabban” ti. Ahañcamhi āpattiŋ āpanno. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ .

Idha pana, bhikkhave, bhikkhu tadahu pavāraṇāya āpattiŋ āpanno hoti. Tena, bhikkhave, bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘ahaŋ, āvuso, itthannāmaŋ āpattiŋ āpanno, taŋ paṭidesemī’ ti. Tena vattabbo– ‘passasī’ ti. Āma passāmīti. Āyatiŋ saŋvareyyāsīti.

Idha pana, bhikkhave, bhikkhu tadahu pavāraṇāya āpattiyā vematiko hoti. Tena, bhikkhave, bhikkhunā ekaŋ bhikkhuŋ upasankamitvā ekaŋsaŋ uttarāsangaŋ karitvā ukkuṭikaŋ nisīditvā añjaliŋ paggahetvā evamassa vacanīyo– ‘ahaŋ, āvuso, itthannāmāya āpattiyā vematiko; yadā nibbematiko bhavissāmi tadā taŋ āpattiŋ paṭikarissāmī’ ti vatvā pavāretabbaŋ; na tveva tappaccayā pavāraṇāya antarāyo kātabboti.

Āpattipaṭikammavidhi niṭṭhitā.

126. Āpatti-āvikaraṇavidhi
220. Tena (p. 232) kho pana samayena aññataro bhikkhu pavārayamāno āpattiŋ sarati. Atha kho tassa bhikkhuno etadahosi– ‘bhagavatā paññattaŋ “na sāpattikena pavāretabban” ti. Ahañcamhi āpattiŋ āpanno. Kathaŋ nu kho mayā paṭipajjitabban’ ti? Bhagavato etamatthaŋ ārocesuŋ.

Idha pana, bhikkhave, bhikkhu pavārayamāno āpattiŋ sarati. Tena, bhikkhave, bhikkhunā sāmanto bhikkhu evamassa vacanīyo– ‘ahaŋ, āvuso, itthannāmaŋ āpattiŋ āpanno. Ito vuṭṭhahitvā taŋ āpattiŋ paṭikarissāmī’ ti vatvā pavāretabbaŋ; na tveva tappaccayā pavāraṇāya antarāyo kātabbo.

Idha pana, bhikkhave, bhikkhu pavārayamāno āpattiyā vematiko hoti. Tena, bhikkhave,

Bhikkhunā sāmanto bhikkhu evamassa vacanīyo– ‘ahaŋ, āvuso, itthannāmāya āpattiyā vematiko; yadā nibbematiko bhavissāmi tadā taŋ āpattiŋ paṭikarissāmī’ ti vatvā pavāretabbaŋ; na tveva tappaccayā pavāraṇāya antarāyo kātabboti.

Āpatti āvikaraṇavidhi niṭṭhitā.

127. Sabhāgāpattipaṭikammavidhi
221. Tena kho pana samayena aññatarasmiŋ āvāse tadahu pavāraṇāya sabbo sangho sabhāgaŋ āpattiŋ āpanno hoti. Atha kho tesaŋ bhikkhūnaŋ etadahosi– ‘bhagavatā paññattaŋ “na sabhāgā āpatti desetabbā, na sabhāgā āpatti paṭiggahetabbā” ti. Ayañca sabbo sangho sabhāgaŋ āpattiŋ āpanno. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse tadahu pavāraṇāya sabbo sangho sabhāgaŋ āpattiŋ āpanno hoti. Tehi, bhikkhave, bhikkhūhi eko bhikkhu sāmantā āvāsā sajjukaŋ pāhetabbo– gacchāvuso, taŋ āpattiŋ paṭikaritvā āgaccha, mayaŋ te santike taŋ āpattiŋ paṭikarissāmāti. Evañcetaŋ labhetha, iccetaŋ kusalaŋ. No ce labhetha, byattena bhikkhunā paṭibalena sangho ñāpetabbo–

‘Suṇātu (p. 233) me, bhante, sangho. Ayaŋ sabbo sangho sabhāgaŋ āpattiŋ āpanno. Yadā aññaŋ bhikkhuŋ suddhaŋ anāpattikaŋ passissati tadā tassa santike taŋ āpattiŋ paṭikarissatī’ ti vatvā pavāretabbaŋ; na tveva tappaccayā pavāraṇāya antarāyo kātabbo.

Idha pana, bhikkhave, aññatarasmiŋ āvāse tadahu pavāraṇāya sabbo sangho sabhāgāya āpattiyā vematiko hoti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ sabbo sangho sabhāgāya āpattiyā vematiko. Yadā nibbematiko bhavissati tadā taŋ āpattiŋ paṭikarissatī’ ti vatvā, pavāretabbaŋ, na tveva tappaccayā pavāraṇāya antarāyo kātabboti.

Sabhāgāpattipaṭikammavidhi niṭṭhitā.

Paṭhamabhāṇavāro niṭṭhito.

128. Anāpattipannarasakaŋ
222. Tena kho pana samayena aññatarasmiŋ āvāse tadahu pavāraṇāya sambahulā āvāsikā bhikkhū sannipatiŋsu, pañca vā atirekā vā. Te na jāniŋsu ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavāresuŋ. Tehi pavāriyamāne athaññe āvāsikā bhikkhū āgacchiŋsu bahutarā. Bhagavato etamatthaŋ ārocesuŋ.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāriyamāne athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino (p. 234) vaggā samaggasaññino pavārenti. Tehi pavāriyamāne athaññe āvāsikā bhikkhū āgacchanti samasamā. Pavāritā suppavāritā, avasesehi pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāriyamāne athaññe āvāsikā bhikkhū āgacchanti thokatarā. Pavāritā suppavāritā, avasesehi pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino (p. 235) vaggā samaggasaññino pavārenti. Tehi pavāritamatte, avuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, avuṭṭhitāya parisāya, athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, avuṭṭhitāya parisāya, athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, ekaccāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, ekaccāya vuṭṭhitāya parisāya, athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha (p. 236) pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, ekaccāya vuṭṭhitāya parisāya, athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, sabbāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, sabbāya vuṭṭhitāya parisāya, athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā samaggasaññino pavārenti. Tehi pavāritamatte, sabbāya vuṭṭhitāya parisāya, athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ anāpatti.

Anāpattipannarasakaŋ niṭṭhitaŋ.

129. Vaggāvaggasaññīpannarasakaŋ
223. Idha (p. 237) pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā vaggasaññino pavārenti. Tehi pavāriyamāne athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā vaggasaññino pavārenti. Tehi pavāriyamāne athaññe āvāsikā bhikkhū āgacchanti samasamā. Pavāritā suppavāritā, avasesehi pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā vaggasaññino pavārenti. Tehi pavāriyamāne athaññe āvāsikā bhikkhū āgacchanti thokatarā. Pavāritā suppavāritā, avasesehi pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te dhammasaññino vinayasaññino vaggā vaggasaññino pavārenti. Tehi pavāritamatte, …pe… avuṭṭhitāya parisāya …pe… ekaccāya vuṭṭhitāya parisāya …pe… sabbāya vuṭṭhitāya parisāya, athaññe āvāsikā bhikkhū āgacchanti bahutarā …pe… samasamā …pe… thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti dukkaṭassa.

Vaggāvaggasaññīpannarasakaŋ niṭṭhitaŋ.

130. Vematikapannarasakaŋ
224. Idha (p. 238) pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappati nu kho amhākaŋ pavāretuŋ, na nu kho kappatī’ ti vematikā pavārenti. Tehi pavāriyamāne athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappati nu kho amhākaŋ pavāretuŋ, na nu kho kappatī’ ti vematikā pavārenti. Tehi pavāriyamāne athaññe āvāsikā bhikkhū āgacchanti samasamā. Pavāritā suppavāritā, avasesehi pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappati nu kho amhākaŋ pavāretuŋ, na nu kho kappatī’ ti vematikā pavārenti. Tehi pavāriyamāne athaññe āvāsikā bhikkhū āgacchanti thokatarā. Pavāritā suppavāritā, avasesehi pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappati nu kho amhākaŋ pavāretuŋ, na nu kho kappatī’ ti vematikā pavārenti. Tehi pavāritamatte …pe… avuṭṭhitāya parisāya …pe… ekaccāya vuṭṭhitāya parisāya …pe… sabbāya vuṭṭhitāya parisāya, athaññe āvāsikā (p. 239) bhikkhū āgacchanti bahutarā …pe… samasamā …pe… thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti dukkaṭassa.

Vematikapannarasakaŋ niṭṭhitaŋ.

131. Kukkuccapakatapannarasakaŋ
225. Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ pavāretuŋ, nāmhākaŋ na kappatī’ ti kukkuccapakatā pavārenti. Tehi pavāriyamāne athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ pavāretuŋ, nāmhākaŋ na kappatī’ ti kukkuccapakatā pavārenti. Tehi pavāriyamāne athaññe āvāsikā bhikkhū āgacchanti samasamā. Pavāritā suppavāritā, avasesehi pavāretabbaŋ. Pavāritānaŋ āpatti dukkaṭassa.

Idha pana, bhikkhave, aññarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ pavāretuŋ, nāmhākaŋ na kappatī’ ti kukkuccapakatā pavārenti. Tehi pavāriyamāne athaññe āvāsikā bhikkhū āgacchanti thokatarā. Pavāritā suppavāritā, avasesehi pavāretabbaŋ. Pavāritānaŋ āpatti dukkaṭassa.

Idha (p. 240) pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘kappateva amhākaŋ pavāretuŋ, nāmhākaŋ na kappatī’ ti kukkuccapakatā pavārenti. Tehi pavāritamatte, …pe… avuṭṭhitāya parisāya …pe… ekaccāya vuṭṭhitāya parisāya …pe… sabbāya vuṭṭhitāya parisāya, athaññe āvāsikā bhikkhū āgacchanti bahutarā …pe… samasamā …pe… thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti dukkaṭassa.

Kukkuccapakatapannarasakaŋ niṭṭhitaŋ.

132. Bhedapurekkhārapannarasakaŋ
226. Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāriyamāne athaññe āvāsikā bhikkhū āgacchanti bahutarā Tehi, bhikkhave, bhikkhūhi puna pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāriyamāne athaññe āvāsikā bhikkhū āgacchanti samasamā. Pavāritā suppavāritā, avasesehi pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete (p. 241) ko tehi attho’ ti– bhedapurekkhārā pavārenti. Tehi pavāriyamāne athaññe āvāsikā bhikkhū āgacchanti thokatarā. Pavāritā suppavāritā, avasesehi pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti– bhedapurekkhārā pavārenti. Tehi pavāritamatte athaññe āvāsikā bhikkhū āgacchanti bahutarā, tehi bhikkhave bhikkhūhi puna pavāretabbaŋ, pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, avuṭṭhitāya parisāya, athaññe āvāsikā bhikkhū (p. 242) āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, avuṭṭhitāya parisāya, athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, avuṭṭhitāya parisāya, athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, ekaccāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, ekaccāya vuṭṭhitāya parisāya, athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha (p. 243) pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, ekaccāya vuṭṭhitāya parisāya, athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, sabbāya vuṭṭhitāya parisāya, athaññe āvāsikā bhikkhū āgacchanti bahutarā. Tehi, bhikkhave, bhikkhūhi puna pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, sabbāya vuṭṭhitāya parisāya, athaññe āvāsikā bhikkhū āgacchanti samasamā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Idha pana, bhikkhave, aññatarasmiŋ āvāse tadahu pavāraṇāya sambahulā āvāsikā

Bhikkhū sannipatanti, pañca vā atirekā vā. Te jānanti ‘atthaññe āvāsikā bhikkhū anāgatā’ ti. Te ‘nassantete, vinassantete, ko tehi attho’ ti bhedapurekkhārā pavārenti. Tehi pavāritamatte, sabbāya vuṭṭhitāya parisāya, athaññe āvāsikā bhikkhū āgacchanti thokatarā. Pavāritā suppavāritā, tesaŋ santike pavāretabbaŋ. Pavāritānaŋ āpatti thullaccayassa.

Bhedapurekkhārapannarasakaŋ niṭṭhitaŋ.

Pañcavīsattikā niṭṭhitā.

133. Sīmottantikapeyyālaŋ
227. Idha (p. 244) pana, bhikkhave, aññatarasmiŋ āvāse tadahu pavāraṇāya sambahulā āvāsikā bhikkhū sannipatanti, pañca vā atirekā vā. Te na jānanti ‘aññe āvāsikā bhikkhū antosīmaŋ okkamantī’ ti …pe… te na jānanti ‘aññe āvāsikā bhikkhū antosīmaŋ okkantā’ ti …pe… te na passanti aññe āvāsike bhikkhū antosīmaŋ okkamante …pe… te na passanti aññe āvāsike bhikkhū antosīmaŋ okkante …pe… te na suṇanti ‘aññe āvāsikā bhikkhū antosīmaŋ okkamantī’ ti …pe… te na suṇanti ‘aññe āvāsikā bhikkhū antosīmaŋ okkantā’ ti …pe….

Āvāsikena āvāsikā ekasatapañcasattati tikanayato, āvāsikena āgantukā, āgantukena āvāsikā, āgantukena āgantukā, peyyālamukhena satta tikasatāni honti.

Sīmokkantikapeyyālaŋ niṭṭhitaŋ.

134. Divasanānattaŋ
228. Idha pana, bhikkhave, āvāsikānaŋ bhikkhūnaŋ cātuddaso hoti, āgantukānaŋ pannaraso. Sace āvāsikā bahutarā honti, āgantukehi āvāsikānaŋ anuvattitabbaŋ. Sace samasamā honti, āgantukehi āvāsikānaŋ anuvattitabbaŋ. Sace āgantukā bahutarā honti, āvāsikehi āgantukānaŋ anuvattitabbaŋ.

Idha pana, bhikkhave, āvāsikānaŋ bhikkhūnaŋ pannaraso hoti, āgantukānaŋ cātuddaso. Sace āvāsikā bahutarā honti, āgantukehi āvāsikānaŋ anuvattitabbaŋ. Sace samasamā honti, āgantukehi āvāsikānaŋ anuvattitabbaŋ. Sace āgantukā bahutarā honti, āvāsikehi āgantukānaŋ anuvattitabbaŋ.

Idha pana, bhikkhave, āvāsikānaŋ bhikkhūnaŋ pāṭipado hoti, āgantukānaŋ pannaraso. Sace āvāsikā bahutarā honti, āvāsikehi āgantukānaŋ nākāmā dātabbā sāmaggī; āgantukehi nissīmaŋ gantvā pavāretabbaŋ. Sace samasamā honti, āvāsikehi āgantukānaŋ nākāmā dātabbā sāmaggī; āgantukehi nissīmaŋ gantvā pavāretabbaŋ (p. 245) Sace āgantukā bahutarā honti, āvāsikehi āgantukānaŋ sāmaggī vā dātabbā, nissīmaŋ vā gantabbaŋ.

Idha pana, bhikkhave, āvāsikānaŋ bhikkhūnaŋ pannaraso hoti, āgantukānaŋ pāṭipado. Sace āvāsikā bahutarā honti, āgantukehi āvāsikānaŋ sāmaggī vā dātabbā, nissīmaŋ vā gantabbaŋ. Sace samasamā honti, āgantukehi āvāsikānaŋ sāmaggī vā dātabbā, nissīmaŋ vā gantabbaŋ. Sace āgantukā bahutarā honti, āgantukehi āvāsikānaŋ nākāmā dātabbā sāmaggī; āvāsikehi nissīmaŋ gantvā pavāretabbaŋ.

Divasanānattaŋ niṭṭhitaŋ.

135. Lingādidassanaŋ
229. Idha pana, bhikkhave, āgantukā bhikkhū passanti āvāsikānaŋ bhikkhūnaŋ āvāsikākāraŋ, āvāsikalingaŋ, āvāsikanimittaŋ, āvāsikuddesaŋ, suppaññattaŋ mañcapīṭhaŋ bhisibibbohanaŋ, pānīyaŋ paribhojanīyaŋ sapaṭṭhitaŋ, pariveṇaŋ susammaṭṭhaŋ; passitvā vematikā honti– ‘atthi nu kho āvāsikā bhikkhū, natthi nu kho’ ti. Te vematikā na vicinanti, avicinitvā pavārenti. Āpatti dukkaṭassa …pe… te vematikā vicinanti, vicinitvā na passanti, apassitvā pavārenti. Anāpatti. Te vematikā vicinanti, vicinitvā passanti, passitvā ekato pavārenti. Anāpatti. Te vematikā vicinanti, vicinitvā passanti, passitvā pāṭekkaŋ pavārenti. Āpatti dukkaṭassa. Te vematikā vicinanti, vicinitvā passanti, passitvā– ‘nassantete, vinassantete, ko tehi attho’ ti– bhedapurekkhārā pavārenti. Āpatti thullaccayassa.

Idha pana, bhikkhave, āgantukā bhikkhū suṇanti āvāsikānaŋ bhikkhūnaŋ āvāsikākāraŋ, āvāsikalingaŋ, āvāsikanimittaŋ, āvāsikuddesaŋ, cankamantānaŋ padasaddaŋ, sajjhāyasaddaŋ, ukkāsitasaddaŋ, khipitasaddaŋ; sutvā vematikā honti– ‘atthi nu kho āvāsikā bhikkhū, natthi nu kho’ ti. Te vematikā na vicinanti, avicinitvā pavārenti. Āpatti dukkaṭassa. Te vematikā vicinanti, vicinitvā na passanti, apassitvā pavārenti. Anāpatti. Te vematikā vicinanti, vicinitvā passanti, passitvā ekato pavārenti. Anāpatti. Te vematikā vicinanti, vicinitvā passanti, passitvā (p. 246) pāṭekkaŋ pavārenti. Āpatti dukkaṭassa. Te vematikā vicinanti, vicinitvā passanti, passitvā ‘nassantete, vinassantete, ko tehi attho’ ti bhedapurekkhārā pavārenti. Āpatti thullaccayassa.

Idha pana, bhikkhave, āvāsikā bhikkhū passanti āgantukānaŋ bhikkhūnaŋ āgantukākāraŋ, āgantukalingaŋ, āgantukanimittaŋ, āgantukuddesaŋ, aññātakaŋ pattaŋ, aññātakaŋ cīvaraŋ, aññātakaŋ nisīdanaŋ, pādānaŋ dhotaŋ, udakanissekaŋ; passitvā vematikā honti– ‘atthi nu kho āgantukā bhikkhū, natthi nu kho’ ti. Te vematikā na vicinanti, avicinitvā pavārenti. Āpatti dukkaṭassa. Te vematikā vicinanti, vicinitvā na passanti, apassitvā pavārenti. Anāpatti. Te vematikā vicinanti, vicinitvā passanti, passitvā ekato pavārenti. Anāpatti. Te vematikā vicinanti, vicinitvā passanti, passitvā pāṭekkaŋ pavārenti. Āpatti dukkaṭassa. Te vematikā vicinanti, vicinitvā passanti, passitvā– nassantete, vinassantete, ko tehi atthoti– bhedapurekkhārā pavārenti. Āpatti thullaccayassa.

Idha pana, bhikkhave, āvāsikā bhikkhū suṇanti āgantukānaŋ bhikkhūnaŋ āgantukākāraŋ,

Āgantukalingaŋ, āgantukanimittaŋ, āgantukuddesaŋ, āgacchantānaŋ padasaddaŋ, upāhanapapphoṭanasaddaŋ, ukkāsitasaddaŋ, khipitasaddaŋ; sutvā vematikā honti– ‘atthi nu kho āgantukā bhikkhū, natthi nu kho’ ti. Te vematikā na vicinanti, avicinitvā pavārenti. Āpatti dukkaṭassa. Te vematikā vicinanti, vicinitvā na passanti, apassitvā pavārenti. Anāpatti. Te vematikā vicinanti, vicinitvā passanti, passitvā ekato pavārenti. Anāpatti. Te vematikā vicinanti, vicinitvā passanti, passitvā pāṭekkaŋ pavārenti. Āpatti dukkaṭassa. Te vematikā vicinanti, vicinitvā passanti, passitvā– nassantete, vinassantete, ko tehi atthoti– bhedapurekkhārā pavārenti. Āpatti thullaccayassa.

Lingādidassanaŋ niṭṭhitaŋ.

136. Nānāsaŋvāsakādīhi pavāraṇā
230. Idha pana, bhikkhave, āgantukā bhikkhū passanti āvāsike bhikkhū nānāsaŋvāsake. Te samānasaŋvāsakadiṭṭhiŋ paṭilabhanti, samānasaŋvāsakadiṭṭhiŋ (p. 247) paṭilabhitvā na pucchanti, apucchitvā ekato pavārenti. Anāpatti. Te pucchanti, pucchitvā nābhivitaranti, anabhivitaritvā ekato pavārenti. Āpatti dukkaṭassa. Te pucchanti, pucchitvā nābhivitaranti, anabhivitaritvā pāṭekkaŋ pavārenti. Anāpatti.

Idha pana, bhikkhave, āgantukā bhikkhū passanti āvāsike bhikkhū samānasaŋvāsake. Te nānāsaŋvāsakadiṭṭhiŋ paṭilabhanti, nānāsaŋvāsakadiṭṭhiŋ paṭilabhitvā na pucchanti, apucchitvā ekato pavārenti. Āpatti dukkaṭassa. Te pucchanti, pucchitvā abhivitaranti, abhivitaritvā pāṭekkaŋ pavārenti. Āpatti dukkaṭassa. Te pucchanti, pucchitvā abhivitaranti, abhivitaritvā ekato pavārenti. Anāpatti.

Idha pana, bhikkhave, āvāsikā bhikkhū passanti āgantuke bhikkhū nānāsaŋvāsake. Te samānasaŋvāsakadiṭṭhiŋ paṭilabhanti, samānasaŋvāsakadiṭṭhiŋ paṭilabhitvā na pucchanti, apucchitvā ekato pavārenti. Anāpatti. Te pucchanti, pucchitvā nābhivitaranti, anabhivitaritvā ekato pavārenti. Āpatti dukkaṭassa. Te pucchanti, pucchitvā nābhivitaranti, anabhivitaritvā pāṭekkaŋ pavārenti. Anāpatti.

Idha pana, bhikkhave, āvāsikā bhikkhū passanti āgantuke bhikkhū samānasaŋvāsake. Te nānāsaŋvāsakadiṭṭhiŋ paṭilabhanti, nānāsaŋvāsakadiṭṭhiŋ paṭilabhitvā na pucchanti, apucchitvā ekato pavārenti. Āpatti dukkaṭassa. Te pucchanti, pucchitvā abhivitaranti, abhivitaritvā pāṭekkaŋ pavārenti. Āpatti dukkaṭassa. Te pucchanti, pucchitvā abhivitaranti, abhivitaritvā ekato pavārenti. Anāpatti.

Nānāsaŋvāsakādīhi pavāraṇā niṭṭhitā.

137. Na gantabbavāro
231. Na, bhikkhave, tadahu pavāraṇāya sabhikkhukā āvāsā abhikkhuko āvāso gantabbo, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā abhikkhuko anāvāso gantabbo, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā abhikkhuko āvāso vā anāvāso vā gantabbo, aññatra sanghena, aññatra antarāyā.

Na (p. 248) bhikkhave, tadahu pavāraṇāya sabhikkhukā anāvāsā abhikkhuko āvāso gantabbo, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā anāvāsā abhikkhuko anāvāso gantabbo, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā anāvāsā abhikkhuko āvāso vā anāvāso vā gantabbo, aññatra sanghena, aññatra antarāyā.

Na, bhikkhave, tadahu pavāraṇāya sabhikkhukā āvāsā vā anāvāsā vā abhikkhuko āvāso gantabbo, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā vā anāvāsā vā abhikkhuko anāvāso gantabbo, aññatra sanghena, aññatra antarāyā Na, bhikkhave, tadahu pavāraṇāya sabhikkhukā āvāsā vā anāvāsā vā abhikkhuko āvāso vā anāvāso vā gantabbo, aññatra sanghena, aññatra antarāyā.

Na, bhikkhave, tadahu pavāraṇāya sabhikkhukā āvāsā sabhikkhuko āvāso gantabbo, yatthassu bhikkhū nānāsaŋvāsakā, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā sabhikkhuko anāvāso gantabbo, yatthassu bhikkhū nānāsaŋvāsakā, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena, aññatra antarāyā.

Na, bhikkhave, tadahu pavāraṇāya sabhikkhukā anāvāsā sabhikkhuko āvāso gantabbo, yatthassu bhikkhū nānāsaŋvāsakā, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā anāvāsā sabhikkhuko anāvāso gantabbo, yatthassu bhikkhū nānāsaŋvāsakā, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā anāvāsā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena, aññatra antarāyā.

Na (p. 249) bhikkhave, tadahu pavāraṇāya sabhikkhukā āvāsā vā anāvāsā

Vā sabhikkhuko āvāso gantabbo, yatthassu bhikkhū nānāsaŋvāsakā, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā vā anāvāsā vā sabhikkhuko anāvāso gantabbo, yatthassu bhikkhū nānāsaŋvāsakā, aññatra sanghena, aññatra antarāyā. Na, bhikkhave, tadahu pavāraṇāya sabhikkhukā āvāsā vā anāvāsā vā sabhikkhuko āvāso vā anāvāso vā gantabbo, yatthassu bhikkhū nānāsaŋvāsakā, aññatra sanghena, aññatra antarāyā.

Na gantabbavāro niṭṭhito.

138. Gantabbavāro
232. Gantabbo, bhikkhave, tadahu pavāraṇāya sabhikkhukā āvāsā sabhikkhuko āvāso yatthassu bhikkhū samānasaŋvāsakā, yaŋ jaññā ‘sakkomi ajjeva gantun’ ti. Gantabbo, bhikkhave, tadahu pavāraṇāya sabhikkhukā āvāsā sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā ‘sakkomi ajjeva gantun’ ti.

Gantabbo bhikkhave, tadahu pavāraṇāya sabhikkhukā anāvāsā sabhikkhuko āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā ‘sakkomi ajjeva gantun’ ti.

Gantabbo, bhikkhave, tadahu pavāraṇāya sabhikkhukā āvāsā vā anāvāsā vā sabhikkhuko

Āvāso …pe… sabhikkhuko anāvāso …pe… sabhikkhuko āvāso vā anāvāso vā, yatthassu bhikkhū samānasaŋvāsakā, yaŋ jaññā ‘sakkomi ajjeva gantun’ ti.

Gantabbavāro niṭṭhito.

139. Vajjanīyapuggalasandassanā
233. Na, bhikkhave, bhikkhuniyā nisinnaparisāya pavāretabbaŋ. Yo pavāreyya, āpatti dukkaṭassa. Na, bhikkhave, sikkhamānāya …pe… na sāmaṇerassa …pe… na sāmaṇeriyā …pe… na sikkhaŋ paccakkhātakassa …pe… na antimavatthuŋ ajjhāpannakassa nisinnaparisāya pavāretabbaŋ. Yo pavāreyya, āpatti dukkaṭassa

Na (p. 250) āpattiyā adassane ukkhittakassa nisinnaparisāya pavāretabbaŋ. Yo pavāreyya, yathādhammo kāretabbo. Na āpattiyā appaṭikamme ukkhittakassa …pe… na pāpikāya diṭṭhiyā appaṭinissagge ukkhittakassa nisinnaparisāya pavāretabbaŋ. Yo pavāreyya, yathādhammo kāretabbo.

Na paṇḍakassa nisinnaparisāya pavāretabbaŋ. Yo pavāreyya, āpatti dukkaṭassa. Na theyyasaŋvāsakassa …pe… na titthiyapakkantakassa …pe… na tiracchānagatassa …pe… na mātughātakassa …pe… na pitughātakassa …pe… na arahantaghātakassa …pe… na bhikkhunidūsakassa …pe… na sanghabhedakassa …pe… na lohituppādakassa …pe… na ubhatobyañjanakassa nisinnaparisāya pavāretabbaŋ. Yo pavāreyya, āpatti dukkaṭassa.

Na, bhikkhave, pārivāsikapavāraṇādānena pavāretabbaŋ, aññatra avuṭṭhitāya parisāya. Na ca, bhikkhave, appavāraṇāya pavāretabbaŋ, aññatra sanghasāmaggiyāti.

Vajjanīyapuggalasandassanā niṭṭhitā.

Dutiyabhāṇavāro niṭṭhito.

140. Dvevācikādipavāraṇā
234. Tena kho pana samayena kosalesu janapade aññatarasmiŋ āvāse tadahu pavāraṇāya savarabhayaŋ ahosi. Bhikkhū nāsakkhiŋsu tevācikaŋ pavāretuŋ. Bhagavato etamatthaŋ ārocesuŋ. Anujānāmi, bhikkhave, dvevācikaŋ pavāretunti.

Bāḷhataraŋ savarabhayaŋ ahosi. Bhikkhū nāsakkhiŋsu dvevācikaŋ pavāretuŋ. Bhagavato etamatthaŋ ārocesuŋ. Anujānāmi, bhikkhave, ekavācikaŋ pavāretunti.

Bāḷhataraŋ savarabhayaŋ ahosi. Bhikkhū nāsakkhiŋsu ekavācikaŋ pavāretuŋ. Bhagavato etamatthaŋ ārocesuŋ. Anujānāmi, bhikkhave, samānavassikaŋ pavāretunti.

Tena kho pana samayena aññatarasmiŋ āvāse tadahu pavāraṇāya manussehi dānaŋ dentehi yebhuyyena ratti khepitā hoti. Atha kho tesaŋ (p. 251) bhikkhūnaŋ etadahosi– ‘manussehi dānaŋ dentehi yebhuyyena ratti khepitā. Sace sangho tevācikaŋ pavāressati, appavāritova sangho bhavissati, athāyaŋ ratti vibhāyissati. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ. Idha pana, bhikkhave, aññatarasmiŋ āvāse tadahu pavāraṇāya manussehi dānaŋ dentehi yebhuyyena ratti khepitā hoti. Tatra ce, bhikkhave, bhikkhūnaŋ evaŋ hoti– ‘manussehi dānaŋ dentehi yebhuyyena ratti khepitā. Sace sangho tevācikaŋ pavāressati, appavāritova sangho bhavissati, athāyaŋ ratti vibhāyissatī’ ti, byattena bhikkhunā paṭibalena sangho ñāpetabbo–

‘Suṇātu me, bhante, sangho. Manussehi dānaŋ dentehi yebhuyyena ratti khepitā. Sace sangho tevācikaŋ pavāressati, appavāritova sangho bhavissati, athāyaŋ ratti vibhāyissati. Yadi sanghassa pattakallaŋ, sangho dvevācikaŋ, ekavācikaŋ, samānavassikaŋ pavāreyyā’ ti.

Idha pana, bhikkhave, aññatarasmiŋ āvāse tadahu pavāraṇāya bhikkhūhi dhammaŋ bhaṇantehi …pe… suttantikehi suttantaŋ sangāyantehi… vinayadharehi vinayaŋ vinicchinantehi… dhammakathikehi dhammaŋ sākacchantehi… bhikkhūhi kalahaŋ karontehi yebhuyyena ratti khepitā hoti. Tatra ce bhikkhūnaŋ evaŋ hoti– ‘bhikkhūhi kalahaŋ karontehi yebhuyyena ratti khepitā. Sace sangho tevācikaŋ pavāressati, appavāritova sangho bhavissati, athāyaŋ ratti vibhāyissatī’ ti, byattena bhikkhunā paṭibalena sangho ñāpetabbo–

‘Suṇātu me, bhante, sangho. Bhikkhūhi kalahaŋ karontehi yebhuyyena ratti khepitā. Sace sangho tevācikaŋ pavāressati, appavāritova sangho bhavissati, athāyaŋ ratti vibhāyissati. Yadi sanghassa pattakallaŋ, sangho dvevācikaŋ, ekavācikaŋ, samānavassikaŋ pavāreyyā’ ti.

Tena kho pana samayena kosalesu janapade aññatarasmiŋ āvāse tadahu pavāraṇāya mahābhikkhusangho sannipatito hoti (p. 252) parittañca anovassikaŋ hoti, mahā ca megho uggato hoti. Atha kho tesaŋ bhikkhūnaŋ etadahosi– ‘ayaŋ kho mahābhikkhusangho sannipatito, parittañca anovassikaŋ, mahā ca megho uggato. Sace sangho tevācikaŋ pavāressati, appavāritova sangho bhavissati, athāyaŋ megho pavassissati. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ. Idha pana, bhikkhave, aññatarasmiŋ āvāse tadahu pavāraṇāya mahābhikkhusangho sannipatito hoti, parittañca anovassikaŋ hoti, mahā ca megho uggato hoti. Tatra ce bhikkhūnaŋ evaŋ hoti– ‘ayaŋ kho mahābhikkhusangho sannipatito, parittañca anovassikaŋ, mahā ca megho uggato. Sace sangho tevācikaŋ pavāressati, appavāritova sangho bhavissati, athāyaŋ megho pavassissatī’ ti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ mahābhikkhusangho sannipatito, parittañca anovassikaŋ, mahā ca megho uggato. Sace sangho tevācikaŋ pavāressati, appavāritova sangho bhavissati, athāyaŋ megho pavassissati. Yadi sanghassa pattakallaŋ, sangho dvevācikaŋ, ekavācikaŋ, samānavassikaŋ pavāreyyā’ ti.

Idha pana, bhikkhave, aññatarasmiŋ āvāse tadahu pavāraṇāya rājantarāyo hoti …pe… corantarāyo hoti… agyantarāyo hoti… udakantarāyo hoti… manussantarāyo hoti… amanussantarāyo hoti… vāḷantarāyo hoti… sarīsapantarāyo hoti… jīvitantarāyo hoti… brahmacariyantarāyo hoti. Tatra ce bhikkhūnaŋ evaŋ hoti– ‘ayaŋ kho, brahmacariyantarāyo Sace sangho tevācikaŋ pavāressati, appavāritova sangho bhavissati, athāyaŋ brahmacariyantarāyo bhavissatī’ ti, byattena bhikkhunā paṭibalena sangho ñāpetabbo–

‘Suṇātu me, bhante, sangho. Ayaŋ brahmacariyantarāyo. Sace sangho tevācikaŋ pavāressati, appavāritova sangho bhavissati, athāyaŋ (p. 253) brahmacariyantarāyo bhavissati. Yadi sanghassa pattakallaŋ, sangho dvevācikaŋ, ekavācikaŋ, samānavassikaŋ pavāreyyā’ ti.

Dvevācikādipavāraṇā niṭṭhitā.

141. Pavāraṇāṭhapanaŋ
235. Tena kho pana samayena chabbaggiyā bhikkhū sāpattikā pavārenti. Bhagavato etamatthaŋ ārocesuŋ. Na, bhikkhave, sāpattikena pavāretabbaŋ. Yo pavāreyya, āpatti dukkaṭassa. Anujānāmi, bhikkhave, yo sāpattiko pavāreti, tassa okāsaŋ kārāpetvā āpattiyā codetunti.

Tena kho pana samayena chabbaggiyā bhikkhū okāsaŋ kārāpiyamānā na icchanti okāsaŋ kātuŋ. Bhagavato etamatthaŋ ārocesuŋ. Anujānāmi, bhikkhave, okāsaŋ akarontassa pavāraṇaŋ ṭhapetuŋ. Evañca pana, bhikkhave, ṭhapetabbā. Tadahu pavāraṇāya cātuddase vā pannarase vā tasmiŋ puggale sammukhībhūte sanghamajjhe udāharitabbaŋ– ‘suṇātu me, bhante, sangho. Itthannāmo puggalo sāpattiko Tassa pavāraṇaŋ ṭhapemi. Na tasmiŋ sammukhībhūte pavāretabban’ ti. Ṭhapitā hoti pavāraṇāti.

Tena kho pana samayena chabbaggiyā bhikkhū– puramhākaŋ pesalā bhikkhū pavāraṇaŋ ṭhapentīti– paṭikacceva suddhānaŋ bhikkhūnaŋ anāpattikānaŋ avatthusmiŋ akāraṇe pavāraṇaŋ ṭhapenti, pavāritānampi pavāraṇaŋ ṭhapenti. Bhagavato etamatthaŋ ārocesuŋ. Na, bhikkhave, suddhānaŋ bhikkhūnaŋ anāpattikānaŋ avatthusmiŋ akāraṇe pavāraṇā ṭhapetabbā. Yo ṭhapeyya, āpatti dukkaṭassa. Na, bhikkhave, pavāritānampi pavāraṇā ṭhapetabbā. Yo ṭhapeyya, āpatti dukkaṭassa.

236. Evaŋ kho, bhikkhave, ṭhapitā hoti pavāraṇā, evaŋ aṭṭhapitā. Kathañca, bhikkhave, aṭṭhapitā hoti pavāraṇā? Tevācikāya ce, bhikkhave, pavāraṇāya bhāsitāya lapitāya pariyositāya pavāraṇaŋ ṭhapeti, aṭṭhapitā hoti pavāraṇā. Dvevācikāya ce, bhikkhave,… ekavācikāya ce, bhikkhave,… samānavassikāya ce, bhikkhave, pavāraṇāya bhāsitāya lapitāya pariyositāya pavāraṇaŋ ṭhapeti (p. 254) aṭṭhapitā hoti pavāraṇā. Evaŋ kho, bhikkhave, aṭṭhapitā hoti pavāraṇā.

Kathañca, bhikkhave, ṭhapitā hoti pavāraṇā? Tevācikāya, ce, bhikkhave, pavāraṇāya bhāsitāya lapitāya apariyositāya pavāraṇaŋ ṭhapeti, ṭhapitā hoti pavāraṇā. Dvevācikāya ce, bhikkhave,… ekavācikāya ce, bhikkhave,… samānavassikāya ce, bhikkhave, pavāraṇāya bhāsitāya lapitāya apariyositāya pavāraṇaŋ ṭhapeti, ṭhapitā hoti pavāraṇā. Evaŋ kho, bhikkhave, ṭhapitā hoti pavāraṇā.

237. Idha pana, bhikkhave, tadahu pavāraṇāya bhikkhu bhikkhussa pavāraṇaŋ ṭhapeti. Taŋ ce bhikkhuŋ aññe bhikkhū jānanti, ‘ayaŋ kho āyasmā aparisuddhakāyasamācāro, aparisuddhavacīsamācāro, aparisuddhājīvo, bālo, abyatto, na paṭibalo anuyuñjīyamāno anuyogaŋ dātun’ ti, “alaŋ, bhikkhu, mā bhaṇḍanaŋ, mā kalahaŋ, mā viggahaŋ, mā vivādan” ti omadditvā sanghena pavāretabbaŋ.

Idha pana, bhikkhave, tadahu pavāraṇāya bhikkhu bhikkhussa pavāraṇaŋ ṭhapeti. Taŋ ce bhikkhuŋ aññe bhikkhū jānanti, ‘ayaŋ kho āyasmā parisuddhakāyasamācāro, aparisuddhavacīsamācāro, aparisuddhājīvo, bālo, abyatto, na paṭibalo anuyuñjīyamāno anuyogaŋ dātun’ ti, “alaŋ, bhikkhu, mā bhaṇḍanaŋ, mā kalahaŋ, mā viggahaŋ, mā vivādan” ti omadditvā sanghena pavāretabbaŋ.

Idha pana, bhikkhave, tadahu pavāraṇāya bhikkhu bhikkhussa pavāraṇaŋ ṭhapeti. Taŋ ce bhikkhuŋ aññe bhikkhū jānanti, ‘ayaŋ kho āyasmā parisuddhakāyasamācāro, parisuddhavacīsamācāro, aparisuddhājīvo, bālo, abyatto, na paṭibalo anuyuñjīyamāno anuyogaŋ dātun’ ti, “alaŋ, bhikkhu, mā bhaṇḍanaŋ, mā kalahaŋ, mā viggahaŋ, mā vivādan” ti omadditvā sanghena pavāretabbaŋ.

Idha pana, bhikkhave, tadahu pavāraṇāya bhikkhu bhikkhussa pavāraṇaŋ ṭhapeti. Taŋ ce bhikkhuŋ aññe bhikkhū jānanti, ‘ayaŋ kho āyasmā parisuddhakāyasamācāro parisuddhavacīsamācāro, parisuddhājīvo, bālo, abyatto (p. 255) na paṭibalo anuyuñjīyamāno anuyogaŋ dātun’ ti, “alaŋ, bhikkhu, mā bhaṇḍanaŋ, mā kalahaŋ, mā viggahaŋ, mā vivādan” ti omadditvā sanghena pavāretabbaŋ.

Idha pana, bhikkhave, tadahu pavāraṇāya bhikkhu bhikkhussa pavāraṇaŋ ṭhapeti. Taŋ ce bhikkhuŋ aññe bhikkhū jānanti, ‘ayaŋ kho āyasmā parisuddhakāyasamācāro, parisuddhavacīsamācāro, parisuddhājīvo, paṇḍito, byatto, paṭibalo anuyuñjīyamāno anuyogaŋ dātun’ ti, so evamassa vacanīyo, ‘yaŋ kho tvaŋ, āvuso, imassa bhikkhuno pavāraṇaŋ ṭhapesi, kimhi naŋ ṭhapesi, sīlavipattiyā vā ṭhapesi, ācāravipattiyā vā ṭhapesi, diṭṭhivipattiyā vā ṭhapesī’ ti? So ce evaŋ vadeyya– ‘sīlavipattiyā vā ṭhapemi, ācāravipattiyā vā ṭhapemi, diṭṭhivipattiyā vā ṭhapemī’ ti, so evamassa vacanīyo– ‘jānāsi panāyasmā sīlavipattiŋ, jānāsi ācāravipattiŋ, jānāsi diṭṭhivipattin’ ti? So ce evaŋ vadeyya– ‘jānāmi kho ahaŋ, āvuso, sīlavipattiŋ, jānāmi ācāravipattiŋ, jānāmi diṭṭhivipattin’ ti, so evamassa vacanīyo– ‘katamā panāvuso, sīlavipatti, katamā ācāravipatti, katamā diṭṭhivipattī’ ti? So ce evaŋ vadeyya– ‘cattāri pārājikāni, terasa sanghādisesā, ayaŋ sīlavipatti; thullaccayaŋ, pācittiyaŋ, pāṭidesanīyaŋ, dukkaṭaŋ, dubbhāsitaŋ, ayaŋ ācāravipatti; micchādiṭṭhi, antaggāhikādiṭṭhi, ayaŋ diṭṭhivipattī’ ti, so evamassa vacanīyo– ‘yaŋ kho tvaŋ āvuso, imassa bhikkhuno pavāraṇaŋ ṭhapesi, diṭṭhena vā ṭhapesi, sutena vā ṭhapesi, parisankāya vā ṭhapesī’ ti? So ce evaŋ vadeyya– ‘diṭṭhena vā ṭhapemi, sutena vā ṭhapemi, parisankāya vā ṭhapemī’ ti, so evamassa vacanīyo– ‘yaŋ kho tvaŋ, āvuso, imassa bhikkhuno diṭṭhena pavāraṇaŋ ṭhapesi, kiŋ te diṭṭhaŋ, kinti te diṭṭhaŋ, kadā te diṭṭhaŋ, kattha te diṭṭhaŋ, pārājikaŋ ajjhāpajjanto diṭṭho, sanghādisesaŋ ajjhāpajjanto diṭṭho, thullaccayaŋ… pācittiyaŋ… pāṭidesanīyaŋ… dukkaṭaŋ… dubbhāsitaŋ ajjhāpajjanto diṭṭho, kattha ca tvaŋ ahosi, kattha cāyaŋ bhikkhu ahosi, kiñca tvaŋ karosi, kiñcāyaŋ bhikkhu karotī’ ti? So ce evaŋ vadeyya– ‘na kho ahaŋ, āvuso, imassa bhikkhuno diṭṭhena pavāraṇaŋ ṭhapemi, apica sutena pavāraṇaŋ ṭhapemī’ ti, so evamassa vacanīyo– ‘yaŋ kho tvaŋ, āvuso, imassa bhikkhuno (p. 256) sutena pavāraṇaŋ ṭhapesi, kiŋ te sutaŋ, kinti te sutaŋ, kadā te sutaŋ, kattha te sutaŋ, pārājikaŋ ajjhāpannoti sutaŋ, sanghādisesaŋ ajjhāpannoti sutaŋ, thullaccayaŋ… pācittiyaŋ… pāṭidesanīyaŋ… dukkaṭaŋ… dubbhāsitaŋ ajjhāpannoti sutaŋ, bhikkhussa sutaŋ, bhikkhuniyā sutaŋ, sikkhamānāya sutaŋ, sāmaṇerassa sutaŋ, sāmaṇeriyā sutaŋ, upāsakassa sutaŋ, upāsikāya sutaŋ, rājūnaŋ sutaŋ, rājamahāmattānaŋ sutaŋ, titthiyānaŋ sutaŋ, titthiyasāvakānaŋ sutan’ ti? So ce evaŋ vadeyya– ‘na kho ahaŋ, āvuso, imassa bhikkhuno sutena pavāraṇaŋ ṭhapemi apica parisankāya pavāraṇaŋ ṭhapemī’ ti, so evamassa vacanīyo– ‘yaŋ kho tvaŋ, āvuso, imassa bhikkhuno parisankāya pavāraṇaŋ ṭhapesi, kiŋ parisankasi, kinti parisankasi, kadā parisankasi, kattha parisankasi, pārājikaŋ ajjhāpannoti parisankasi, sanghādisesaŋ ajjhāpannoti parisankasi, thullaccayaŋ… pācittiyaŋ… pāṭidesanīyaŋ… dukkaṭaŋ… dubbhāsitaŋ ajjhāpannoti parisankasi, bhikkhussa sutvā parisankasi, bhikkhuniyā sutvā parisankasi, sikkhamānāya sutvā parisankasi, sāmaṇerassa sutvā parisankasi, sāmaṇeriyā sutvā parisankasi, upāsakassa sutvā parisankasi, upāsikāya sutvā parisankasi, rājūnaŋ sutvā parisankasi, rājamahāmattānaŋ sutvā parisankasi, titthiyānaŋ sutvā parisankasi, titthiyasāvakānaŋ sutvā parisankasī’ ti? So ce evaŋ vadeyya– ‘na kho ahaŋ, āvuso, imassa bhikkhuno parisankāya pavāraṇaŋ ṭhapemi, api ca ahampi na jānāmi kena panāhaŋ imassa bhikkhuno pavāraṇaŋ ṭhapemī’ ti. So ce, bhikkhave, codako bhikkhu anuyogena viññūnaŋ sabrahmacārīnaŋ cittaŋ na ārādheti, ananuvādo cudito bhikkhūti alaŋ vacanāya. So ce, bhikkhave, codako bhikkhu anuyogena viññūnaŋ sabrahmacārīnaŋ cittaŋ ārādheti, sānuvādo cudito bhikkhūti alaŋ vacanāya. So ce, bhikkhave, codako bhikkhu amūlakena pārājikena anuddhaŋsitaŋ paṭijānāti, sanghādisesaŋ āropetvā sanghena pavāretabbaŋ. So ce, bhikkhave, codako bhikkhu amūlakena sanghādisesena anuddhaŋsitaŋ paṭijānāti, yathādhammaŋ kārāpetvā sanghena pavāretabbaŋ. So ce, bhikkhave, codako, bhikkhu amūlakena thullaccayena… pācittiyena… pāṭidesanīyena… dukkaṭena… dubbhāsitena anuddhaŋsitaŋ paṭijānāti, yathādhammaŋ kārāpetvā sanghena pavāretabbaŋ. So (p. 257) ce, bhikkhave, cudito bhikkhu pārājikaŋ ajjhāpannoti paṭijānāti, nāsetvā sanghena pavāretabbaŋ. So ce, bhikkhave, cudito bhikkhu sanghādisesaŋ ajjhāpannoti paṭijānāti, sanghādisesaŋ āropetvā sanghena pavāretabbaŋ. So ce, bhikkhave, cudito bhikkhu thullaccayaŋ… pācittiyaŋ… pāṭidesanīyaŋ… dukkaṭaŋ… dubbhāsitaŋ ajjhāpannoti paṭijānāti, yathādhammaŋ kārāpetvā sanghena pavāretabbaŋ.

Pavāraṇāṭhapanaŋ niṭṭhitaŋ.

142. Thullaccayavatthukādi
238. Idha pana, bhikkhave, bhikkhu tadahu pavāraṇāya thullaccayaŋ ajjhāpanno hoti. Ekacce bhikkhū thullaccayadiṭṭhino honti, ekacce bhikkhū sanghādisesadiṭṭhino honti. Ye te, bhikkhave, bhikkhū thullaccayadiṭṭhino, tehi so, bhikkhave, bhikkhu ekamantaŋ apanetvā yathādhammaŋ kārāpetvā sanghaŋ upasankamitvā evamassa vacanīyo– ‘yaŋ kho so, āvuso, bhikkhu āpattiŋ āpanno, sāssa yathādhammaŋ paṭikatā. Yadi sanghassa pattakallaŋ, sangho pavāreyyā’ ti.

Idha pana, bhikkhave, bhikkhu tadahu pavāraṇāya thullaccayaŋ ajjhāpanno hoti. Ekacce bhikkhū thullaccayadiṭṭhino honti, ekacce bhikkhū pācittiyadiṭṭhino honti …pe… ekacce bhikkhū thullaccayadiṭṭhino honti, ekacce bhikkhū pāṭidesanīyadiṭṭhino honti… ekacce bhikkhū thullaccayadiṭṭhino honti, ekacce bhikkhū dukkaṭadiṭṭhino honti… ekacce bhikkhū thullaccayadiṭṭhino honti, ekacce bhikkhū dubbhāsitadiṭṭhino honti. Ye te, bhikkhave, bhikkhū thullaccayadiṭṭhino, tehi so, bhikkhave, bhikkhu ekamantaŋ apanetvā yathādhammaŋ kārāpetvā sanghaŋ upasankamitvā evamassa vacanīyo– ‘yaŋ kho so, āvuso, bhikkhu āpattiŋ āpanno, sāssa yathādhammaŋ paṭikatā. Yadi sanghassa pattakallaŋ, sangho pavāreyyā’ ti.

Idha pana, bhikkhave, bhikkhu tadahu pavāraṇāya pācittiyaŋ ajjhāpanno hoti …pe… pāṭidesanīyaŋ ajjhāpanno hoti… dukkaṭaŋ ajjhāpanno hoti… dubbhāsitaŋ ajjhāpanno hoti. Ekacce bhikkhū dubbhāsitadiṭṭhino honti, ekacce bhikkhū sanghādisesadiṭṭhino honti. Ye te, bhikkhave, bhikkhū dubbhāsitadiṭṭhino, tehi so, bhikkhave, bhikkhu ekamantaŋ (p. 258) apanetvā yathādhammaŋ kārāpetvā sanghaŋ upasankamitvā evamassa vacanīyo– ‘yaŋ kho so, āvuso, bhikkhu āpattiŋ āpanno, sāssa yathādhammaŋ paṭikatā. Yadi sanghassa pattakallaŋ, sangho pavāreyyā’ ti.

Idha pana, bhikkhave, bhikkhu tadahu pavāraṇāya dubbhāsitaŋ ajjhāpanno hoti. Ekacce bhikkhū dubbhāsitadiṭṭhino honti, ekacce bhikkhū thullaccayadiṭṭhino honti …pe… ekacce bhikkhū dubbhāsitadiṭṭhino honti, ekacce bhikkhū pācittiyadiṭṭhino honti… ekacce bhikkhū dubbhāsitadiṭṭhino honti, ekacce bhikkhū pāṭidesanīyadiṭṭhino honti… ekacce bhikkhū dubbhāsitadiṭṭhino honti, ekacce bhikkhū dukkaṭadiṭṭhino honti. Ye te, bhikkhave, bhikkhū dubbhāsitadiṭṭhino, tehi so, bhikkhave, bhikkhu ekamantaŋ apanetvā yathādhammaŋ kārāpetvā sanghaŋ upasankamitvā evamassa vacanīyo– ‘yaŋ kho so, āvuso, bhikkhu āpattiŋ āpanno, sāssa yathādhammaŋ paṭikatā. Yadi sanghassa pattakallaŋ, sangho pavāreyyā’ ti.

Thullaccayavatthukādi niṭṭhitā.

143. Vatthuṭhapanādi
239. Idha pana, bhikkhave, bhikkhu tadahu pavāraṇāya sanghamajjhe udāhareyya– ‘suṇātu me, bhante, sangho. Idaŋ vatthu paññāyati, na puggalo. Yadi sanghassa pattakallaŋ, vatthuŋ ṭhapetvā sangho pavāreyyā’ ti. So evamassa vacanīyo– ‘bhagavatā kho, āvuso, visuddhānaŋ pavāraṇā paññattā. Sace vatthu paññāyati, na puggalo, idāneva naŋ vadehī’ ti.

Idha pana, bhikkhave, bhikkhu tadahu pavāraṇāya sanghamajjhe udāhareyya– ‘suṇātu me, bhante, sangho. Ayaŋ puggalo paññāyati, na vatthu. Yadi sanghassa pattakallaŋ, puggalaŋ ṭhapetvā sangho pavāreyyā’ ti. So evamassa vacanīyo– ‘bhagavatā kho, āvuso, samaggānaŋ pavāraṇā paññattā. Sace puggalo paññāyati, na vatthu, idāneva naŋ vadehī’ ti.

Idha pana, bhikkhave, bhikkhu tadahu pavāraṇāya sanghamajjhe udāhareyya– ‘suṇātu me, bhante, sangho. Idaŋ vatthu ca puggalo ca paññāyati. Yadi (p. 259) sanghassa pattakallaŋ, vatthuñca puggalañca ṭhapetvā sangho pavāreyyā’ ti. So evamassa vacanīyo– ‘bhagavatā kho, āvuso, visuddhānañca samaggānañca pavāraṇā paññattā. Sace vatthu ca puggalo ca paññāyati, idāneva naŋ vadehī’ ti.

Pubbe ce, bhikkhave, pavāraṇāya vatthu paññāyati, pacchā puggalo, kallaŋ vacanāya. Pubbe ce, bhikkhave, pavāraṇāya puggalo paññāyati, pacchā vatthu, kallaŋ vacanāya. Pubbe ce, bhikkhave, pavāraṇāya vatthu ca puggalo ca paññāyati, taŋ ce katāya pavāraṇāya ukkoṭeti, ukkoṭanakaŋ pācittiyanti.

Vatthuṭhapanādi niṭṭhitā.

144. Bhaṇḍanakārakavatthu
240. Tena kho pana samayena sambahulā sandiṭṭhā sambhattā bhikkhū kosalesu janapade aññatarasmiŋ āvāse vassaŋ upagacchiŋsu. Tesaŋ sāmantā aññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā vassaŋ upagacchiŋsu– mayaŋ tesaŋ bhikkhūnaŋ vassaŋvuṭṭhānaŋ pavāraṇāya pavāraṇaŋ ṭhapessāmāti. Assosuŋ kho te bhikkhū– ‘amhākaŋ kira sāmantā aññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā vassaŋ upagatā– mayaŋ tesaŋ bhikkhūnaŋ vassaŋvuṭṭhānaŋ pavāraṇāya pavāraṇaŋ ṭhapessāmā’ ti. Kathaŋ nu kho amhehi paṭipajjitabbanti? Bhagavato etamatthaŋ ārocesuŋ.

Idha pana, bhikkhave, sambahulā sandiṭṭhā sambhattā bhikkhū aññatarasmiŋ āvāse vassaŋ upagacchanti. Tesaŋ sāmantā aññe bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā vassaŋ upagacchanti– mayaŋ tesaŋ bhikkhūnaŋ vassaŋvuṭṭhānaŋ pavāraṇāya pavāraṇaŋ ṭhapessāmāti. Anujānāmi, bhikkhave, tehi bhikkhūhi dve tayo uposathe cātuddasike kātuŋ– kathaŋ mayaŋ tehi bhikkhūhi paṭhamataraŋ pavāreyyāmāti. Te ce, bhikkhave, bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā taŋ āvāsaŋ āgacchanti, tehi, bhikkhave, āvāsikehi bhikkhūhi lahuŋ lahuŋ sannipatitvā pavāretabbaŋ, pavāretvā vattabbā– ‘pavāritā (p. 260) kho mayaŋ, āvuso; yathāyasmantā maññanti tathā karontū’ ti. Te ce, bhikkhave, bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā asaŋvihitā taŋ āvāsaŋ āgacchanti, tehi, bhikkhave, āvāsikehi bhikkhūhi āsanaŋ paññapetabbaŋ, pādodakaŋ pādapīṭhaŋ pādakathalikaŋ upanikkhipitabbaŋ, paccuggantvā pattacīvaraŋ paṭiggahetabbaŋ, pānīyena paripucchitabbā; tesaŋ vikkhitvā nissīmaŋ gantvā pavāretabbaŋ, pavāretvā vattabbā– ‘pavāritā kho mayaŋ, āvuso; yathāyasmantā maññanti tathā karontū’ ti. Evañcetaŋ labhetha, iccetaŋ kusalaŋ. No ce labhetha, āvāsikena bhikkhunā byattena paṭibalena āvāsikā bhikkhū ñāpetabbā–

‘Suṇantu me, āyasmanto, āvāsikā. Yadāyasmantānaŋ pattakallaŋ, idāni uposathaŋ kareyyāma, pātimokkhaŋ uddiseyyāma āgame kāḷe pavāreyyāmā’ ti. Te ce, bhikkhave, bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā te bhikkhū evaŋ vadeyyuŋ– ‘sādhāvuso, idāneva no pavārethā’ ti, te evamassu vacanīyā– ‘anissarā kho tumhe, āvuso, amhākaŋ pavāraṇāya; na tāva mayaŋ pavāreyyāmā’ ti. Te ce, bhikkhave, bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā taŋ kāḷaŋ anuvaseyyuŋ, āvāsikena, bhikkhave, bhikkhunā byattena paṭibalena āvāsikā bhikkhū ñāpetabbā–

‘Suṇantu me, āyasmanto, āvāsikā. Yadāyasmantānaŋ pattakallaŋ, idāni uposathaŋ kareyyāma, pātimokkhaŋ uddiseyyāma, āgame juṇhe pavāreyyāmā’ ti. Te ce, bhikkhave, bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā te bhikkhū evaŋ vadeyyuŋ– ‘sādhāvuso, idāneva no pavāreyyāthā’ ti, te evamassu vacanīyā– ‘anissarā kho tumhe, āvuso, amhākaŋ pavāraṇāya, na tāva mayaŋ pavāreyyāmā’ ti. Te ce, bhikkhave, bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā (p. 261) tampi juṇhaŋ anuvaseyyuŋ, tehi, bhikkhave, bhikkhūhi sabbeheva āgame juṇhe komudiyā cātumāsiniyā akāmā pavāretabbaŋ.

Tehi ce, bhikkhave, bhikkhūhi pavāriyamāne gilāno agilānassa pavāraṇaŋ ṭhapeti, so evamassa vacanīyo– ‘āyasmā kho gilāno. Gilāno ca ananuyogakkhamo vutto bhagavatā. Āgamehi, āvuso, yāva arogo hosi. Arogo ākankhamāno codessasī’ ti. Evañce vuccamāno codeti, anādariye pācittiyaŋ. Tehi ce, bhikkhave, bhikkhūhi pavāriyamāne agilāno gilānassa pavāraṇaŋ ṭhapeti, so evamassa vacanīyo– ‘ayaŋ kho, āvuso, bhikkhu gilāno. Gilāno ca ananuyogakkhamo vutto bhagavatā. Āgamehi, āvuso, yāvāyaŋ bhikkhu arogo hoti. Arogaŋ ākankhamāno codessasī’ ti. Evañce vuccamāno codeti, anādariye pācittiyaŋ. Tehi ce, bhikkhave, bhikkhūhi pavāriyamāne gilāno gilānassa pavāraṇaŋ ṭhapeti, so evamassa vacanīyo– ‘āyasmantā kho gilānā. Gilāno ca ananuyogakkhamo vutto bhagavatā. Āgamehi, āvuso, yāva arogā hotha. Arogo arogaŋ ākankhamāno codessasī’ ti . Evañce vuccamāno codeti, anādariye pācittiyaŋ. Tehi ce, bhikkhave, bhikkhūhi pavāriyamāne agilāno agilānassa pavāraṇaŋ ṭhapeti, ubho sanghena samanuyuñjitvā samanugāhitvā yathādhammaŋ kārāpetvā sanghena pavāretabbanti.

Bhaṇḍanakārakavatthu niṭṭhitaŋ.

145. Pavāraṇāsangaho
241. Tena kho pana samayena sambahulā sandiṭṭhā sambhattā bhikkhū kosalesu janapade aññatarasmiŋ āvāse vassaŋ upagacchiŋsu. Tesaŋ samaggānaŋ sammodamānānaŋ avivadamānānaŋ viharataŋ aññataro phāsuvihāro adhigato hoti. Atha kho tesaŋ bhikkhūnaŋ etadahosi– ‘amhākaŋ kho samaggānaŋ sammodamānānaŋ avivadamānānaŋ viharataŋ aññataro phāsuvihāro adhigato. Sace mayaŋ idāni pavāressāma (p. 262) siyāpi bhikkhū pavāretvā cārikaŋ pakkameyyuŋ. Evaŋ mayaŋ imamhā phāsuvihārā paribāhirā bhavissāma. Kathaŋ nu kho amhehi paṭipajjitabban’ ti? Bhagavato etamatthaŋ ārocesuŋ.

Idha pana, bhikkhave, sambahulā sandiṭṭhā sambhattā bhikkhū aññatarasmiŋ āvāse vassaŋ upagacchanti. Tesaŋ samaggānaŋ sammodamānānaŋ avivadamānānaŋ viharataŋ aññataro phāsuvihāro adhigato hoti. Tatra ce bhikkhūnaŋ evaŋ hoti– ‘amhākaŋ kho samaggānaŋ sammodamānānaŋ avivadamānānaŋ viharataŋ aññataro phāsuvihāro adhigato. Sace mayaŋ idāni pavāressāma, siyāpi bhikkhū pavāretvā cārikaŋ pakkameyyuŋ. Evaŋ mayaŋ imamhā phāsuvihārā paribāhirā bhavissāmā’ ti, anujānāmi, bhikkhave, tehi bhikkhūhi pavāraṇāsangahaŋ kātuŋ. Evañca pana, bhikkhave, kātabbo. Sabbeheva ekajjhaŋ sannipatitabbaŋ– sannipatitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Amhākaŋ samaggānaŋ sammodamānānaŋ avivadamānānaŋ viharataŋ aññataro phāsuvihāro adhigato. Sace mayaŋ idāni pavāressāma, siyāpi bhikkhū pavāretvā cārikaŋ pakkameyyuŋ. Evaŋ mayaŋ imamhā phāsuvihārā paribāhirā bhavissāma. Yadi sanghassa pattakallaŋ, sangho pavāraṇāsangahaŋ kareyya, idāni uposathaŋ kareyya, pātimokkhaŋ uddiseyya, āgame juṇhe komudiyā cātumāsiniyā pavāreyya. Esā ñatti.

‘Suṇātu me, bhante, sangho. Amhākaŋ samaggānaŋ sammodamānānaŋ avivadamānānaŋ viharataŋ aññataro phāsuvihāro adhigato. Sace mayaŋ idāni pavāressāma, siyāpi bhikkhū pavāretvā cārikaŋ pakkameyyuŋ. Evaŋ mayaŋ imamhā phāsuvihārā paribāhirā bhavissāma. Sangho pavāraṇāsangahaŋ karoti, idāni uposathaŋ karissati, pātimokkhaŋ uddisissati, āgame juṇhe komudiyā cātumāsiniyā pavāressati. Yassāyasmato khamati pavāraṇāsangahassa karaṇaŋ, idāni uposathaŋ karissati, pātimokkhaŋ uddisissati, āgame juṇhe komudiyā cātumāsiniyā pavāressati, so tuṇhassa; yassa nakkhamati, so bhāseyya.

‘Kato (p. 263) sanghena pavāraṇāsangaho, idāni uposathaŋ karissati, pātimokkhaŋ uddisissati, āgame juṇhe komudiyā cātumāsiniyā pavāressati. Khamati sanghassa, tasmā tuṇhī, evametaŋ dhārayāmī’ ti.

Tehi ce, bhikkhave, bhikkhūhi kate pavāraṇāsangahe aññataro bhikkhu evaŋ vadeyya– ‘icchāmahaŋ, āvuso, janapadacārikaŋ pakkamituŋ; atthi me janapade karaṇīyan’ ti, so evamassa vacanīyo– ‘sādhāvuso, pavāretvā gacchāhī’ ti. So ce bhikkhave, bhikkhu pavārayamāno aññatarassa bhikkhuno pavāraṇaŋ ṭhapeti, so evamassa vacanīyo– ‘anissaro kho me tvaŋ, āvuso, pavāraṇāya, na tāvāhaŋ pavāressāmī’ ti. Tassa ce, bhikkhave, bhikkhuno pavārayamānassa aññataro bhikkhu tassa bhikkhuno pavāraṇaŋ ṭhapeti, ubho sanghena samanuyuñjitvā samanugāhitvā yathādhammaŋ kārāpetabbā. So ce, bhikkhave, bhikkhu janapade taŋ karaṇīyaŋ tīretvā punadeva anto komudiyā cātumāsiniyā taŋ āvāsaŋ āgacchati, tehi ce, bhikkhave, bhikkhūhi pavāriyamāne aññataro bhikkhu tassa bhikkhuno pavāraṇaŋ ṭhapeti, so evamassa vacanīyo– ‘anissaro kho me tvaŋ, āvuso, pavāraṇāya; pavārito ahan’ ti. Tehi ce, bhikkhave, bhikkhūhi pavāriyamāne so bhikkhu aññatarassa bhikkhuno pavāraṇaŋ ṭhapeti, ubho sanghena samanuyuñjitvā samanugāhitvā yathādhammaŋ kārāpetvā sanghena pavāretabbanti.

Pavāraṇāsangaho niṭṭhito.

Pavāraṇākkhandhako catuttho.

146. Tassuddānaŋ
Vassaŋvuṭṭhā kosalesu, agamuŋ satthu dassanaŋ;

Aphāsuŋ pasusaŋvāsaŋ, aññamaññānulomatā.

Pavārentā paṇāmañca, kammaŋ gilānañātakā;

Rājā corā ca dhuttā ca, bhikkhupaccatthikā tathā.

Pañca catutayo dveko, āpanno vematī sari;

Sabbo sangho vematiko, bahū samā ca thokikā.

Āvāsikā (p. 264) cātuddasa, lingasaŋvāsakā ubho;

Gantabbaŋ na nisinnāya, chandadāne pavāraṇā .

Savarehi khepitā megho, antarā ca pavāraṇā;

Na icchanti puramhākaŋ, aṭṭhapitā ca bhikkhuno.

Kimhi vāti katamañca, diṭṭhena sutasankāya;

Codako cuditako ca, thullaccayaŋ vatthu bhaṇḍanaŋ.

Pavāraṇāsangaho ca, anissaro pavārayeti.

Imamhi khandhake vatthūni chacattārīsāti.

Pavāraṇākkhandhako niṭṭhito.

5. Cammakkhandhako
147. Soṇakoḷivisavatthu
242. Tena (p. 265) samayena buddho bhagavā rājagahe viharati gijjhakūṭe pabbate. Tena kho pana samayena rājā māgadho seniyo bimbisāro asītiyā gāmasahassesu issariyādhipaccaŋ rajjaŋ kāreti. Tena kho pana samayena campāyaŋ soṇo nāma koḷiviso seṭṭhiputto sukhumālo hoti. Tassa pādatalesu lomāni jātāni honti. Atha kho rājā māgadho seniyo bimbisāro tāni asīti gāmikasahassāni sannipātāpetvā kenacideva karaṇīyena soṇassa koḷivisassa santike dūtaŋ pāhesi– āgacchatu soṇo, icchāmi soṇassa āgatanti. Atha kho soṇassa koḷivisassa mātāpitaro soṇaŋ koḷivisaŋ etadavocuŋ– ‘rājā te, tāta soṇa, pāde dakkhitukāmo. Mā kho tvaŋ, tāta soṇa, yena rājā tena pāde abhippasāreyyāsi. Rañño purato pallankena nisīda. Nisinnassa te rājā pāde dakkhissatī’ ti. Atha kho soṇaŋ koḷivisaŋ sivikāya ānesuŋ. Atha kho soṇo koḷiviso yena rājā māgadho seniyo bimbisāro tenupasankami, upasankamitvā rājānaŋ māgadhaŋ seniyaŋ bimbisāraŋ abhivādetvā rañño purato pallankena nisīdi. Addasā kho rājā māgadho seniyo bimbisāro soṇassa koḷivisassa pādatalesu lomāni jātāni. Atha kho rājā māgadho seniyo bimbisāro tāni asīti gāmikasahassāni diṭṭhadhammike atthe anusāsitvā uyyojesi– ‘tumhe khvattha, bhaṇe, mayā diṭṭhadhammike atthe anusāsitā; gacchatha, taŋ bhagavantaŋ payirupāsatha; so no bhagavā samparāyike atthe anusāsissatī’ ti.

Atha kho tāni asīti gāmikasahassāni yena gijjhakūṭo pabbato tenupasankamiŋsu. Tena kho pana samayena āyasmā sāgato bhagavato upaṭṭhāko hoti. Atha kho tāni asīti gāmikasahassāni yenāyasmā sāgato tenupasankamiŋsu, upasankamitvā āyasmantaŋ (p. 266) sāgataŋ etadavocuŋ ‘imāni, bhante, asīti gāmikasahassāni idhūpasankantāni bhagavantaŋ dassanāya; sādhu mayaŋ, bhante, labheyyāma bhagavantaŋ dassanāyā’ ti. ‘Tena hi tumhe āyasmanto muhuttaŋ idheva tāva hotha, yāvāhaŋ bhagavantaŋ paṭivedemī’ ti. Atha kho āyasmā sāgato tesaŋ asītiyā gāmikasahassānaŋ purato pekkhamānānaŋ pāṭikāya nimujjitvā bhagavato purato ummujjitvā bhagavantaŋ etadavoca– ‘imāni, bhante, asīti gāmikasahassāni idhūpasankantāni bhagavantaŋ dassanāya; yassa dāni, bhante, bhagavā kālaŋ maññatī’ ti. ‘Tena hi tvaŋ, sāgata, vihārapacchāyāyaŋ āsanaŋ paññapehī’ ti. ‘Evaŋ, bhante’ ti kho āyasmā sāgato bhagavato paṭissuṇitvā pīṭhaŋ gahetvā bhagavato purato nimujjitvā tesaŋ asītiyā gāmikasahassānaŋ purato pekkhamānānaŋ pāṭikāya ummujjitvā vihārapacchāyāyaŋ āsanaŋ paññapeti. Atha kho bhagavā vihārā nikkhamitvā vihārapacchāyāyaŋ paññatte āsane nisīdi. Atha kho tāni asīti gāmikasahassāni yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Atha kho tāni asīti gāmikasahassāni āyasmantaŋyeva sāgataŋ samannāharanti, no tathā bhagavantaŋ. Atha kho bhagavā tesaŋ asītiyā gāmikasahassānaŋ cetasā cetoparivitakkamaññāya āyasmantaŋ sāgataŋ āmantesi– ‘tena hi tvaŋ, sāgata, bhiyyosomattāya uttarimanussadhammaŋ iddhipāṭihāriyaŋ dassehī’ ti. ‘Evaŋ, bhante’ ti kho āyasmā sāgato bhagavato paṭissuṇitvā vehāsaŋ abbhuggantvā ākāse antalikkhe cankamatipi, tiṭṭhatipi, nisīdatipi, seyyampi kappeti, dhūmāyatipi pajjalatipi, antaradhāyatipi. Atha kho āyasmā sāgato ākāse antalikkhe anekavihitaŋ uttarimanussadhammaŋ iddhipāṭihāriyaŋ dassetvā bhagavato pādesu sirasā nipatitvā bhagavantaŋ etadavoca– ‘satthā me, bhante, bhagavā; sāvakohamasmi. Satthā me, bhante, bhagavā; sāvakohamasmī’ ti. Atha kho tāni asīti gāmikasahassāni ‘acchariyaŋ vata bho! Abbhutaŋ vata bho! Sāvakopi nāma evaŋ mahiddhiko bhavissati, evaŋ mahānubhāvo, aho nūna satthā’ ti bhagavantaŋyeva samannāharanti, no tathā āyasmantaŋ sāgataŋ.

Atha (p. 267) kho bhagavā tesaŋ asītiyā gāmikasahassānaŋ cetasā cetoparivitakkamaññāya anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā te bhagavā aññāsi kallacitte, muducitte, vinīvaraṇacitte, udaggacitte, pasannacitte, atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ, samudayaŋ, nirodhaŋ, maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evamevaŋ tesaŋ asītiyā gāmikasahassānaŋ tasmiŋyeva āsane virajaŋ vītamalaŋ dhammacakkhuŋ udapādi– ‘yankiñci samudayadhammaŋ, sabbaŋ taŋ nirodhadhamman’ ti. Te diṭṭhadhammā pattadhammā viditadhammā pariyogāḷhadhammā tiṇṇavicikicchā vigatakathankathā vesārajjappattā aparappaccayā satthusāsane bhagavantaŋ etadavocuŋ– ‘abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– ‘cakkhumanto rūpāni dakkhantī’ ti, evamevaŋ bhagavatā anekapariyāyena dhammo pakāsito. Ete mayaŋ, bhante, bhagavantaŋ saraṇaŋ gacchāma. Dhammañca, bhikkhusanghañca. Upāsake no bhagavā dhāretu ajjatagge pāṇupete saraṇaŋ gate’ ti.

Soṇassa pabbajjā
243. Atha kho soṇassa koḷivisassa etadahosi ‘yathā yathā kho ahaŋ bhagavatā dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ; yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan’ ti. Atha kho tāni asīti gāmikasahassāni bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkamisuŋ. Atha kho soṇo koḷiviso acirapakkantesu tesu asītiyā gāmikasahassesu yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho soṇo koḷiviso bhagavantaŋ etadavoca– ‘yathā yathāhaŋ, bhante, bhagavatā dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Icchāmahaŋ, bhante, kesamassuŋ ohāretvā (p. 268) kāsāyāni vatthāni acchādetvā agārasmā anagāriyaŋ pabbajituŋ. Pabbājetu maŋ, bhante, bhagavā’ ti. Alattha kho soṇo koḷiviso bhagavato santike pabbajjaŋ, alattha upasampadaŋ. Acirupasampanno ca panāyasmā soṇo sītavane viharati. Tassa accāraddhavīriyassa cankamato pādā bhijjiŋsu. Cankamo lohitena phuṭo hoti, seyyathāpi gavāghātanaŋ. Atha kho āyasmato soṇassa rahogatassa paṭisallīnassa evaŋ cetaso parivitakko udapādi– ‘ye kho keci bhagavato sāvakā āraddhavīriyā viharanti, ahaŋ tesaŋ aññataro. Atha ca pana me nānupādāya āsavehi cittaŋ vimuccati. Saŋvijjanti kho pana me kule bhogā; sakkā bhoge ca bhuñjituŋ, puññāni ca kātuŋ. Yaŋnūnāhaŋ hīnāyāvattitvā bhoge ca bhuñjeyyaŋ, puññāni ca kareyyan’ ti. Atha kho bhagavā āyasmato soṇassa cetasā cetoparivitakkamaññāya– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– gijjhakūṭe pabbate antarahito sītavane pāturahosi. Atha kho bhagavā sambahulehi bhikkhūhi saddhiŋ senāsanacārikaŋ āhiṇḍanto yenāyasmato soṇassa cankamo tenupasankami. Addasā kho bhagavā āyasmato soṇassa cankamaŋ lohitena phuṭaŋ, disvāna bhikkhū āmantesi– ‘kassa nvāyaŋ, bhikkhave, cankamo lohitena phuṭo, seyyathāpi gavāghātanan’ ti? ‘Āyasmato, bhante, soṇassa accāraddhavīriyassa cankamato pādā bhijjiŋsu. Tassāyaŋ cankamo lohitena phuṭo, seyyathāpi gavāghātanan’ ti.

Atha kho bhagavā yenāyasmato soṇassa vihāro tenupasankami, upasankamitvā paññatte āsane nisīdi. Āyasmāpi kho soṇo bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ soṇaŋ bhagavā etadavoca– ‘nanu te, soṇa, rahogatassa paṭisallīnassa evaŋ cetaso parivitakko udapādi– “ye kho keci bhagavato sāvakā āraddhavīriyā viharanti, ahaŋ tesaŋ aññataro. Atha ca pana me nānupādāya āsavehi cittaŋ vimuccati. Saŋvijjanti kho pana me kule bhogā; sakkā bhoge ca bhuñjituŋ, puññāni ca kātuŋ. Yaŋnūnāhaŋ hīnāyāvattitvā bhoge ca bhuñjeyyaŋ, puññāni ca kareyyan”’ ti? ‘Evaŋ, bhante’ ti (p. 269) ‘Taŋ kiŋ maññasi, soṇa, kusalo tvaŋ pubbe agārikabhūto vīṇāya tantissare’ ti? ‘Evaŋ, bhante’ ti. ‘Taŋ kiŋ maññasi, soṇa, yadā te vīṇāya tantiyo accāyatā honti, api nu te vīṇā tasmiŋ samaye saravatī vā hoti, kammaññā vā’ ti? ‘No hetaŋ, bhante’ ti. ‘Taŋ kiŋ maññasi, soṇa, yadā te vīṇāya tantiyo atisithilā honti, api nu te vīṇā tasmiŋ samaye saravatī vā hoti, kammaññā vā’ ti? ‘No hetaŋ, bhante’ ti. ‘Taŋ kiŋ maññasi, soṇa, yadā te vīṇāya tantiyo neva accāyatā honti nātisithilā, same guṇe patiṭṭhitā, api nu te vīṇā tasmiŋ samaye saravatī vā hoti, kammaññā vā’ ti? ‘Evaŋ, bhante’ ti. ‘Evameva kho, soṇa, accāraddhavīriyaŋ uddhaccāya saŋvattati atilīnavīriyaŋ kosajjāya saŋvattati. Tasmātiha tvaŋ, soṇa, vīriyasamataŋ adhiṭṭhaha, indriyānañca samataŋ paṭivijjha, tattha ca nimittaŋ gaṇhāhī’ ti. ‘Evaŋ, bhante’ ti kho āyasmā soṇo bhagavato paccassosi. Atha kho bhagavā āyasmantaŋ soṇaŋ iminā ovādena ovaditvā– seyyathāpi nāma balavā puriso sammiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva– sītavane āyasmato soṇassa sammukhe antarahito gijjhakūṭe pabbate pāturahosi. Atha kho āyasmā soṇo aparena samayena vīriyasamataŋ adhiṭṭhāsi, indriyānañca samataŋ paṭivijjhi, tattha ca nimittaŋ aggahesi. Atha kho āyasmā soṇo, eko vūpakaṭṭho appamatto ātāpī pahitatto viharanto, na cirasseva– yassatthāya kulaputtā sammadeva agārasmā anagāriyaŋ pabbajanti– tadanuttaraŋ brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti abhiññāsi. Aññataro ca panāyasmā soṇo arahataŋ ahosi.

244. Atha kho āyasmato soṇassa arahattappattassa etadahosi– ‘yaŋnūnāhaŋ bhagavato santike aññaŋ byākareyyan’ ti. Atha kho āyasmā soṇo yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā soṇo bhagavantaŋ etadavoca– yo so, bhante, bhikkhu arahaŋ khīṇāsavo vusitavā katakaraṇīyo ohitabhāro anuppattasadattho parikkhīṇabhavasaññojano (p. 270) sammadaññā vimutto, so chaṭṭhānāni adhimutto hoti– nekkhammādhimutto hoti, pavivekādhimutto hoti, abyāpajjādhimutto hoti, upādānakkhayādhimutto hoti, taṇhakkhayādhimutto hoti asammohādhimutto hoti.

‘Siyā kho pana, bhante, idhekaccassa āyasmato evamassa– “kevalaŋ saddhāmattakaŋ nūna ayamāyasmā nissāya nekkhammādhimutto” ti, na kho panetaŋ, bhante, evaŋ daṭṭhabbaŋ. Khīṇāsavo, bhante, bhikkhu, vusitavā, katakaraṇīyo, karaṇīyamattānaŋ asamanupassanto katassa vā paṭicayaŋ khayā rāgassa vītarāgattā nekkhammādhimutto hoti, khayā dosassa vītadosattā nekkhammādhimutto hoti, khayā mohassa vītamohattā nekkhammādhimutto hoti.

‘Siyā kho pana, bhante, idhekaccassa āyasmato evamassa– “lābhasakkārasilokaŋ nūna ayamāyasmā nikāmayamāno pavivekādhimutto” ti. Na kho panetaŋ, bhante, evaŋ daṭṭhabbaŋ. Khīṇāsavo, bhante, bhikkhu, vusitavā, katakaraṇīyo, karaṇīyamattānaŋ asamanupassanto katassa vā paṭicayaŋ, khayā rāgassa vītarāgattā pavivekādhimutto hoti, khayā dosassa vītadosattā pavivekādhimutto hoti, khayā mohassa vītamohattā pavivekādhimutto hoti.

‘Siyā kho pana, bhante, idhekaccassa āyasmato evamassa– “sīlabbataparāmāsaŋ nūna ayamāyasmā sārato paccāgacchanto abyāpajjādhimutto” ti. Na kho panetaŋ, bhante, evaŋ daṭṭhabbaŋ. Khīṇāsavo, bhante, bhikkhu, vusitavā, katakaraṇīyo, karaṇīyamattānaŋ asamanupassanto katassa vā paṭicayaŋ, khayā rāgassa vītarāgattā abyāpajjādhimutto hoti, khayā dosassa vītadosattā abyāpajjādhimutto hoti, khayā mohassa vītamohattā abyāpajjādhimutto hoti.

‘Khayā rāgassa vītarāgattā upādānakkhayādhimutto hoti, khayā dosassa vītadosattā upādānakkhayādhimutto hoti, khayā mohassa vītamohattā upādānakkhayādhimutto hoti.

‘Khayā (p. 271) rāgassa vītarāgattā taṇhakkhayādhimutto hoti, khayā dosassa vītadosattā taṇhakkhayādhimutto hoti, khayā mohassa vītamohattā taṇhakkhayādhimutto hoti.

‘Khayā rāgassa vītarāgattā asammohādhimutto hoti, khayā dosassa vītadosattā asammohādhimutto hoti, khayā mohassa vītamohattā asammohādhimutto hoti.

‘Evaŋ sammā vimuttacittassa, bhante, bhikkhuno bhusā cepi cakkhuviññeyyā rūpā cakkhussa āpāthaŋ āgacchanti, nevassa cittaŋ pariyādiyanti. Amissīkatamevassa cittaŋ hoti, ṭhitaŋ, āneñjappattaŋ, vayañcassānupassati. Bhusā cepi sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā… manoviññeyyā dhammā manassa āpāthaŋ āgacchanti, nevassa cittaŋ pariyādiyanti; amissīkatamevassa cittaŋ hoti, ṭhitaŋ, āneñjappattaŋ, vayañcassānupassati. Seyyathāpi, bhante, selo pabbato acchiddo asusiro ekagghano, puratthimāya cepi disāya āgaccheyya bhusā vātavuṭṭhi, neva naŋ sankampeyya na sampakampeyya na sampavedheyya; pacchimāya cepi disāya āgaccheyya bhusā vātavuṭṭhi …pe… uttarāya cepi disāya …pe… dakkhiṇāya cepi disāya āgaccheyya bhusā vātavuṭṭhi, neva naŋ sankampeyya na sampakampeyya na sampavedheyya, evameva kho, bhante, evaŋ sammā vimuttacittassa bhikkhuno bhusā cepi cakkhuviññeyyā rūpā cakkhussa āpāthaŋ āgacchanti, nevassa cittaŋ pariyādiyanti; amissīkatamevassa cittaŋ hoti, ṭhitaŋ, āneñjappattaŋ, vayañcassānupassati. Bhusā cepi sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā… manoviññeyyā dhammā manassa āpāthaŋ āgacchanti, nevassa cittaŋ pariyādiyanti; amissīkatamevassa cittaŋ hoti, ṭhitaŋ, āneñjappattaŋ, vayañcassānupassatī’ ti.


Nekkhammaŋ adhimuttassa, pavivekañca cetaso;


Abyāpajjādhimuttassa, upādānakkhayassa ca.


Taṇhakkhayādhimuttassa asammohañca cetaso;


Disvā āyatanuppādaŋ, sammā cittaŋ vimuccati.


Tassa (p. 272) sammāvimuttassa, santacittassa bhikkhuno;


Katassa paṭicayo natthi, karaṇīyaŋ na vijjati.


Selo yathā ekagghano, vātena na samīrati;


Evaŋ rūpā rasā saddā, gandhā phassā ca kevalā.


Iṭṭhā dhammā aniṭṭhā ca, na pavedhenti tādino;


Ṭhitaŋ cittaŋ vippamuttaŋ, vayañcassānupassatīti.

Soṇakoḷivisavatthu niṭṭhitaŋ.

148. Diguṇādi-upāhanapaṭikkhepo
245. Atha kho bhagavā bhikkhū āmantesi– ‘evaŋ kho, bhikkhave, kulaputtā aññaŋ byākaronti, attho ca vutto, attā ca anupanīto. Atha ca, panidhekacce moghapurisā hasamānakaŋ, maññe, aññaŋ byākaronti, te pacchā vighātaŋ āpajjantī’ ti. Atha kho bhagavā āyasmantaŋ soṇaŋ āmantesi– ‘tvaŋ khosi, soṇa, sukhumālo. Anujānāmi te, soṇa, ekapalāsikaŋ upāhanan’ ti. ‘Ahaŋ kho, bhante, asītisakaṭavāhe hiraññaŋ ohāya agārasmā anagāriyaŋ pabbajito, sattahatthikañca anīkaŋ. Athāhaŋ bhante ekapalāsikaŋ ce upāhanaŋ pariharissāmi, tassa me bhavissanti vattāro “soṇo koḷiviso asītisakaṭavāhe hiraññaŋ ohāya agārasmā anagāriyaŋ pabbajito, sattahatthikañca anīkaŋ. So dānāyaŋ ekapalāsikāsu upāhanāsu satto” ti. Sace bhagavā bhikkhusanghassa anujānissati ahampi paribhuñjissāmi; no ce bhagavā bhikkhusanghassa anujānissati, ahampi na paribhuñjissāmī’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ekapalāsikaŋ upāhanaŋ. Na, bhikkhave, diguṇā upāhanā dhāretabbā. Na tiguṇā upāhanā dhāretabbā. Na guṇanguṇūpāhanā dhāretabbā. Yo dhāreyya, āpatti dukkaṭassā’ ti.

Diguṇādi-upāhanapaṭikkhepo niṭṭhito.

149. Sabbanīlikādipaṭikkhepo
246. Tena kho pana samayena chabbaggiyā bhikkhū sabbanīlikā upāhanāyo dhārenti …pe… sabbapītikā upāhanāyo dhārenti… sabbalohitikā upāhanāyo dhārenti… sabbamañjiṭṭhikā upāhanāyo dhārenti (p. 273) sabbakaṇhā upāhanāyo dhārenti… sabbamahārangarattā upāhanāyo dhārenti… sabbamahānāmarattā upāhanāyo dhārenti. Manussā ujjhāyanti khiyyanti vipācenti, ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, sabbanīlikā upāhanā dhāretabbā …pe… na sabbapītikā upāhanā dhāretabbā, na sabbalohitikā upāhanā dhāretabbā, na sabbamañjiṭṭhikā upāhanā dhāretabbā, na sabbakaṇhā upāhanā dhāretabbā, na sabbamahārangarattā upāhanā dhāretabbā, na sabbamahānāmarattā upāhanā dhāretabbā. Yo dhāreyya, āpatti dukkaṭassāti.

Tena kho pana samayena chabbaggiyā bhikkhū nīlakavaddhikā upāhanāyo dhārenti, pītakavaddhikā upāhanāyo dhārenti, lohitakavaddhikā upāhanāyo dhārenti, mañjiṭṭhikavaddhikā upāhanāyo dhārenti, kaṇhavaddhikā upāhanāyo dhārenti, mahārangarattavaddhikā upāhanāyo dhārenti, mahānāmarattavaddhikā upāhanāyo dhārenti. Manussā ujjhāyanti khiyyanti vipācenti, ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, nīlakavaddhikā upāhanā dhāretabbā …pe… na pītakavaddhikā upāhanā dhāretabbā, na lohitakavaddhikā upāhanā dhāretabbā, na mañjiṭṭhikavaddhikā upāhanā dhāretabbā, na kaṇhavaddhikā upāhanā dhāretabbā, na mahārangarattavaddhikā upāhanā dhāretabbā, na mahānāmarattavaddhikā upāhanā dhāretabbā. Yo dhāreyya, āpatti dukkaṭassāti.

Tena kho pana samayena chabbaggiyā bhikkhū khallakabaddhā upāhanāyo dhārenti …pe… puṭabaddhā upāhanāyo dhārenti, pāliguṇṭhimā upāhanāyo dhārenti, tūlapuṇṇikā upāhanāyo dhārenti tittirapattikā upāhanāyo dhārenti, meṇḍavisāṇavaddhikā upāhanāyo dhārenti, ajavisāṇavaddhikā upāhanāyo dhārenti, vicchikāḷikā upāhanāyo dhārenti, morapiñcha parisibbitā upāhanāyo dhārenti, citrā upāhanāyo dhārenti. Manussā ujjhāyanti khiyyanti vipācenti, ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave (p. 274) khallakabaddhā upāhanā dhāretabbā …pe… na puṭabaddhā upāhanā dhāretabbā, na pāliguṇṭhimā upāhanā dhāretabbā, na tūlapuṇṇikā upāhanā dhāretabbā, na tittirapattikā upāhanā dhāretabbā, na meṇḍavisāṇavaddhikā upāhanā dhāretabbā, na ajavisāṇavaddhikā upāhanā dhāretabbā, na vicchikāḷikā upāhanā dhāretabbā, na morapiñchaparisibbitā upāhanā dhāretabbā, na citrā upāhanā dhāretabbā. Yo dhāreyya, āpatti dukkaṭassāti.

Tena kho pana samayena chabbaggiyā bhikkhū sīhacammaparikkhaṭā upāhanāyo dhārenti …pe… byagghacammaparikkhaṭā upāhanāyo dhārenti, dīpicammaparikkhaṭā upāhanāyo dhārenti, ajinacammaparikkhaṭā upāhanāyo dhārenti, uddacammaparikkhaṭā upāhanāyo dhārenti, majjāracammaparikkhaṭā upāhanāyo dhārenti, kāḷakacammaparikkhaṭā upāhanāyo dhārenti, luvakacammaparikkhaṭā upāhanāyo dhārenti. Manussā ujjhāyanti khiyyanti vipācenti, ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, sīhacammaparikkhaṭā upāhanā dhāretabbā …pe… na byagghacammaparikkhaṭā upāhanā dhāretabbā, na dīpicammaparikkhaṭā upāhanā dhāretabbā, na ajinacammaparikkhaṭā upāhanā dhāretabbā, na uddacammaparikkhaṭā upāhanā dhāretabbā, na majjāracammaparikkhaṭā upāhanā dhāretabbā, na kāḷakacammaparikkhaṭā upāhanā dhāretabbā, na luvakacammaparikkhaṭā upāhanā dhāretabbā. Yo dhāreyya, āpatti dukkaṭassāti.

Sabbanīlikādipaṭikkhepo niṭṭhito.

150. Omukkaguṇanguṇūpāhanānujānanā
247. Atha kho bhagavā pubbaṇhasamayaŋ nivāsetvā pattacīvaramādāya rājagahaŋ piṇḍāya pāvisi, aññatarena bhikkhunā pacchāsamaṇena. Atha kho so bhikkhu khañjamāno bhagavantaŋ piṭṭhito piṭṭhito anubandhi. Addasā kho aññataro upāsako guṇanguṇūpāhanā ārohitvā bhagavantaŋ dūratova āgacchantaŋ; disvā upāhanā ārohitvā yena bhagavā tenupasankami; upasankamitvā bhagavantaŋ abhivādetvā yena so bhikkhu tenupasankami; upasankamitvā taŋ bhikkhuŋ abhivādetvā etadavoca– ‘kissa, bhante, ayyo khañjatī’ ti (p. 275) ‘Pādā me, āvuso, phalitā’ ti . ‘Handa, bhante, upāhanāyo’ ti. ‘Alaŋ āvuso, paṭikkhittā bhagavatā guṇanguṇūpāhanā’ ti. ‘Gaṇhāhetā, bhikkhu, upāhanāyo’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, omukkaŋ guṇanguṇūpāhanaŋ. Na, bhikkhave, navā guṇanguṇūpāhanā dhāretabbā. Yo dhāreyya, āpatti dukkaṭassā’ ti.

Omukkaguṇanguṇūpāhanānujānanā niṭṭhitā.

151. Ajjhārāme upāhanapaṭikkhepo
248. Tena kho pana samayena bhagavā ajjhokāse anupāhano cankamati. Satthā anupāhano cankamatīti, therāpi bhikkhū anupāhanā cankamanti. Chabbaggiyā bhikkhū, satthari anupāhane cankamamāne, theresupi bhikkhūsu anupāhanesu cankamamānesu, sa-upāhanā cankamanti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū, satthari anupāhane cankamamāne, theresupi bhikkhūsu anupāhanesu cankamamānesu, sa-upāhanā cankamissantī’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū, satthari anupāhane cankamamāne, theresupi bhikkhūsu anupāhanesu cankamamānesu, sa-upāhanā cankamantī’ ti? ‘Saccaŋ, bhagavā’ ti. Vigarahi buddho bhagavā …pe… ‘kathañhi nāma te, bhikkhave, moghapurisā, satthari anupāhane cankamamāne, theresupi bhikkhūsu anupāhanesu cankamamānesu, sa-upāhanā cankamissanti. Ime hi nāma, bhikkhave gihī odātavatthavasanakā abhijīvanikassa sippassa kāraṇā ācariyesu sagāravā sappatissā sabhāgavuttikā viharissanti. Idha kho taŋ, bhikkhave, sobhetha, yaŋ tumhe evaŋ svākkhāte dhammavinaye pabbajitā samānā ācariyesu ācariyamattesu upajjhāyesu upajjhāyamattesu agāravā appatissā asabhāgavuttikā vihareyyātha. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, ācariyesu ācariyamattesu upajjhāyesu upajjhāyamattesu anupāhanesu cankamamānesu sa-upāhanena cankamitabbaŋ. Yo cankameyya, āpatti dukkaṭassa Na ca, bhikkhave, ajjhārāme upāhanā dhāretabbā. Yo dhāreyya, āpatti dukkaṭassā’ ti.

249. Tena (p. 276) kho pana samayena aññatarassa bhikkhuno pādakhilābādho hoti. Taŋ bhikkhū pariggahetvā uccārampi passāvampi nikkhāmenti. Addasā kho bhagavā senāsanacārikaŋ āhiṇḍanto te bhikkhū taŋ bhikkhuŋ pariggahetvā uccārampi passāvampi nikkhāmente, disvāna yena te bhikkhū tenupasankami, upasankamitvā te bhikkhū etadavoca– ‘kiŋ imassa, bhikkhave, bhikkhuno ābādho’ ti? ‘Imassa, bhante, āyasmato pādakhilābādho; imaŋ mayaŋ pariggahetvā uccārampi passāvampi nikkhāmemā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, yassa pādā vā dukkhā, pādā vā phalitā, pādakhilo vā ābādho upāhanaŋ dhāretun’ ti.

Tena kho pana samayena bhikkhū adhotehi pādehi mañcampi pīṭhampi abhiruhanti; cīvarampi senāsanampi dussati. Bhagavato etamatthaŋ ārocesuŋ. Anujānāmi, bhikkhave, “idāni mañcaŋ vā pīṭhaŋ vā abhiruhissāmī’ ti upāhanaŋ dhāretunti.

Tena kho pana samayena bhikkhū rattiyā uposathaggampi sannisajjampi gacchantā andhakāre khāṇumpi kaṇṭakampi akkamanti; pādā dukkhā honti. Bhagavato etamatthaŋ ārocesuŋ. Anujānāmi, bhikkhave, ajjhārāme upāhanaŋ dhāretuŋ, ukkaŋ, padīpaŋ, kattaradaṇḍanti.

Ajjhārāme upāhanapaṭikkhepo niṭṭhito.

152. Kaṭṭhapādukādipaṭikkhepo
250. Tena kho pana samayena chabbaggiyā bhikkhū rattiyā paccūsasamayaŋ paccuṭṭhāya kaṭṭhapādukāyo abhiruhitvā ajjhokāse cankamanti, uccāsaddā mahāsaddā khaṭakhaṭasaddā, anekavihitaŋ tiracchānakathaŋ kathentā, seyyathidaŋ – rājakathaŋ, corakathaŋ, mahāmattakathaŋ, senākathaŋ, bhayakathaŋ, yuddhakathaŋ, annakathaŋ, pānakathaŋ, vatthakathaŋ, sayanakathaŋ, mālākathaŋ, gandhakathaŋ, ñātikathaŋ, yānakathaŋ, gāmakathaŋ, nigamakathaŋ, nagarakathaŋ, janapadakathaŋ, itthikathaŋ, sūrakathaŋ, visikhākathaŋ, kumbhaṭṭhānakathaŋ pubbapetakathaŋ, nānattakathaŋ, lokakkhāyikaŋ, samuddakkhāyikaŋ, itibhavābhavakathaŋ iti vā; kīṭakampi akkamitvā mārenti, bhikkhūpi samādhimhā cāventi. Ye (p. 277) te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū rattiyā paccūsasamayaŋ paccuṭṭhāya kaṭṭhapādukāyo abhiruhitvā ajjhokāse cankamissanti, uccāsaddā mahāsaddā khaṭakhaṭasaddā anekavihitaŋ tiracchānakathaŋ kathentā, seyyathidaŋ– rājakathaŋ, corakathaŋ …pe… itibhavābhavakathaŋ iti vā, kīṭakampi akkamitvā māressanti, bhikkhūpi samādhimhā cāvessantī’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū rattiyā paccūsasamayaŋ paccuṭṭhāya kaṭṭhapādukāyo abhiruhitvā ajjhokāse cankamanti, uccāsaddā mahāsaddā khaṭakhaṭasaddā, anekavihitaŋ tiracchānakathaŋ kathentā, seyyathidaŋ,– rājakathaŋ, corakathaŋ …pe… itibhavābhavakathaŋ iti vā, kīṭakampi akkamitvā mārenti, bhikkhūpi samādhimhā cāventī’ ti? ‘Saccaŋ, bhagavā’ ti …pe… vigarahitvā dhammiŋ kathaŋ katvā bhikkhū āmantesi– ‘na, bhikkhave, kaṭṭhapādukā dhāretabbā. Yo dhāreyya, āpatti dukkaṭassā’ ti.

Atha kho bhagavā rājagahe yathābhirantaŋ viharitvā yena bārāṇasī tena cārikaŋ pakkāmi. Anupubbena cārikaŋ caramāno yena bārāṇasī tadavasari. Tatra sudaŋ bhagavā bārāṇasiyaŋ viharati isipatane migadāye. Tena kho pana samayena chabbaggiyā bhikkhū– bhagavatā kaṭṭhapādukā paṭikkhittāti– tālataruṇe chedāpetvā tālapattapādukāyo dhārenti; tāni tālataruṇāni chinnāni milāyanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā tālataruṇe chedāpetvā tālapattapādukāyo dhāressanti; tāni tālataruṇāni chinnāni milāyanti; ekindriyaŋ samaṇā sakyaputtiyā jīvaŋ viheṭhentī’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū tālataruṇe chedāpetvā tālapattapādukāyo dhārenti; tāni tālataruṇāni chinnāni milāyantī’ ti? Saccaŋ bhagavāti. Vigarahi buddho bhagavā …pe… kathañhi nāma te, bhikkhave, moghapurisā tālataruṇe chedāpetvā tālapattapādukāyo dhāressanti; tāni tālataruṇāni chinnāni milāyanti. Jīvasaññino hi, bhikkhave, manussā rukkhasmiŋ. Netaŋ, bhikkhave, appasannānaŋ (p. 278) vā pasādāya …pe… vigarahitvā dhammiŋ kathaŋ katvā bhikkhū āmantesi– ‘na, bhikkhave, tālapattapādukā dhāretabbā. Yo dhāreyya, āpatti dukkaṭassā’ ti.

Tena kho pana samayena chabbaggiyā bhikkhū “bhagavatā tālapattapādukā paṭikkhittā” ti veḷutaruṇe chedāpetvā veḷupattapādukāyo dhārenti. Tāni veḷutaruṇāni chinnāni milāyanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā veḷutaruṇe chedāpetvā veḷupattapādukāyo dhāressanti. Tāni veḷutaruṇāni chinnāni milāyanti. Ekindriyaŋ samaṇā sakyaputtiyā jīvaŋ viheṭhentī’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… jīvasaññino hi, bhikkhave, manussā rukkhasmiŋ …pe… na, bhikkhave, veḷupattapādukā dhāretabbā. Yo dhāreyya, āpatti dukkaṭassāti.

251. Atha kho bhagavā bārāṇasiyaŋ yathābhirantaŋ viharitvā yena bhaddiyaŋ tena cārikaŋ pakkāmi. Anupubbena cārikaŋ caramāno yena bhaddiyaŋ tadavasari. Tatra sudaŋ bhagavā bhaddiye viharati jātiyā vane. Tena kho pana samayena bhaddiyā bhikkhū anekavihitaŋ pādukamaṇḍanānuyogamanuyuttā viharanti, tiṇapādukaŋ karontipi kārāpentipi, muñjapādukaŋ karontipi kārāpentipi, pabbajapādukaŋ karontipi kārāpentipi, hintālapādukaŋ karontipi kārāpentipi, kamalapādukaŋ karontipi kārāpentipi, kambalapādukaŋ karontipi kārāpentipi, riñcanti uddesaŋ paripucchaŋ adhisīlaŋ adhicittaŋ adhipaññaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma bhaddiyā bhikkhū anekavihitaŋ pādukamaṇḍanānuyogamanuyuttā viharissanti, tiṇapādukaŋ karissantipi kārāpessantipi, muñjapādukaŋ karissantipi kārāpessantipi, pabbajapādukaŋ karissantipi kārāpessantipi, hintālapādukaŋ karissantipi kārāpessantipi, kamalapādukaŋ karissantipi kārāpessantipi, kambalapādukaŋ karissantipi kārāpessantipi, riñcissanti uddesaŋ paripucchaŋ adhisīlaŋ adhicittaŋ adhipaññan’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, bhaddiyā bhikkhū anekavihitaŋ pādukamaṇḍanānuyogamanuyuttā viharanti, tiṇapādukaŋ karontipi kārāpentipi …pe… riñcanti uddesaŋ paripucchaŋ adhisīlaŋ adhicittaŋ (p. 279) adhipaññan’ ti? ‘Saccaŋ, bhagavā’ ti. Vigarahi buddho bhagavā …pe… ‘kathañhi nāma te, bhikkhave, moghapurisā anekavihitaŋ pādukamaṇḍanānuyogamanuyuttā viharissanti, tiṇapādukaŋ karissantipi kārāpessantipi …pe… riñcissanti uddesaŋ paripucchaŋ adhisīlaŋ adhicittaŋ adhipaññaŋ. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, tiṇapādukā dhāretabbā, na muñjapādukā dhāretabbā, na pabbajapādukā dhāretabbā, na hintālapādukā dhāretabbā, na kamalapādukā dhāretabbā na kambalapādukā dhāretabbā, na sovaṇṇamayā pādukā dhāretabbā, na rūpiyamayā pādukā dhāretabbā, na maṇimayā pādukā dhāretabbā, na veḷuriyamayā pādukā dhāretabbā, na phalikamayā pādukā dhāretabbā, na kaŋsamayā pādukā dhāretabbā, na kācamayā pādukā dhāretabbā, na tipumayā pādukā dhāretabbā, na sīsamayā pādukā dhāretabbā, na tambalohamayā pādukā dhāretabbā. Yo dhāreyya, āpatti dukkaṭassa. Na ca, bhikkhave, kāci sankamaniyā pādukā dhāretabbā. Yo dhāreyya, āpatti dukkaṭassa. Anujānāmi, bhikkhave, tisso pādukā dhuvaṭṭhāniyā asankamaniyāyo– vaccapādukaŋ, passāvapādukaŋ, ācamanapādukan’ ti.

252. Atha kho bhagavā bhaddiye yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena chabbaggiyā bhikkhū aciravatiyā nadiyā gāvīnaŋ tarantīnaŋ visāṇesupi gaṇhanti, kaṇṇesupi gaṇhanti, gīvāyapi gaṇhanti, cheppāpi gaṇhanti, piṭṭhimpi abhiruhanti, rattacittāpi angajātaŋ chupanti, vacchatarimpi ogāhetvā mārenti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā gāvīnaŋ tarantīnaŋ visāṇesupi gahessanti …pe… seyyathāpi gihī kāmabhogino’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Atha kho te bhikkhū bhagavato etamatthaŋ ārocesuŋ …pe… saccaŋ kira, bhikkhave, …pe… saccaŋ bhagavāti …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, gāvīnaŋ visāṇesu gahetabbaŋ, na kaṇṇesu gahetabbaŋ, na gīvāya gahetabbaŋ, na cheppāya gahetabbaŋ, na piṭṭhi abhiruhitabbā (p. 280) Yo abhiruheyya, āpatti dukkaṭassa. Na ca, bhikkhave, rattacittena angajātaŋ chupitabbaŋ. Yo chupeyya, āpatti thullaccayassa. Na vacchatarī māretabbā. Yo māreyya, yathādhammo kāretabbo’ ti.

Kaṭṭhapādukādipaṭikkhepo niṭṭhito.

153. Yānādipaṭikkhepo
253. Tena kho pana samayena chabbaggiyā bhikkhū yānena yāyanti, itthiyuttenapi purisantarena, purisayuttenapi itthantarena. Manussā ujjhāyanti khiyyanti vipācenti– ‘seyyathāpi gangāmahiyāyā’ ti. Bhagavato etamatthaŋ ārocesuŋ. Na, bhikkhave, yānena yāyitabbaŋ Yo yāyeyya, āpatti dukkaṭassāti. Tena kho pana samayena aññataro bhikkhu kosalesu janapade sāvatthiŋ gacchanto bhagavantaŋ dassanāya antarāmagge gilāno hoti. Atha kho so bhikkhu maggā okkamma aññatarasmiŋ rukkhamūle nisīdi. Manussā taŋ bhikkhuŋ disvā etadavocuŋ– ‘kahaŋ, bhante, ayyo gamissatī’ ti? ‘Sāvatthiŋ kho ahaŋ, āvuso, gamissāmi bhagavantaŋ dassanāyā’ ti. ‘Ehi, bhante, gamissāmā’ ti. ‘Nāhaŋ, āvuso, sakkomi, gilānomhī’ ti. ‘Ehi, bhante, yānaŋ abhiruhā’ ti. ‘Alaŋ, āvuso, paṭikkhittaŋ bhagavatā yānan’ ti kukkuccāyanto yānaŋ nābhiruhi. Atha kho so bhikkhu sāvatthiŋ gantvā bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. Anujānāmi, bhikkhave, gilānassa yānanti. Atha kho bhikkhūnaŋ etadahosi– ‘itthiyuttaŋ nu kho purisayuttaŋ nu kho’ ti? Bhagavato etamatthaŋ ārocesuŋ. Anujānāmi bhikkhave, purisayuttaŋ hatthavaṭṭakanti.

Tena kho pana samayena aññatarassa bhikkhuno yānugghātena bāḷhataraŋ aphāsu ahosi. Bhagavato etamatthaŋ ārocesuŋ. Anujānāmi, bhikkhave, sivikaŋ pāṭankinti.

Yānādipaṭikkhepo niṭṭhito.

154. Uccāsayanamahāsayanapaṭikkhepo
254. Tena kho pana samayena chabbaggiyā bhikkhū uccāsayanamahāsayanāni dhārenti, seyyathidaŋ– āsandiŋ, pallankaŋ, gonakaŋ, cittakaŋ, paṭikaŋ, paṭalikaŋ, tūlikaŋ, vikatikaŋ, uddhalomiŋ, ekantalomiŋ, kaṭṭissaŋ, koseyyaŋ (p. 281) kuttakaŋ, hatthattharaŋ, assattharaŋ, rathattharaŋ, ajinapaveṇiŋ, kadalimigapavarapaccattharaṇaŋ, sa-uttaracchadaŋ, ubhatolohitakūpadhānanti. Manussā vihāracārikaŋ āhiṇḍantā passitvā ujjhāyanti khiyyanti vipācenti– ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, uccāsayanamahāsayanāni dhāretabbāni, seyyathidaŋ– āsandi, pallanko, gonako, cittako, paṭikā, paṭalikā, tūlikā, vikatikā, uddhalomi, ekantalomi, kaṭṭissaŋ, koseyyaŋ, kuttakaŋ, hatthattharaŋ, assattharaŋ, rathattharaŋ, ajinapaveṇi, kadalimigapavarapaccattharaṇaŋ, sa-uttaracchadaŋ, ubhatolohitakūpadhānaŋ. Yo dhāreyya, āpatti dukkaṭassāti.

Uccāsayanamahāsayanapaṭikkhepo niṭṭhito.

155. Sabbacammapaṭikkhepo
255. Tena kho pana samayena chabbaggiyā bhikkhū– bhagavatā uccāsayanamahāsayanāni paṭikkhittānīti– mahācammāni dhārenti, sīhacammaŋ byagghacammaŋ dīpicammaŋ. Tāni mañcappamāṇenapi chinnāni honti, pīṭhappamāṇenapi chinnāni honti, antopi mañce paññattāni honti, bahipi mañce paññattāni honti, antopi pīṭhe paññattāni honti, bahipi pīṭhe paññattāni honti. Manussā vihāracārikaŋ āhiṇḍantā passitvā ujjhāyanti khiyyanti vipācenti– ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, mahācammāni dhāretabbāni, sīhacammaŋ byagghacammaŋ dīpicammaŋ. Yo dhāreyya, āpatti dukkaṭassāti.

Tena kho pana samayena chabbaggiyā bhikkhū– bhagavatā mahācammāni paṭikkhittānīti– gocammāni dhārenti. Tāni mañcappamāṇenapi chinnāni honti, pīṭhappamāṇenapi chinnāni honti, antopi mañce paññattāni honti, bahipi mañce paññattāni honti, antopi pīṭhe paññattāni honti, bahipi pīṭhe paññattāni honti. Aññataropi pāpabhikkhu aññatarassa pāpupāsakassa kulūpako hoti. Atha kho so pāpabhikkhu pubbaṇhasamayaŋ nivāsetvā pattacīvaramādāya yena tassa pāpupāsakassa nivesanaŋ tenupasankami, upasankamitvā paññatte āsane nisīdi. Atha kho so pāpupāsako yena so pāpabhikkhu tenupasankami, upasankamitvā taŋ pāpabhikkhuŋ abhivādetvā ekamantaŋ nisīdi. Tena kho pana samayena tassa pāpupāsakassa vacchako hoti taruṇako abhirūpo dassanīyo (p. 282) pāsādiko citro, seyyathāpi dīpicchāpo. Atha kho so pāpabhikkhu taŋ vacchakaŋ sakkaccaŋ upanijjhāyati. Atha kho so pāpupāsako taŋ pāpabhikkhuŋ etadavoca– ‘kissa, bhante, ayyo imaŋ vacchakaŋ sakkaccaŋ upanijjhāyatī’ ti? ‘Attho me, āvuso, imassa vacchakassa cammenā’ ti. Atha kho so pāpupāsako taŋ vacchakaŋ vadhitvā cammaŋ vidhunitvā tassa pāpabhikkhuno pādāsi. Atha kho so pāpabhikkhu taŋ cammaŋ sanghāṭiyā paṭicchādetvā agamāsi. Atha kho sā gāvī vacchagiddhinī taŋ pāpabhikkhuŋ piṭṭhito piṭṭhito anubandhi. Bhikkhū evamāhaŋsu– ‘kissa tyāyaŋ, āvuso, gāvī piṭṭhito piṭṭhito anubandhī’ ti? ‘Ahampi kho, āvuso, na jānāmi kena myāyaŋ gāvī piṭṭhito piṭṭhito anubandhī’ ti. Tena kho pana samayena tassa pāpabhikkhuno sanghāṭi lohitena makkhitā hoti. Bhikkhū evamāhaŋsu– ‘ayaŋ pana te, āvuso, sanghāṭi kiŋ katā’ ti? Atha kho so pāpabhikkhu bhikkhūnaŋ etamatthaŋ ārocesi. ‘Kiŋ pana tvaŋ, āvuso, pāṇātipāte samādapesī’ ti? ‘Evamāvuso’ ti. Ye te bhikkhū appicchā te ujjhāyanti khiyyanti vipācenti– ‘kathañhi nāma bhikkhu pāṇātipāte samādapessati, nanu bhagavatā anekapariyāyena pāṇātipāto garahito, pāṇātipātā veramaṇī pasatthā’ ti. Atha kho te bhikkhū bhagavato etamatthaŋ ārocesuŋ.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā taŋ pāpabhikkhuŋ paṭipucchi– ‘saccaŋ kira tvaŋ, bhikkhu, pāṇātipāte samādapesī’ ti? Saccaŋ bhagavāti …pe… kathañhi nāma tvaŋ, moghapurisa, pāṇātipāte samādapessasi, nanu mayā, moghapurisa, anekapariyāyena pāṇātipāto garahito, pāṇātipātā veramaṇī pasatthā. Netaŋ, moghapurisa, appasannānaŋ vā pasādāya …pe… vigarahitvā dhammiŋ kathaŋ katvā bhikkhū āmantesi– ‘na, bhikkhave, pāṇātipāte samādapetabbaŋ. Yo samādapeyya, yathādhammo kāretabbo. Na, bhikkhave, gocammaŋ dhāretabbaŋ. Yo dhāreyya, āpatti dukkaṭassa. Na ca, bhikkhave, kiñci cammaŋ dhāretabbaŋ. Yo dhāreyya, āpatti dukkaṭassā’ ti.

Sabbacammapaṭikkhepo niṭṭhito.

156. Gihivikatānuññātādi
256. Tena (p. 283) kho pana samayena manussānaŋ mañcampi pīṭhampi cammonaddhāni honti, cammavinaddhāni. Bhikkhū kukkuccāyantā nābhinisīdanti. Bhagavato etamatthaŋ ārocesuŋ. Anujānāmi, bhikkhave, gihivikataŋ abhinisīdituŋ, na tveva abhinipajjitunti.

Tena kho pana samayena vihārā cammavaddhehi ogumphiyanti . Bhikkhū kukkuccāyantā nābhinisīdanti. Bhagavato etamatthaŋ ārocesuŋ. Anujānāmi, bhikkhave, bandhanamattaŋ abhinisīditunti.

Tena kho pana samayena chabbaggiyā bhikkhū sa-upāhanā gāmaŋ pavisanti. Manussā ujjhāyanti khiyyanti vipācenti– ‘seyyathāpi gihī kāmabhogino’ ti. Bhagavato etamatthaŋ ārocesuŋ Na, bhikkhave, sa-upāhanena gāmo pavisitabbo. Yo paviseyya, āpatti dukkaṭassāti.

Tena kho pana samayena aññataro bhikkhu gilāno hoti, na sakkoti vinā upāhanena gāmaŋ pavisituŋ. Bhagavato etamatthaŋ ārocesuŋ. Anujānāmi, bhikkhave, gilānena bhikkhunā sa-upāhanena gāmaŋ pavisitunti.

Gihivikatānuññātādi niṭṭhitā.

157. Soṇakuṭikaṇṇavatthu
257. Tena kho pana samayena āyasmā mahākaccāno avantīsu viharati kuraraghare papatake pabbate. Tena kho pana samayena soṇo upāsako kuṭikaṇṇo āyasmato mahākaccānassa upaṭṭhāko hoti. Atha kho soṇo upāsako kuṭikaṇṇo yenāyasmā mahākaccāno tenupasankami, upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho soṇo upāsako kuṭikaṇṇo āyasmantaŋ mahākaccānaŋ etadavoca– ‘yathā yathāhaŋ, bhante, ayyena mahākaccānena dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Icchāmahaŋ, bhante, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ (p. 284) Pabbājetu maŋ, bhante, ayyo mahākaccāno’ ti. ( ) ‘dukkaraŋ kho, soṇa, yāvajīvaŋ ekaseyyaŋ ekabhattaŋ brahmacariyaŋ carituŋ. Ingha, tvaŋ, soṇa tattheva agārikabhūto buddhānaŋ sāsanaŋ anuyuñja, kālayuttaŋ ekaseyyaŋ ekabhattaŋ brahmacariyan’ ti. Atha kho soṇassa upāsakassa kuṭikaṇṇassa yo ahosi pabbajjābhisankhāro so paṭippassambhi. Dutiyampi kho soṇo upāsako kuṭikaṇṇo …pe… tatiyampi kho soṇo upāsako kuṭikaṇṇo yenāyasmā mahākaccāno tenupasankami, upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho soṇo upāsako kuṭikaṇṇo āyasmantaŋ mahākaccānaŋ etadavoca– ‘yathā yathāhaŋ, bhante, ayyena mahākaccānena dhammaŋ desitaŋ ājānāmi, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Icchāmahaŋ, bhante, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajituŋ. Pabbājetu maŋ, bhante, ayyo mahākaccāno’ ti. Atha kho āyasmā mahākaccāno soṇaŋ upāsakaŋ kuṭikaṇṇaŋ pabbājesi. Tena kho pana samayena avantidakkhiṇāpatho appabhikkhuko hoti. Atha kho āyasmā mahākaccāno tiṇṇaŋ vassānaŋ accayena kicchena kasirena tato tato dasavaggaŋ bhikkhusanghaŋ sannipātāpetvā āyasmantaŋ soṇaŋ upasampādesi.

Soṇakuṭikaṇṇavatthu niṭṭhitaŋ.

158. Mahākaccānassa pañcavaraparidassanā
Atha kho āyasmato soṇassa vassaŋvuṭṭhassa rahogatassa paṭisallīnassa evaŋ cetaso parivitakko udapādi– ‘sutoyeva kho me so bhagavā ediso ca ediso cāti, na ca mayā sammukhā diṭṭho, gaccheyyāhaŋ taŋ bhagavantaŋ dassanāya arahantaŋ sammāsambuddhaŋ, sace maŋ upajjhāyo anujāneyyā’ ti. Atha kho āyasmā soṇo sāyanhasamayaŋ paṭisallānā vuṭṭhito yenāyasmā mahākaccāno tenupasankami, upasankamitvā āyasmantaŋ mahākaccānaŋ abhivādetvā ekamantaŋ nisīdi. Ekamantaŋ nisinno kho āyasmā soṇo āyasmantaŋ mahākaccānaŋ etadavoca– ‘idha mayhaŋ, bhante, rahogatassa (p. 285) paṭisallīnassa evaŋ cetaso parivitakko udapādi– “suto yeva kho me so bhagavā ediso ca ediso cāti, na ca mayā sammukhā diṭṭho, gaccheyyāhaŋ taŋ bhagavantaŋ dassanāya arahantaŋ sammāsambuddhaŋ, sace maŋ upajjhāyo anujāneyyā” ti; gaccheyyāhaŋ, bhante, taŋ bhagavantaŋ dassanāya arahantaŋ sammāsambuddhaŋ, sace maŋ upajjhāyo anujānātī’ ti. ‘Sādhu sādhu, soṇa. Gaccha tvaŋ, soṇa, taŋ bhagavantaŋ dassanāya arahantaŋ sammāsambuddhaŋ. Dakkhissasi tvaŋ, soṇa, taŋ bhagavantaŋ pāsādikaŋ pasādanīyaŋ santindriyaŋ santamānasaŋ uttamadamathasamathaŋ amanuppattaŋ dantaŋ guttaŋ yatindriyaŋ nāgaŋ. Tena hi tvaŋ, soṇa, mama vacanena bhagavato pāde sirasā vanda– “upajjhāyo me, bhante, āyasmā mahākaccāno bhagavato pāde sirasā vandatī”’ ti. Evañca vadehi– ‘avantidakkhiṇāpatho, bhante, appabhikkhuko, tiṇṇaŋ me vassānaŋ accayena kicchena kasirena tato tato dasavaggaŋ bhikkhusanghaŋ sannipātāpetvā upasampadaŋ alatthaŋ; appeva nāma bhagavā avantidakkhiṇāpathe appatarena gaṇena upasampadaŋ anujāneyya. Avantidakkhiṇāpathe, bhante, kaṇhuttarā bhūmi kharā gokaṇṭakahatā; appeva nāma bhagavā avantidakkhiṇāpathe guṇanguṇūpāhanaŋ anujāneyya. Avantidakkhiṇāpathe, bhante, nahānagarukā manussā udakasuddhikā; appeva nāma bhagavā avantidakkhiṇāpathe dhuvanahānaŋ anujāneyya. Avantidakkhiṇāpathe, bhante, cammāni attharaṇāni, eḷakacammaŋ ajacammaŋ migacammaŋ. Seyyathāpi, bhante, majjhimesu janapadesu eragū moragū majjārū jantū, evameva kho, bhante, avantidakkhiṇāpathe cammāni attharaṇāni, eḷakacammaŋ ajacammaŋ migacammaŋ; appeva nāma bhagavā avantidakkhiṇāpathe cammāni attharaṇāni anujāneyya, eḷakacammaŋ ajacammaŋ migacammaŋ. Etarahi, bhante, manussā nissīmagatānaŋ bhikkhūnaŋ cīvaraŋ denti– “imaŋ cīvaraŋ itthannāmassa demā”’ ti. Te āgantvā ārocenti– “itthannāmehi te, āvuso, manussehi cīvaraŋ dinnan” ti te kukkuccāyantā na sādiyanti– “mā no nissaggiyaŋ ahosī” ti; appeva nāma bhagavā cīvare pariyāyaŋ ācikkheyyā’ ti. ‘Evaŋ, bhante’ ti kho āyasmā soṇo āyasmato mahākaccānassa paṭissutvā uṭṭhāyāsanā āyasmantaŋ mahākaccānaŋ abhivādetvā padakkhiṇaŋ katvā senāsanaŋ saŋsāmetvā pattacīvaramādāya (p. 286) yena sāvatthi tena pakkāmi. Anupubbena yena sāvatthi jetavanaŋ anāthapiṇḍikassa ārāmo yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Atha kho bhagavā āyasmantaŋ ānandaŋ āmantesi– ‘imassa, ānanda, āgantukassa bhikkhuno senāsanaŋ paññāpehī’ ti. Atha kho āyasmā ānando– ‘yassa kho maŋ bhagavā āṇāpeti, “imassa, ānanda, āgantukassa bhikkhuno senāsanaŋ paññāpehī” ti, icchati bhagavā tena bhikkhunā saddhiŋ ekavihāre vatthuŋ, icchati bhagavā āyasmatā soṇena saddhiŋ ekavihāre vatthun’ ti– yasmiŋ vihāre bhagavā viharati tasmiŋ vihāre āyasmato soṇassa senāsanaŋ paññāpesi.

258. Atha kho bhagavā bahudeva rattiŋ ajjhokāse vītināmetvā vihāraŋ pāvisi. Āyasmāpi kho soṇo bahudeva rattiŋ ajjhokāse vītināmetvā vihāraŋ pāvisi. Atha kho bhagavā rattiyā paccūsasamayaŋ paccuṭṭhāya āyasmantaŋ soṇaŋ ajjhesi– ‘paṭibhātu taŋ, bhikkhu, dhammo bhāsitun’ ti. ‘Evaŋ, bhante’ ti kho āyasmā soṇo bhagavato paṭissuṇitvā sabbāneva aṭṭhakavaggikāni sarena abhāsi. Atha kho bhagavā āyasmato soṇassa sarabhaññapariyosāne abbhānumodi– ‘sādhu, sādhu, bhikkhu. Suggahitāni kho te, bhikkhu, aṭṭhakavaggikāni sumanasikatāni sūpadhāritāni. Kalyāṇiyāpi vācāya samannāgato, vissaṭṭhāya, anelagalāya, atthassa viññāpaniyā. Kativassosi tvaŋ, bhikkhū’ ti? ‘Ekavassohaŋ, bhagavā’ ti. ‘Kissa pana tvaŋ, bhikkhu, evaŋ ciraŋ akāsī’ ti? ‘Ciraŋ diṭṭho me, bhante, kāmesu ādīnavo, api ca sambādhā gharāvāsā bahukiccā bahukaraṇīyā’ ti. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


 ‘Disvā ādīnavaŋ loke, ñatvā dhammaŋ nirūpadhiŋ;


Ariyo na ramatī pāpe, pāpe na ramatī sucī’ ti.

Atha kho āyasmā soṇo– paṭisammodati kho maŋ bhagavā, ayaŋ khvassa kālo yaŋ me upajjhāyo paridassīti– uṭṭhāyāsanā ekaŋsaŋ uttarāsangaŋ karitvā bhagavato pādesu sirasā nipatitvā bhagavantaŋ (p. 287) etadavoca– ‘upajjhāyo me, bhante, āyasmā mahākaccāno bhagavato pāde sirasā vandati, evañca vadeti avantidakkhiṇāpatho, bhante, appabhikkhuko. Tiṇṇaŋ me vassānaŋ accayena kicchena kasirena tato tato dasavaggaŋ bhikkhusanghaŋ sannipātāpetvā upasampadaŋ alatthaŋ, appeva nāma bhagavā avantidakkhiṇāpathe appatarena gaṇena upasampadaŋ anujāneyya. Avantidakkhiṇāpathe, bhante, kaṇhuttarā bhūmi kharā gokaṇṭakahatā; appeva nāma bhagavā avantidakkhiṇāpathe guṇanguṇūpāhanaŋ anujāneyya. Avantidakkhiṇāpathe, bhante, nahānagarukā manussā udakasuddhikā, appeva nāma bhagavā avantidakkhiṇāpathe dhuvanahānaŋ anujāneyya. Avantidakkhiṇāpathe, bhante, cammāni attharaṇāni, eḷakacammaŋ ajacammaŋ migacammaŋ. Seyyathāpi, bhante, majjhimesu janapadesu eragū moragū majjārū jantū evameva kho, bhante, avantidakkhiṇāpathe cammāni attharaṇāni, eḷakacammaŋ ajacammaŋ migacammaŋ; appeva nāma bhagavā avantidakkhiṇāpathe cammāni attharaṇāni anujāneyya, eḷakacammaŋ ajacammaŋ migacammaŋ. Etarahi, bhante, manussā nissīmagatānaŋ bhikkhūnaŋ cīvaraŋ denti– “imaŋ cīvaraŋ itthannāmassa demā” ti. Te āgantvā ārocenti– “itthannāmehi te, āvuso, manussehi cīvaraŋ dinnan” ti. Te kukkuccāyantā na sādiyanti– “mā no nissaggiyaŋ ahosī” ti; appeva nāma bhagavā cīvare pariyāyaŋ ācikkheyyā’ ti.

259. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘avantidakkhiṇāpatho, bhikkhave, appabhikkhuko. Anujānāmi, bhikkhave, sabbapaccantimesu janapadesu vinayadharapañcamena gaṇena upasampadaŋ. Tatrime paccantimā janapadā– puratthimāya disāya gajangalaŋ nāma nigamo, tassa parena mahāsālā, tato parā paccantimā janapadā, orato majjhe; puratthimadakkhiṇāya disāya sallavatī nāma nadī, tato parā paccantimā janapadā, orato majjhe; dakkhiṇāya disāya setakaṇṇikaŋ nāma nigamo, tato parā paccantimā janapadā, orato majjhe; pacchimāya disāya thūṇaŋ nāma brāhmaṇagāmo, tato parā paccantimā janapadā, orato majjhe; uttarāya (p. 288) disāya usīraddhajo nāma pabbato, tato parā paccantimā janapadā, orato majjhe Anujānāmi, bhikkhave, evarūpesu paccantimesu janapadesu vinayadharapañcamena gaṇena upasampadaŋ. Avantidakkhiṇāpathe, bhikkhave, kaṇhuttarā bhūmi kharā gokaṇṭakahatā. Anujānāmi, bhikkhave, sabbapaccantimesu janapadesu guṇanguṇūpāhanaŋ. Avantidakkhiṇāpathe, bhikkhave, nahānagarukā manussā udakasuddhikā. Anujānāmi, bhikkhave, sabbapaccantimesu janapadesu dhuvanahānaŋ. Avantidakkhiṇāpathe, bhikkhave, cammāni attharaṇāni, eḷakacammaŋ ajacammaŋ migacammaŋ. Seyyathāpi, bhikkhave, majjhimesu janapadesu eragū moragū majjārū jantū, evameva kho, bhikkhave, avantidakkhiṇāpathe cammāni attharaṇāni, eḷakacammaŋ ajacammaŋ migacammaŋ. Anujānāmi, bhikkhave, sabbapaccantimesu janapadesu cammāni attharaṇāni, eḷakacammaŋ ajacammaŋ migacammaŋ. Idha pana, bhikkhave, manussā nissīmagatānaŋ bhikkhūnaŋ cīvaraŋ denti– “imaŋ cīvaraŋ itthannāmassa demā” ti. Anujānāmi, bhikkhave, sādituŋ, na tāva taŋ gaṇanūpagaŋ yāva na hatthaŋ gacchatī’ ti.

Mahākaccānassa pañcavaraparidassanā niṭṭhitā.

Cammakkhandhako pañcamo.

159. Tassuddānaŋ
Rājā ca māgadho soṇo, asītisahassissaro;

Sāgato gijjhakūṭasmiŋ, bahuŋ dasseti uttariŋ.

Pabbajjāraddhabhijjiŋsu vīṇaŋ ekapalāsikaŋ;

Nīlā pītā lohitikā, mañjiṭṭhā kaṇhameva ca.

Mahārangamahānāmā, vaddhikā ca paṭikkhipi;

Khallakā puṭapāli ca, tūlatittirameṇḍajā.

Vicchikā moracitrā ca, sīhabyagghā ca dīpikā;

Ajinuddā majjārī ca, kāḷaluvakaparikkhaṭā.

Phalitupāhanā khilā, dhotakhāṇukhaṭakhaṭā;

Tālaveḷutiṇaŋ ceva, muñjapabbajahintālā.

Kamalakambalasovaṇṇā (p. 289) rūpikā maṇiveḷuriyā;

Phalikā kaŋsakācā ca, tipusīsañca tambakā.

Gāvī yānaŋ gilāno ca, purisāyuttasivikā;

Sayanāni mahācammā, gocammehi ca pāpako.

Gihīnaŋ cammavaddhehi, pavisanti gilāyano;

Mahākaccāyano soṇo, sarena aṭṭhakavaggikaŋ.

Upasampadaŋ pañcahi, guṇanguṇā dhuvasinā;

Cammattharaṇānuññāsi, na tāva gaṇanūpagaŋ.

Adāsi me vare pañca, soṇattherassa nāyakoti.

Imamhi khandhake vatthūni tesaṭṭhi.

Cammakkhandhako niṭṭhito.

6. Bhesajjakkhandhako
160. Pañcabhesajjakathā
260. Tena (p. 290) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena bhikkhūnaŋ sāradikena ābādhena phuṭṭhānaŋ yāgupi pītā uggacchati, bhattampi bhuttaŋ uggacchati. Te tena kisā honti, lūkhā, dubbaṇṇā, uppaṇḍuppaṇḍukajātā, dhamanisanthatagattā. Addasā kho bhagavā te bhikkhū kise lūkhe dubbaṇṇe uppaṇḍuppaṇḍukajāte dhamanisanthatagatte, disvāna āyasmantaŋ ānandaŋ āmantesi– ‘kiŋ nu kho, ānanda, etarahi bhikkhū kisā, lūkhā, dubbaṇṇā, uppaṇḍuppaṇḍukajātā, dhamanisanthatagattā’ ti? ‘Etarahi, bhante, bhikkhūnaŋ sāradikena ābādhena phuṭṭhānaŋ yāgupi pītā uggacchati, bhattampi bhuttaŋ uggacchati. Te tena kisā honti, lūkhā, dubbaṇṇā, uppaṇḍuppaṇḍukajātā, dhamanisanthatagattā’ ti. Atha kho bhagavato rahogatassa paṭisallīnassa evaŋ cetaso parivitakko udapādi– ‘etarahi kho bhikkhūnaŋ sāradikena ābādhena phuṭṭhānaŋ yāgupi pītā uggacchati, bhattampi bhuttaŋ uggacchati. Te tena kisā honti, lūkhā, dubbaṇṇā, uppaṇḍuppaṇḍukajātā, dhamanisanthatagattā. Kiŋ nu kho ahaŋ bhikkhūnaŋ bhesajjaŋ anujāneyyaŋ, yaŋ bhesajjañceva assa bhesajjasammatañca lokassa, āhāratthañca phareyya, na ca oḷāriko āhāro paññāyeyyā’ ti? Atha kho bhagavato etadahosi– ‘imāni kho pañca bhesajjāni, seyyathidaŋ– sappi, navanītaŋ, telaŋ, madhu, phāṇitaŋ; bhesajjāni ceva bhesajjasammatāni ca lokassa, āhāratthañca pharanti, na ca oḷāriko āhāro paññāyati. Yaŋnūnāhaŋ bhikkhūnaŋ imāni pañca bhesajjāni anujāneyyaŋ, kāle paṭiggahetvā kāle paribhuñjitun’ ti. Atha kho bhagavā sāyanhasamayaŋ paṭisallānā vuṭṭhito etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘idha mayhaŋ, bhikkhave, rahogatassa paṭisallīnassa evaŋ cetaso parivitakko udapādi– “etarahi kho bhikkhūnaŋ sāradikena ābādhena phuṭṭhānaŋ yāgupi pītā uggacchati, bhattampi bhuttaŋ uggacchati. Te tena kisā honti, lūkhā, dubbaṇṇā, uppaṇḍuppaṇḍukajātā, dhamanisanthatagattā. Kiŋ nu kho ahaŋ bhikkhūnaŋ bhesajjaŋ anujāneyyaŋ, yaŋ bhesajjañceva assa bhesajjasammatañca lokassa, āhāratthañca (p. 291) phareyya, na ca oḷāriko āhāro paññāyeyyā” ti. Tassa mayhaŋ, bhikkhave, etadahosi “imāni kho pañca bhesajjāni seyyathidaŋ– sappi, navanītaŋ, telaŋ, madhu, phāṇitaŋ; bhesajjāni ceva bhesajjasammatāni ca lokassa, āhāratthañca pharanti, na ca oḷāriko āhāro paññāyati. Yaŋnūnāhaŋ bhikkhūnaŋ imāni pañca bhesajjāni anujāneyyaŋ, kāle paṭiggahetvā kāle paribhuñjitun” ti. Anujānāmi, bhikkhave, tāni pañca bhesajjāni kāle paṭiggahetvā kāle paribhuñjitun’ ti.

261. Tena kho pana samayena bhikkhū tāni pañca bhesajjāni kāle paṭiggahetvā kāle paribhuñjanti. Tesaŋ yānipi tāni pākatikāni lūkhāni bhojanāni tānipi nacchādenti, pageva senesitāni . Te tena ceva sāradikena ābādhena phuṭṭhā, iminā ca bhattācchādakena, tadubhayena bhiyyosomattāya kisā honti, lūkhā, dubbaṇṇā, uppaṇḍuppaṇḍukajātā, dhamanisanthatagattā. Addasā kho bhagavā te bhikkhū bhiyyosomattāya kise lūkhe dubbaṇṇe uppaṇḍuppaṇḍukajāte dhamanisanthatagatte, disvāna āyasmantaŋ ānandaŋ āmantesi– ‘kiŋ nu kho, ānanda, etarahi bhikkhū bhiyyosomattāya kisā, lūkhā, dubbaṇṇā, uppaṇḍuppaṇḍukajātā, dhamanisanthatagattā’ ti? ‘Etarahi, bhante, bhikkhū tāni ca pañca bhesajjāni kāle paṭiggahetvā kāle paribhuñjanti. Tesaŋ yānipi tāni pākatikāni lūkhāni bhojanāni tānipi nacchādenti, pageva senesikāni. Te tena ceva sāradikena ābādhena phuṭṭhā, iminā ca bhattācchādakena, tadubhayena bhiyyosomattāya kisā, lūkhā, dubbaṇṇā, uppaṇḍuppaṇḍukajātā, dhamanisanthatagattā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, tāni pañca bhesajjāni paṭiggahetvā kālepi vikālepi paribhuñjitun’ ti.

262. Tena kho pana samayena gilānānaŋ bhikkhūnaŋ vasehi bhesajjehi attho hoti. Bhagavato etamatthaŋ ārocesuŋ. Anujānāmi, bhikkhave, vasāni bhesajjāni– acchavasaŋ, macchavasaŋ, susukāvasaŋ (p. 292) sūkaravasaŋ, gadrabhavasaŋ– kāle paṭiggahitaŋ kāle nippakkaŋ kāle saŋsaṭṭhaŋ telaparibhogena paribhuñjituŋ. Vikāle ce, bhikkhave, paṭiggahitaŋ vikāle nippakkaŋ vikāle saŋsaṭṭhaŋ, taŋ ce paribhuñjeyya, āpatti tiṇṇaŋ dukkaṭānaŋ. Kāle ce, bhikkhave, paṭiggahitaŋ vikāle nippakkaŋ vikāle saŋsaṭṭhaŋ, taŋ ce paribhuñjeyya, āpatti dvinnaŋ dukkaṭānaŋ. Kāle ce, bhikkhave, paṭiggahitaŋ kāle nippakkaŋ vikāle saŋsaṭṭhaŋ, taŋ ce paribhuñjeyya, āpatti dukkaṭassa. Kāle ce, bhikkhave, paṭiggahitaŋ kāle nippakkaŋ kāle saŋsaṭṭhaŋ, taŋ ce paribhuñjeyya, anāpattīti.

Pañcabhesajjakathā niṭṭhitā.

161. Mūlādibhesajjakathā
263. Tena kho pana samayena gilānānaŋ bhikkhūnaŋ mūlehi bhesajjehi attho hoti. Bhagavato etamatthaŋ ārocesuŋ. Anujānāmi bhikkhave, mūlāni bhesajjāni– haliddiŋ, singiveraŋ, vacaŋ, vacatthaŋ, ativisaŋ, kaṭukarohiṇiŋ, usīraŋ, bhaddamuttakaŋ, yāni vā panaññānipi atthi mūlāni bhesajjāni, neva khādanīye khādanīyatthaŋ pharanti, na bhojanīye bhojanīyatthaŋ pharanti, tāni– paṭiggahetvā yāvajīvaŋ pariharituŋ; sati paccaye paribhuñjituŋ. Asati paccaye paribhuñjantassa āpatti dukkaṭassāti.

Tena kho pana samayena gilānānaŋ bhikkhūnaŋ mūlehi bhesajjehi piṭṭhehi attho hoti. Bhagavato etamatthaŋ ārocesuŋ. Anujānāmi, bhikkhave, nisadaŋ nisadapotakanti.

Tena kho pana samayena gilānānaŋ bhikkhūnaŋ kasāvehi bhesajjehi attho hoti. Bhagavato etamatthaŋ ārocesuŋ. Anujānāmi, bhikkhave, kasāvāni bhesajjāni– nimbakasāvaŋ, kuṭajakasāvaŋ, paṭolakasāvaŋ, phaggavakasāvaŋ, nattamālakasāvaŋ, yāni vā panaññānipi atthi kasāvāni bhesajjāni neva khādanīye khādanīyatthaŋ pharanti, na bhojanīye bhojanīyatthaŋ pharanti, tāni– paṭiggahetvā yāvajīvaŋ pariharituŋ; sati paccaye paribhuñjituŋ. Asati paccaye paribhuñjantassa āpatti dukkaṭassāti.

Tena kho pana samayena gilānānaŋ bhikkhūnaŋ paṇṇehi bhesajjehi attho hoti. Bhagavato etamatthaŋ ārocesuŋ. Anujānāmi, bhikkhave (p. 293) paṇṇāni bhesajjāni– nimbapaṇṇaŋ, kuṭajapaṇṇaŋ, paṭolapaṇṇaŋ, sulasipaṇṇaŋ, kappāsapaṇṇaŋ, yāni vā panaññānipi atthi paṇṇāni bhesajjāni, neva khādanīye khādanīyatthaŋ pharanti, na bhojanīye bhojanīyatthaŋ pharanti …pe….

Tena kho pana samayena gilānānaŋ bhikkhūnaŋ phalehi bhesajjehi attho hoti. Bhagavato etamatthaŋ ārocesuŋ. Anujānāmi, bhikkhave, phalāni bhesajjāni– bilangaŋ, pippaliŋ, maricaŋ, harītakaŋ, vibhītakaŋ, āmalakaŋ, goṭṭhaphalaŋ, yāni vā panaññānipi atthi phalāni bhesajjāni, neva khādanīye khādanīyatthaŋ pharanti, na bhojanīye bhojanīyatthaŋ pharanti …pe….

Tena kho pana samayena gilānānaŋ bhikkhūnaŋ jatūhi bhesajjehi attho hoti. Bhagavato etamatthaŋ ārocesuŋ. Anujānāmi, bhikkhave, jatūni bhesajjāni– hinguŋ, hingujatuŋ, hingusipāṭikaŋ, takaŋ, takapattiŋ, takapaṇṇiŋ sajjulasaŋ, yāni vā panaññānipi atthi jatūni bhesajjāni, neva khādanīye khādanīyatthaŋ pharanti …pe….

Tena kho pana samayena gilānānaŋ bhikkhūnaŋ loṇehi bhesajjehi attho hoti. Bhagavato etamatthaŋ ārocesuŋ. Anujānāmi, bhikkhave, loṇāni bhesajjāni– sāmuddaŋ, kāḷaloṇaŋ, sindhavaŋ, ubbhidaŋ, bilaŋ, yāni vā panaññānipi atthi loṇāni bhesajjāni, neva khādanīye khādanīyatthaŋ pharanti, na bhojanīye bhojanīyatthaŋ pharanti, tāni– paṭiggahetvā yāvajīvaŋ pariharituŋ; sati paccaye paribhuñjituŋ. Asati paccaye paribhuñjantassa āpatti dukkaṭassāti.

264. Tena kho pana samayena āyasmato ānandassa upajjhāyassa āyasmato belaṭṭhasīsassa thullakacchābādho hoti. Tassa lasikāya cīvarāni kāye lagganti, tāni bhikkhū udakena temetvā temetvā apakaḍḍhanti. Addasā kho bhagavā senāsanacārikaŋ āhiṇḍanto te bhikkhū tāni cīvarāni udakena temetvā temetvā apakaḍḍhante, disvāna yena te bhikkhū tenupasankami, upasankamitvā te bhikkhū etadavoca– ‘kiŋ imassa, bhikkhave, bhikkhuno ābādho’ ti? ‘Imassa, bhante, āyasmato thullakacchābādho, lasikāya cīvarāni kāye lagganti, tāni mayaŋ udakena temetvā temetvā apakaḍḍhāmā’ ti (p. 294) Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, yassa kaṇḍu vā, piḷakā vā, assāvo vā, thullakacchu vā ābādho, kāyo vā duggandho, cuṇṇāni bhesajjāni; agilānassa chakaṇaŋ mattikaŋ rajananippakkaŋ. Anujānāmi, bhikkhave, udukkhalaŋ musalan’ ti.

Tena kho pana samayena gilānānaŋ bhikkhūnaŋ cuṇṇehi bhesajjehi cālitehi attho hoti Bhagavato etamatthaŋ ārocesuŋ. Anujānāmi, bhikkhave, cuṇṇacālininti. Saṇhehi attho hoti. Bhagavato etamatthaŋ ārocesuŋ. Anujānāmi, bhikkhave, dussacālininti.

Tena kho pana samayena aññatarassa bhikkhuno amanussikābādho hoti. Taŋ ācariyupajjhāyā upaṭṭhahantā nāsakkhiŋsu arogaŋ kātuŋ. So sūkarasūnaŋ gantvā āmakamaŋsaŋ khādi, āmakalohitaŋ pivi Tassa so amanussikābādho paṭippassambhi. Bhagavato etamatthaŋ ārocesuŋ Anujānāmi, bhikkhave, amanussikābādhe āmakamaŋsaŋ āmakalohitanti.

265. Tena kho pana samayena aññatarassa bhikkhuno cakkhurogābādho hoti. Taŋ bhikkhū pariggahetvā uccārampi passāvampi nikkhāmenti. Addasā kho bhagavā senāsanacārikaŋ āhiṇḍanto te bhikkhū taŋ bhikkhuŋ pariggahetvā uccārampi passāvampi nikkhāmente, disvāna yena te bhikkhū tenupasankami, upasankamitvā te bhikkhū etadavoca– ‘kiŋ imassa, bhikkhave, bhikkhuno ābādho’ ti? ‘Imassa, bhante, āyasmato cakkhurogābādho. Imaŋ mayaŋ pariggahetvā uccārampi passāvampi nikkhāmemā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, añjanaŋ– kāḷañjanaŋ, rasañjanaŋ, sotañjanaŋ, gerukaŋ, kapallan’ ti. Añjanūpapisanehi attho hoti. Bhagavato etamatthaŋ ārocesuŋ. Anujānāmi, bhikkhave, candanaŋ, tagaraŋ, kāḷānusāriyaŋ, tālīsaŋ, bhaddamuttakanti. Tena kho pana samayena bhikkhū piṭṭhāni añjanāni carukesupi sarāvakesupi nikkhipanti; tiṇacuṇṇehipi paŋsukehipi okiriyanti. Bhagavato etamatthaŋ ārocesuŋ. Anujānāmi, bhikkhave, añjaninti.

Tena (p. 295) kho pana samayena chabbaggiyā bhikkhū uccāvacā añjaniyo dhārenti– sovaṇṇamayaŋ, rūpiyamayaŋ. Manussā ujjhāyanti khiyyanti vipācenti– ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, uccāvacā añjanī dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ, dantamayaŋ, visāṇamayaŋ, naḷamayaŋ, veḷumayaŋ, kaṭṭhamayaŋ, jatumayaŋ, phalamayaŋ, lohamayaŋ, sankhanābhimayanti.

Tena kho pana samayena añjaniyo apārutā honti, tiṇacuṇṇehipi paŋsukehipi okiriyanti. Bhagavato etamatthaŋ ārocesuŋ. Anujānāmi, bhikkhave, apidhānanti. Apidhānaŋ nipatati Bhagavato etamatthaŋ ārocesuŋ. Anujānāmi, bhikkhave, suttakena bandhitvā añjaniyā bandhitunti. Añjanī phalati . Bhagavato etamatthaŋ ārocesuŋ. Anujānāmi, bhikkhave, suttakena sibbetunti.

Tena kho pana samayena bhikkhū anguliyā añjanti, akkhīni dukkhāni honti. Bhagavato etamatthaŋ ārocesuŋ. Anujānāmi, bhikkhave, añjanisalākanti.

Tena kho pana samayena chabbaggiyā bhikkhū uccāvacā añjanisalākāyo dhārenti– sovaṇṇamayaŋ rūpiyamayaŋ. Manussā ujjhāyanti khiyyanti vipācenti, ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, uccāvacā añjanisalākā dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ …pe… sankhanābhimayanti.

Tena kho pana samayena añjanisalākā bhūmiyaŋ patitā pharusā hoti. Bhagavato etamatthaŋ ārocesuŋ Anujānāmi, bhikkhave, salākaṭhāniyanti .

Tena kho pana samayena bhikkhū añjanimpi añjanisalākampi hatthena pariharanti. Bhagavato etamatthaŋ ārocesuŋ. Anujānāmi, bhikkhave, añjanitthavikanti. Aŋsabaddhako na hoti. Bhagavato etamatthaŋ ārocesuŋ. Anujānāmi, bhikkhave, aŋsabaddhakaŋ bandhanasuttakanti.

266. Tena (p. 296) kho pana samayena āyasmato pilindavacchassa sīsābhitāpo hoti. Bhagavato etamatthaŋ ārocesuŋ. Anujānāmi, bhikkhave, muddhani telakanti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, natthukammanti. Natthu galati. Bhagavato etamatthaŋ ārocesuŋ. Anujānāmi, bhikkhave, natthukaraṇinti.

Tena kho pana samayena chabbaggiyā bhikkhū uccāvacā natthukaraṇiyo dhārenti– sovaṇṇamayaŋ rūpiyamayaŋ. Manussā ujjhāyanti khiyyanti vipācenti, ‘seyyathāpi gihī kāmabhogino’ ti. Bhagavato etamatthaŋ ārocesuŋ. Na, bhikkhave, uccāvacā natthukaraṇī dhāretabbā. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ …pe… sankhanābhimayanti. Natthuŋ visamaŋ āsiñcanti . Bhagavato etamatthaŋ ārocesuŋ. Anujānāmi, bhikkhave yamakanatthukaraṇinti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, dhūmaŋ pātunti. Taññeva vaṭṭiŋ ālimpetvā pivanti kaṇṭho dahati. Bhagavato etamatthaŋ ārocesuŋ. Anujānāmi, bhikkhave, dhūmanettanti.

Tena kho pana samayena chabbaggiyā bhikkhū uccāvacāni dhūmanettāni dhārenti– sovaṇṇamayaŋ rūpiyamayaŋ. Manussā ujjhāyanti khiyyanti vipācenti– seyyathāpi gihī kāmabhoginoti. Bhagavato etamatthaŋ ārocesuŋ. Na, bhikkhave, uccāvacāni dhūmanettāni dhāretabbāni. Yo dhāreyya, āpatti dukkaṭassa. Anujānāmi, bhikkhave, aṭṭhimayaŋ …pe… sankhanābhimayanti.

Tena kho pana samayena dhūmanettāni apārutāni honti, pāṇakā pavisanti. Bhagavato etamatthaŋ ārocesuŋ. Anujānāmi, bhikkhave, apidhānanti.

Tena kho pana samayena bhikkhū dhūmanettāni hatthena pariharanti. Bhagavato etamatthaŋ ārocesuŋ. Anujānāmi, bhikkhave, dhūmanettathavikanti. Ekato ghaŋsiyanti. Bhagavato etamatthaŋ ārocesuŋ. Anujānāmi, bhikkhave, yamakathavikanti. Aŋsabaddhako na hoti. Bhagavato etamatthaŋ ārocesuŋ. Anujānāmi, bhikkhave, aŋsabaddhakaŋ bandhanasuttakanti.

267. Tena (p. 297) kho pana samayena āyasmato pilindavacchassa vātābādho hoti. Vejjā evamāhaŋsu– ‘telaŋ pacitabban’ ti. Bhagavato etamatthaŋ ārocesuŋ. Anujānāmi, bhikkhave, telapākanti. Tasmiŋ kho pana telapāke majjaŋ pakkhipitabbaŋ hoti. Bhagavato etamatthaŋ ārocesuŋ. Anujānāmi, bhikkhave, telapāke majjaŋ pakkhipitunti.

Tena kho pana samayena chabbaggiyā bhikkhū atipakkhittamajjāni telāni pacanti, tāni pivitvā majjanti. Bhagavato etamatthaŋ ārocesuŋ. Na, bhikkhave, atipakkhittamajjaŋ telaŋ pātabbaŋ. Yo piveyya, yathādhammo kāretabbo. Anujānāmi, bhikkhave, yasmiŋ telapāke majjassa na vaṇṇo na gandho na raso paññāyati, evarūpaŋ majjapakkhittaŋ telaŋ pātunti.

Tena kho pana samayena bhikkhūnaŋ bahuŋ atipakkhittamajjaŋ telaŋ pakkaŋ hoti. Atha kho bhikkhūnaŋ etadahosi– ‘kathaŋ nu kho atipakkhittamajje tele paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, abbhañjanaŋ adhiṭṭhātunti.

Tena kho pana samayena āyasmato pilindavacchassa bahutaraŋ telaŋ pakkaŋ hoti, telabhājanaŋ na vijjati. Bhagavato etamatthaŋ ārocesuŋ. Anujānāmi, bhikkhave, tīṇi tumbāni– lohatumbaŋ, kaṭṭhatumbaŋ, phalatumbanti.

Tena kho pana samayena āyasmato pilindavacchassa angavāto hoti. Bhagavato etamatthaŋ ārocesuŋ. Anujānāmi, bhikkhave, sedakammanti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, sambhārasedanti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, mahāsedanti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, bhangodakanti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, udakakoṭṭhakanti.

Tena kho pana samayena āyasmato pilindavacchassa pabbavāto hoti. Bhagavato etamatthaŋ ārocesuŋ. Anujānāmi, bhikkhave, lohitaŋ (p. 298) mocetunti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, lohitaŋ mocetvā visāṇena gāhetunti .

Tena kho pana samayena āyasmato pilindavacchassa pādā phalitā honti. Bhagavato etamatthaŋ ārocesuŋ. Anujānāmi, bhikkhave, pādabbhañjananti. Nakkhamaniyo hoti. Bhagavato etamatthaŋ ārocesuŋ. Anujānāmi, bhikkhave, pajjaŋ abhisankharitunti.

Tena kho pana samayena aññatarassa bhikkhuno gaṇḍābādho hoti. Bhagavato etamatthaŋ ārocesuŋ. Anujānāmi, bhikkhave, satthakammanti. Kasāvodakena attho hoti. Bhagavato etamatthaŋ ārocesuŋ. Anujānāmi, bhikkhave, kasāvodakanti. Tilakakkena attho hoti. Bhagavato etamatthaŋ ārocesuŋ. Anujānāmi, bhikkhave, tilakakkanti. Kabaḷikāya attho hoti. Bhagavato etamatthaŋ ārocesuŋ. Anujānāmi, bhikkhave, kabaḷikanti. Vaṇabandhanacoḷena attho hoti. Bhagavato etamatthaŋ ārocesuŋ. Anujānāmi, bhikkhave, vaṇabandhanacoḷanti. Vaṇo kaṇḍuvati. Bhagavato etamatthaŋ ārocesuŋ. Anujānāmi, bhikkhave, sāsapakuṭṭena phositunti. Vaṇo kilijjittha. Bhagavato etamatthaŋ ārocesuŋ. Anujānāmi bhikkhave, dhūmaŋ kātunti. Vaḍḍhamaŋsaŋ vuṭṭhāti. Bhagavato etamatthaŋ ārocesuŋ. Anujānāmi, bhikkhave, loṇasakkharikāya chinditunti. Vaṇo na ruhati. Bhagavato etamatthaŋ ārocesuŋ. Anujānāmi, bhikkhave, vaṇatelanti. Telaŋ galati. Bhagavato etamatthaŋ ārocesuŋ. Anujānāmi bhikkhave, vikāsikaŋ sabbaŋ vaṇapaṭikammanti.

268. Tena kho pana samayena aññataro bhikkhu ahinā daṭṭho hoti. Bhagavato etamatthaŋ ārocesuŋ. Anujānāmi, bhikkhave, cattāri mahāvikaṭāni dātuŋ– gūthaŋ, muttaŋ, chārikaŋ, mattikanti. Atha kho bhikkhūnaŋ etadahosi– ‘appaṭiggahitāni nu kho udāhu paṭiggahetabbānī’ ti. Bhagavato etamatthaŋ ārocesuŋ. Anujānāmi, bhikkhave, sati kappiyakārake paṭiggahāpetuŋ, asati kappiyakārake sāmaŋ gahetvā paribhuñjitunti.

Tena (p. 299) kho pana samayena aññatarena bhikkhunā visaŋ pītaŋ hoti. Bhagavato etamatthaŋ ārocesuŋ. Anujānāmi bhikkhave gūthaŋ pāyetunti. Atha kho bhikkhūnaŋ etadahosi– ‘appaṭiggahitaŋ nu kho udāhu paṭiggahetabbo’ ti? Bhagavato etamatthaŋ ārocesuŋ. Anujānāmi, bhikkhave, yaŋ karonto paṭiggaṇhāti, sveva paṭiggaho kato, na puna paṭiggahetabboti.

269. Tena kho pana samayena aññatarassa bhikkhuno gharadinnakābādho hoti. Bhagavato etamatthaŋ ārocesuŋ. Anujānāmi, bhikkhave, sītāloḷiŋ pāyetunti.

Tena kho pana samayena aññataro bhikkhu duṭṭhagahaṇiko hoti. Bhagavato etamatthaŋ ārocesuŋ. Anujānāmi, bhikkhave, āmisakhāraŋ pāyetunti.

Tena kho pana samayena aññatarassa bhikkhuno paṇḍurogābādho hoti. Bhagavato etamatthaŋ ārocesuŋ Anujānāmi, bhikkhave, muttaharītakaŋ pāyetunti.

Tena kho pana samayena aññatarassa bhikkhuno chavidosābādho hoti. Bhagavato etamatthaŋ ārocesuŋ. Anujānāmi, bhikkhave, gandhālepaŋ kātunti.

Tena kho pana samayena aññataro bhikkhu abhisannakāyo hoti. Bhagavato etamatthaŋ ārocesuŋ Anujānāmi, bhikkhave, virecanaŋ pātunti. Acchakañjiyā attho hoti. Bhagavato etamatthaŋ ārocesuŋ. Anujānāmi, bhikkhave, acchakañjinti. Akaṭayūsena attho hoti. Bhagavato etamatthaŋ ārocesuŋ. Anujānāmi, bhikkhave, akaṭayūsanti. Kaṭākaṭena attho hoti. Bhagavato etamatthaŋ ārocesuŋ. Anujānāmi, bhikkhave, kaṭākaṭanti. Paṭicchādanīyena attho hoti. Bhagavato etamatthaŋ ārocesuŋ. Anujānāmi, bhikkhave, paṭicchādanīyanti.

Mūlādibhesajjakathā niṭṭhitā.

162. Pilindavacchavatthu
270. Tena kho pana samayena āyasmā pilindavaccho rājagahe pabbhāraŋ sodhāpeti leṇaŋ kattukāmo. Atha kho rājā māgadho seniyo (p. 300) bimbisāro yenāyasmā pilindavaccho tenupasankami, upasankamitvā āyasmantaŋ pilindavacchaŋ abhivādetvā ekamantaŋ nisīdi. Ekamantaŋ nisinno kho rājā māgadho seniyo bimbisāro āyasmantaŋ pilindavacchaŋ etadavoca– ‘kiŋ, bhante, thero kārāpetī’ ti? ‘Pabbhāraŋ, mahārāja, sodhāpemi, leṇaŋ kattukāmo’ ti. ‘Attho, bhante, ayyassa ārāmikenā’ ti? ‘Na kho, mahārāja, bhagavatā ārāmiko anuññāto’ ti. ‘Tena hi, bhante, bhagavantaŋ paṭipucchitvā mama āroceyyāthā’ ti. “Evaŋ, mahārājā” ti kho āyasmā pilindavaccho rañño māgadhassa seniyassa bimbisārassa paccassosi. Atha kho āyasmā pilindavaccho rājānaŋ māgadhaŋ seniyaŋ bimbisāraŋ dhammiyā kathāya sandassesi, samādapesi, samuttejesi, sampahaŋsesi. Atha kho rājā māgadho seniyo bimbisāro āyasmatā pilindavacchena dhammiyā kathāya sandassito samādapito samuttejito sampahaŋsito uṭṭhāyāsanā āyasmantaŋ pilindavacchaŋ abhivādetvā padakkhiṇaŋ katvā pakkāmi.

Atha kho āyasmā pilindavaccho bhagavato santike dūtaŋ pāhesi– ‘rājā, bhante, māgadho seniyo bimbisāro ārāmikaŋ dātukāmo. Kathaŋ nu kho, bhante, mayā paṭipajjitabban’ ti? Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ārāmikan’ ti. Dutiyampi kho rājā māgadho seniyo bimbisāro yenāyasmā pilindavaccho tenupasankami; upasankamitvā āyasmantaŋ pilindavacchaŋ abhivādetvā ekamantaŋ nisīdi. Ekamantaŋ nisinno kho rājā māgadho seniyo bimbisāro āyasmantaŋ pilindavacchaŋ etadavoca– ‘anuññāto, bhante, bhagavatā ārāmiko’ ti? ‘Evaŋ, mahārājā’ ti. ‘Tena hi, bhante, ayyassa ārāmikaŋ dammī’ ti. Atha kho rājā māgadho seniyo bimbisāro āyasmato pilindavacchassa ārāmikaŋ paṭissutvā, vissaritvā, cirena satiŋ paṭilabhitvā, aññataraŋ sabbatthakaŋ mahāmattaŋ āmantesi– ‘yo mayā, bhaṇe, ayyassa ārāmiko paṭissuto, dinno so ārāmiko’ ti? ‘Na kho, deva, ayyassa ārāmiko dinno’ ti. ‘Kīva ciraŋ nu kho, bhaṇe, ito hi taŋ hotī’ ti? Atha kho so (p. 301) mahāmatto rattiyo gaṇetvā rājānaŋ māgadhaŋ seniyaŋ bimbisāraŋ etadavoca– ‘pañca, deva, rattisatānī’ ti. Tena hi, bhaṇe, ayyassa pañca ārāmikasatāni dehīti. ‘Evaŋ, devā’ ti kho so mahāmatto rañño māgadhassa seniyassa bimbisārassa paṭissutvā āyasmato pilindavacchassa pañca ārāmikasatāni pādāsi, pāṭiyekko gāmo nivisi. “Ārāmikagāmakoti”pi naŋ āhaŋsu “pilindagāmako” tipi naŋ āhaŋsu.

271. Tena kho pana samayena āyasmā pilindavaccho tasmiŋ gāmake kulūpako hoti. Atha kho āyasmā pilindavaccho pubbaṇhasamayaŋ nivāsetvā pattacīvaramādāya pilindagāmaŋ piṇḍāya pāvisi. Tena kho pana samayena tasmiŋ gāmake ussavo hoti. Dārakā alankatā mālākitā kīḷanti. Atha kho āyasmā pilindavaccho pilindagāmake sapadānaŋ piṇḍāya caramāno yena aññatarassa ārāmikassa nivesanaŋ tenupasankami, upasankamitvā paññatte āsane nisīdi. Tena kho pana samayena tassā ārāmikiniyā dhītā aññe dārake alankate mālākite passitvā rodati– “mālaŋ me detha, alankāraŋ me dethā” ti. Atha kho āyasmā pilindavaccho taŋ ārāmikiniŋ etadavoca– ‘kissāyaŋ dārikā rodatī’ ti? ‘Ayaŋ, bhante, dārikā aññe dārake alankate mālākite passitvā rodati– “mālaŋ me detha, alankāraŋ me dethā” ti. Kuto amhākaŋ duggatānaŋ mālā, kuto alankāro’ ti? Atha kho āyasmā pilindavaccho aññataraŋ tiṇaṇḍupakaŋ gahetvā taŋ ārāmikiniŋ etadavoca– ‘handimaŋ tiṇaṇḍupakaŋ tassā dārikāya sīse paṭimuñcā’ ti. Atha kho sā ārāmikinī taŋ tiṇaṇḍupakaŋ gahetvā tassā dārikāya sīse paṭimuñci. Sā ahosi suvaṇṇamālā abhirūpā, dassanīyā, pāsādikā; natthi tādisā raññopi antepure suvaṇṇamālā. Manussā rañño māgadhassa seniyassa bimbisārassa ārocesuŋ– ‘amukassa, deva, ārāmikassa ghare suvaṇṇamālā abhirūpā, dassanīyā, pāsādikā; natthi tādisā devassapi antepure suvaṇṇamālā; kuto tassa duggatassa? Nissaŋsayaŋ corikāya ābhatā’ ti.

Atha (p. 302) kho rājā māgadho seniyo bimbisāro taŋ ārāmikakulaŋ bandhāpesi. Dutiyampi kho āyasmā pilindavaccho pubbaṇhasamayaŋ nivāsetvā pattacīvaramādāya pilindagāmaŋ piṇḍāya pāvisi. Pilindagāmake sapadānaŋ piṇḍāya caramāno yena tassa ārāmikassa nivesanaŋ tenupasankami, upasankamitvā paṭivissake pucchi– ‘kahaŋ imaŋ ārāmikakulaŋ gatan’ ti? ‘Etissā, bhante, suvaṇṇamālāya kāraṇā raññā bandhāpitan’ ti. Atha kho āyasmā pilindavaccho yena rañño māgadhassa seniyassa bimbisārassa nivesanaŋ tenupasankami, upasankamitvā paññatte āsane nisīdi. Atha kho rājā māgadho seniyo bimbisāro yenāyasmā pilindavaccho tenupasankami, upasankamitvā āyasmantaŋ pilindavacchaŋ abhivādetvā ekamantaŋ nisīdi. Ekamantaŋ nisinnaŋ kho rājānaŋ māgadhaŋ seniyaŋ bimbisāraŋ āyasmā pilindavaccho etadavoca– ‘kissa, mahārāja, ārāmikakulaŋ bandhāpitan’ ti? ‘Tassa, bhante, ārāmikassa ghare suvaṇṇamālā abhirūpā, dassanīyā, pāsādikā; natthi tādisā amhākampi antepure suvaṇṇamālā; kuto tassa duggatassa? Nissaŋsayaŋ corikāya ābhatā’ ti. Atha kho āyasmā pilindavaccho rañño māgadhassa seniyassa bimbisārassa pāsādaŋ suvaṇṇanti adhimucci; so ahosi sabbasovaṇṇamayo. ‘Idaŋ pana te, mahārāja, tāva bahuŋ suvaṇṇaŋ kuto’ ti? “Aññātaŋ, bhante, ayyasseveso iddhānubhāvo” ti taŋ ārāmikakulaŋ muñcāpesi.

Manussā ‘ayyena kira pilindavacchena sarājikāya parisāya uttarimanussadhammaŋ iddhipāṭihāriyaŋ dassitan’ ti attamanā abhippasannā āyasmato pilindavacchassa pañca bhesajjāni abhihariŋsu, seyyathidaŋ– sappiŋ, navanītaŋ, telaŋ, madhuŋ, phāṇitaŋ. Pakatiyāpi ca āyasmā pilindavaccho lābhī hoti pañcannaŋ bhesajjānaŋ; laddhaŋ laddhaŋ parisāya vissajjeti. Parisā cassa hoti bāhullikā; laddhaŋ laddhaŋ kolambepi, ghaṭepi, pūretvā paṭisāmeti; parissāvanānipi, thavikāyopi, pūretvā vātapānesu laggeti. Tāni olīnavilīnāni tiṭṭhanti. Undūrehipi vihārā okiṇṇavikiṇṇā honti. Manussā vihāracārikaŋ āhiṇḍantā passitvā ujjhāyanti khiyyanti vipācenti– ‘antokoṭṭhāgārikā ime samaṇā sakyaputtiyā (p. 303) seyyathāpi rājā māgadho seniyo bimbisāro’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā, te ujjhāyanti khiyyanti vipācenti– ‘kathañhi nāma bhikkhū evarūpāya bāhullāya cetessantī’ ti. Atha kho te bhikkhū te anekapariyāyena vigarahitvā bhagavato etamatthaŋ ārocesuŋ …pe… ‘saccaŋ kira, bhikkhave, bhikkhū evarūpāya bāhullāya cetentī’ ti? ‘Saccaŋ bhagavāti …pe… vigarahitvā dhammiŋ kathaŋ katvā bhikkhū āmantesi– ‘yāni kho pana tāni gilānānaŋ bhikkhūnaŋ paṭisāyanīyāni bhesajjāni, seyyathidaŋ– sappi, navanītaŋ, telaŋ, madhu, phāṇitaŋ, tāni paṭiggahetvā sattāhaparamaŋ sannidhikārakaŋ paribhuñjitabbāni. Taŋ atikkāmayato yathādhammo kāretabbo’ ti.

Pilindavacchavatthu niṭṭhitaŋ.

Bhesajjānuññātabhāṇavāro niṭṭhito paṭhamo.

163. Guḷādi-anujānanā
272. Atha kho bhagavā sāvatthiyaŋ yathābhirantaŋ viharitvā yena rājagahaŋ tena cārikaŋ pakkāmi. Addasā kho āyasmā kankhārevato antarāmagge guḷakaraṇaŋ, okkamitvā guḷe piṭṭhampi chārikampi pakkhipante, disvāna ‘akappiyo guḷo sāmiso, na kappati guḷo vikāle paribhuñjitun’ ti kukkuccāyanto sapariso guḷaŋ na paribhuñjati. Yepissa sotabbaŋ maññanti, tepi guḷaŋ na paribhuñjanti. Bhagavato etamatthaŋ ārocesuŋ. Kimatthāya, bhikkhave, guḷe piṭṭhampi chārikampi pakkhipantīti? Thaddhatthāya bhagavāti. Sace, bhikkhave, thaddhatthāya guḷe piṭṭhampi chārikampi pakkhipanti, so ca guḷotveva sankhaŋ gacchati. Anujānāmi, bhikkhave, yathāsukhaŋ guḷaŋ paribhuñjitunti.

Addasā kho āyasmā kankhārevato antarāmagge vacce muggaŋ jātaŋ, passitvā ‘akappiyā muggā; pakkāpi muggā jāyantīti’ kukkuccāyanto sapariso muggaŋ na paribhuñjati. Yepissa sotabbaŋ maññanti, tepi muggaŋ na paribhuñjanti. Bhagavato etamatthaŋ ārocesuŋ. Sace, bhikkhave, pakkāpi muggā jāyanti anujānāmi, bhikkhave, yathāsukhaŋ muggaŋ paribhuñjitunti.

273. Tena (p. 304) kho pana samayena aññatarassa bhikkhuno udaravātābādho hoti. So loṇasovīrakaŋ apāyi. Tassa so udaravātābādho paṭippassambhi. Bhagavato etamatthaŋ ārocesuŋ Anujānāmi, bhikkhave, gilānassa loṇasovīrakaŋ; agilānassa udakasambhinnaŋ pānaparibhogena paribhuñjitunti.

Guḷādi-anujānanā niṭṭhitā.

164. Antovuṭṭhādipaṭikkhepakathā
274. Atha kho bhagavā anupubbena cārikaŋ caramāno yena rājagahaŋ tadavasari. Tatra sudaŋ bhagavā rājagahe viharati veḷuvane kalandakanivāpe. Tena kho pana samayena bhagavato udaravātābādho hoti. Atha kho āyasmā ānando– “pubbepi bhagavato udaravātābādho tekaṭulayāguyā phāsu hotī” ti– sāmaŋ tilampi, taṇḍulampi, muggampi viññāpetvā, anto vāsetvā, anto sāmaŋ pacitvā bhagavato upanāmesi– ‘pivatu bhagavā tekaṭulayāgun’ ti. Jānantāpi tathāgatā pucchanti, jānantāpi na pucchanti; kālaŋ viditvā pucchanti, kālaŋ viditvā na pucchanti; atthasaŋhitaŋ tathāgatā pucchanti, no anatthasaŋhitaŋ. Anatthasaŋhite setughāto tathāgatānaŋ. Dvīhi ākārehi buddhā bhagavanto bhikkhū paṭipucchanti– dhammaŋ vā desessāma, sāvakānaŋ vā sikkhāpadaŋ paññapessāmāti. Atha kho bhagavā āyasmantaŋ ānandaŋ āmantesi– ‘kutāyaŋ, ānanda yāgū’ ti? Atha kho āyasmā ānando bhagavato etamatthaŋ ārocesi. Vigarahi buddho bhagavā– “ananucchavikaŋ, ānanda, ananulomikaŋ, appatirūpaŋ, assāmaṇakaŋ, akappiyaŋ, akaraṇīyaŋ. Kathañhi nāma tvaŋ, ānanda, evarūpāya bāhullāya cetessasi. Yadapi, ānanda, anto vuṭṭhaŋ tadapi akappiyaŋ; yadapi anto pakkaŋ tadapi akappiyaŋ; yadapi sāmaŋ pakkaŋ, tadapi akappiyaŋ. Netaŋ, ānanda, appasannānaŋ vā pasādāya …pe… vigarahitvā dhammiŋ kathaŋ katvā bhikkhū āmantesi– ‘na, bhikkhave, anto vuṭṭhaŋ, anto pakkaŋ, sāmaŋ pakkaŋ paribhuñjitabbaŋ. Yo paribhuñjeya, āpatti dukkaṭassa. Anto ce, bhikkhave, vuṭṭhaŋ, anto pakkaŋ, sāmaŋ pakkaŋ tañce paribhuñjeyya, āpatti tiṇṇaŋ dukkaṭānaŋ. Anto ce, bhikkhave, vuṭṭhaŋ, anto pakkaŋ, aññehi pakkaŋ, tañce paribhuñjeyya, āpatti dvinnaŋ dukkaṭānaŋ. Anto (p. 305) ce, bhikkhave, vuṭṭhaŋ, bahi pakkaŋ, sāmaŋ pakkaŋ, tañce paribhuñjeyya, āpatti dvinnaŋ dukkaṭānaŋ. Bahi ce, bhikkhave, vuṭṭhaŋ, anto pakkaŋ, sāmaŋ pakkaŋ, tañce paribhuñjeyya, āpatti dvinnaŋ dukkaṭānaŋ. Anto ce, bhikkhave, vuṭṭhaŋ, bahi pakkaŋ, aññehi pakkaŋ, tañce paribhuñjeyya, āpatti dukkaṭassa. Bahi ce, bhikkhave, vuṭṭhaŋ, anto pakkaŋ, aññehi pakkaŋ, tañce paribhuñjeyya, āpatti dukkaṭassa. Bahi ce, bhikkhave, vuṭṭhaŋ, bahi pakkaŋ, sāmaŋ pakkaŋ, tañce paribhuñjeyya, āpatti dukkaṭassa. Bahi ce, bhikkhave, vuṭṭhaŋ, bahi pakkaŋ aññehi pakkaŋ, tañce paribhuñjeyya, anāpattī”’ ti.

Tena kho pana samayena bhikkhū ‘bhagavatā sāmaŋpāko paṭikkhitto’ ti puna pāke kukkuccāyanti. Bhagavato etamatthaŋ ārocesuŋ. Anujānāmi, bhikkhave, puna pākaŋ pacitunti.

Tena kho pana samayena rājagahaŋ dubbhikkhaŋ hoti. Manussā loṇampi, telampi, taṇḍulampi, khādanīyampi ārāmaŋ āharanti. Tāni bhikkhū bahi vāsenti; ukkapiṇḍakāpi khādanti, corāpi haranti. Bhagavato etamatthaŋ ārocesuŋ. Anujānāmi, bhikkhave, anto vāsetunti. Anto vāsetvā bahi pācenti. Damakā parivārenti. Bhikkhū avissaṭṭhā paribhuñjanti. Bhagavato etamatthaŋ ārocesuŋ. Anujānāmi, bhikkhave, anto pacitunti. Dubbhikkhe kappiyakārakā bahutaraŋ haranti, appataraŋ bhikkhūnaŋ denti. Bhagavato etamatthaŋ ārocesuŋ. Anujānāmi, bhikkhave, sāmaŋ pacituŋ. Anujānāmi, bhikkhave, anto vuṭṭhaŋ, anto pakkaŋ, sāmaŋ pakkanti.

Antovuṭṭhādipaṭikkhepakathā niṭṭhitā.

165. Uggahitapaṭiggahaṇā
275. Tena kho pana samayena sambahulā bhikkhū kāsīsu vassaŋvuṭṭhā rājagahaŋ gacchantā bhagavantaŋ dassanāya antarāmagge na labhiŋsu lūkhassa vā paṇītassa vā bhojanassa yāvadatthaŋ pāripūriŋ; bahuñca phalakhādanīyaŋ ahosi; kappiyakārako ca na ahosi. Atha kho te bhikkhū kilantarūpā yena rājagahaŋ veḷuvanaŋ kalandakanivāpo, yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha kho bhagavā te bhikkhū etadavoca– ‘kacci (p. 306) bhikkhave, khamanīyaŋ, kacci yāpanīyaŋ, kaccittha appakilamathena addhānaŋ āgatā; kuto ca tumhe, bhikkhave, āgacchathā’ ti? ‘Khamanīyaŋ bhagavā, yāpanīyaŋ bhagavā. Idha mayaŋ, bhante, kāsīsu vassaŋvuṭṭhā rājagahaŋ āgacchantā bhagavantaŋ dassanāya antarāmagge na labhimhā lūkhassa vā paṇītassa vā bhojanassa yāvadatthaŋ pāripūriŋ; bahuñca phalakhādanīyaŋ ahosi; kappiyakārako ca na ahosi; tena mayaŋ kilantarūpā addhānaŋ āgatā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, yattha phalakhādanīyaŋ passati, kappiyakārako ca na hoti, sāmaŋ gahetvā, haritvā, kappiyakārake passitvā, bhūmiyaŋ nikkhipitvā, paṭiggahāpetvā paribhuñjituŋ. Anujānāmi, bhikkhave, uggahitaŋ paṭiggahitun’ ti.

276. Tena kho pana samayena aññatarassa brāhmaṇassa navā ca tilā navañca madhu uppannā honti. Atha kho tassa brāhmaṇassa etadahosi ‘yaŋnūnāhaŋ nave ca tile navañca madhuŋ buddhappamukhassa bhikkhusanghassa dadeyyan’ ti. Atha kho so brāhmaṇo yena bhagavā tenupasankami, upasankamitvā bhagavatā saddhiŋ paṭisammodi, sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho so brāhmaṇo bhagavantaŋ etadavoca– ‘adhivāsetu me bhavaŋ gotamo svātanāya bhattaŋ, saddhiŋ bhikkhusanghenā’ ti. Adhivāsesi bhagavā tuṇhībhāvena Atha kho so brāhmaṇo bhagavato adhivāsanaŋ viditvā pakkāmi. Atha kho so brāhmaṇo tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena tassa brāhmaṇassa nivesanaŋ tenupasankami, upasankamitvā paññatte āsane nisīdi, saddhiŋ bhikkhusanghena. Atha kho so brāhmaṇo buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnaŋ kho taŋ brāhmaṇaŋ bhagavā dhammiyā kathāya sandassetvā, samādapetvā, samuttejetvā, sampahaŋsetvā uṭṭhāyāsanā pakkāmi.

Atha (p. 307) kho tassa brāhmaṇassa acirapakkantassa bhagavato etadahosi– ‘yesaŋ kho mayā atthāya buddhappamukho bhikkhusangho nimantito, “nave ca tile navañca madhuŋ dassāmī” ti te mayā pamuṭṭhā dātuŋ. Yaŋnūnāhaŋ nave ca tile navañca madhuŋ kolambehi ca ghaṭehi ca ārāmaŋ harāpeyyan’ ti. Atha kho so brāhmaṇo nave ca tile navañca madhuŋ kolambehi ca ghaṭehi ca ārāmaŋ harāpetvā yena bhagavā tenupasankami, upasankamitvā ekamantaŋ aṭṭhāsi. Ekamantaŋ ṭhito kho so brāhmaṇo bhagavantaŋ etadavoca– ‘yesaŋ kho mayā, bho gotama, atthāya buddhappamukho bhikkhusangho nimantito, “nave ca tile navañca madhuŋ dassāmī” ti, te mayā pamuṭṭhā dātuŋ. Paṭiggaṇhātu me bhavaŋ gotamo nave ca tile navañca madhun’ ti. Tena hi, brāhmaṇa, bhikkhūnaŋ dehīti Tena kho pana samayena bhikkhū dubbhikkhe appamattakepi pavārenti, paṭisankhāpi paṭikkhipanti, sabbo ca sangho pavārito hoti. Bhikkhū kukkuccāyantā na paṭiggaṇhanti. Paṭiggaṇhatha, bhikkhave, paribhuñjatha. Anujānāmi, bhikkhave, tato nīhaṭaŋ bhuttāvinā pavāritena anatirittaŋ paribhuñjitunti.

Uggahitapaṭiggahaṇā niṭṭhitā.

166. Paṭiggahitādi-anujānanā
277. Tena kho pana samayena āyasmato upanandassa sakyaputtassa upaṭṭhākakulaŋ sanghassatthāya khādanīyaŋ pāhesi– ayyassa upanandassa dassetvā sanghassa dātabbanti. Tena kho pana samayena āyasmā upanando sakyaputto gāmaŋ piṇḍāya paviṭṭho hoti Atha kho te manussā ārāmaŋ gantvā bhikkhū pucchiŋsu– ‘kahaŋ, bhante, ayyo upanando’ ti? ‘Esāvuso, āyasmā upanando sakyaputto gāmaŋ piṇḍāya paviṭṭho’ ti. ‘Idaŋ, bhante, khādanīyaŋ ayyassa upanandassa dassetvā sanghassa dātabban’ ti. Bhagavato etamatthaŋ ārocesuŋ. Tena hi, bhikkhave, paṭiggahetvā nikkhipatha yāva upanando āgacchatīti. Atha kho āyasmā upanando sakyaputto purebhattaŋ kulāni payirupāsitvā divā āgacchati. Tena kho pana samayena bhikkhū dubbhikkhe appamattakepi pavārenti, paṭisankhāpi paṭikkhipanti, sabbo ca sangho pavārito hoti, bhikkhū kukkuccāyantā na paṭiggaṇhanti. Paṭiggaṇhatha, bhikkhave, paribhuñjatha. Anujānāmi, bhikkhave, purebhattaŋ paṭiggahitaŋ bhuttāvinā pavāritena anatirittaŋ paribhuñjitunti.

278. Atha (p. 308) kho bhagavā rājagahe yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena āyasmato sāriputtassa kāyaḍāhābādho hoti. Atha kho āyasmā mahāmoggallāno yenāyasmā sāriputto tenupasankami, upasankamitvā āyasmantaŋ sāriputtaŋ etadavoca– ‘pubbe te, āvuso sāriputta, kāyaḍāhābādho kena phāsu hotī’ ti? ‘Bhisehi ca me, āvuso muḷālikāhi cā’ ti. Atha kho āyasmā mahāmoggallāno seyyathāpi nāma balavā puriso sammiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva jetavane antarahito mandākiniyā pokkharaṇiyā tīre pāturahosi. Addasā kho aññataro nāgo āyasmantaŋ mahāmoggallānaŋ dūratova āgacchantaŋ, disvāna āyasmantaŋ mahāmoggallānaŋ etadavoca– ‘etu kho, bhante, ayyo mahāmoggallāno. Svāgataŋ, bhante, ayyassa mahāmoggallānassa. Kena, bhante, ayyassa attho; kiŋ dammī’ ti? ‘Bhisehi ca me, āvuso, attho, muḷālikāhi cā’ ti. Atha kho so nāgo aññataraŋ nāgaŋ āṇāpesi– ‘tena hi, bhaṇe, ayyassa bhise ca muḷālikāyo ca yāvadatthaŋ dehī’ ti. Atha kho so nāgo mandākiniŋ pokkharaṇiŋ ogāhetvā, soṇḍāya bhisañca muḷālikañca abbāhitvā, suvikkhālitaŋ vikkhāletvā, bhaṇḍikaŋ bandhitvā yenāyasmā mahāmoggallāno tenupasankami. Atha kho āyasmā mahāmoggallāno– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– mandākiniyā pokkharaṇiyā tīre antarahito jetavane pāturahosi. Sopi kho nāgo mandākiniyā pokkharaṇiyā tīre antarahito jetavane pāturahosi. Atha kho so nāgo āyasmato mahāmoggallānassa bhise ca muḷālikāyo ca paṭiggahāpetvā jetavane antarahito mandākiniyā pokkharaṇiyā tīre pāturahosi. Atha kho āyasmā mahāmoggallāno āyasmato sāriputtassa bhise ca muḷālikāyo ca upanāmesi. Atha kho āyasmato sāriputtassa bhise ca muḷālikāyo ca bhuttassa kāyaḍāhābādho paṭippassambhi. Bahū bhisā ca (p. 309) muḷālikāyo ca avasiṭṭhā honti. Tena kho pana samayena bhikkhū dubbhikkhe appamattakepi pavārenti, paṭisankhāpi paṭikkhipanti, sabbo ca sangho pavārito hoti. Bhikkhū kukkuccāyantā na paṭiggaṇhanti. Paṭiggaṇhatha, bhikkhave, paribhuñjatha. Anujānāmi, bhikkhave, vanaṭṭhaŋ pokkharaṭṭhaŋ bhuttāvinā pavāritena anatirittaŋ paribhuñjitunti.

Tena kho pana samayena sāvatthiyaŋ bahuŋ phalakhādanīyaŋ uppannaŋ hoti, kappiyakārako ca na hoti. Bhikkhū kukkuccāyantā phalaŋ na paribhuñjanti. Bhagavato etamatthaŋ ārocesuŋ. Anujānāmi, bhikkhave, abījaŋ nibbattabījaŋ akatakappaŋ phalaŋ paribhuñjitunti.

Paṭiggahitādi anujānanā niṭṭhitā.

167. Satthakammapaṭikkhepakathā
279. Atha kho bhagavā sāvatthiyaŋ yathābhirantaŋ viharitvā yena rājagahaŋ tena cārikaŋ pakkāmi. Anupubbena cārikaŋ caramāno yena rājagahaŋ tadavasari. Tatra sudaŋ bhagavā rājagahe viharati veḷuvane kalandakanivāpe. Tena kho pana samayena aññatarassa bhikkhuno bhagandalābādho hoti. Ākāsagotto vejjo satthakammaŋ karoti. Atha kho bhagavā senāsanacārikaŋ āhiṇḍanto yena tassa bhikkhuno vihāro tenupasankami. Addasā kho ākāsagotto vejjo bhagavantaŋ dūratova āgacchantaŋ, disvāna bhagavantaŋ etadavoca– ‘āgacchatu bhavaŋ gotamo, imassa bhikkhuno vaccamaggaŋ passatu, seyyathāpi godhāmukhan’ ti Atha kho bhagavā– ‘so maŋ khvāyaŋ moghapuriso uppaṇḍetī’ ti– tatova paṭinivattitvā, etasmiŋ nidāne etasmiŋ pakaraṇe bhikkhusanghaŋ sannipātāpetvā, bhikkhū paṭipucchi– ‘atthi kira, bhikkhave, amukasmiŋ vihāre bhikkhu gilāno’ ti? ‘Atthi bhagavā’ ti. ‘Kiŋ tassa, bhikkhave, bhikkhuno ābādho’ ti? ‘Tassa, bhante, āyasmato bhagandalābādho, ākāsagotto vejjo satthakammaŋ karotī’ ti. Vigarahi buddho bhagavā– ‘ananucchavikaŋ, bhikkhave, tassa moghapurisassa, ananulomikaŋ, appatirūpaŋ, assāmaṇakaŋ, akappiyaŋ, akaraṇīyaŋ. Kathañhi nāma so, bhikkhave, moghapuriso sambādhe satthakammaŋ kārāpessati. Sambādhe, bhikkhave, sukhumā chavi, duropayo vaṇo (p. 310) dupparihāraŋ satthaŋ. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, sambādhe satthakammaŋ kārāpetabbaŋ. Yo kārāpeyya, āpatti thullaccayassā’ ti.

Tena kho pana samayena chabbaggiyā bhikkhū– bhagavatā satthakammaŋ paṭikkhittanti– vatthikammaŋ kārāpenti. Ye te bhikkhū appicchā, te ujjhāyanti khiyyanti vipācenti– ‘kathañhi nāma chabbaggiyā bhikkhū vatthikammaŋ kārāpessantī’ ti. Atha kho te bhikkhū bhagavato etamatthaŋ ārocesuŋ. ‘Saccaŋ kira, bhikkhave, chabbaggiyā bhikkhū vatthikammaŋ kārāpentī’ ti? ‘Saccaŋ bhagavā’ ti …pe… vigarahitvā dhammiŋ kathaŋ katvā bhikkhū āmantesi– ‘na, bhikkhave, sambādhassa sāmantā dvangulā satthakammaŋ vā vatthikammaŋ vā kārāpetabbaŋ. Yo kārāpeyya, āpatti thullaccayassā’ ti.

Satthakammapaṭikkhepakathā niṭṭhitā.

168. Manussamaŋsapaṭikkhepakathā
280. Atha kho bhagavā rājagahe yathābhirantaŋ viharitvā yena bārāṇasī tena cārikaŋ pakkāmi. Anupubbena cārikaŋ caramāno yena bārāṇasī tadavasari. Tatra sudaŋ bhagavā bārāṇasiyaŋ viharati isipatane migadāye. Tena kho pana samayena bārāṇasiyaŋ suppiyo ca upāsako suppiyā ca upāsikā ubhatopasannā honti, dāyakā, kārakā, sanghupaṭṭhākā. Atha kho suppiyā upāsikā ārāmaŋ gantvā vihārena vihāraŋ pariveṇena pariveṇaŋ upasankamitvā bhikkhū pucchati– ‘ko, bhante, gilāno, kassa kiŋ āhariyatū’ ti? Tena kho pana samayena aññatarena bhikkhunā virecanaŋ pītaŋ hoti. Atha kho so bhikkhu suppiyaŋ upāsikaŋ etadavoca– ‘mayā kho, bhagini, virecanaŋ pītaŋ. Attho me paṭicchādanīyenā’ ti. ‘Suṭṭhu, ayya, āhariyissatī’ ti gharaŋ gantvā antevāsiŋ āṇāpesi– ‘gaccha, bhaṇe, pavattamaŋsaŋ jānāhī’ ti. Evaŋ, ayyeti kho so puriso suppiyāya upāsikāya paṭissuṇitvā kevalakappaŋ bārāṇasiŋ āhiṇḍanto na addasa pavattamaŋsaŋ. Atha kho so puriso yena suppiyā upāsikā tenupasankami, upasankamitvā suppiyaŋ upāsikaŋ etadavoca– ‘natthayye pavattamaŋsaŋ. Māghāto ajjā’ ti. Atha kho suppiyāya upāsikāya etadahosi– ‘tassa kho gilānassa bhikkhuno paṭicchādanīyaŋ alabhantassa ābādho vā abhivaḍḍhissati, kālankiriyā (p. 311) vā bhavissati. Na kho metaŋ patirūpaŋ yāhaŋ paṭissuṇitvā na harāpeyyan’ ti. Potthanikaŋ gahetvā ūrumaŋsaŋ ukkantitvā dāsiyā adāsi– ‘handa, je, imaŋ maŋsaŋ sampādetvā amukasmiŋ vihāre bhikkhu gilāno, tassa dajjāhi. Yo ca maŋ pucchati, “gilānā” ti paṭivedehī’ ti. Uttarāsangena ūruŋ veṭhetvā ovarakaŋ pavisitvā mañcake nipajji. Atha kho suppiyo upāsako gharaŋ gantvā dāsiŋ pucchi– ‘kahaŋ suppiyā’ ti? ‘Esāyya ovarake nipannā’ ti. Atha kho suppiyo upāsako yena suppiyā upāsikā tenupasankami, upasankamitvā suppiyaŋ upāsikaŋ etadavoca– ‘kissa nipannāsī’ ti? ‘Gilānāmhī’ ti. ‘Kiŋ te ābādho’ ti? Atha kho suppiyā upāsikā suppiyassa upāsakassa etamatthaŋ ārocesi. Atha kho suppiyo upāsako– acchariyaŋ vata bho! Abbhutaŋ vata bho! Yāva saddhāyaŋ suppiyā pasannā, yatra hi nāma attanopi maŋsāni pariccattāni! Kimpimāya aññaŋ kiñci adeyyaŋ bhavissatīti– haṭṭho udaggo yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho suppiyo upāsako bhagavantaŋ etadavoca– ‘adhivāsetu me, bhante, bhagavā svātanāya bhattaŋ, saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho suppiyo upāsako bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho suppiyo upāsako tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena suppiyassa upāsakassa nivesanaŋ tenupasankami, upasankamitvā paññatte āsane nisīdi, saddhiŋ bhikkhusanghena Atha kho suppiyo upāsako yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitaŋ kho suppiyaŋ upāsakaŋ bhagavā etadavoca– ‘kahaŋ suppiyā’ ti? ‘Gilānā bhagavā’ ti. ‘Tena hi āgacchatū’ ti. ‘Na bhagavā ussahatī’ ti. ‘Tena hi pariggahetvāpi ānethā’ ti. Atha kho suppiyo upāsako suppiyaŋ upāsikaŋ pariggahetvā (p. 312) ānesi. Tassā, saha dassanena bhagavato, tāva mahāvaṇo ruḷaho ahosi, succhavilomajāto. Atha kho suppiyo ca upāsako suppiyā ca upāsikā– ‘acchariyaŋ vata bho! Abbhutaŋ vata bho! Tathāgatassa mahiddhikatā mahānubhāvatā, yatra hi nāma saha dassanena bhagavato tāva mahāvaṇo ruḷaho bhavissati, succhavilomajāto’ ti– haṭṭhā udaggā buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdiŋsu. Atha kho bhagavā suppiyañca upāsakaŋ suppiyañca upāsikaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi.

Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū

Paṭipucchi– ‘ko, bhikkhave, suppiyaŋ upāsikaŋ maŋsaŋ viññāpesī’ ti? Evaŋ vutte so bhikkhu bhagavantaŋ etadavoca– ‘ahaŋ kho, bhante, suppiyaŋ upāsikaŋ maŋsaŋ viññāpesin’ ti. ‘Āhariyittha bhikkhū’ ti? ‘Āhariyittha bhagavā’ ti. ‘Paribhuñji tvaŋ bhikkhū’ ti? ‘Paribhuñjāmahaŋ bhagavā’ ti. ‘Paṭivekkhi tvaŋ bhikkhū’ ti? ‘Nāhaŋ bhagavā paṭivekkhin’ ti. Vigarahi buddho bhagavā …pe… kathañhi nāma tvaŋ, moghapurisa, appaṭivekkhitvā maŋsaŋ paribhuñjissasi. Manussamaŋsaŋ kho tayā, moghapurisa, paribhuttaŋ. Netaŋ, moghapurisa, appasannānaŋ vā pasādāya …pe… vigarahitvā dhammiŋ kathaŋ katvā bhikkhū āmantesi– ‘santi, bhikkhave, manussā saddhā pasannā, tehi attanopi maŋsāni pariccattāni. Na, bhikkhave, manussamaŋsaŋ paribhuñjitabbaŋ. Yo paribhuñjeyya, āpatti thullaccayassa. Na ca, bhikkhave, appaṭivekkhitvā maŋsaŋ paribhuñjitabbaŋ. Yo paribhuñjeyya, āpatti dukkaṭassā’ ti.

Manussamaŋsapaṭikkhepakathā niṭṭhitā.

169. Hatthimaŋsādipaṭikkhepakathā
281. Tena kho pana samayena rañño hatthī maranti Manussā dubbhikkhe hatthimaŋsaŋ paribhuñjanti bhikkhūnaŋ piṇḍāya carantānaŋ hatthimaŋsaŋ denti. Bhikkhū hatthimaŋsaŋ paribhuñjanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā hatthimaŋsaŋ paribhuñjissanti. Rājangaŋ hatthī, sace rājā jāneyya, na nesaŋ attamano assā’ ti. Bhagavato etamatthaŋ (p. 313) ārocesuŋ. Na, bhikkhave, hatthimaŋsaŋ paribhuñjitabbaŋ. Yo paribhuñjeyya, āpatti dukkaṭassāti.

Tena kho pana samayena rañño assā maranti. Manussā dubbhikkhe assamaŋsaŋ paribhuñjanti, bhikkhūnaŋ piṇḍāya carantānaŋ assamaŋsaŋ denti. Bhikkhū assamaŋsaŋ paribhuñjanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā assamaŋsaŋ paribhuñjissanti. Rājangaŋ assā, sace rājā jāneyya, na nesaŋ attamano assā’ ti. Bhagavato etamatthaŋ ārocesuŋ. Na, bhikkhave, assamaŋsaŋ paribhuñjitabbaŋ. Yo paribhuñjeyya, āpatti dukkaṭassāti.

Tena kho pana samayena manussā dubbhikkhe sunakhamaŋsaŋ paribhuñjanti, bhikkhūnaŋ piṇḍāya carantānaŋ sunakhamaŋsaŋ denti. Bhikkhū sunakhamaŋsaŋ paribhuñjanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā sunakhamaŋsaŋ paribhuñjissanti, jeguccho sunakho paṭikūlo’ ti. Bhagavato etamatthaŋ ārocesuŋ. Na, bhikkhave, sunakhamaŋsaŋ paribhuñjitabbaŋ. Yo paribhuñjeyya, āpatti dukkaṭassāti.

Tena kho pana samayena manussā dubbhikkhe ahimaŋsaŋ paribhuñjanti, bhikkhūnaŋ piṇḍāya carantānaŋ ahimaŋsaŋ denti. Bhikkhū ahimaŋsaŋ paribhuñjanti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā ahimaŋsaŋ paribhuñjissanti, jeguccho ahi paṭikūlo’ ti. Supassopi nāgarājā yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho supasso nāgarājā bhagavantaŋ etadavoca– ‘santi, bhante, nāgā assaddhā appasannā. Te appamattakehipi bhikkhū viheṭheyyuŋ. Sādhu, bhante, ayyā ahimaŋsaŋ na paribhuñjeyyun’ ti. Atha kho bhagavā supassaŋ nāgarājānaŋ dhammiyā kathāya sandassesi …pe… padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, ahimaŋsaŋ paribhuñjitabbaŋ. Yo paribhuñjeyya, āpatti dukkaṭassā’ ti.

Tena (p. 314) kho pana samayena luddakā sīhaŋ hantvā sīhamaŋsaŋ paribhuñjanti, bhikkhūnaŋ piṇḍāya carantānaŋ sīhamaŋsaŋ denti. Bhikkhū sīhamaŋsaŋ paribhuñjitvā araññe viharanti. Sīhā sīhamaŋsagandhena bhikkhū paripātenti. Bhagavato etamatthaŋ ārocesuŋ. Na, bhikkhave, sīhamaŋsaŋ paribhuñjitabbaŋ. Yo paribhuñjeyya, āpatti dukkaṭassāti.

Tena kho pana samayena luddakā byagghaŋ hantvā …pe… dīpiŋ hantvā …pe… acchaŋ hantvā …pe… taracchaŋ hantvā taracchamaŋsaŋ paribhuñjanti, bhikkhūnaŋ piṇḍāya carantānaŋ taracchamaŋsaŋ denti. Bhikkhū taracchamaŋsaŋ paribhuñjitvā araññe viharanti. Taracchā taracchamaŋsagandhena bhikkhū paripātenti. Bhagavato etamatthaŋ ārocesuŋ. Na, bhikkhave, taracchamaŋsaŋ paribhuñjitabbaŋ. Yo paribhuñjeyya, āpatti dukkaṭassāti.

Hatthimaŋsādipaṭikkhepakathā niṭṭhitā.

Suppiyabhāṇavāro niṭṭhito dutiyo.

170. Yāgumadhugoḷakānujānanā
282. Atha kho bhagavā bārāṇasiyaŋ yathābhirantaŋ viharitvā yena andhakavindaŋ tena cārikaŋ pakkāmi, mahatā bhikkhusanghena saddhiŋ, aḍḍhatelasehi bhikkhusatehi. Tena kho pana samayena jānapadā manussā bahuŋ loṇampi, telampi, taṇḍulampi, khādanīyampi sakaṭesu āropetvā buddhappamukhassa bhikkhusanghassa piṭṭhito piṭṭhito anubandhā honti– yadā paṭipāṭiŋ labhissāma tadā bhattaŋ karissāmāti, pañcamattāni ca vighāsādasatāni. Atha kho bhagavā anupubbena cārikaŋ caramāno yena andhakavindaŋ tadavasari. Atha kho aññatarassa brāhmaṇassa paṭipāṭiŋ alabhantassa etadahosi– ‘atītāni kho me dve māsāni buddhappamukhaŋ bhikkhusanghaŋ anubandhantassa “yadā paṭipāṭiŋ labhissāmi tadā bhattaŋ karissāmī” ti, na ca me paṭipāṭi labbhati, ahañcamhi ekattako, bahu ca me gharāvāsattho hāyati. Yaŋnūnāhaŋ bhattaggaŋ olokeyyaŋ; yaŋ bhattagge nāssa, taŋ paṭiyādeyyan’ ti. Atha kho so brāhmaṇo bhattaggaŋ olokento dve nāddasa– yāguñca (p. 315) madhugoḷakañca Atha kho so brāhmaṇo yenāyasmā ānando tenupasankami, upasankamitvā āyasmantaŋ ānandaŋ etadavoca– ‘idha me, bho ānanda, paṭipāṭiŋ alabhantassa etadahosi “atītāni kho me dve māsāni buddhappamukhaŋ bhikkhusanghaŋ anubandhantassa, yadā paṭipāṭiŋ labhissāmi tadā bhattaŋ karissāmīti. Na ca me paṭipāṭi labbhati ahañcamhi ekattako, bahu ca me gharāvāsattho hāyati. Yaŋnūnāhaŋ bhattaggaŋ olokeyyaŋ; yaŋ bhattagge nāssa, taŋ paṭiyādeyyan” ti. So kho ahaŋ, bho ānanda, bhattaggaŋ olokento dve nāddasaŋ– yāguñca madhugoḷakañca. Sacāhaŋ, bho ānanda, paṭiyādeyyaŋ yāguñca madhugoḷakañca, paṭiggaṇheyya me bhavaŋ gotamo’ ti? ‘Tena hi, brāhmaṇa, bhagavantaŋ paṭipucchissāmī’ ti. Atha kho āyasmā ānando bhagavato etamatthaŋ ārocesi. Tena hānanda, paṭiyādetūti. Tena hi, brāhmaṇa, paṭiyādehīti. Atha kho so brāhmaṇo tassā rattiyā accayena pahūtaŋ yāguñca madhugoḷakañca paṭiyādāpetvā bhagavato upanāmesi– paṭiggaṇhātu me bhavaŋ gotamo yāguñca madhugoḷakañcāti. Tena hi, brāhmaṇa, bhikkhūnaŋ dehīti. Bhikkhū kukkuccāyantā na paṭiggaṇhanti. Paṭiggaṇhatha, bhikkhave, paribhuñjathāti. Atha kho so brāhmaṇo buddhappamukhaŋ bhikkhusanghaŋ pahūtāya yāguyā ca madhugoḷakena ca sahatthā santappetvā sampavāretvā bhagavantaŋ dhotahatthaŋ onītapattapāṇiŋ ekamantaŋ nisīdi. Ekamantaŋ nisinnaŋ kho taŋ brāhmaṇaŋ bhagavā etadavoca–

‘Dasayime, brāhmaṇa, ānisaŋsā yāguyā. Katame dasa? Yāguŋ dento āyuŋ deti, vaṇṇaŋ deti, sukhaŋ deti, balaŋ deti, paṭibhānaŋ deti, yāgu pītā khuddaŋ paṭihanati, pipāsaŋ vineti, vātaŋ anulometi, vatthiŋ sodheti, āmāvasesaŋ pāceti– ime kho, brāhmaṇa, dasānisaŋsā yāguyā’ ti .


 Yo saññatānaŋ paradattabhojinaŋ.


Kālena sakkacca dadāti yāguŋ.


Dasassa ṭhānāni anuppavecchati.


Āyuñca vaṇṇañca sukhaŋ balañca.


Paṭibhānamassa (p. 316) upajāyate tato;


Khuddaŋ pipāsañca byapaneti vātaŋ.


Sodheti vatthiŋ pariṇāmeti bhuttaŋ;


Bhesajjametaŋ sugatena vaṇṇitaŋ.


Tasmā hi yāguŋ alameva dātuŋ.


Niccaŋ manussena sukhatthikena.


Dibbāni vā patthayatā sukhāni;


Manussasobhagyatamicchatā vāti.

Atha kho bhagavā taŋ brāhmaṇaŋ imāhi gāthāhi anumoditvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, yāguñca madhugoḷakañcā’ ti.

Yāgumadhugoḷakānujānanā niṭṭhitā.

171. Taruṇapasannamahāmattavatthu
283. Assosuŋ kho manussā bhagavatā kira yāgu anuññātā madhugoḷakañcāti. Te kālasseva, bhojjayāguŋ paṭiyādenti madhugoḷakañca. Bhikkhū kālasseva bhojjayāguyā dhātā madhugoḷakena ca bhattagge na cittarūpaŋ paribhuñjanti. Tena kho pana samayena aññatarena taruṇapasannena mahāmattena svātanāya buddhappamukho bhikkhusangho nimantito hoti. Atha kho tassa taruṇapasannassa mahāmattassa etadahosi– ‘yaŋnūnāhaŋ aḍḍhatelasannaŋ bhikkhusatānaŋ aḍḍhatelasāni maŋsapātisatāni paṭiyādeyyaŋ, ekamekassa bhikkhuno ekamekaŋ maŋsapātiŋ upanāmeyyan’ ti. Atha kho so taruṇapasanno mahāmatto tassā rattiyā accayena paṇītaŋ khādanīyaŋ bhojanīyaŋ paṭiyādāpetvā aḍḍhatelasāni ca maŋsapātisatāni, bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena tassa taruṇapasannassa mahāmattassa nivesanaŋ tenupasankami, upasankamitvā paññatte āsane nisīdi, saddhiŋ bhikkhusanghena. Atha kho so taruṇapasanno mahāmatto bhattagge bhikkhū parivisati. Bhikkhū evamāhaŋsu– ‘thokaŋ, āvuso, dehi; thokaŋ, āvuso, dehī’ ti. ‘Mā kho tumhe, bhante,– “ayaŋ taruṇapasanno mahāmatto” ti (p. 317) thokaŋ thokaŋ paṭiggaṇhatha. Bahuŋ me khādanīyaŋ bhojanīyaŋ paṭiyattaŋ, aḍḍhatelasāni ca maŋsapātisatāni. Ekamekassa bhikkhuno ekamekaŋ maŋsapātiŋ upanāmessāmīti. Paṭiggaṇhatha, bhante, yāvadatthan’ ti. ‘Na kho mayaŋ, āvuso, etankāraṇā thokaŋ thokaŋ paṭiggaṇhāma, api ca mayaŋ kālasseva bhojjayāguyā dhātā madhugoḷakena ca. Tena mayaŋ thokaŋ thokaŋ paṭiggaṇhāmā’ ti. Atha kho so taruṇapasanno mahāmatto ujjhāyati khiyyati vipāceti– ‘kathañhi nāma bhadantā mayā nimantitā aññassa bhojjayāguŋ paribhuñjissanti, na cāhaŋ paṭibalo yāvadatthaŋ dātun’ ti kupito anattamano āsādanāpekkho bhikkhūnaŋ patte pūrento agamāsi– bhuñjatha vā haratha vāti. Atha kho so taruṇapasanno mahāmatto buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnaŋ kho taŋ taruṇapasannaŋ mahāmattaŋ bhagavā dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi.

Atha kho tassa taruṇapasannassa mahāmattassa acirapakkantassa bhagavato ahudeva kukkuccaŋ, ahu vippaṭisāro– ‘alābhā vata me, na vata me lābhā; dulladdhaŋ vata me, na vata me suladdhaŋ; yohaŋ kupito anattamano āsādanāpekkho bhikkhūnaŋ patte pūrento agamāsiŋ– “bhuñjatha vā haratha vā” ti. Kiŋ nu kho mayā bahuŋ pasutaŋ puññaŋ vā apuññaŋ vā’ ti? Atha kho so taruṇapasanno mahāmatto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so taruṇapasanno mahāmatto bhagavantaŋ etadavoca– ‘idha mayhaŋ, bhante, acirapakkantassa bhagavato ahudeva kukkuccaŋ, ahu vippaṭisāro “alābhā vata me, na vata me lābhā; dulladdhaŋ vata me, na vata me suladdhaŋ; yohaŋ kupito anattamano āsādanāpekkho bhikkhūnaŋ patte pūrento agamāsiŋ– bhuñjatha vā haratha vāti. Kiŋ nu kho mayā bahuŋ pasutaŋ, puññaŋ vā apuññaŋ vā” ti. Kiŋ nu kho mayā, bhante, bahuŋ pasutaŋ, puññaŋ vā apuññaŋ vā’ ti? ‘Yadaggena tayā, āvuso, svātanāya buddhappamukho bhikkhusangho nimantito tadaggena te bahuŋ puññaŋ pasutaŋ. Yadaggena te (p. 318) ekamekena bhikkhunā ekamekaŋ sitthaŋ paṭiggahitaŋ tadaggena te bahuŋ puññaŋ pasutaŋ, saggā te āraddhā’ ti. Atha kho so taruṇapasanno mahāmatto– ‘lābhā kira me, suladdhaŋ kira me, bahuŋ kira mayā puññaŋ pasutaŋ, saggā kira me āraddhā’ ti– haṭṭho udaggo uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘saccaŋ kira, bhikkhave, bhikkhū aññatra nimantitā aññassa bhojjayāguŋ paribhuñjantī’ ti? ‘Saccaŋ, bhagavā’ ti. Vigarahi buddho bhagavā …pe… kathañhi nāma te, bhikkhave, moghapurisā aññatra nimantitā aññassa bhojjayāguŋ paribhuñjissanti. Netaŋ, bhikkhave, appasannānaŋ vā pasādāya …pe… vigarahitvā dhammiŋ kathaŋ katvā bhikkhū āmantesi ‘na, bhikkhave, aññatra nimantitena aññassa bhojjayāgu paribhuñjitabbā. Yo paribhuñjeyya, yathādhammo kāretabbo’ ti.

Taruṇapasannamahāmattavatthu niṭṭhitaŋ.

172. Belaṭṭhakaccānavatthu
284. Atha kho bhagavā andhakavinde yathābhirantaŋ viharitvā yena rājagahaŋ tena cārikaŋ pakkāmi, mahatā bhikkhusanghena saddhiŋ, aḍḍhatelasehi bhikkhusatehi. Tena kho pana samayena belaṭṭho kaccāno rājagahā andhakavindaŋ addhānamaggappaṭipanno hoti, pañcamattehi sakaṭasatehi, sabbeheva guḷakumbhapūrehi. Addasā kho bhagavā belaṭṭhaŋ kaccānaŋ dūratova āgacchantaŋ, disvāna maggā okkamma aññatarasmiŋ rukkhamūle nisīdi. Atha kho belaṭṭho kaccāno yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho belaṭṭho kaccāno bhagavantaŋ etadavoca– ‘icchāmahaŋ, bhante, ekamekassa bhikkhuno ekamekaŋ guḷakumbhaŋ dātun’ ti. ‘Tena hi tvaŋ, kaccāna, ekaŋyeva guḷakumbhaŋ āharā’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā ekaŋyeva guḷakumbhaŋ ādāya yena bhagavā tenupasankami, upasankamitvā bhagavantaŋ etadavoca– ‘ābhato, bhante, guḷakumbho; kathāhaŋ, bhante, paṭipajjāmī’ ti? ‘Tena hi tvaŋ, kaccāna, bhikkhūnaŋ guḷaŋ dehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā (p. 319) bhikkhūnaŋ guḷaŋ datvā bhagavantaŋ etadavoca– ‘dinno, bhante, bhikkhūnaŋ guḷo, bahu cāyaŋ guḷo avasiṭṭho. Kathāhaŋ, bhante, paṭipajjāmī’ ti? ‘Tena hi tvaŋ, kaccāna, bhikkhūnaŋ guḷaŋ yāvadatthaŋ dehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā bhikkhūnaŋ guḷaŋ yāvadatthaŋ datvā bhagavantaŋ etadavoca– ‘dinno, bhante, bhikkhūnaŋ guḷo yāvadattho, bahu cāyaŋ guḷo avasiṭṭho. Kathāhaŋ, bhante, paṭipajjāmī’ ti? ‘Tena hi tvaŋ, kaccāna, bhikkhū guḷehi santappehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā bhikkhū guḷehi santappesi. Ekacce bhikkhū pattepi pūresuŋ parissāvanānipi thavikāyopi pūresuŋ. Atha kho belaṭṭho kaccāno bhikkhū guḷehi santappetvā bhagavantaŋ etadavoca– ‘santappitā, bhante, bhikkhū guḷehi, bahu cāyaŋ guḷo avasiṭṭho. Kathāhaŋ, bhante, paṭipajjāmī’ ti? ‘Tena hi tvaŋ, kaccāna, vighāsādānaŋ guḷaŋ dehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā vighāsādānaŋ guḷaŋ datvā bhagavantaŋ etadavoca– ‘dinno, bhante vighāsādānaŋ guḷo, bahu cāyaŋ guḷo avasiṭṭho. Kathāhaŋ, bhante, paṭipajjāmī’ ti? ‘Tena hi tvaŋ, kaccāna, vighāsādānaŋ guḷaŋ yāvadatthaŋ dehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā vighāsādānaŋ guḷaŋ yāvadatthaŋ datvā bhagavantaŋ etadavoca– ‘dinno, bhante, vighāsādānaŋ guḷo yāvadattho, bahu cāyaŋ guḷo avasiṭṭho. Kathāhaŋ, bhante, paṭipajjāmī’ ti? ‘Tena hi tvaŋ, kaccāna, vighāsāde guḷehi santappehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā vighāsāde guḷehi santappesi. Ekacce vighāsādā kolambepi ghaṭepi pūresuŋ, piṭakānipi ucchangepi pūresuŋ. Atha kho belaṭṭho kaccāno vighāsāde guḷehi santappetvā bhagavantaŋ etadavoca– ‘santappitā, bhante, vighāsādā guḷehi, bahu cāyaŋ guḷo avasiṭṭho. Kathāhaŋ, bhante, paṭipajjāmī’ ti? ‘Nāhaŋ taŋ, kaccāna, passāmi sadevake loke samārake sabrahmake sassamaṇabrāhmaṇiyā pajāya sadevamanussāya yassa so guḷo paribhutto sammā pariṇāmaŋ gaccheyya, aññatra tathāgatassa vā tathāgatasāvakassa vā. Tena hi tvaŋ, kaccāna, taŋ guḷaŋ appaharite vā chaḍḍehi, appāṇake vā udake opilāpehī’ ti. ‘Evaŋ, bhante’ ti kho belaṭṭho kaccāno bhagavato paṭissuṇitvā taŋ guḷaŋ appāṇake udake (p. 320) opilāpeti. Atha kho so guḷo udake pakkhitto cicciṭāyati ciṭiciṭāyati padhūpāyati sampadhūpāyati. Seyyathāpi nāma phālo divasaŋsantatto udake pakkhitto cicciṭāyati ciṭiciṭāyati padhūpāyati sampadhūpāyati, evameva so guḷo udake pakkhitto cicciṭāyati ciṭiciṭāyati padhūpāyati sampadhūpāyati.

Atha kho belaṭṭho kaccāno saŋviggo lomahaṭṭhajāto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnassa kho belaṭṭhassa kaccānassa bhagavā anupubbiŋ kathaŋ kathesi, seyyathidaŋ– ‘dānakathaŋ sīlakathaŋ saggakathaŋ, kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā bhagavā aññāsi belaṭṭhaŋ kaccānaŋ kallacittaŋ, muducittaŋ, vinīvaraṇacittaŋ, udaggacittaŋ, pasannacittaŋ, atha yā buddhānaŋ sāmukkaŋsikā dhammadesanā, taŋ pakāsesi …pe… evameva belaṭṭhassa kaccānassa tasmiŋyeva āsane virajaŋ vītamalaŋ dhammacakkhuŋ udapādi– yaŋ kiñci samudayadhammaŋ sabbaŋ taŋ nirodhadhammanti. Atha kho belaṭṭho kaccāno diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘abhikkantaŋ, bhante. Abhikkantaŋ, bhante. Seyyathāpi, bhante, nikkujjitaŋ vā ukkujjeyya …pe… evamevaŋ kho bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇagatan’ ti.

Atha kho bhagavā anupubbena cārikaŋ caramāno yena rājagahaŋ tadavasari. Tatra sudaŋ bhagavā rājagahe viharati veḷuvane kalandakanivāpe. Tena kho pana samayena rājagahe guḷo ussanno hoti. Bhikkhū– gilānasseva bhagavatā guḷo anuññāto, no agilānassāti– kukkuccāyantā guḷaŋ na bhuñjanti. Bhagavato etamatthaŋ ārocesuŋ. Anujānāmi, bhikkhave, gilānassa guḷaŋ, agilānassa guḷodakanti.

Belaṭṭhakaccānavatthu niṭṭhitaŋ.

173. Pāṭaligāmavatthu
285. Atha (p. 321) kho bhagavā rājagahe yathābhirantaŋ viharitvā yena pāṭaligāmo tena cārikaŋ pakkāmi, mahatā bhikkhusanghena saddhiŋ, aḍḍhatelasehi bhikkhusatehi. Atha kho bhagavā anupubbena cārikaŋ caramāno yena pāṭaligāmo tadavasari. Assosuŋ kho pāṭaligāmikā upāsakā– ‘bhagavā kira pāṭaligāmaŋ anuppatto’ ti. Atha kho pāṭaligāmikā upāsakā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho pāṭaligāmike upāsake bhagavā dhammiyā kathāya sandassesi, samādapesi, samuttejesi, sampahaŋsesi. Atha kho pāṭaligāmikā upāsakā bhagavatā dhammiyā kathāya sandassitā samādapitā samuttejitā sampahaŋsitā bhagavantaŋ etadavocuŋ– ‘adhivāsetu no, bhante, bhagavā āvasathāgāraŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho pāṭaligāmikā upāsakā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā yena āvasathāgāraŋ tenupasankamiŋsu, upasankamitvā sabbasanthariŋ āvasathāgāraŋ santharitvā, āsanāni paññapetvā, udakamaṇikaŋ patiṭṭhāpetvā, telapadīpaŋ āropetvā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ aṭṭhaŋsu. Ekamantaŋ ṭhitā kho pāṭaligāmikā upāsakā bhagavantaŋ etadavocuŋ– ‘sabbasantharisanthataŋ, bhante, āvasathāgāraŋ. Āsanāni paññattāni. Udakamaṇiko patiṭṭhāpito. Telapadīpo āropito. Yassadāni, bhante, bhagavā kālaŋ maññatī’ ti.

Atha kho bhagavā nivāsetvā pattacīvaramādāya saddhiŋ bhikkhusanghena yena āvasathāgāraŋ tenupasankami; upasankamitvā pāde pakkhāletvā āvasathāgāraŋ pavisitvā majjhimaŋ thambhaŋ nissāya puratthābhimukho nisīdi. Bhikkhusanghopi kho pāde pakkhāletvā āvasathāgāraŋ pavisitvā pacchimaŋ bhittiŋ nissāya puratthābhimukho nisīdi, bhagavantaŋyeva purakkhatvā. Pāṭaligāmikāpi kho upāsakā pāde pakkhāletvā āvasathāgāraŋ pavisitvā puratthimaŋ bhittiŋ nissāya pacchimābhimukhā nisīdiŋsu, bhagavantaŋyeva purakkhatvā. Atha kho bhagavā pāṭaligāmike upāsake āmantesi–

(p. 322), gahapatayo, ādīnavā dussīlassa sīlavipattiyā. Katame pañca? Idha, gahapatayo, dussīlo sīlavipanno pamādādhikaraṇaŋ mahatiŋ bhogajāniŋ nigacchati. Ayaŋ paṭhamo ādīnavo dussīlassa sīlavipattiyā. Puna caparaŋ, gahapatayo, dussīlassa sīlavipannassa pāpako kittisaddo abbhuggacchati. Ayaŋ dutiyo ādīnavo dussīlassa sīlavipattiyā. Puna caparaŋ, gahapatayo, dussīlo sīlavipanno yaññadeva parisaŋ upasankamati, yadi khattiyaparisaŋ, yadi brāhmaṇaparisaŋ, yadi gahapatiparisaŋ, yadi samaṇaparisaŋ, avisārado upasankamati mankubhūto. Ayaŋ tatiyo ādīnavo dussīlassa sīlavipattiyā. Puna caparaŋ, gahapatayo, dussīlo sīlavipanno sammūḷho kālankaroti. Ayaŋ catuttho ādīnavo dussīlassa sīlavipattiyā. Puna caparaŋ, gahapatayo, dussīlo sīlavipanno kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjati. Ayaŋ pañcamo ādīnavo dussīlassa sīlavipattiyā. Ime kho, gahapatayo, pañca ādīnavā dussīlassa sīlavipattiyā.

‘Pañcime, gahapatayo, ānisaŋsā sīlavato sīlasampadāya. Katame pañca? Idha, gahapatayo, sīlavā sīlasampanno appamādādhikaraṇaŋ mahantaŋ bhogakkhandhaŋ adhigacchati. Ayaŋ paṭhamo ānisaŋso sīlavato sīlasampadāya Puna caparaŋ, gahapatayo, sīlavato sīlasampannassa kalyāṇo kittisaddo abbhuggacchati. Ayaŋ dutiyo ānisaŋso sīlavato sīlasampadāya. Puna caparaŋ, gahapatayo, sīlavā sīlasampanno yaññadeva parisaŋ upasankamati, yadi khattiyaparisaŋ, yadi brāhmaṇaparisaŋ, yadi gahapatiparisaŋ, yadi samaṇaparisaŋ, visārado upasankamati amankubhūto. Ayaŋ tatiyo ānisaŋso sīlavato sīlasampadāya. Puna caparaŋ, gahapatayo, sīlavā sīlasampanno asammūḷho kālankaroti. Ayaŋ catuttho ānisaŋso sīlavato sīlasampadāya. Puna caparaŋ, gahapatayo, sīlavā sīlasampanno kāyassa bhedā paraŋ maraṇā sugatiŋ saggaŋ lokaŋ upapajjati. Ayaŋ pañcamo ānisaŋso sīlavato sīlasampadāya. Ime kho, gahapatayo, pañca ānisaŋsā sīlavato sīlasampadāyāti.

Atha kho bhagavā pāṭaligāmike upāsake bahudeva rattiŋ dhammiyā kathāya sandassetvā samādapetvā samuttejetvā sampahaŋsetvā uyyojesi (p. 323) ‘abhikkantā kho, gahapatayo, ratti. Yassadāni tumhe kālaŋ maññathā’ ti. ‘Evaŋ, bhante’ ti, kho pāṭaligāmikā upāsakā bhagavato paṭissuṇitvā uṭṭhāyāsanā bhagavantaŋ abhivādetvā padakkhiṇaŋ katvā pakkamiŋsu. Atha kho bhagavā acirapakkantesu pāṭaligāmikesu upāsakesu suññāgāraŋ pāvisi.

Pāṭaligāmavatthu niṭṭhitaŋ.

174. Sunidhavassakāravatthu
286. Tena kho pana samayena sunidhavassakārā magadhamahāmattā pāṭaligāme nagaraŋ māpenti vajjīnaŋ paṭibāhāya. Addasā kho bhagavā rattiyā paccūsasamayaŋ paccuṭṭhāya dibbena cakkhunā visuddhena atikkantamānusakena sambahulā devatāyo pāṭaligāme vatthūni pariggaṇhantiyo. Yasmiŋ padese mahesakkhā devatā vatthūni pariggaṇhanti, mahesakkhānaŋ tattha rājūnaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaṇhanti, majjhimānaŋ tattha rājūnaŋ rājamahāmattānaŋ cittāni namanti nivesanāni māpetuŋ. Yasmiŋ padese nīcā devatā vatthūni pariggaṇhanti, nīcānaŋ tattha rājūnaŋ rājamahāmattānaŋ cittāni namanti nivesanāni māpetuŋ. Atha kho bhagavā āyasmantaŋ ānandaŋ āmantesi– ‘ke nu kho te, ānanda, pāṭaligāme nagaraŋ māpentī’ ti? ‘Sunidhavassakārā bhante, magadhamahāmattā pāṭaligāme nagaraŋ māpenti vajjīnaŋ paṭibāhāyā’ ti. Seyyathāpi, ānanda, devehi tāvatiŋsehi saddhiŋ mantetvā, evameva kho, ānanda, sunidhavassakārā magadhamahāmattā pāṭaligāme nagaraŋ māpenti vajjīnaŋ paṭibāhāya. Idhāhaŋ, ānanda, rattiyā paccūsasamayaŋ paccuṭṭhāya addasaŋ dibbena cakkhunā visuddhena atikkantamānusakena sambahulā devatāyo pāṭaligāme vatthūni pariggaṇhantiyo. Yasmiŋ padese mahesakkhā devatā vatthūni pariggaṇhanti, mahesakkhānaŋ tattha rājūnaŋ rājamahāmattānaŋ cittāni namanti nivesanāni māpetuŋ. Yasmiŋ padese majjhimā devatā vatthūni pariggaṇhanti, majjhimānaŋ tattha rājūnaŋ rājamahāmattānaŋ cittāni namanti nivesanāni māpetuŋ. Yasmiŋ padese nīcā devatā vatthūni pariggaṇhanti, nīcānaŋ tattha rājūnaŋ rājamahāmattānaŋ cittāni namanti nivesanāni māpetuŋ. Yāvatā, ānanda, ariyaŋ āyatanaŋ, yāvatā vaṇippatho, idaŋ agganagaraŋ bhavissati pāṭaliputtaŋ puṭabhedanaŋ. Pāṭaliputtassa kho, ānanda, tayo antarāyā (p. 324) bhavissanti– aggito vā udakato vā abbhantarato vā mithubhedāti.

Atha kho sunidhavassakārā magadhamahāmattā yena bhagavā tenupasankamiŋsu, upasankamitvā bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ aṭṭhaŋsu. Ekamantaŋ ṭhitā kho sunidhavassakārā magadhamahāmattā bhagavantaŋ etadavocuŋ– ‘adhivāsetu no bhavaŋ gotamo ajjatanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho sunidhavassakārā magadhamahāmattā bhagavato adhivāsanaŋ viditvā pakkamiŋsu. Atha kho sunidhavassakārā magadhamahāmattā paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesuŋ– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena sunidhavassakārānaŋ magadhamahāmattānaŋ parivesanā tenupasankami; upasankamitvā paññatte āsane nisīdi saddhiŋ bhikkhusanghena Atha kho sunidhavassakārā magadhamahāmattā buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdiŋsu. Ekamantaŋ nisinne kho sunidhavassakāre magadhamahāmatte bhagavā imāhi gāthāhi anumodi–


‘Yasmiŋ padese kappeti, vāsaŋ paṇḍitajātiyo;


Sīlavantettha bhojetvā, saññate brahmacārayo .


‘Yā tattha devatā āsuŋ, tāsaŋ dakkhiṇamādise;


Tā pūjitā pūjayanti, mānitā mānayanti naŋ.


‘Tato naŋ anukampanti, mātā puttaŋva orasaŋ;


Devatānukampito poso, sadā bhadrāni passatī’ ti.

Atha kho bhagavā sunidhavassakāre magadhamahāmatte imāhi gāthāhi anumoditvā uṭṭhāyāsanā pakkāmi. Tena kho pana samayena sunidhavassakārā magadhamahāmattā bhagavantaŋ piṭṭhito piṭṭhito anubandhā honti, ‘yenajja samaṇo gotamo dvārena nikkhamissati, taŋ gotamadvāraŋ nāma bhavissati (p. 325) yena titthena gangaŋ nadiŋ uttarissati, taŋ gotamatitthaŋ nāma bhavissatī’ ti. Atha kho bhagavā yena dvārena nikkhami, taŋ gotamadvāraŋ nāma ahosi. Atha kho bhagavā yena gangā nadī tenupasankami. Tena kho pana samayena gangā nadī pūrā hoti samatittikā kākapeyyā. Manussā aññe nāvaŋ pariyesanti aññe uḷumpaŋ pariyesanti, aññe kullaŋ bandhanti orā pāraŋ gantukāmā. Addasā kho bhagavā te manusse aññe nāvaŋ pariyesante, aññe uḷumpaŋ pariyesante, aññe kullaŋ bandhante orā pāraŋ gantukāme, disvāna seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva kho gangāya nadiyā orimatīre antarahito pārimatīre paccuṭṭhāsi saddhiŋ bhikkhusanghena. Atha kho bhagavā etamatthaŋ viditvā tāyaŋ velāyaŋ imaŋ udānaŋ udānesi–


‘Ye taranti aṇṇavaŋ saraŋ;


Setuŋ katvāna visajja pallalāni.


Kullañhi jano bandhati.


Tiṇṇā medhāvino janā’ ti.

Sunidhavassakāravatthu niṭṭhitaŋ.

175. Koṭigāme saccakathā
287. Atha kho bhagavā yena koṭigāmo tenupasankami. Tatra sudaŋ bhagavā koṭigāme viharati. Tatra kho bhagavā bhikkhū āmantesi– ‘catunnaŋ, bhikkhave, ariyasaccānaŋ ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Katamesaŋ catunnaŋ? Dukkhassa, bhikkhave, ariyasaccassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Dukkhasamudayassa ariyasaccassa …pe… dukkhanirodhassa ariyasaccassa …pe… dukkhanirodhagāminiyā paṭipadāya ariyasaccassa ananubodhā appaṭivedhā evamidaŋ dīghamaddhānaŋ sandhāvitaŋ saŋsaritaŋ mamañceva tumhākañca. Tayidaŋ, bhikkhave, dukkhaŋ ariyasaccaŋ anubuddhaŋ paṭividdhaŋ, dukkhasamudayaŋ ariyasaccaŋ anubuddhaŋ paṭividdhaŋ, dukkhanirodhaŋ ariyasaccaŋ anubuddhaŋ paṭividdhaŋ, dukkhanirodhagāminī paṭipadā ariyasaccaŋ anubuddhaŋ paṭividdhaŋ, ucchinnā bhavataṇhā, khīṇā bhavanetti, natthidāni punabbhavo’ ti.


Catunnaŋ (p. 326) ariyasaccānaŋ, yathābhūtaŋ adassanā;


Saŋsitaŋ dīghamaddhānaŋ, tāsu tāsveva jātisu.


Tāni etāni diṭṭhāni, bhavanetti samūhatā;


Ucchinnaŋ mūlaŋ dukkhassa, natthidāni punabbhavoti.

Koṭigāme saccakathā niṭṭhitā.

176. Ambapālīvatthu
288. Assosi kho ambapālī gaṇikā– bhagavā kira koṭigāmaŋ anuppattoti. Atha kho ambapālī gaṇikā bhadrāni bhadrāni yānāni yojāpetvā bhadraŋ bhadraŋ yānaŋ abhiruhitvā bhadrehi bhadrehi yānehi vesāliyā niyyāsi bhagavantaŋ dassanāya. Yāvatikā yānassa bhūmi, yānena gantvā, yānā paccorohitvā, pattikāva yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho ambapāliŋ gaṇikaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho ambapālī gaṇikā bhagavatā dhammiyā kathāya sandassitā samādapitā samuttejitā sampahaŋsitā bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho ambapālī gaṇikā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Ambapālīvatthu niṭṭhitaŋ.

177. Licchavīvatthu
289. Assosuŋ kho vesālikā licchavī– bhagavā kira koṭigāmaŋ anuppattoti. Atha kho vesālikā licchavī bhadrāni bhadrāni yānāni yojāpetvā bhadraŋ bhadraŋ yānaŋ abhiruhitvā bhadrehi bhadrehi yānehi vesāliyā niyyāsuŋ bhagavantaŋ dassanāya. Appekacce licchavī nīlā honti nīlavaṇṇā nīlavatthā nīlālankārā, appekacce licchavī pītā honti pītavaṇṇā pītavatthā pītālankārā, appekacce licchavī lohitā honti lohitavaṇṇā lohitavatthā lohitālankārā, appekacce licchavī odātā honti odātavaṇṇā odātavatthā odātālankārā. Atha kho ambapālī gaṇikā daharānaŋ daharānaŋ licchavīnaŋ īsāya īsaŋ yugena yugaŋ cakkena cakkaŋ akkhena akkhaŋ paṭivaṭṭesi . Atha (p. 327) kho te licchavī ambapāliŋ gaṇikaŋ etadavocuŋ– ‘kissa, je ambapāli, daharānaŋ daharānaŋ licchavīnaŋ īsāya īsaŋ yugena yugaŋ cakkena cakkaŋ akkhena akkhaŋ paṭivaṭṭesī’ ti? ‘Tathā hi pana mayā, ayyaputtā, svātanāya buddhappamukho bhikkhusangho nimantito’ ti. ‘Dehi, je ambapāli, amhākaŋ etaŋ bhattaŋ satasahassenā’ ti. ‘Sacepi me, ayyaputtā, vesāliŋ sāhāraŋ dajjeyyātha, neva dajjāhaŋ taŋ bhattan’ ti. Atha kho te licchavī anguliŋ phoṭesuŋ– ‘jitamhā vata, bho, ambakāya, parājitamha vata, bho, ambakāyā’ ti. Atha kho te licchavī yena bhagavā tenupasankamiŋsu. Addasā kho bhagavā te licchavī dūratova āgacchante, disvāna bhikkhū āmantesi– ‘yehi, bhikkhave, bhikkhūhi devā tāvatiŋsā adiṭṭhapubbā, oloketha, bhikkhave, licchavīparisaŋ; apaloketha, bhikkhave, licchavīparisaŋ; upasaŋharatha, bhikkhave, licchavīparisaŋ tāvatiŋsaparisan’ ti. Atha kho te licchavī yāvatikā yānassa bhūmi, yānena gantvā yānā paccorohitvā pattikāva yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinne kho te licchavī bhagavā dhammiyā kathāya sandassesi samādapesi samuttejesi sampahaŋsesi. Atha kho te licchavī, bhagavatā dhammiyā kathāya sandassitā samādapitā samuttejitā sampahaŋsitā bhagavantaŋ etadavocuŋ– ‘adhivāsetu no, bhante, bhagavā svātanāya bhattaŋ saddhiŋ bhikkhusanghenā’ ti. ‘Adhivuṭṭhomhi, licchavī, svātanāya ambapāliyā gaṇikāya bhattan’ ti. Atha kho te licchavī anguliŋ phoṭesuŋ– ‘jitamha vata, bho, ambakāya, parājitamha vata bho, ambakāyā’ ti. Atha kho te licchavī bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkamiŋsu.

Atha kho bhagavā koṭigāme yathābhirantaŋ viharitvā yena nātikā tenupasankami. Tatra sudaŋ bhagavā nātike viharati giñjakāvasathe. Atha kho ambapālī gaṇikā tassā rattiyā accayena sake ārāme paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ (p. 328) nivāsetvā pattacīvaramādāya yena ambapāliyā gaṇikāya parivesanā tenupasankami; upasankamitvā paññatte āsane nisīdi saddhiŋ bhikkhusanghena Atha kho ambapālī gaṇikā buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnā kho ambapālī gaṇikā bhagavantaŋ etadavoca– ‘imāhaŋ, bhante, ambavanaŋ buddhappamukhassa bhikkhusanghassa dammī’ ti. Paṭiggahesi bhagavā ārāmaŋ. Atha kho bhagavā ambapāliŋ gaṇikaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā yena mahāvanaŋ tenupasankami. Tatra sudaŋ bhagavā vesāliyaŋ viharati mahāvane kūṭāgārasālāyaŋ.

Licchavīvatthu niṭṭhitaŋ.

Licchavibhāṇavāro niṭṭhito tatiyo.

178. Sīhasenāpativatthu
290. Tena kho pana samayena abhiññātā abhiññātā licchavī sandhāgāre sannisinnā sannipatitā anekapariyāyena buddhassa vaṇṇaŋ bhāsanti, dhammassa vaṇṇaŋ bhāsanti, sanghassa vaṇṇaŋ bhāsanti. Tena kho pana samayena sīho senāpati nigaṇṭhasāvako tassaŋ parisāyaŋ nisinno hoti. Atha kho sīhassa senāpatissa etadahosi– ‘nissaŋsayaŋ kho so bhagavā arahaŋ sammāsambuddho bhavissati, tathā hime abhiññātā abhiññātā licchavī santhāgāre sannisinnā sannipatitā anekapariyāyena buddhassa vaṇṇaŋ bhāsanti, dhammassa vaṇṇaŋ bhāsanti, sanghassa vaṇṇaŋ bhāsanti. Yaŋnūnāhaŋ taŋ bhagavantaŋ dassanāya upasankameyyaŋ arahantaŋ sammāsambuddhan’ ti. Atha kho sīho senāpati yena nigaṇṭho nāṭaputto tenupasankami, upasankamitvā nigaṇṭhaŋ nāṭaputtaŋ etadavoca– ‘icchāmahaŋ, bhante, samaṇaŋ gotamaŋ dassanāya upasankamitun’ ti. ‘Kiŋ pana tvaŋ, sīha, kiriyavādo samāno akiriyavādaŋ samaṇaŋ gotamaŋ dassanāya upasankamissasi? Samaṇo hi, sīha, gotamo akiriyavādo akiriyāya dhammaŋ deseti, tena ca sāvake vinetī’ ti. Atha kho sīhassa senāpatissa yo ahosi gamikābhisankhāro bhagavantaŋ dassanāya, so (p. 329) paṭippassambhi. Dutiyampi kho abhiññātā abhiññātā licchavī sandhāgāre sannisinnā sannipatitā anekapariyānena buddhassa vaṇṇaŋ bhāsanti, dhammassa vaṇṇaŋ bhāsanti, sanghassa vaṇṇaŋ bhāsanti. Dutiyampi kho sīhassa senāpatissa etadahosi– ‘nissaŋsayaŋ kho so bhagavā arahaŋ sammāsambuddho bhavissati, tathā hime abhiññātā abhiññātā licchavī sandhāgāre sannisinnā sannipatitā anekapariyāyena buddhassa vaṇṇaŋ bhāsanti, dhammassa vaṇṇaŋ bhāsanti, sanghassa vaṇṇaŋ bhāsanti. Yaŋnūnāhaŋ taŋ bhagavantaŋ dassanāya upasankameyyaŋ arahantaŋ sammāsambuddhan’ ti. Dutiyampi kho sīho senāpati yena nigaṇṭho nāṭaputto tenupasankami, upasankamitvā nigaṇṭhaŋ nāṭaputtaŋ etadavoca– ‘icchāmahaŋ, bhante, samaṇaŋ gotamaŋ dassanāya upasankamitun’ ti. ‘Kiŋ pana tvaŋ, sīha, kiriyavādo samāno akiriyavādaŋ samaṇaŋ gotamaŋ dassanāya upasankamissasi? Samaṇo hi, sīha, gotamo akiriyavādo akiriyāya dhammaŋ deseti tena ca sāvake vinetī’ ti. Dutiyampi kho sīhassa senāpatissa yo ahosi gamikābhisankhāro bhagavantaŋ dassanāya, so paṭippassambhi. Tatiyampi kho abhiññātā abhiññātā licchavī sandhāgāre sannisinnā sannipatitā anekapariyāyena buddhassa vaṇṇaŋ bhāsanti, dhammassa vaṇṇaŋ bhāsanti, sanghassa vaṇṇaŋ bhāsanti. Tatiyampi kho sīhassa senāpatissa etadahosi– ‘nissaŋsayaŋ kho so bhagavā arahaŋ sammāsambuddho bhavissati, tathā hime abhiññātā abhiññātā licchavī sandhāgāre sannisinnā sannipatitā anekapariyāyena buddhassa vaṇṇaŋ bhāsanti, dhammassa vaṇṇaŋ bhāsanti, sanghassa vaṇṇaŋ bhāsanti. Kiñhi me karissanti nigaṇṭhā apalokitā vā anapalokitā vā? Yaŋnūnāhaŋ anapaloketvāva nigaṇṭhe taŋ bhagavantaŋ dassanāya upasankameyyaŋ arahantaŋ sammāsambuddhan’ ti.

Atha kho sīho senāpati pañcahi rathasatehi divā divassa vesāliyā niyyāsi bhagavantaŋ dassanāya. Yāvatikā yānassa bhūmi, yānena gantvā yānā paccorohitvā pattikova yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho sīho senāpati bhagavantaŋ etadavoca– ‘sutaŋ me taŋ, bhante, “akiriyavādo samaṇo gotamo akiriyāya dhammaŋ deseti, tena ca sāvake vinetī” ti. Ye te, bhante, evamāhaŋsu “akiriyavādo samaṇo (p. 330) gotamo, akiriyāya dhammaŋ deseti, tena ca sāvake vinetī” ti. Kacci te, bhante, bhagavato vuttavādino, na ca bhagavantaŋ abhūtena abbhācikkhanti, dhammassa cānudhammaŋ byākaronti, na ca koci sahadhammiko vādānuvādo gārayhaŋ ṭhānaŋ āgacchati? Anabbhakkhātukāmā hi mayaŋ, bhante, bhagavantan’ ti.

291. ‘Atthi, sīha, pariyāyo, yena maŋ pariyāyena sammā vadamāno vadeyya– akiriyavādo samaṇo gotamo, akiriyāya dhammaŋ deseti, tena ca sāvake vinetīti. Atthi, sīha, pariyāyo, yena maŋ pariyāyena sammā vadamāno vadeyya– kiriyavādo samaṇo gotamo kiriyāya dhammaŋ deseti, tena ca sāvake vinetīti. Atthi, sīha, pariyāyo yena maŋ pariyāyena sammā vadamāno vadeyya– ucchedavādo samaṇo gotamo ucchedāya dhammaŋ deseti, tena ca sāvake vinetīti. Atthi, sīha, pariyāyo, yena maŋ pariyāyena sammā vadamāno vadeyya– jegucchī samaṇo gotamo, jegucchitāya dhammaŋ deseti, tena ca sāvake vinetīti. Atthi, sīha, pariyāyo, yena maŋ pariyāyena sammā vadamāno vadeyya– venayiko samaṇo gotamo, vinayāya dhammaŋ deseti, tena ca sāvake vinetīti. Atthi, sīha, pariyāyo, yena maŋ pariyāyena sammā vadamāno vadeyya– tapassī samaṇo gotamo, tapassitāya dhammaŋ deseti, tena ca sāvake vinetīti. Atthi, sīha, pariyāyo, yena maŋ pariyāyena sammā vadamāno vadeyya– apagabbho samaṇo gotamo, apagabbhatāya dhammaŋ deseti, tena ca sāvake vinetīti. Atthi, sīha pariyāyo, yena maŋ pariyāyena sammā vadamāno vadeyya– assattho samaṇo gotamo, assāsāya dhammaŋ deseti, tena ca sāvake vinetīti.

292. ‘Katamo ca, sīha, pariyāyo, yena maŋ pariyāyena sammā vadamāno vadeyya– akiriyavādo samaṇo gotamo, akiriyāya dhammaŋ deseti tena ca sāvake vinetīti? Ahañhi, sīha, akiriyaŋ vadāmi kāyaduccaritassa vacīduccaritassa manoduccaritassa; anekavihitānaŋ pāpakānaŋ akusalānaŋ dhammānaŋ akiriyaŋ vadāmi. Ayaŋ kho, sīha, pariyāyo (p. 331) yena maŋ pariyāyena sammā vadamāno vadeyya– akiriyavādo samaṇo gotamo, akiriyāya dhammaŋ deseti, tena ca sāvake vinetīti.

‘Katamo ca, sīha, pariyāyo, yena maŋ pariyāyena sammā vadamāno vadeyya– kiriyavādo samaṇo gotamo, kiriyāya dhammaŋ deseti, tena ca sāvake vinetīti? Ahañhi, sīha, kiriyaŋ vadāmi kāyasucaritassa vacīsucaritassa manosucaritassa, anekavihitānaŋ kusalānaŋ dhammānaŋ kiriyaŋ vadāmi. Ayaŋ kho, sīha, pariyāyo, yena maŋ pariyāyena sammā vadamāno vadeyya– kiriyavādo samaṇo gotamo, kiriyāya dhammaŋ deseti, tena ca sāvake vinetīti.

‘Katamo ca, sīha, pariyāyo, yena maŋ pariyāyena sammā vadamāno vadeyya– ucchedavādo samaṇo gotamo, ucchedāya dhammaŋ deseti, tena ca sāvake vinetīti? Ahañhi, sīha, ucchedaŋ vadāmi rāgassa dosassa mohassa; anekavihitānaŋ pāpakānaŋ akusalānaŋ dhammānaŋ ucchedaŋ vadāmi. Ayaŋ kho sīha, pariyāyo, yena maŋ pariyāyena sammā vadamāno vadeyya– ucchedavādo samaṇo gotamo ucchedāya dhammaŋ deseti, tena ca sāvake vinetīti.

‘Katamo ca, sīha, pariyāyo yena maŋ pariyāyena sammā vadamāno vadeyya– jegucchī samaṇo gotamo, jegucchitāya dhammaŋ deseti, tena ca sāvake vinetīti? Ahañhi, sīha, jigucchāmi kāyaduccaritena vacīduccaritena manoduccaritena; anekavihitānaŋ pāpakānaŋ akusalānaŋ dhammānaŋ samāpattiyā jigucchāmi. Ayaŋ kho, sīha, pariyāyo, yena maŋ pariyāyena sammā vadamāno vadeyya– jegucchī samaṇo gotamo, jegucchitāya dhammaŋ deseti, tena ca sāvake vinetīti.

‘Katamo ca, sīha, pariyāyo, yena maŋ pariyāyena sammā vadamāno vadeyya– venayiko samaṇo gotamo, vinayāya dhammaŋ deseti, tena ca sāvake vinetīti? Ahañhi, sīha, vinayāya dhammaŋ desemi rāgassa dosassa mohassa; anekavihitānaŋ pāpakānaŋ akusalānaŋ (p. 332) dhammānaŋ vinayāya dhammaŋ desemi. Ayaŋ kho, sīha, pariyāyo, yena maŋ pariyāyena sammā vadamāno vadeyya– venayiko samaṇo gotamo, vinayāya dhammaŋ deseti, tena ca sāvake vinetīti.

‘Katamo ca, sīha, pariyāyo, yena maŋ pariyāyena sammā vadamāno vadeyya– tapassī samaṇo gotamo, tapassitāya dhammaŋ deseti, tena ca sāvake vinetīti? Tapanīyāhaŋ, sīha, pāpake akusale dhamme vadāmi– kāyaduccaritaŋ vacīduccaritaŋ manoduccaritaŋ. Yassa kho, sīha, tapanīyā pāpakā akusalā dhammā pahīnā ucchinnamūlā tālāvatthukatā anabhāvankatā āyatiŋ anuppādadhammā, tamahaŋ tapassīti vadāmi. Tathāgatassa kho, sīha, tapanīyā pāpakā akusalā dhammā pahīnā ucchīnnamūlā tālāvatthukatā anabhāvankatā āyatiŋ anuppādadhammā. Ayaŋ kho, sīha, pariyāyo, yena maŋ pariyāyena sammā vadamāno vadeyya ‘tapassī samaṇo gotamo tapassitāya dhammaŋ deseti, tena ca sāvake vinetī’ ti.

‘Katamo ca, sīha, pariyāyo, yena maŋ pariyāyena sammā vadamāno vadeyya– apagabbho samaṇo gotamo apagabbhatāya dhammaŋ deseti, tena ca sāvake vinetīti? Yassa kho, sīha, āyatiŋ gabbhaseyyā punabbhavābhinibbatti pahīnā ucchinnamūlā tālāvatthukatā anabhāvankatā āyatiŋ anuppādadhammā, tamahaŋ apagabbhoti vadāmi. Tathāgatassa kho, sīha, āyatiŋ gabbhaseyyā punabbhavābhinibbatti pahīnā ucchinnamūlā tālāvatthukatā anabhāvankatā āyatiŋ anuppādadhammā. Ayaŋ kho, sīha, pariyāyo, yena maŋ pariyāyena sammā vadamāno vadeyya– apagabbho samaṇo gotamo, apagabbhatāya dhammaŋ deseti, tena ca sāvake vinetīti.

‘Katamo ca, sīha, pariyāyo, yena maŋ pariyāyena sammā vadamāno vadeyya– assattho samaṇo gotamo assāsāya dhammaŋ deseti, tena ca sāvake vinetīti? Ahañhi, sīha, assattho paramena assāsena, assāsāya dhammaŋ desemi, tena ca sāvake vinemi. Ayaŋ kho, sīha, pariyāyo, yena maŋ pariyāyena sammā vadamāno vadeyya– assattho samaṇo gotamo assāsāya dhammaŋ deseti, tena ca sāvake vinetī’ ti.

293. Evaŋ (p. 333) vutte sīho senāpati bhagavantaŋ etadavoca– ‘abhikkantaŋ, bhante …pe… upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti. ‘Anuviccakāraŋ kho, sīha, karohi; anuviccakāro tumhādisānaŋ ñātamanussānaŋ sādhu hotī’ ti. ‘Imināpāhaŋ, bhante, bhagavato bhiyyosomattāya attamano abhiraddho, yaŋ maŋ bhagavā evamāha– “anuviccakāraŋ kho, sīha, karohi; anuviccakāro tumhādisānaŋ ñātamanussānaŋ sādhu hotī” ti. Mamañhi, bhante, aññatitthiyā sāvakaŋ labhitvā kevalakappaŋ vesāliŋ paṭākaŋ parihareyyuŋ– “sīho kho amhākaŋ senāpati sāvakattaŋ upagato” ti. Atha ca pana maŋ bhagavā evamāha– “anuviccakāraŋ kho, sīha, karohi; anuviccakāro tumhādisānaŋ ñātamanussānaŋ sādhu hotī” ti. Esāhaŋ, bhante, dutiyampi bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti. ‘Dīgharattaŋ kho te, sīha, nigaṇṭhānaŋ opānabhūtaŋ kulaŋ, yena nesaŋ upagatānaŋ piṇḍakaŋ dātabbaŋ maññeyyāsī’ ti. ‘Imināpāhaŋ, bhante, bhagavato bhiyyosomattāya attamano abhiraddho, yaŋ maŋ bhagavā evamāha– “dīgharattaŋ kho te, sīha, nigaṇṭhānaŋ opānabhūtaŋ kulaŋ, yena nesaŋ upagatānaŋ piṇḍakaŋ dātabbaŋ maññeyyāsī” ti. Sutaŋ me taŋ, bhante, samaṇo gotamo evamāha– “mayhameva dānaŋ dātabbaŋ, na aññesaŋ dānaŋ dātabbaŋ; mayhameva sāvakānaŋ dānaŋ dātabbaŋ, na aññesaŋ sāvakānaŋ dānaŋ dātabbaŋ mayhameva dinnaŋ mahapphalaŋ, na aññesaŋ dinnaŋ mahapphalaŋ; mayhameva sāvakānaŋ dinnaŋ mahapphalaŋ, na aññesaŋ sāvakānaŋ dinnaŋ mahapphalan” ti. Atha ca pana maŋ bhagavā nigaṇṭhesupi dāne samādapeti. Api ca, bhante, mayamettha kālaŋ jānissāma. Esāhaŋ, bhante, tatiyampi bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

Atha kho bhagavā sīhassa senāpatissa anupubbiŋ kathaŋ kathesi, seyyathidaŋ– dānakathaŋ …pe… aparappaccayo satthusāsane bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha (p. 334) kho sīho senāpati bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

294. Atha kho sīho senāpati aññataraŋ purisaŋ āṇāpesi– ‘gaccha, bhaṇe, pavattamaŋsaŋ jānāhī’ ti. Atha kho sīho senāpati tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena sīhassa senāpatissa nivesanaŋ tenupasankami; upasankamitvā paññatte āsane nisīdi saddhiŋ bhikkhusanghena.

Tena kho pana samayena sambahulā nigaṇṭhā vesāliyaŋ rathikāya rathikaŋ singhāṭakena singhāṭakaŋ bāhā paggayha kandanti– ‘ajja sīhena senāpatinā thūlaŋ pasuŋ vadhitvā samaṇassa gotamassa bhattaŋ kataŋ, taŋ samaṇo gotamo jānaŋ uddissakataŋ maŋsaŋ paribhuñjati paṭiccakamman’ ti. Atha kho aññataro puriso yena sīho senāpati tenupasankami, upasankamitvā sīhassa senāpatissa upakaṇṇake ārocesi ‘yagghe, bhante, jāneyyāsi, ete sambahulā nigaṇṭhā vesāliyaŋ rathikāya rathikaŋ singhāṭakena singhāṭakaŋ bāhā paggayha kandanti– “ajja sīhena senāpatinā thūlaŋ pasuŋ vadhitvā samaṇassa gotamassa bhattaŋ kataŋ, taŋ samaṇo gotamo jānaŋ uddissakataŋ maŋsaŋ paribhuñjati paṭiccakamman”’ ti. ‘Alaŋ ayyo, dīgharattampi te āyasmantā avaṇṇakāmā buddhassa, avaṇṇakāmā dhammassa, avaṇṇakāmā sanghassa; na ca pana te āyasmantā jiridanti taŋ bhagavantaŋ asatā tucchā musā abhūtena abbhācikkhantā; na ca mayaŋ jīvitahetupi sañcicca pāṇaŋ jīvitā voropeyyāmā’ ti. Atha kho sīho senāpati buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnaŋ kho sīhaŋ senāpatiŋ bhagavā dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, jā naŋ uddissakataŋ maŋsaŋ paribhuñjitabbaŋ. Yo (p. 335) paribhuñjeyya āpatti dukkaṭassa. Anujānāmi, bhikkhave, tikoṭiparisuddhaŋ macchamaŋsaŋ– adiṭṭhaŋ assutaŋ aparisankitan’ ti.

Sīhasenāpativatthu niṭṭhitaŋ.

179. Kappiyabhūmi-anujānanā
295. Tena kho pana samayena vesālī subhikkhā hoti susassā sulabhapiṇḍā, sukarā uñchena paggahena yāpetuŋ. Atha kho bhagavato rahogatassa paṭisallīnassa evaŋ cetaso parivitakko udapādi– ‘yāni tāni mayā bhikkhūnaŋ anuññātāni dubbhikkhe dussasse dullabhapiṇḍe anto vuṭṭhaŋ anto pakkaŋ sāmaŋ pakkaŋ uggahitapaṭiggahitakaŋ tato nīhaṭaŋ purebhattaŋ paṭiggahitaŋ vanaṭṭhaŋ pokkharaṭṭhaŋ, ajjāpi nu kho tāni bhikkhū paribhuñjantī’ ti. Atha kho bhagavā sāyanhasamayaŋ paṭisallānā vuṭṭhito āyasmantaŋ ānandaŋ āmantesi– ‘yāni tāni, ānanda, mayā bhikkhūnaŋ anuññātāni dubbhikkhe dussasse dullabhapiṇḍe anto vuṭṭhaŋ anto pakkaŋ sāmaŋ pakkaŋ uggahitapaṭiggahitakaŋ tato nīhaṭaŋ purebhattaŋ paṭiggahitaŋ vanaṭṭhaŋ pokkharaṭṭhaŋ, ajjāpi nu kho tāni bhikkhū paribhuñjantī’ ti? ‘Paribhuñjanti bhagavā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘yāni tāni, bhikkhave, mayā bhikkhūnaŋ anuññātāni dubbhikkhe dussasse dullabhapiṇḍe anto vuṭṭhaŋ anto pakkaŋ sāmaŋ pakkaŋ uggahitapaṭiggahitakaŋ tato nīhaṭaŋ purebhattaŋ paṭiggahitaŋ vanaṭṭhaŋ pokkharaṭṭhaŋ, tānāhaŋ ajjatagge paṭikkhipāmi. Na, bhikkhave, anto vuṭṭhaŋ anto pakkaŋ sāmaŋ pakkaŋ uggahitapaṭiggahitakaŋ paribhuñjitabbaŋ. Yo paribhuñjeyya, āpatti dukkaṭassa. Na ca, bhikkhave, tato nīhaṭaŋ purebhattaŋ paṭiggahitaŋ vanaṭṭhaŋ pokkharaṭṭhaŋ bhuttāvinā pavāritena anatirittaŋ paribhuñjitabbaŋ. Yo paribhuñjeyya, yathādhammo kāretabbo’ ti.

Tena kho pana samayena jānapadā manussā bahuŋ loṇampi, telampi, taṇḍulampi, khādanīyampi sakaṭesu āropetvā bahārāmakoṭṭhake sakaṭaparivaṭṭaŋ karitvā acchanti– yadā paṭipāṭiŋ labhissāma, tadā bhattaŋ karissāmāti. Mahā ca megho uggato hoti. Atha kho te manussā yenāyasmā ānando tenupasankamiŋsu, upasankamitvā āyasmantaŋ ānandaŋ etadavocuŋ– ‘idha, bhante ānanda, bahuŋ loṇampi, telampi, taṇḍulampi, khādanīyampi sakaṭesu āropitā tiṭṭhanti, mahā ca megho uggato (p. 336) kathaŋ nu kho, bhante ānanda, paṭipajjitabban’ ti? Atha kho āyasmā ānando bhagavato etamatthaŋ ārocesi. ‘Tena hānanda, sangho paccantimaŋ vihāraŋ kappiyabhūmiŋ sammannitvā tattha vāsetu, yaŋ sangho ākankhati vihāraŋ vā aḍḍhayogaŋ vā pāsādaŋ vā hammiyaŋ vā guhaŋ vā. Evañca pana, bhikkhave, sammannitabbā. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ vihāraŋ kappiyabhūmiŋ sammanneyya, esā ñatti.

‘Suṇātu me, bhante, sangho. Sangho itthannāmaŋ vihāraŋ kappiyabhūmiŋ sammannati Yassāyasmato khamati itthannāmassa vihārassa kappiyabhūmiyā sammuti, so tuṇhassa; yassa nakkhamati, so bhāseyya.

‘Sammato sanghena itthannāmo vihāro kappiyabhūmi. Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena manussā tattheva sammutiyā kappiyabhūmiyā yāguyo pacanti, bhattāni pacanti, sūpāni sampādenti, maŋsāni koṭṭenti, kaṭṭhāni phālenti. Assosi kho bhagavā rattiyā paccūsasamayaŋ paccuṭṭhāya uccāsaddaŋ mahāsaddaŋ kākoravasaddaŋ, sutvāna āyasmantaŋ ānandaŋ āmantesi– ‘kiŋ nu kho so, ānanda, uccāsaddo mahāsaddo kākoravasaddo’ ti? ‘Etarahi, bhante, manussā tattheva sammutiyā kappiyabhūmiyā yāguyo pacanti, bhattāni pacanti, sūpāni sampādenti, maŋsāni koṭṭenti, kaṭṭhāni phālenti. So eso, bhagavā, uccāsaddo mahāsaddo kākoravasaddo’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, sammuti kappiyabhūmi paribhuñjitabbā. Yo paribhuñjeyya, āpatti dukkaṭassa. Anujānāmi, bhikkhave, tisso kappiyabhūmiyo– ussāvanantikaŋ gonisādikaŋ gahapatin’ ti.

Tena kho pana samayena āyasmā yasojo gilāno hoti. Tassatthāya bhesajjāni āhariyanti. Tāni bhikkhū bahi vāsenti. Ukkapiṇḍikāpi khādanti, corāpi haranti. Bhagavato etamatthaŋ ārocesuŋ. Anujānāmi (p. 337) bhikkhave, sammutiŋ kappiyabhūmiŋ paribhuñjituŋ Anujānāmi, bhikkhave, catasso kappiyabhūmiyo– ussāvanantikaŋ gonisādikaŋ gahapatiŋ sammutinti.

Kappiyabhūmi-anujānanā niṭṭhitā.

Sīhabhāṇavāro niṭṭhito catuttho.

180. Meṇḍakagahapativatthu
296. Tena kho pana samayena bhaddiyanagare meṇḍako gahapati paṭivasati. Tassa evarūpo iddhānubhāvo hoti– sīsaŋ nahāyitvā dhaññāgāraŋ sammajjāpetvā bahidvāre nisīdati, antalikkhā dhaññassa dhārā opatitvā dhaññāgāraŋ pūreti. Bhariyāya evarūpo iddhānubhāvo hoti– ekaŋyeva āḷhakathālikaŋ upanisīditvā ekañca sūpabhiñjanakaŋ dāsakammakaraporisaŋ bhattena parivisati, na tāva taŋ khiyyati yāva sā na vuṭṭhāti. Puttassa evarūpo iddhānubhāvo hoti– ekaŋyeva sahassathavikaŋ gahetvā dāsakammakaraporisassa chamāsikaŋ vetanaŋ deti, na tāva taŋ khiyyati yāvassa hatthagatā. Suṇisāya evarūpo iddhānubhāvo hoti– ekaŋyeva catudoṇikaŋ piṭakaŋ upanisīditvā dāsakammakaraporisassa chamāsikaŋ bhattaŋ deti, na tāva taŋ khiyyati yāva sā na vuṭṭhāti. Dāsassa evarūpo iddhānubhāvo hoti– ekena nangalena kasantassa satta sītāyo gacchanti.

Assosi kho rājā māgadho seniyo bimbisāro– ‘amhākaŋ kira vijite bhaddiyanagare meṇḍako gahapati paṭivasati. Tassa evarūpo iddhānubhāvo– sīsaŋ nahāyitvā dhaññāgāraŋ sammajjāpetvā bahidvāre nisīdati, antalikkhā dhaññassa dhārā opatitvā dhaññāgāraŋ pūreti. Bhariyāya evarūpo iddhānubhāvo– ekaŋyeva āḷhakathālikaŋ upanisīditvā ekañca sūpabhiñjanakaŋ dāsakammakaraporisaŋ bhattena parivisati, na tāva taŋ khiyyati yāva sā na vuṭṭhāti. Puttassa evarūpo iddhānubhāvo– ekaŋyeva sahassathavikaŋ gahetvā dāsakammakaraporisassa chamāsikaŋ vetanaŋ deti, na tāva taŋ khiyyati yāvassa hatthagatā. Suṇisāya evarūpo (p. 338) iddhānubhāvo– ekaŋyeva catudoṇikaŋ piṭakaŋ upanisīditvā dāsakammakaraporisassa chamāsikaŋ bhattaŋ deti, na tāva taŋ khiyyati yāva sā na vuṭṭhāti. Dāsassa evarūpo iddhānubhāvo– ekena nangalena kasantassa satta sītāyo gacchantī’ ti. Atha kho rājā māgadho seniyo bimbisāro aññataraŋ sabbatthakaŋ mahāmattaŋ āmantesi– ‘amhākaŋ kira, bhaṇe, vijite bhaddiyanagare meṇḍako gahapati paṭivasati. Tassa evarūpo iddhānubhāvo sīsaŋ nahāyitvā dhaññāgāraŋ sammajjāpetvā bahidvāre nisīdati, antalikkhā dhaññassa dhārā opatitvā dhaññāgāraŋ pūreti. Bhariyāya …pe… puttassa… suṇisāya… dāsassa evarūpo iddhānubhāvo, ekena nangalena kasantassa satta sītāyo gacchantīti. Gaccha, bhaṇe, jānāhi. Yathā mayā sāmaŋ diṭṭho, evaŋ tava diṭṭho bhavissatī’ ti.

297. Evaŋ devāti kho so mahāmatto rañño māgadhassa seniyassa bimbisārassa paṭissuṇitvā caturanginiyā senāya yena bhaddiyaŋ tena pāyāsi. Anupubbena yena bhaddiyaŋ yena meṇḍako gahapati tenupasankami; upasankamitvā meṇḍakaŋ gahapatiŋ etadavoca– ‘ahañhi, gahapati, raññā āṇatto “amhākaŋ kira, bhaṇe, vijite bhaddiyanagare meṇḍako gahapati paṭivasati, tassa evarūpo iddhānubhāvo, sīsaŋ nahāyitvā …pe… bhariyāya… puttassa… suṇisāya… dāsassa evarūpo iddhānubhāvo, ekena nangalena kasantassa satta sītāyo gacchantī” ti, gaccha, bhaṇe, jānāhi. Yathā mayā sāmaŋ diṭṭho, evaŋ tava diṭṭho bhavissatī” ti. Passāma te, gahapati, iddhānubhāvan’ ti. Atha kho meṇḍako gahapati sīsaŋ nahāyitvā dhaññāgāraŋ sammajjāpetvā bahidvāre nisīdi, antalikkhā dhaññassa dhārā opatitvā dhaññāgāraŋ pūresi. ‘Diṭṭho te, gahapati, iddhānubhāvo. Bhariyāya te iddhānubhāvaŋ passissāmā’ ti. Atha kho meṇḍako gahapati bhariyaŋ āṇāpesi– ‘tena hi caturanginiŋ senaŋ bhattena parivisā’ ti. Atha kho meṇḍakassa gahapatissa bhariyā ekaŋyeva āḷhakathālikaŋ upanisīditvā ekañca sūpabhiñjanakaŋ caturanginiŋ senaŋ bhattena parivisi, na tāva taŋ khiyyati, yāva sā na vuṭṭhāti. ‘Diṭṭho te, gahapati, bhariyāyapi iddhānubhāvo. Puttassa te iddhānubhāvaŋ passissāmā’ ti. Atha kho meṇḍako gahapati puttaŋ āṇāpesi– ‘tena hi caturanginiyā senāya chamāsikaŋ vetanaŋ dehī’ ti (p. 339) Atha kho meṇḍakassa gahapatissa putto ekaŋyeva sahassathavikaŋ gahetvā caturanginiyā senāya chamāsikaŋ vetanaŋ adāsi, na tāva taŋ khiyyati, yāvassa hatthagatā. ‘Diṭṭho te, gahapati, puttassapi iddhānubhāvo. Suṇisāya te iddhānubhāvaŋ passissāmā’ ti. Atha kho meṇḍako gahapati suṇisaŋ āṇāpesi– ‘tena hi caturanginiyā senāya chamāsikaŋ bhattaŋ dehī’ ti. Atha kho meṇḍakassa gahapatissa suṇisā ekaŋyeva catudoṇikaŋ piṭakaŋ upanisīditvā caturanginiyā senāya chamāsikaŋ bhattaŋ adāsi, na tāva taŋ khiyyati yāva sā na vuṭṭhāti. ‘Diṭṭho te, gahapati, suṇisāyapi iddhānubhāvo. Dāsassa te iddhānubhāvaŋ passissāmā’ ti. ‘Mayhaŋ kho, sāmi, dāsassa iddhānubhāvo khette passitabbo’ ti. ‘Alaŋ, gahapati, diṭṭho te dāsassapi iddhānubhāvo’ ti. Atha kho so mahāmatto caturanginiyā senāya punadeva rājagahaŋ paccāgañchi. Yena rājā māgadho seniyo bimbisāro tenupasankami; upasankamitvā rañño māgadhassa seniyassa bimbisārassa etamatthaŋ ārocesi.

298. Atha kho bhagavā vesāliyaŋ yathābhirantaŋ viharitvā yena bhaddiyaŋ tena cārikaŋ pakkāmi mahatā bhikkhusanghena saddhiŋ aḍḍhatelasehi bhikkhusatehi. Atha kho bhagavā anupubbena cārikaŋ caramāno yena bhaddiyaŋ tadavasari. Tatra sudaŋ bhagavā bhaddiye viharati jātiyā vane. Assosi kho meṇḍako gahapati– ‘samaṇo khalu bho gotamo sakyaputto sakyakulā pabbajito bhaddiyaŋ anuppatto bhaddiye viharati jātiyā vane. Taŋ kho pana bhagavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” . So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti. Atha kho meṇḍako gahapati bhadrāni bhadrāni yānāni yojāpetvā bhadraŋ bhadraŋ yānaŋ abhiruhitvā bhadrehi bhadrehi yānehi (p. 340) bhaddiyā niyyāsi bhagavantaŋ dassanāya. Addasaŋsu kho sambahulā titthiyā meṇḍakaŋ gahapatiŋ dūratova āgacchantaŋ, disvāna meṇḍakaŋ gahapatiŋ etadavocuŋ– ‘kahaŋ tvaŋ, gahapati, gacchasī’ ti? ‘Gacchāmahaŋ, bhante, bhagavantaŋ samaṇaŋ gotamaŋ dassanāyā’ ti. ‘Kiŋ pana tvaŋ, gahapati, kiriyavādo samāno akiriyavādaŋ samaṇaŋ gotamaŋ dassanāya upasankamissasi? Samaṇo hi, gahapati, gotamo akiriyavādo akiriyāya dhammaŋ deseti, tena ca sāvake vinetī’ ti. Atha kho meṇḍakassa gahapatissa etadahosi– ‘nissaŋsayaŋ, kho so bhagavā arahaŋ sammāsambuddho bhavissati, yathayime titthiyā usūyantī’ ti. Yāvatikā yānassa bhūmi, yānena gantvā yānā paccorohitvā pattikova yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnassa kho meṇḍakassa gahapatissa bhagavā anupubbiŋ kathaŋ kathesi, seyyathidaŋ– dānakathaŋ …pe… aparappaccayo satthusāsane bhagavantaŋ etadavoca– ‘abhikkantaŋ, bhante …pe… upāsakaŋ maŋ bhagavā dhāretu ajjatagge pāṇupetaŋ saraṇaŋ gataŋ Adhivāsetu ca me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho meṇḍako gahapati bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Atha kho meṇḍako gahapati tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena meṇḍakassa gahapatissa nivesanaŋ tenupasankami; upasankamitvā paññatte āsane nisīdi saddhiŋ bhikkhusanghena. Atha kho meṇḍakassa gahapatissa bhariyā ca putto ca suṇisā ca dāso ca yena bhagavā tenupasankamiŋsu upasankamitvā bhagavantaŋ abhivādetvā ekamantaŋ nisīdiŋsu. Tesaŋ bhagavā anupubbiŋ kathaŋ kathesi, seyyathidaŋ– dānakathaŋ …pe… aparappaccayā satthusāsane bhagavantaŋ etadavocuŋ– ‘abhikkantaŋ, bhante …pe… ete mayaŋ, bhante, bhagavantaŋ saraṇaŋ gacchāma dhammañca bhikkhusanghañca. Upāsake no bhagavā dhāretu ajjatagge pāṇupete saraṇaŋ (p. 341) gate’ ti. Atha kho meṇḍako gahapati buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinno kho meṇḍako gahapati bhagavantaŋ etadavoca– ‘yāva, bhante, bhagavā bhaddiye viharati tāva ahaŋ buddhappamukhassa bhikkhusanghassa dhuvabhattenā’ ti. Atha kho bhagavā meṇḍakaŋ gahapatiŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi.

Meṇḍakagahapativattha niṭṭhitaŋ.

181. Pañcagorasādi-anujānanā
299. Atha kho bhagavā bhaddiye yathābhirantaŋ viharitvā meṇḍakaŋ gahapatiŋ anāpucchā yena anguttarāpo tena cārikaŋ pakkāmi mahatā bhikkhusanghena saddhiŋ aḍḍhatelasehi bhikkhusatehi. Assosi kho meṇḍako gahapati– ‘bhagavā kira yena anguttarāpo tena cārikaŋ pakkanto mahatā bhikkhusanghena saddhiŋ aḍḍhatelasehi bhikkhusatehī’ ti. Atha kho meṇḍako gahapati dāse ca kammakare ca āṇāpesi– ‘tena hi, bhaṇe, bahuŋ loṇampi, telampi, taṇḍulampi, khādanīyampi sakaṭesu āropetvā āgacchatha, aḍḍhatelasāni ca gopālakasatāni aḍḍhatelasāni ca dhenusatāni ādāya āgacchantu, yattha bhagavantaŋ passissāma tattha taruṇena khīrena bhojessāmā’ ti. Atha kho meṇḍako gahapati bhagavantaŋ antarāmagge kantāre sambhāvesi. Atha kho meṇḍako gahapati yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho meṇḍako gahapati bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho meṇḍako gahapati bhagavato adhivāsanaŋ viditvā bhagavantaŋ abhivādetvā padakkhiṇaŋ katvā pakkāmi.

Atha kho meṇḍako gahapati tassā rattiyā accayena paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bhante, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena meṇḍakassa gahapatissa parivesanā tenupasankami (p. 342) upasankamitvā paññatte āsane nisīdi saddhiŋ bhikkhusanghena. Atha kho meṇḍako gahapati aḍḍhatelasāni gopālakasatāni āṇāpesi ‘tenahi, bhaṇe, ekamekaŋ dhenuŋ gahetvā ekamekassa bhikkhuno upatiṭṭhatha taruṇena khīrena bhojessāmā’ ti. Atha kho meṇḍako gahapati buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi, taruṇena ca khīrena. Bhikkhū kukkuccāyantā khīraŋ na paṭiggaṇhanti. Paṭiggaṇhatha, bhikkhave, paribhuñjathāti. Atha kho meṇḍako gahapati buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā taruṇena ca khīrena bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinno kho meṇḍako gahapati bhagavantaŋ etadavoca– ‘santi, bhante, maggā kantārā, appodakā appabhakkhā, na sukarā apātheyyena gantuŋ. Sādhu, bhante, bhagavā bhikkhūnaŋ pātheyyaŋ anujānātū’ ti. Atha kho bhagavā meṇḍakaŋ gahapatiŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, pañca gorase– khīraŋ, dadhiŋ, takkaŋ, navanītaŋ, sappiŋ. Santi, bhikkhave, maggā kantārā appodakā appabhakkhā, na sukarā apātheyyena gantuŋ. Anujānāmi, bhikkhave, pātheyyaŋ pariyesituŋ taṇḍulo taṇḍulatthikena, muggo muggatthikena, māso māsatthikena, loṇaŋ loṇatthikena guḷo guḷatthikena, telaŋ telatthikena, sappi sappitthikena. Santi, bhikkhave, manussā, saddhā pasannā, te kappiyakārakānaŋ hatthe hiraññaŋ upanikkhipanti– “iminā ayyassa yaŋ kappiyaŋ taŋ dethā” ti. Anujānāmi, bhikkhave, yaŋ tato kappiyaŋ taŋ sādituŋ; na tvevāhaŋ, bhikkhave, kenaci pariyāyena jātarūparajataŋ sāditabbaŋ pariyesitabbanti vadāmī’ ti.

Pañcagorasādi-anujānanā niṭṭhitā.

182. Keṇiyajaṭilavatthu
300. Atha kho bhagavā anupubbena cārikaŋ caramāno yena āpaṇaŋ tadavasari. Assosi kho keṇiyo jaṭilo– ‘samaṇo khalu bho gotamo sakyaputto sakyakulā pabbajito āpaṇaŋ anuppatto, taŋ kho pana bhavantaŋ gotamaŋ evaŋ kalyāṇo kittisaddo abbhuggato …pe… sādhu kho pana tathārūpānaŋ arahataŋ dassanaŋ hotī’ ti. Atha kho keṇiyassa (p. 343) jaṭilassa etadahosi– ‘kiŋ nu kho ahaŋ samaṇassa gotamassa harāpeyyan’ ti. Atha kho keṇiyassa jaṭilassa etadahosi– ‘yepi kho te brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti tadanubhāsanti, bhāsitamanubhāsanti, vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, rattūparatā viratā vikālabhojanā, te evarūpāni pānāni sādiyiŋsu. Samaṇopi gotamo rattūparato virato vikālabhojanā, arahati samaṇopi gotamo evarūpāni pānāni sādiyitun’ ti pahūtaŋ pānaŋ paṭiyādāpetvā kājehi gāhāpetvā yena bhagavā tenupasankami; upasankamitvā bhagavatā saddhiŋ sammodi; sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho keṇiyo jaṭilo bhagavantaŋ etadavoca– ‘paṭiggaṇhātu me bhavaŋ gotamo pānan’ ti. Tena hi, keṇiya, bhikkhūnaŋ dehīti. Atha kho keṇiyo jaṭilo bhikkhūnaŋ deti. Bhikkhū kukkuccāyantā na paṭiggaṇhanti. Paṭiggaṇhatha, bhikkhave, paribhuñjathāti. Atha kho keṇiyo jaṭilo buddhappamukhaŋ bhikkhusanghaŋ pahūtehi pānehi sahatthā santappetvā sampavāretvā bhagavantaŋ dhotahatthaŋ onītapattapāṇiŋ ekamantaŋ nisīdi. Ekamantaŋ nisinnaŋ kho keṇiyaŋ jaṭilaŋ bhagavā dhammiyā kathāya sandassesi samādapesi samuttejesi sampahaŋsesi. Atha kho keṇiyo jaṭilo bhagavatā dhammiyā kathāya sandassito samādapito samuttejito sampahaŋsito bhagavantaŋ etadavoca– ‘adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Mahā kho, keṇiya, bhikkhusangho aḍḍhatelasāni bhikkhusatāni, tvañca brāhmaṇesu abhippasannoti. Dutiyampi kho keṇiyo jaṭilo bhagavantaŋ etadavoca– ‘kiñcāpi kho, bho gotama, mahā bhikkhusangho aḍḍhatelasāni bhikkhusatāni, ahañca brāhmaṇesu abhippasanno, adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Mahā kho, keṇiya, bhikkhusangho aḍḍhatelasāni bhikkhusatāni, tvañca brāhmaṇesu abhippasannoti (p. 344) Tatiyampi kho keṇiyo jaṭilo bhagavantaŋ etadavoca– ‘kiñcāpi kho, bho gotama, mahā bhikkhusangho aḍḍhatelasāni bhikkhusatāni, ahañca brāhmaṇesu abhippasanno, adhivāsetu bhavaŋ gotamo svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho keṇiyo jaṭilo bhagavato adhivāsanaŋ viditvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, aṭṭha pānāni– ambapānaŋ jambupānaŋ cocapānaŋ mocapānaŋ madhūkapānaŋ muddikapānaŋ sālūkapānaŋ phārusakapānaŋ. Anujānāmi, bhikkhave, sabbaŋ phalarasaŋ ṭhapetvā dhaññaphalarasaŋ. Anujānāmi, bhikkhave, sabbaŋ pattarasaŋ ṭhapetvā ḍākarasaŋ. Anujānāmi, bhikkhave, sabbaŋ puppharasaŋ ṭhapetvā madhūkapuppharasaŋ. Anujānāmi, bhikkhave, ucchurasan’ ti.

Atha kho keṇiyo jaṭilo tassā rattiyā accayena sake assame paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya yena keṇiyassa jaṭilassa assamo tenupasankami; upasankamitvā paññatte āsane nisīdi saddhiŋ bhikkhusanghena. Atha kho keṇiyo jaṭilo buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnaŋ kho keṇiyaŋ jaṭilaŋ bhagavā imāhi gāthāhi anumodi–


‘Aggihuttamukhā yaññā, sāvittī chandaso mukhaŋ;


Rājā mukhaŋ manussānaŋ, nadīnaŋ sāgaro mukhaŋ.


‘Nakkhattānaŋ mukhaŋ cando, ādicco tapataŋ mukhaŋ;


Puññaŋ ākankhamānānaŋ sangho, ve yajataŋ mukhan’ ti.

Atha kho bhagavā keṇiyaŋ jaṭilaŋ imāhi gāthāhi anumoditvā uṭṭhāyāsanā pakkāmi.

Keṇiyajaṭilavatthu niṭṭhitaŋ.

183. Rojamallavatthu
301. Atha (p. 345) kho bhagavā āpaṇe yathābhirantaŋ viharitvā yena kusinārā tena cārikaŋ pakkāmi mahatā bhikkhusanghena saddhiŋ aḍḍhatelasehi bhikkhusatehi. Assosuŋ kho kosinārakā mallā– ‘bhagavā kira kusināraŋ āgacchati mahatā bhikkhusanghena saddhiŋ aḍḍhatelasehi bhikkhusatehī’ ti. Te sangaraŋ akaŋsu– ‘yo bhagavato paccuggamanaŋ na karissati, pañcasatānissa daṇḍo’ ti. Tena kho pana samayena rojo mallo āyasmato ānandassa sahāyo hoti. Atha kho bhagavā anupubbena cārikaŋ caramāno yena kusinārā tadavasari. Atha kho kosinārakā mallā bhagavato paccuggamanaŋ akaŋsu. Atha kho rojo mallo bhagavato paccuggamanaŋ karitvā yenāyasmā ānando tenupasankami, upasankamitvā āyasmantaŋ ānandaŋ abhivādetvā ekamantaŋ aṭṭhāsi. Ekamantaŋ ṭhitaŋ kho rojaŋ mallaŋ āyasmā ānando etadavoca– ‘uḷāraŋ kho te idaŋ, āvuso roja, yaŋ tvaŋ bhagavato paccuggamanaŋ akāsī’ ti. ‘Nāhaŋ, bhante ānanda, bahukato buddhe vā dhamme vā sanghe vā; api ca ñātīhi sangaro kato– “yo bhagavato paccuggamanaŋ na karissati, pañcasatānissa daṇḍo”’ ti; so kho ahaŋ, bhante ānanda, ñātīnaŋ daṇḍabhayā evāhaŋ bhagavato paccuggamanaŋ akāsinti. Atha kho āyasmā ānando anattamano ahosi” kathañhi nāma rojo mallo evaŋ vakkhatī” ti? Atha kho āyasmā ānando yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā ānando bhagavantaŋ etadavoca– ‘ayaŋ, bhante, rojo mallo abhiññāto ñātamanusso. Mahatthiko kho pana evarūpānaŋ ñātamanussānaŋ imasmiŋ dhammavinaye pasādo. Sādhu, bhante, bhagavā tathā karotu, yathā rojo mallo imasmiŋ dhammavinaye pasīdeyyā’ ti. ‘Na kho taŋ, ānanda, dukkaraŋ tathāgatena, yathā rojo mallo imasmiŋ dhammavinaye pasīdeyyā’ ti.

Atha kho bhagavā rojaŋ mallaŋ mettena cittena pharitvā uṭṭhāyāsanā vihāraŋ pāvisi. Atha kho rojo mallo bhagavato mettena cittena phuṭṭho, seyyathāpi nāma gāviŋ taruṇavaccho, evameva, vihārena (p. 346) vihāraŋ pariveṇena pariveṇaŋ upasankamitvā bhikkhū pucchati– ‘kahaŋ nu kho, bhante, etarahi so bhagavā viharati arahaŋ sammāsambuddho, dassanakāmā hi mayaŋ taŋ bhagavantaŋ arahantaŋ sammāsambuddhan’ ti. ‘Esāvuso roja, vihāro saŋvutadvāro, tena appasaddo upasankamitvā ataramāno āḷindaŋ pavisitvā ukkāsitvā aggaḷaŋ ākoṭehi, vivarissati te bhagavā dvāran’ ti. Atha kho rojo mallo yena so vihāro saŋvutadvāro, tena appasaddo upasankamitvā ataramāno āḷindaŋ pavisitvā ukkāsitvā aggaḷaŋ ākoṭesi. Vivari bhagavā dvāraŋ. Atha kho rojo mallo vihāraŋ pavisitvā bhagavantaŋ abhivādetvā ekamantaŋ nisīdi. Ekamantaŋ nisinnassa kho rojassa mallassa bhagavā anupubbiŋ kathaŋ kathesi, seyyathidaŋ– dānakathaŋ …pe… aparappaccayo satthusāsane bhagavantaŋ etadavoca– ‘sādhu, bhante, ayyā mamaññeva paṭiggaṇheyyuŋ cīvarapiṇḍapātasenāsanagilānappaccayabhesajjaparikkhāraŋ, no aññesan’ ti. ‘Yesaŋ kho, roja, sekkhena ñāṇena sekkhena dassanena dhammo diṭṭho seyyathāpi tayā, tesampi evaŋ hoti– “aho nūna ayyā amhākaññeva paṭiggaṇheyyuŋ cīvarapiṇḍapātasenāsanagilānappaccayabhesajjaparikkhāraŋ, no aññesan” ti. Tena hi, roja, tava ceva paṭiggahissanti aññesañcā’ ti.

302. Tena kho pana samayena kusinārāyaŋ paṇītānaŋ bhattānaŋ bhattapaṭipāṭi aṭṭhitā hoti. Atha kho rojassa mallassa paṭipāṭiŋ alabhantassa etadahosi– ‘yaŋnūnāhaŋ bhattaggaŋ olokeyyaŋ, yaŋ bhattagge nāssa, taŋ paṭiyādeyyan’ ti. Atha kho rojo mallo bhattaggaŋ olokento dve nāddasa– ḍākañca piṭṭhakhādanīyañca. Atha kho rojo mallo yenāyasmā ānando tenupasankami; upasankamitvā āyasmantaŋ ānandaŋ etadavoca– ‘idha me, bhante ānanda, paṭipāṭiŋ alabhantassa etadahosi– “yaŋnūnāhaŋ bhattaggaŋ olokeyyaŋ, yaŋ bhattagge nāssa, taŋ paṭiyādeyyan” ti. So kho ahaŋ, bhante ānanda, bhattaggaŋ olokento dve nāddasaŋ– ḍākañca piṭṭhakhādanīyañca. Sacāhaŋ, bhante ānanda, paṭiyādeyyaŋ ḍākañca piṭṭhakhādanīyañca, paṭiggaṇheyya me bhagavā’ ti? ‘Tena hi, roja, bhagavantaŋ paṭipucchissāmī’ ti. Atha kho āyasmā ānando bhagavato etamatthaŋ ārocesi. ‘Tena hānanda, paṭiyādetū’ ti. ‘Tena hi, roja, paṭiyādehī’ ti. Atha kho rojo mallo tassā rattiyā accayena (p. 347) pahūtaŋ ḍākañca piṭṭhakhādanīyañca paṭiyādāpetvā bhagavato upanāmesi ‘paṭiggaṇhātu me, bhante, bhagavā ḍākañca piṭṭhakhādanīyañcā’ ti. ‘Tena hi, roja, bhikkhūnaŋ dehī’ ti. Atha kho rojo mallo bhikkhūnaŋ deti. Bhikkhū kukkuccāyantā na paṭiggaṇhanti ‘Paṭiggaṇhatha, bhikkhave, paribhuñjathā’ ti. Atha kho rojo mallo buddhappamukhaŋ bhikkhusanghaŋ pahūtehi ḍākehi ca piṭṭhakhādanīyehi ca sahatthā santappetvā sampavāretvā bhagavantaŋ dhotahatthaŋ onītapattapāṇiŋ ekamantaŋ nisīdi. Ekamantaŋ nisinnaŋ kho rojaŋ mallaŋ bhagavā dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, sabbañca ḍākaŋ sabbañca piṭṭhakhādanīyan’ ti.

Rojamallavatthu niṭṭhitaŋ.

184. Vuḍḍhapabbajitavatthu
303. Atha kho bhagavā kusinārāyaŋ yathābhirantaŋ viharitvā yena ātumā tena cārikaŋ pakkāmi mahatā bhikkhusanghena saddhiŋ aḍḍhatelasehi bhikkhusatehi. Tena kho pana samayena aññataro vuḍḍhapabbajito ātumāyaŋ paṭivasati nahāpitapubbo. Tassa dve dārakā honti, mañjukā paṭibhāneyyakā, dakkhā pariyodātasippā sake ācariyake nahāpitakamme. Assosi kho so vuḍḍhapabbajito– ‘bhagavā kira ātumaŋ āgacchati mahatā bhikkhusanghena saddhiŋ aḍḍhatelasehi bhikkhusatehī’ ti. Atha kho so vuḍḍhapabbajito te dārake etadavoca– ‘bhagavā kira, tātā, ātumaŋ āgacchati mahatā bhikkhusanghena saddhiŋ aḍḍhatelasehi bhikkhusatehi. Gacchatha tumhe, tātā, khurabhaṇḍaŋ ādāya nāḷiyāvāpakena anugharakaŋ anugharakaŋ āhiṇḍatha, loṇampi, telampi, taṇḍulampi, khādanīyampi saŋharatha, bhagavato āgatassa yāgupānaŋ karissāmā’ ti. ‘Evaŋ, tātā’ ti kho te dārakā tassa vuḍḍhapabbajitassa paṭissuṇitvā khurabhaṇḍaŋ ādāya nāḷiyāvāpakena anugharakaŋ anugharakaŋ āhiṇḍanti, loṇampi, telampi, taṇḍulampi, khādanīyampi saŋharantā. Manussā te dārake mañjuke paṭibhāneyyake passitvā yepi na kārāpetukāmā tepi kārāpenti, kārāpetvāpi bahuŋ denti. Atha kho te dārakā bahuŋ loṇampi, telampi, taṇḍulampi, khādanīyampi saŋhariŋsu.

Atha (p. 348) kho bhagavā anupubbena cārikaŋ caramāno yena ātumā tadavasari. Tatra sudaŋ bhagavā ātumāyaŋ viharati bhusāgāre. Atha kho so vuḍḍhapabbajito tassā rattiyā accayena pahūtaŋ yāguŋ paṭiyādāpetvā bhagavato upanāmesi– ‘paṭiggaṇhātu me, bhante, bhagavā yāgun’ ti. Jānantāpi tathāgatā pucchanti …pe… sāvakānaŋ vā sikkhāpadaŋ paññapessāmāti. Atha kho bhagavā taŋ vuḍḍhapabbajitaŋ etadavoca– ‘kutāyaŋ, bhikkhu yāgū’ ti? Atha kho so vuḍḍhapabbajito bhagavato etamatthaŋ ārocesi. Vigarahi buddho bhagavā, ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, moghapurisa, pabbajito akappiye samādapessasi . Netaŋ, moghapurisa, appasannānaŋ vā pasādāya …pe… vigarahitvā dhammiŋ kathaŋ katvā bhikkhū āmantesi “na, bhikkhave, pabbajitena akappiye samādapetabbaŋ, yo samādapeyya, āpatti dukkaṭassa. Na ca, bhikkhave, nahāpitapubbena khurabhaṇḍaŋ pariharitabbaŋ. Yo parihareyya, āpatti dukkaṭassā”’ ti.

Atha kho bhagavā ātumāyaŋ yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena sāvatthiyaŋ bahuŋ phalakhādanīyaŋ uppannaŋ hoti. Atha kho bhikkhūnaŋ etadahosi– ‘kiŋ nu kho bhagavatā phalakhādanīyaŋ anuññātaŋ, kiŋ ananuññātan’ ti? Bhagavato etamatthaŋ ārocesuŋ. ‘Anujānāmi, bhikkhave, sabbaŋ phalakhādanīyan’ ti.

304. Tena kho pana samayena sanghikāni bījāni puggalikāya bhūmiyā ropiyanti, puggalikāni bījāni sanghikāya bhūmiyā ropiyanti. Bhagavato etamatthaŋ ārocesuŋ. Sanghikāni, bhikkhave, bījāni puggalikāya bhūmiyā ropitāni bhāgaŋ datvā paribhuñjitabbāni. Puggalikāni bījāni sanghikāya bhūmiyā ropitāni bhāgaŋ datvā paribhuñjitabbānīti.

Vuḍḍhapabbajitavatthu niṭṭhitaŋ.

185. Catumahāpadesakathā
305. Tena kho pana samayena bhikkhūnaŋ kismiñci kismiñci ṭhāne kukkuccaŋ uppajjati– ‘kiŋ nu kho bhagavatā anuññātaŋ, kiŋ ananuññātan’ ti? Bhagavato etamatthaŋ ārocesuŋ. ‘Yaŋ, bhikkhave, mayā “idaŋ na kappatī” ti appaṭikkhittaŋ tañce (p. 349) akappiyaŋ anulometi, kappiyaŋ paṭibāhati, taŋ vo na kappati. Yaŋ, bhikkhave, mayā “idaŋ na kappatī” ti appaṭikkhittaŋ tañce kappiyaŋ anulometi, akappiyaŋ paṭibāhati, taŋ vo kappati. Yaŋ, bhikkhave, mayā “idaŋ kappatī” ti ananuññātaŋ tañce akappiyaŋ anulometi, kappiyaŋ paṭibāhati, taŋ vo na kappati. Yaŋ, bhikkhave, mayā “idaŋ kappatī” ti ananuññātaŋ, tañce kappiyaŋ anulometi, akappiyaŋ paṭibāhati, taŋ vo kappatī’ ti.

Atha kho bhikkhūnaŋ etadahosi– ‘kappati nu kho yāvakālikena yāmakālikaŋ, na nu kho kappati? Kappati nu kho yāvakālikena sattāhakālikaŋ, na nu kho kappati? Kappati nu kho yāvakālikena yāvajīvikaŋ, na nu kho kappati? Kappati nu kho yāmakālikena sattāhakālikaŋ, na nu kho kappati? Kappati nu kho yāmakālikena yāvajīvikaŋ, na nu kho kappati? Kappati nu kho sattāhakālikena yāvajīvikaŋ, na nu kho kappatī’ ti? Bhagavato etamatthaŋ ārocesuŋ. ‘Yāvakālikena, bhikkhave, yāmakālikaŋ, tadahu paṭiggahitaŋ kāle kappati, vikāle na kappati. Yāvakālikena, bhikkhave, sattāhakālikaŋ, tadahu paṭiggahitaŋ kāle kappati, vikāle na kappati. Yāvakālikena, bhikkhave, yāvajīvikaŋ, tadahu paṭiggahitaŋ kāle kappati, vikāle na kappati. Yāmakālikena, bhikkhave, sattāhakālikaŋ, tadahu paṭiggahitaŋ yāme kappati, yāmātikkante na kappati. Yāmakālikena, bhikkhave, yāvajīvikaŋ, tadahu paṭiggahitaŋ yāme kappati, yāmātikkante na kappati. Sattāhakālikena, bhikkhave, yāvajīvikaŋ paṭiggahitaŋ, sattāhaŋ kappati, sattāhātikkante na kappatī’ ti.

Catumahāpadesakathā niṭṭhitā.

Bhesajjakkhandhako chaṭṭho.

186. Tassuddānaŋ
Sāradike vikālepi, vasaŋ mūle piṭṭhehi ca;

Kasāvehi paṇṇaŋ phalaŋ, jatu loṇaŋ chakaṇañca.

Cuṇṇaŋ cālini maŋsañca, añjanaŋ upapisanī;

Añjanī uccāpārutā, salākā salākaṭhāniŋ .

Thavikaŋsabaddhakaŋ (p. 350) suttaŋ, muddhanitelanatthu ca;

Natthukaraṇī dhūmañca, nettañcāpidhanatthavi.

Telapākesu majjañca, atikkhittaŋ abbhañjanaŋ;

Tumbaŋ sedaŋ sambhārañca, mahā bhangodakaŋ tathā.

Dakakoṭṭhaŋ lohitañca, visāṇaŋ pādabbhañjanaŋ;

Pajjaŋ satthaŋ kasāvañca, tilakakkaŋ kabaḷikaŋ.

Coḷaŋ sāsapakuṭṭañca, dhūma sakkharikāya ca;

Vaṇatelaŋ vikāsikaŋ, vikaṭañca paṭiggahaŋ.

Gūthaŋ karonto loḷiñca, khāraŋ muttaharītakaŋ;

Gandhā virecanañceva, acchākaṭaŋ kaṭākaṭaŋ.

Paṭicchādani pabbhārā, ārāma sattāhena ca;

Guḷaŋ muggaŋ sovīrañca, sāmaŋpākā punāpace.

Punānuññāsi dubbhikkhe, phalañca tilakhādanī;

Purebhattaŋ kāyaḍāho, nibbattañca bhagandalaŋ.

Vatthikammañca suppiñca, manussamaŋsameva ca;

Hatthi-assā sunakho ca, ahi sīhañca dīpikaŋ .

Acchataracchamaŋsañca, paṭipāṭi ca yāgu ca;

Taruṇaŋ aññatra guḷaŋ, sunidhāvasathāgāraŋ.

Gangā koṭisaccakathā, ambapālī ca licchavī;

Uddissa kataŋ subhikkhaŋ, punadeva paṭikkhipi.

Megho yaso meṇḍako, ca gorasaŋ pātheyyakena ca;

Keṇi ambo jambu coca, mocamadhumuddikasālukaŋ.

Phārusakā ḍākapiṭṭhaŋ, ātumāyaŋ nahāpito;

Sāvatthiyaŋ phalaŋ bījaŋ, kismiŋ ṭhāne ca kāliketi.

Imamhi khandhake vatthū ekasataŋ chavatthu.

Bhesajjakkhandhako niṭṭhito.

7. Kathinakkhandhako
187. Kathinānujānanā
306. Tena (p. 351) samayena buddho bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena tiŋsamattā pāveyyakā bhikkhū, sabbe āraññikā sabbe piṇḍapātikā sabbe paŋsukūlikā sabbe tecīvarikā sāvatthiŋ āgacchantā bhagavantaŋ dassanāya upakaṭṭhāya vassūpanāyikāya nāsakkhiŋsu sāvatthiyaŋ vassūpanāyikaŋ sambhāvetuŋ; antarāmagge sākete vassaŋ upagacchiŋsu. Te ukkaṇṭhitarūpā vassaŋ vasiŋsu– āsanneva no bhagavā viharati ito chasu yojanesu, na ca mayaŋ labhāma bhagavantaŋ dassanāyāti. Atha kho te bhikkhū vassaŋvuṭṭhā, temāsaccayena katāya pavāraṇāya, deve vassante, udakasangahe udakacikkhalle okapuṇṇehi cīvarehi kilantarūpā yena sāvatthi jetavanaŋ anāthapiṇḍikassa ārāmo, yena bhagavā tenupasankamiŋsu; upasankamitvā bhagavantaŋ abhivādetvā ekamantaŋ nisīdiŋsu. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha kho bhagavā te bhikkhū etadavoca– ‘kacci, bhikkhave, khamanīyaŋ, kacci yāpanīyaŋ, kacci samaggā sammodamānā avivadamānā phāsukaŋ vassaŋ vasittha, na ca piṇḍakena kilamitthā’ ti? ‘Khamanīyaŋ, bhagavā; yāpanīyaŋ, bhagavā; samaggā ca mayaŋ, bhante, sammodamānā avivadamānā vassaŋ vasimhā, na ca piṇḍakena kilamimhā Idha mayaŋ, bhante, tiŋsamattā pāveyyakā bhikkhū sāvatthiŋ āgacchantā bhagavantaŋ dassanāya upakaṭṭhāya vassūpanāyikāya nāsakkhimhā sāvatthiyaŋ vassūpanāyikaŋ sambhāvetuŋ, antarāmagge sākete vassaŋ upagacchimhā. Te mayaŋ, bhante, ukkaṇṭhitarūpā vassaŋ vasimhā “āsanneva no bhagavā viharati ito chasu yojanesu, na ca mayaŋ labhāma bhagavantaŋ dassanāyā” ti. Atha kho mayaŋ, bhante, vassaŋvuṭṭhā, temāsaccayena katāya pavāraṇāya, deve vassante, udakasangahe udakacikkhalle okapuṇṇehi cīvarehi kilantarūpā addhānaŋ āgatāti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, vassaŋvuṭṭhānaŋ bhikkhūnaŋ (p. 352) kathinaŋ attharituŋ. Atthatakathinānaŋ vo, bhikkhave, pañca kappissanti– anāmantacāro, asamādānacāro, gaṇabhojanaŋ, yāvadatthacīvaraŋ, yo ca tattha cīvaruppādo so nesaŋ bhavissatīti. Atthatakathinānaŋ vo, bhikkhave, imāni pañca kappissanti. Evañca pana, bhikkhave, kathinaŋ attharitabbaŋ. Byattena bhikkhunā paṭibalena sangho ñāpetabbo–

307. ‘Suṇātu me, bhante, sangho. Idaŋ sanghassa kathinadussaŋ uppannaŋ. Yadi sanghassa pattakallaŋ, sangho imaŋ kathinadussaŋ itthannāmassa bhikkhuno dadeyya kathinaŋ attharituŋ. Esā ñatti.

‘Suṇātu me, bhante, sangho. Idaŋ sanghassa kathinadussaŋ uppannaŋ. Sangho imaŋ kathinadussaŋ itthannāmassa bhikkhuno deti kathinaŋ attharituŋ. Yassāyasmato khamati imassa kathinadussassa itthannāmassa bhikkhuno dānaŋ kathinaŋ attharituŋ, so tuṇhassa; yassa nakkhamati, so bhāseyya.

‘Dinnaŋ idaŋ sanghena kathinadussaŋ itthannāmassa bhikkhuno kathinaŋ attharituŋ. Khamati sanghassa, tasmā tuṇhī, evametaŋ dhārayāmī’ ti.

308. ‘Evaŋ kho, bhikkhave, atthataŋ hoti kathinaŋ, evaŋ anatthataŋ. Kathañca pana, bhikkhave, anatthataŋ hoti kathinaŋ? Na ullikhitamattena atthataŋ hoti kathinaŋ, na dhovanamattena atthataŋ hoti kathinaŋ, na cīvaravicāraṇamattena atthataŋ hoti kathinaŋ, na chedanamattena atthataŋ hoti kathinaŋ, na bandhanamattena atthataŋ hoti kathinaŋ, na ovaṭṭiyakaraṇamattena atthataŋ hoti kathinaŋ, na kaṇḍusakaraṇamattena atthataŋ hoti kathinaŋ, na daḷhīkammakaraṇamattena atthataŋ hoti kathinaŋ, na anuvātakaraṇamattena atthataŋ hoti kathinaŋ, na paribhaṇḍakaraṇamattena atthataŋ hoti kathinaŋ, na ovaddheyyakaraṇamattena atthataŋ hoti kathinaŋ, na kambalamaddanamattena atthataŋ hoti kathinaŋ, na nimittakatena atthataŋ hoti kathinaŋ, na parikathākatena atthataŋ hoti kathinaŋ, na kukkukatena atthataŋ hoti kathinaŋ, na sannidhikatena atthataŋ hoti kathinaŋ, na nissaggiyena atthataŋ hoti kathinaŋ, na akappakatena atthataŋ (p. 353) hoti kathinaŋ na aññatra sanghāṭiyā atthataŋ hoti kathinaŋ, na aññatra uttarāsangena atthataŋ hoti kathinaŋ, na aññatra antaravāsakena atthataŋ hoti kathinaŋ, na aññatra pañcakena vā atirekapañcakena vā tadaheva sañchinnena samaṇḍalīkatena atthataŋ hoti kathinaŋ, na aññatra puggalassa atthārā atthataŋ hoti kathinaŋ; sammā ceva atthataŋ hoti kathinaŋ, tañce nissīmaṭṭho anumodati, evampi anatthataŋ hoti kathinaŋ. Evaŋ kho, bhikkhave, anatthataŋ hoti kathinaŋ.

309. ‘Kathañca, bhikkhave, atthataŋ hoti kathinaŋ? Ahatena atthataŋ hoti kathinaŋ, ahatakappena atthataŋ hoti kathinaŋ, pilotikāya atthataŋ hoti kathinaŋ, paŋsukūlena atthataŋ hoti kathinaŋ, pāpaṇikena atthataŋ hoti kathinaŋ, animittakatena atthataŋ hoti kathinaŋ, aparikathākatena atthataŋ hoti kathinaŋ, akukkukatena atthataŋ hoti kathinaŋ, asannidhikatena atthataŋ hoti kathinaŋ, anissaggiyena atthataŋ hoti kathinaŋ, kappakatena atthataŋ hoti kathinaŋ, sanghāṭiyā atthataŋ hoti kathinaŋ, uttarāsangena atthataŋ hoti kathinaŋ, antaravāsakena atthataŋ hoti kathinaŋ, pañcakena vā atirekapañcakena vā tadaheva sañchinnena samaṇḍalīkatena atthataŋ hoti kathinaŋ, puggalassa atthārā atthataŋ hoti kathinaŋ; sammā ce atthataŋ hoti kathinaŋ, tañce sīmaṭṭho anumodati, evampi atthataŋ hoti kathinaŋ Evaŋ kho, bhikkhave, atthataŋ hoti kathinaŋ.

310. ‘Kathañca, bhikkhave, ubbhataŋ hoti kathinaŋ? Aṭṭhimā, bhikkhave, mātikā kathinassa ubbhārāya– pakkamanantikā, niṭṭhānantikā, sanniṭṭhānantikā, nāsanantikā, savanantikā, āsāvacchedikā, sīmātikkantikā, sahubbhārā’ ti .

Kathinānujānanā niṭṭhitā.

188. Ādāyasattakaŋ
311. Bhikkhu atthatakathino katacīvaraŋ ādāya pakkamati– ‘na paccessan’ ti. Tassa bhikkhuno pakkamanantiko kathinuddhāro.

Bhikkhu (p. 354) atthatakathino cīvaraŋ ādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvaraŋ ādāya pakkamati. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvaraŋ ādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvaraŋ ādāya pakkamati– ‘paccessan’ ti. So bahisīmagato taŋ cīvaraŋ kāreti. So katacīvaro suṇāti ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino cīvaraŋ ādāya pakkamati– ‘paccessan’ ti So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti– bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino cīvaraŋ ādāya pakkamati– ‘paccessan’ ti. So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti– sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Ādāyasattakaŋ niṭṭhitaŋ .

189. Samādāyasattakaŋ
312. Bhikkhu atthatakathino katacīvaraŋ samādāya pakkamati ‘na paccessan’ ti. Tassa bhikkhuno pakkamanantiko kathinuddhāro.

Bhikkhu (p. 355) atthatakathino cīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvaraŋ samādāya pakkamati– ‘paccessan’ ti. So bahisīmagato taŋ cīvaraŋ kāreti. So katacīvaro suṇāti ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino cīvaraŋ samādāya pakkamati– ‘paccessan’ ti. So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti– bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino cīvaraŋ samādāya pakkamati– ‘paccessan’ ti. So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti– sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Samādāyasattakaŋ niṭṭhitaŋ.

190. Ādāyachakkaŋ
313. Bhikkhu atthatakathino vippakatacīvaraŋ ādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu (p. 356) atthatakathino vippakatacīvaraŋ ādāya pakkamati. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino vippakatacīvaraŋ ādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ na paccessan’ ti. So taŋ cīvaraŋ kāreti. Tassaŋ taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino vippakatacīvaraŋ ādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro suṇāti– ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino vippakatacīvaraŋ ādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino vippakatacīvaraŋ ādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Ādāyachakkaŋ niṭṭhitaŋ.

191. Samādāyachakkaŋ
314. Bhikkhu atthatakathino vippakatacīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu (p. 357) atthatakathino vippakatacīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro suṇāti– ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Samādāyachakkaŋ niṭṭhitaŋ.

192. Ādāyapannarasakaŋ
315. Bhikkhu atthatakathino cīvaraŋ ādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvaraŋ ādāya pakkamati. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvaraŋ ādāya pakkamati. Tassa bahisīmagatassa evaŋ hoti–

‘Idhevimaŋ cīvaraŋ kāressaŋ, na paccessan’ ti. So taŋ (p. 358) cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Tikaŋ.

Bhikkhu atthatakathino cīvaraŋ ādāya pakkamati ‘na paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvaraŋ ādāya pakkamati ‘na paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvaraŋ ādāya pakkamati ‘na paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressan’ ti So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Tikaŋ.

Bhikkhu atthatakathino cīvaraŋ ādāya pakkamati anadhiṭṭhitena; nevassa hoti ‘paccessan’ ti, na panassa hoti ‘na paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvaraŋ ādāya pakkamati anadhiṭṭhitena; nevassa hoti ‘paccessan’ ti, na panassa hoti ‘na paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvaraŋ ādāya pakkamati anadhiṭṭhitena; nevassa hoti ‘paccessan’ ti, na panassa hoti ‘na paccessan’ ti Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Tikaŋ.

Bhikkhu (p. 359) atthatakathino cīvaraŋ ādāya pakkamati ‘paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvaraŋ ādāya pakkamati ‘paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvaraŋ ādāya pakkamati ‘paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvaraŋ ādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro suṇāti– ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino cīvaraŋ ādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti– bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino cīvaraŋ ādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Chakkaŋ.

Ādāyapannarasakaŋ niṭṭhitaŋ.

193. Samādāyapannarasakādi
316. Bhikkhu (p. 360) atthatakathino cīvaraŋ samādāya pakkamati …pe….

(Ādāyavārasadisaŋ evaŋ vitthāretabbaŋ.)

Bhikkhu atthatakathino vippakatacīvaraŋ ādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro …pe….

(Samādāyavārasadisaŋ evaŋ vitthāretabbaŋ.)

Samādāyapannarasakādi niṭṭhitā.

194. Vippakatasamādāyapannarasakaŋ
317. Bhikkhu atthatakathino vippakatacīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Tikaŋ.

Bhikkhu atthatakathino vippakatacīvaraŋ samādāya pakkamati ‘na paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘na paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressan’ ti. Tassa bhikkhuno sanniṭṭhānantiko kathinuddhāro.

Bhikkhu (p. 361) atthatakathino vippakatacīvaraŋ samādāya pakkamati ‘na paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Tikaŋ.

Bhikkhu atthatakathino vippakatacīvaraŋ samādāya pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa evaŋ hoti ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Tikaŋ.

Bhikkhu atthatakathino vippakatacīvaraŋ samādāya pakkamati ‘paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti (p. 362) So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro suṇāti– ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino vippakatacīvaraŋ samādāya pakkamati ‘paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Chakkaŋ.

Vippakatasamādāyapannarasakaŋ niṭṭhitaŋ.

Ādāyabhāṇavāro.

195. Anāsādoḷasakaŋ
318. Bhikkhu atthatakathino cīvarāsāya pakkamati. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvarāsāya pakkamati. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu (p. 363) atthatakathino cīvarāsāya pakkamati. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvarāsāya pakkamati. Tassa bahisīmagatassa evaŋ hoti– ‘idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati Tassa bhikkhuno āsāvacchediko kathinuddhāro.

Bhikkhu atthatakathino cīvarāsāya pakkamati ‘na paccessan’ ti. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvarāsāya pakkamati ‘na paccessan’ ti. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘nevimaŋ cīvaraŋ kāressan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvarāsāya pakkamati ‘na paccessan’ ti. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvarāsāya pakkamati ‘na paccessan’ ti. Tassa bahisīmagatassa evaŋ hoti– ‘idhevimaŋ cīvarāsaŋ payirupāsissan’ ti. So taŋ cīvarāsaŋ payirupāsati Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Bhikkhu atthatakathino cīvarāsāya pakkamati anadhiṭṭhitena; nevassa hoti– ‘paccessanti, na panassa hoti– ‘na paccessan’ ti. So bahisīmagato taŋ cīvarāsaŋ payirupāsati. Anāsāya labhati, āsāya na (p. 364) labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvarāsāya pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvarāsāya pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. So bahisīmagato taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvarāsāya pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa evaŋ hoti– ‘idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Anāsādoḷasakaŋ niṭṭhitaŋ.

196. Āsādoḷasakaŋ
319. Bhikkhu atthatakathino cīvarāsāya pakkamati ‘paccessan’ ti. So bahisīmagato taŋ cīvarāsaŋ payirupāsati. Āsāya labhati, anāsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu (p. 365) atthatakathino cīvarāsāya pakkamati ‘paccessan’ ti. So bahisīmagato taŋ cīvarāsaŋ payirupāsati. Āsāya labhati, anāsāya na labhati. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato taŋ cīvarāsaŋ payirupāsati. Āsāya labhati, anāsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. Tassa bahisīmagatassa evaŋ hoti– ‘idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato suṇāti– ‘ubbhataŋ kira tasmiŋ āvāse kathinan’ ti. Tassa evaŋ hoti– ‘yato tasmiŋ āvāse ubbhataŋ kathinaŋ, idhevimaŋ cīvarāsaŋ payirupāsissan’ ti. So taŋ cīvarāsaŋ payirupāsati. Āsāya labhati anāsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato suṇāti– ‘ubbhataŋ kira tasmiŋ āvāse kathinan’ ti. Tassa evaŋ hoti– ‘yato tasmiŋ āvāse ubbhataŋ kathinaŋ, idhevimaŋ cīvarāsaŋ payirupāsissan’ ti. So taŋ cīvarāsaŋ payirupāsati. Āsāya labhati, anāsāya na labhati. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato suṇāti– ‘ubbhataŋ kira tasmiŋ āvāse kathinan’ ti. Tassa evaŋ hoti– ‘yato tasmiŋ āvāse ubbhataŋ kathinaŋ, idhevimaŋ cīvarāsaŋ (p. 366) payirupāsissan’ ti. So taŋ cīvarāsaŋ payirupāsati. Āsāya labhati, anāsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato suṇāti– ‘ubbhataŋ kira tasmiŋ āvāse kathinan’ ti. Tassa evaŋ hoti– ‘yato tasmiŋ āvāse ubbhataŋ kathinaŋ, idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato taŋ cīvarāsaŋ payirupāsati. Āsāya labhati, anāsāya na labhati. So taŋ cīvaraŋ kāreti. So katacīvaro suṇāti– ‘ubbhataŋ kira tasmiŋ āvāse kathinan’ ti. Tassa bhikkhuno savanantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. Tassa bahisīmagatassa evaŋ hoti– ‘idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato taŋ cīvarāsaŋ payirupāsati. Āsāya labhati, anāsāya na labhati. So taŋ cīvaraŋ kāreti. So katacīvaro ‘paccessaŋ paccessan’ ti– bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu atthatakathino cīvarāsāya pakkamati ‘paccessan’ ti. So bahisīmagato taŋ cīvarāsaŋ payirupāsati. Āsāya labhati, anāsāya na labhati. So taŋ cīvaraŋ kāreti. So katacīvaro ‘paccessaŋ paccessan’ ti– sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Āsādoḷasakaŋ niṭṭhitaŋ.

197. Karaṇīyadoḷasakaŋ
320. Bhikkhu (p. 367) atthatakathino kenacideva karaṇīyena pakkamati. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino kenacideva karaṇīyena pakkamati. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino kenacideva karaṇīyena pakkamati. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino kenacideva karaṇīyena pakkamati. Tassa bahisīmagatassa cīvarāsā uppajjati. Tassa evaŋ hoti– ‘idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Bhikkhu atthatakathino kenacideva karaṇīyena pakkamati ‘na paccessan’ ti. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino kenacideva karaṇīyena pakkamati ‘na paccessan’ ti. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti (p. 368) ‘nevimaŋ cīvaraŋ kāressan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino kenacideva karaṇīyena pakkamati ‘na paccessan’ ti. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino kenacideva karaṇīyena pakkamati ‘na paccessan’ ti. Tassa bahisīmagatassa cīvarāsā uppajjati. Tassa evaŋ hoti– ‘idhevimaŋ cīvarāsaŋ payirupāsissan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Bhikkhu atthatakathino kenacideva karaṇīyena pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino kenacideva karaṇīyena pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino kenacideva karaṇīyena pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa cīvarāsā uppajjati. So taŋ cīvarāsaŋ payirupāsati. Anāsāya labhati, āsāya na labhati. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ (p. 369) cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino kenacideva karaṇīyena pakkamati anadhiṭṭhitena; nevassa hoti– ‘paccessan’ ti, na panassa hoti– ‘na paccessan’ ti. Tassa bahisīmagatassa cīvarāsā uppajjati. Tassa evaŋ hoti– ‘idhevimaŋ cīvarāsaŋ payirupāsissaŋ, na paccessan’ ti. So taŋ cīvarāsaŋ payirupāsati. Tassa sā cīvarāsā upacchijjati. Tassa bhikkhuno āsāvacchediko kathinuddhāro.

Karaṇīyadoḷasakaŋ niṭṭhitaŋ.

198. Apavilāyananavakaŋ
321. Bhikkhu atthatakathino disaŋgamiko pakkamati cīvarapaṭivīsaŋ apavilāyamāno . Tamenaŋ disangataŋ bhikkhū pucchanti– ‘kahaŋ tvaŋ, āvuso, vassaŋvuṭṭho, kattha ca te cīvarapaṭivīso’ ti? So evaŋ vadeti– ‘amukasmiŋ āvāse vassaŋvuṭṭhomhi. Tattha ca me cīvarapaṭivīso’ ti. Te evaŋ vadanti– ‘gacchāvuso, taŋ cīvaraŋ āhara, mayaŋ te idha cīvaraŋ karissāmā’ ti. So taŋ āvāsaŋ gantvā bhikkhū pucchati– ‘kahaŋ me, āvuso, cīvarapaṭivīso’ ti? Te evaŋ vadanti– ‘ayaŋ te, āvuso, cīvarapaṭivīso; kahaŋ gamissasī’ ti? So evaŋ vadeti– ‘amukaŋ nāma āvāsaŋ gamissāmi, tattha me bhikkhū cīvaraŋ karissantī’ ti. Te evaŋ vadanti– ‘alaŋ, āvuso, mā agamāsi. Mayaŋ te idha cīvaraŋ karissāmā’ ti. Tassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino disaŋgamiko pakkamati …pe… ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu (p. 370) atthatakathino disaŋgamiko pakkamati …pe… ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

322. Bhikkhu atthatakathino disaŋgamiko pakkamati cīvarapaṭivīsaŋ apavilāyamāno. Tamenaŋ disaŋgataŋ bhikkhū pucchanti– ‘kahaŋ tvaŋ, āvuso, vassaŋvuṭṭho kattha ca te cīvarapaṭivīso’ ti? So evaŋ vadeti– ‘amukasmiŋ āvāse vassaŋvuṭṭhomhi, tattha ca me cīvarapaṭivīso’ ti. Te evaŋ vadanti– ‘gacchāvuso, taŋ cīvaraŋ āhara, mayaŋ te idha cīvaraŋ karissāmā’ ti. So taŋ āvāsaŋ gantvā bhikkhū pucchati– ‘kahaŋ me, āvuso, cīvarapaṭivīso’ ti? Te evaŋ vadanti– ‘ayaŋ te, āvuso, cīvarapaṭivīso’ ti. So taŋ cīvaraŋ ādāya taŋ āvāsaŋ gacchati. Tamenaŋ antarāmagge bhikkhū pucchanti– ‘āvuso, kahaŋ gamissasī’ ti? So evaŋ vadeti– ‘amukaŋ nāma āvāsaŋ gamissāmi, tattha me bhikkhū cīvaraŋ karissantī’ ti. Te evaŋ vadanti– ‘alaŋ, āvuso, mā agamāsi, mayaŋ te idha cīvaraŋ karissāmā’ ti. Tassa evaŋ hoti– ‘idhevimaŋ cīvaraŋ kāressaŋ na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino disaŋgamiko pakkamati cīvarapaṭivīsaŋ apavilāyamāno. Tamenaŋ disaŋgataŋ bhikkhū pucchanti– ‘kahaŋ tvaŋ, āvuso, vassaŋvuṭṭho, kattha ca te cīvarapaṭivīso’ ti? So evaŋ vadeti– ‘amukasmiŋ āvāse vassaŋvuṭṭhomhi, tattha ca me cīvarapaṭivīso’ ti. Te evaŋ vadanti– ‘gacchāvuso, taŋ cīvaraŋ āhara, mayaŋ te idha cīvaraŋ karissāmā’ ti. So taŋ āvāsaŋ gantvā bhikkhū pucchati– ‘kahaŋ me, āvuso, cīvarapaṭivīso’ ti? Te evaŋ vadanti– ‘ayaŋ te, āvuso, cīvarapaṭivīso’ ti. So taŋ cīvaraŋ ādāya taŋ āvāsaŋ gacchati. Tamenaŋ antarāmagge bhikkhū pucchanti– ‘āvuso, kahaŋ gamissasī’ ti? So evaŋ vadeti– ‘amukaŋ nāma āvāsaŋ gamissāmi, tattha me bhikkhū cīvaraŋ karissantī’ ti. Te evaŋ vadanti– ‘alaŋ, āvuso, mā agamāsi, mayaŋ te idha cīvaraŋ karissāmā’ ti. Tassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu (p. 371) atthatakathino disaŋgamiko pakkamati …pe… ‘idhevimaŋ cīvaraŋ kāressaŋ, na paccessan’ ti So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

323. Bhikkhu atthatakathino disaŋgamiko pakkamati cīvarapaṭivīsaŋ apavilāyamāno. Tamenaŋ disaŋgataŋ bhikkhū pucchanti– ‘kahaŋ tvaŋ, āvuso, vassaŋvuṭṭho, kattha ca te cīvarapaṭivīso’ ti? So evaŋ vadeti– ‘amukasmiŋ āvāse vassaŋvuṭṭhomhi, tattha ca me cīvarapaṭivīso’ ti. Te evaŋ vadanti– ‘gacchāvuso, taŋ cīvaraŋ āhara, mayaŋ te idha cīvaraŋ karissāmā’ ti. So taŋ āvāsaŋ gantvā bhikkhū pucchati– ‘kahaŋ me, āvuso, cīvarapaṭivīso’ ti? Te evaŋ vadanti– ‘ayaŋ te, āvuso, cīvarapaṭivīso’ ti. So taŋ cīvaraŋ ādāya taŋ āvāsaŋ gacchati. Tassa taŋ āvāsaŋ gatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino disaŋgamiko pakkamati …pe… ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino disaŋgamiko pakkamati …pe… ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Apavilāyananavakaŋ niṭṭhitaŋ.

199. Phāsuvihārapañcakaŋ
324. Bhikkhu atthatakathino phāsuvihāriko cīvaraŋ ādāya pakkamati– ‘amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati (p. 372) vasissāmi, no ce me phāsu bhavissati, paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa bhikkhuno niṭṭhānantiko kathinuddhāro.

Bhikkhu atthatakathino phāsuvihāriko cīvaraŋ ādāya pakkamati– ‘amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, paccessan’ ti. Tassa bahisīmagatassa evaŋ hoti– ‘nevimaŋ cīvaraŋ kāressaŋ, na paccessan’ ti. Tassa bhikkhuno sanniṭṭhānantiko kathinuddhāro.

Bhikkhu atthatakathino phāsuvihāriko cīvaraŋ ādāya pakkamati– ‘amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, paccessan’ ti. Tassa bahisīmagatassa evaŋ hoti– ‘idhevimaŋ cīvaraŋ kāressaŋ, na paccessan’ ti. So taŋ cīvaraŋ kāreti. Tassa taŋ cīvaraŋ kayiramānaŋ nassati. Tassa bhikkhuno nāsanantiko kathinuddhāro.

Bhikkhu atthatakathino phāsuvihāriko cīvaraŋ ādāya pakkamati– ‘amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, paccessan’ ti. So bahisīmagato taŋ cīvaraŋ kāreti. So katacīvaro– ‘paccessaŋ paccessan’ ti bahiddhā kathinuddhāraŋ vītināmeti. Tassa bhikkhuno sīmātikkantiko kathinuddhāro.

Bhikkhu (p. 373) atthatakathino phāsuvihāriko cīvaraŋ ādāya pakkamati– ‘amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, amukaŋ nāma āvāsaŋ gamissāmi; tattha me phāsu bhavissati vasissāmi, no ce me phāsu bhavissati, paccessan’ ti. So bahisīmagato taŋ cīvaraŋ kāreti. So katacīvaro ‘paccessaŋ paccessan’ ti sambhuṇāti kathinuddhāraŋ. Tassa bhikkhuno saha bhikkhūhi kathinuddhāro.

Phāsuvihārapañcakaŋ niṭṭhitaŋ.

200. Palibodhāpalibodhakathā
325. Dveme bhikkhave, kathinassa palibodhā, dve apalibodhā. Katame ca, bhikkhave, dve kathinassa palibodhā? Āvāsapalibodho ca cīvarapalibodho ca. Kathañca, bhikkhave, āvāsapalibodho hoti? Idha, bhikkhave, bhikkhu vasati vā tasmiŋ āvāse, sāpekkho vā pakkamati ‘paccessan’ ti. Evaŋ kho, bhikkhave, āvāsapalibodho hoti. Kathañca, bhikkhave, cīvarapalibodho hoti? Idha, bhikkhave, bhikkhuno cīvaraŋ akataŋ vā hoti vippakataŋ vā, cīvarāsā vā anupacchinnā. Evaŋ kho, bhikkhave, cīvarapalibodho hoti. Ime kho, bhikkhave, dve kathinassa palibodhā.

Katame ca, bhikkhave, dve kathinassa apalibodhā? Āvāsa-apalibodho ca cīvara-apalibodho ca. Kathañca, bhikkhave, āvāsa-apalibodho hoti? Idha, bhikkhave, bhikkhu pakkamati tamhā āvāsā cattena vantena muttena anapekkho ‘na paccessan’ ti. Evaŋ kho, bhikkhave, āvāsa-apalibodho hoti. Kathañca, bhikkhave, cīvara-apalibodho hoti? Idha, bhikkhave, bhikkhuno cīvaraŋ kataŋ vā hoti, naṭṭhaŋ vā vinaṭṭhaŋ vā daḍḍhaŋ (p. 374) vā, cīvarāsā vā upacchinnā. Evaŋ kho, bhikkhave, cīvara-apalibodho hoti. Ime kho, bhikkhave, dve kathinassa apalibodhāti.

Palibodhāpalibodhakathā niṭṭhitā.

Kathinakkhandhako niṭṭhito sattamo.

201. Tassuddānaŋ
Tiŋsa pāveyyakā bhikkhū, sāketukkaṇṭhitā vasuŋ;

Vassaŋvuṭṭhokapuṇṇehi, agamuŋ jinadassanaŋ.

Idaŋ vatthu kathinassa, kappissanti ca pañcakā;

Anāmantā asamācārā, tatheva gaṇabhojanaŋ.

Yāvadatthañca uppādo, atthatānaŋ bhavissati;

Ñatti evatthatañceva, evañceva anatthataŋ.

Ullikhi dhovanā ceva, vicāraṇañca chedanaŋ;

Bandhano vaṭṭi kaṇḍusa, daḷhīkammānuvātikā.

Paribhaṇḍaŋ ovaddheyyaŋ, maddanā nimittaŋ kathā;

Kukku sannidhi nissaggi, na kappaññatra te tayo.

Aññatra pañcātireke, sañchinnena samaṇḍalī;

Nāññatra puggalā sammā, nissīmaṭṭhonumodati.

Kathinānatthataŋ hoti, evaŋ buddhena desitaŋ;

Ahatākappapiloti, paŋsu pāpaṇikāya ca.

Animittāparikathā, akukku ca asannidhi;

Anissaggi kappakate, tathā ticīvarena ca.

Pañcake vātireke vā, chinne samaṇḍalīkate;

Puggalassatthārā sammā, sīmaṭṭho anumodati.

Evaŋ kathinattharaṇaŋ, ubbhārassaṭṭhamātikā;

Pakkamananti niṭṭhānaŋ, sanniṭṭhānañca nāsanaŋ.

Savanaŋ (p. 375) āsāvacchedi, sīmā sahubbhāraṭṭhamī;

Katacīvaramādāya, ‘na paccessan’ ti gacchati.

Tassa taŋ kathinuddhārā,e hoti pakkamanantiko;

Ādāya cīvaraŋ yāti, nissīme idaŋ cintayi.

‘Kāressaŋ na paccessan’ ti, niṭṭhāne kathinuddhāro;

Ādāya nissīmaŋ neva, ‘na paccessan’ ti mānaso.

Tassa taŋ kathinuddhāro, sanniṭṭhānantiko bhave;

Ādāya cīvaraŋ yāti, nissīme idaŋ cintayi.

‘Kāressaŋ na paccessan’ ti, kayiraŋ tassa nassati;

Tassa taŋ kathinuddhāro, bhavati nāsanantiko.

Ādāya yāti ‘paccessaŋ’, bahi kāreti cīvaraŋ;

Katacīvaro suṇāti, ubbhataŋ kathinaŋ tahiŋ.

Tassa taŋ kathinuddhāro, bhavati savanantiko;

Ādāya yāti ‘paccessaŋ’, bahi kāreti cīvaraŋ.

Katacīvaro bahiddhā, nāmeti kathinuddhāraŋ;

Tassa taŋ kathinuddhāro, sīmātikkantiko bhave.

Ādāya yāti ‘paccessaŋ’, bahi kāreti cīvaraŋ;

Katacīvaro paccessaŋ, sambhoti kathinuddhāraŋ.

Tassa taŋ kathinuddhāro, saha bhikkhūhi jāyati;

Ādāya ca samādāya, satta-sattavidhā gati.

Pakkamanantikā natthi, chakke vippakate gati;

Ādāya nissīmagataŋ, kāressaŋ iti jāyati.

Niṭṭhānaŋ sanniṭṭhānañca, nāsanañca ime tayo;

Ādāya ‘na paccessan’ ti, bahisīme karomiti.

Niṭṭhānaŋ sanniṭṭhānampi, nāsanampi idaŋ tayo;

Anadhiṭṭhitena nevassa, heṭṭhā tīṇi nayāvidhi.

Ādāya (p. 376) yāti paccessaŋ, bahisīme karomiti;

‘Na paccessan’ ti kāreti, niṭṭhāne kathinuddhāro.

Sanniṭṭhānaŋ nāsanañca, savanasīmātikkamā;

Saha bhikkhūhi jāyetha, evaŋ pannarasaŋ gati.

Samādāya vippakatā, samādāya punā tathā;

Ime te caturo vārā, sabbe pannarasavidhi.

Anāsāya ca āsāya, karaṇīyo ca te tayo;

Nayato taŋ vijāneyya, tayo dvādasa dvādasa.

Apavilānā navettha, phāsu pañcavidhā tahiŋ;

Palibodhāpalibodhā, uddānaŋ nayato katanti.

Imamhi khandhake vatthū doḷasakapeyyālamukhāni ekasataŋ aṭṭhārasa.

Kathinakkhandhako niṭṭhito.

8. Cīvarakkhandhako
202. Jīvakavatthu
326. Tena (p. 377) samayena buddho bhagavā rājagahe viharati veḷuvane kalandakanivāpe. Tena kho pana samayena vesālī iddhā ceva hoti phitā ca bahujanā ca ākiṇṇamanussā ca subhikkhā ca; satta ca pāsādasahassāni satta ca pāsādasatāni satta ca pāsādā; satta ca kūṭāgārasahassāni satta ca kūṭāgārasatāni satta ca kūṭāgārāni; satta ca ārāmasahassāni satta ca ārāmasatāni satta ca ārāmā; satta ca pokkharaṇīsahassāni satta ca pokkharaṇīsatāni satta ca pokkharaṇiyo; ambapālī ca gaṇikā abhirūpā hoti dassanīyā pāsādikā paramāya vaṇṇapokkharatāya samannāgatā, padakkhiṇā nacce ca gīte ca vādite ca, abhisaṭā atthikānaŋ atthikānaŋ manussānaŋ paññāsāya ca rattiŋ gacchati; tāya ca vesālī bhiyyosomattāya upasobhati. Atha kho rājagahako negamo vesāliŋ agamāsi kenacideva karaṇīyena. Addasā kho rājagahako negamo vesāliŋ iddhañceva phitañca bahujanañca ākiṇṇamanussañca subhikkhañca; satta ca pāsādasahassāni satta ca pāsādasatāni satta ca pāsāde; satta ca kūṭāgārasahassāni satta ca kūṭāgārasatāni satta ca kūṭāgārāni; satta ca ārāmasahassāni satta ca ārāmasatāni satta ca ārāme; satta ca pokkharaṇīsahassāni satta ca pokkharaṇīsatāni satta ca pokkharaṇiyo ambapāliñca gaṇikaŋ abhirūpaŋ dassanīyaŋ pāsādikaŋ paramāya vaṇṇapokkharatāya samannāgataŋ, padakkhiṇaŋ nacce ca gīte ca vādite ca, abhisaṭaŋ atthikānaŋ atthikānaŋ manussānaŋ paññāsāya ca rattiŋ gacchantiŋ, tāya ca vesāliŋ bhiyyosomattāya upasobhantiŋ.

327. Atha kho rājagahako negamo vesāliyaŋ taŋ karaṇīyaŋ tīretvā punadeva rājagahaŋ paccāgañchi. Yena rājā māgadho seniyo bimbisāro tenupasankami, upasankamitvā rājānaŋ māgadhaŋ seniyaŋ bimbisāraŋ (p. 378) etadavoca– ‘vesālī, deva, iddhā ceva phitā ca bahujanā ca ākiṇṇamanussā ca subhikkhā ca; satta ca pāsādasahassāni …pe… tāya ca vesālī bhiyyosomattāya upasobhati. Sādhu, deva, mayampi gaṇikaŋ vuṭṭhāpessāmā’ ti . ‘Tena hi, bhaṇe, tādisiŋ kumāriŋ jānātha yaŋ tumhe gaṇikaŋ vuṭṭhāpeyyāthā’ ti. Tena kho pana samayena rājagahe sālavatī nāma kumārī abhirūpā hoti dassanīyā pāsādikā paramāya vaṇṇapokkharatāya samannāgatā. Atha kho rājagahako negamo sālavatiŋ kumāriŋ gaṇikaŋ vuṭṭhāpesi. Atha kho sālavatī gaṇikā nacirasseva padakkhiṇā ahosi nacce ca gīte ca vādite ca, abhisaṭā atthikānaŋ atthikānaŋ manussānaŋ paṭisatena ca rattiŋ gacchati. Atha kho sālavatī gaṇikā nacirasseva gabbhinī ahosi. Atha kho sālavatiyā gaṇikāya etadahosi– ‘itthī kho gabbhinī purisānaŋ amanāpā. Sace maŋ koci jānissati sālavatī gaṇikā gabbhinīti, sabbo me sakkāro bhañjissati . Yaŋnūnāhaŋ gilānaŋ paṭivedeyyan’ ti. Atha kho sālavatī gaṇikā dovārikaŋ āṇāpesi– ‘mā, bhaṇe dovārika, koci puriso pāvisi. Yo ca maŋ pucchati, “gilānā” ti paṭivedehī’ ti. ‘Evaŋ, ayye’ ti kho so dovāriko sālavatiyā gaṇikāya paccassosi. Atha kho sālavatī gaṇikā tassa gabbhassa paripākamanvāya puttaŋ vijāyi. Atha kho sālavatī gaṇikā dāsiŋ āṇāpesi– ‘handa, je, imaŋ dārakaŋ kattarasuppe pakkhipitvā nīharitvā sankārakūṭe chaḍḍehī’ ti. ‘Evaŋ, ayye’ ti kho sā dāsī sālavatiyā gaṇikāya paṭissutvā taŋ dārakaŋ kattarasuppe pakkhipitvā nīharitvā sankārakūṭe chaḍḍesi.

328. Tena kho pana samayena abhayo nāma rājakumāro kālasseva rājupaṭṭhānaŋ gacchanto addasa taŋ dārakaŋ kākehi samparikiṇṇaŋ disvāna manusse pucchi– ‘kiŋ etaŋ, bhaṇe, kākehi samparikiṇṇan’ ti? ‘Dārako, devā’ ti. ‘Jīvati, bhaṇe’ ti? ‘Jīvati, devā’ ti. ‘Tena hi, bhaṇe, taŋ dārakaŋ amhākaŋ antepuraŋ netvā dhātīnaŋ detha posetun’ ti. ‘Evaŋ, devā’ ti kho te manussā abhayassa rājakumārassa paṭissutvā taŋ (p. 379) dārakaŋ abhayassa rājakumārassa antepuraŋ netvā dhātīnaŋ adaŋsu– ‘posethā’ ti. Tassa jīvatīti “jīvako” ti nāmaŋ akaŋsu. Kumārena posāpitoti “komārabhacco” ti nāmaŋ akaŋsu. Atha kho jīvako komārabhacco nacirasseva viññutaŋ pāpuṇi. Atha kho jīvako komārabhacco yena abhayo rājakumāro tenupasankami; upasankamitvā abhayaŋ rājakumāraŋ etadavoca– ‘kā me, deva, mātā, ko pitā’ ti? ‘Ahampi kho te, bhaṇe jīvaka, mātaraŋ na jānāmi; api cāhaŋ te pitā; mayāsi posāpito’ ti. Atha kho jīvakassa komārabhaccassa etadahosi– ‘imāni kho rājakulāni na sukarāni asippena upajīvituŋ. Yaŋnūnāhaŋ sippaŋ sikkheyyan’ ti.

329. Tena kho pana samayena takkasilāyaŋ disāpāmokkho vejjo paṭivasati. Atha kho jīvako komārabhacco abhayaŋ rājakumāraŋ anāpucchā yena takkasilā tena pakkāmi. Anupubbena yena takkasilā, yena vejjo tenupasankami; upasankamitvā taŋ vejjaŋ etadavoca– ‘icchāmahaŋ, ācariya, sippaŋ sikkhitun’ ti. ‘Tena hi, bhaṇe jīvaka, sikkhassū’ ti. Atha kho jīvako komārabhacco bahuñca gaṇhāti lahuñca gaṇhāti suṭṭhu ca upadhāreti, gahitañcassa na sammussati . Atha kho jīvakassa komārabhaccassa sattannaŋ vassānaŋ accayena etadahosi– ‘ahaŋ, kho bahuñca gaṇhāmi lahuñca gaṇhāmi suṭṭhu ca upadhāremi, gahitañca me na sammussati, satta ca me vassāni adhīyantassa, nayimassa sippassa anto paññāyati. Kadā imassa sippassa anto paññāyissatī’ ti. Atha kho jīvako komārabhacco yena so vejjo tenupasankami, upasankamitvā taŋ vejjaŋ etadavoca– ‘ahaŋ kho, ācariya, bahuñca gaṇhāmi lahuñca gaṇhāmi suṭṭhu ca upadhāremi, gahitañca me na sammussati, satta ca me vassāni adhīyantassa, nayimassa sippassa anto paññāyati. Kadā imassa sippassa anto paññāyissatī’ ti? ‘Tena hi, bhaṇe jīvaka, khaṇittiŋ ādāya takkasilāya samantā yojanaŋ āhiṇḍitvā yaŋ kiñci abhesajjaŋ passeyyāsi taŋ āharā’ ti. ‘Evaŋ, ācariyā’ ti kho jīvako komārabhacco tassa vejjassa paṭissutvā khaṇittiŋ ādāya takkasilāya (p. 380) samantā yojanaŋ āhiṇḍanto na kiñci abhesajjaŋ addasa. Atha kho jīvako komārabhacco yena so vejjo tenupasankami, upasankamitvā taŋ vejjaŋ etadavoca– ‘āhiṇḍantomhi, ācariya, takkasilāya samantā yojanaŋ, na kiñci abhesajjaŋ addasan’ ti. ‘Susikkhitosi bhaṇe jīvaka. Alaŋ te ettakaŋ jīvikāyā’ ti jīvakassa komārabhaccassa parittaŋ pātheyyaŋ pādāsi. Atha kho jīvako komārabhacco taŋ parittaŋ pātheyyaŋ ādāya yena rājagahaŋ tena pakkāmi. Atha kho jīvakassa komārabhaccassa taŋ parittaŋ pātheyyaŋ antarāmagge sākete parikkhayaŋ agamāsi. Atha kho jīvakassa komārabhaccassa etadahosi– ‘ime kho maggā kantārā appodakā appabhakkhā, na sukarā apātheyyena gantuŋ. Yaŋnūnāhaŋ pātheyyaŋ pariyeseyyan’ ti.

Jīvakavatthu niṭṭhitaŋ.

203. Seṭṭhibhariyāvatthu
330. Tena kho pana samayena sākete seṭṭhibhariyāya sattavassiko sīsābādho hoti. Bahū mahantā mahantā disāpāmokkhā vejjā āgantvā nāsakkhiŋsu arogaŋ kātuŋ. Bahuŋ hiraññaŋ ādāya agamaŋsu. Atha kho jīvako komārabhacco sāketaŋ pavisitvā manusse pucchi– ‘ko, bhaṇe, gilāno, kaŋ tikicchāmī’ ti? ‘Etissā, ācariya, seṭṭhibhariyāya sattavassiko sīsābādho; gaccha, ācariya, seṭṭhibhariyaŋ tikicchāhī’ ti. Atha kho jīvako komārabhacco yena seṭṭhissa gahapatissa nivesanaŋ tenupasankami; upasankamitvā dovārikaŋ āṇāpesi– ‘gaccha, bhaṇe dovārika, seṭṭhibhariyāya pāvada– “vejjo, ayye, āgato, so taŋ daṭṭhukāmo”’ ti. ‘Evaŋ, ācariyā’ ti kho so dovāriko jīvakassa komārabhaccassa paṭissutvā yena seṭṭhibhariyā tenupasankami, upasankamitvā seṭṭhibhariyaŋ etadavoca– ‘vejjo ayye, āgato; so taŋ daṭṭhukāmo’ ti. ‘Kīdiso, bhaṇe dovārika, vejjo’ ti? ‘Daharako, ayye’ ti. ‘Alaŋ, bhaṇe dovārika, kiŋ me daharako vejjo karissati? Bahū mahantā mahantā disāpāmokkhā vejjā āgantvā (p. 381) nāsakkhiŋsu arogaŋ kātuŋ. Bahuŋ hiraññaŋ ādāya agamaŋsū’ ti. Atha kho so dovāriko yena jīvako komārabhacco tenupasankami; upasankamitvā jīvakaŋ komārabhaccaŋ etadavoca– ‘seṭṭhibhariyā, ācariya, evamāha– “alaŋ, bhaṇe dovārika, kiŋ me daharako vejjo karissati? Bahū mahantā mahantā disāpāmokkhā vejjā āgantvā nāsakkhiŋsu arogaŋ kātuŋ. Bahuŋ hiraññaŋ ādāya agamaŋsū”’ ti. ‘Gaccha, bhaṇe dovārika, seṭṭhibhariyāya pāvada– “vejjo, ayye, evamāha– mā kira, ayye, pure kiñci adāsi. Yadā arogā ahosi tadā yaŋ iccheyyāsi taŋ dajjeyyāsī”’ ti. ‘Evaŋ, ācariyā’ ti kho so dovāriko jīvakassa komārabhaccassa paṭissutvā yena seṭṭhibhariyā tenupasankami; upasankamitvā seṭṭhibhariyaŋ etadavoca– ‘vejjo, ayye, evamāha– “mā kira, ayye, pure kiñci adāsi. Yadā arogā ahosi tadā yaŋ iccheyyāsi taŋ dajjeyyāsī”’ ti. ‘Tena hi, bhaṇe dovārika, vejjo āgacchatū’ ti. ‘Evaŋ, ayye’ ti kho so dovāriko seṭṭhibhariyāya paṭissutvā yena jīvako komārabhacco tenupasankami, upasankamitvā jīvakaŋ komārabhaccaŋ etadavoca– ‘seṭṭhibhariyā taŋ, ācariya, pakkosatī’ ti

Atha kho jīvako komārabhacco yena seṭṭhibhariyā tenupasankami, upasankamitvā seṭṭhibhariyāya vikāraŋ sallakkhetvā seṭṭhibhariyaŋ etadavoca– ‘pasatena, ayye, sappinā attho’ ti Atha kho seṭṭhibhariyā jīvakassa komārabhaccassa pasataŋ sappiŋ dāpesi. Atha kho jīvako komārabhacco taŋ pasataŋ sappiŋ nānābhesajjehi nippacitvā seṭṭhibhariyaŋ mañcake uttānaŋ nipātetvā natthuto adāsi. Atha kho taŋ sappiŋ natthuto dinnaŋ mukhato uggañchi. Atha kho seṭṭhibhariyā paṭiggahe niṭṭhubhitvā dāsiŋ āṇāpesi– ‘handa, je, imaŋ sappiŋ picunā gaṇhāhī’ ti. Atha kho jīvakassa komārabhaccassa etadahosi– ‘acchariyaŋ yāva lūkhāyaŋ gharaṇī, yatra hi nāma imaŋ chaḍḍanīyadhammaŋ sappiŋ picunā gāhāpessati. Bahukāni ca me mahagghāni bhesajjāni upagatāni. Kimpi māyaŋ kiñci deyyadhammaŋ dassatī’ ti. Atha kho seṭṭhibhariyā jīvakassa (p. 382) komārabhaccassa vikāraŋ sallakkhetvā jīvakaŋ komārabhaccaŋ etadavoca– ‘kissa tvaŋ, ācariya, vimanosī’ ti? Idha me etadahosi– ‘acchariyaŋ yāva lūkhāyaŋ dharaṇī, yatra hi nāma imaŋ chaḍḍanīyadhammaŋ sappiŋ picunā gāhāpessati. Bahukāni ca me mahagghāni sajjāni upagatāni. Kimpi māyaŋ kiñci deyyadhammaŋ dassatī’ ti. ‘Mayaŋ kho, ācariya, āgārikā nāma upajānāmetassa saŋyamassa. Varametaŋ sappi dāsānaŋ vā kammakarānaŋ vā pādabbhañjanaŋ vā padīpakaraṇe vā āsittaŋ. Mā kho tvaŋ, ācariya, vimano ahosi. Na te deyyadhammo hāyissatī’ ti. Atha kho jīvako komārabhacco seṭṭhibhariyāya sattavassikaŋ sīsābādhaŋ ekeneva natthukammena apakaḍḍhi. Atha kho seṭṭhibhariyā arogā samānā jīvakassa komārabhaccassa cattāri sahassāni pādāsi. Putto– mātā me arogā ṭhitāti cattāri sahassāni pādāsi. Suṇisā– sassu me arogā ṭhitāti cattāri sahassāni pādāsi. Seṭṭhi gahapati– bhariyā me arogā ṭhitāti cattāri sahassāni pādāsi dāsañca dāsiñca assarathañca.

Atha kho jīvako komārabhacco tāni soḷasasahassāni ādāya dāsañca dāsiñca assarathañca yena rājagahaŋ tena pakkāmi. Anupubbena yena rājagahaŋ yena abhayo rājakumāro tenupasankami, upasankamitvā abhayaŋ rājakumāraŋ etadavoca– ‘idaŋ me, deva, paṭhamakammaŋ soḷasasahassāni dāso ca dāsī ca assaratho ca. Paṭiggaṇhātu me devo posāvanikan’ ti. ‘Alaŋ, bhaṇe jīvaka; tuyhameva hotu. Amhākaññeva antepure nivesanaŋ māpehī’ ti. ‘Evaŋ, devā’ ti kho jīvako komārabhacco abhayassa rājakumārassa paṭissutvā abhayassa rājakumārassa antepure nivesanaŋ māpesi.

Seṭṭhibhariyāvatthu niṭṭhitaŋ.

204. Bimbisārarājavatthu
331. Tena kho pana samayena rañño māgadhassa seniyassa bimbisārassa bhagandalābādho hoti. Sāṭakā lohitena makkhiyanti. Deviyo disvā uppaṇḍenti– ‘utunī dāni devo, pupphaŋ devassa uppannaŋ, na ciraŋ devo vijāyissatī’ ti. Tena rājā manku hoti (p. 383) Atha kho rājā māgadho seniyo bimbisāro abhayaŋ rājakumāraŋ etadavoca– ‘mayhaŋ kho, bhaṇe abhaya, tādiso ābādho, sāṭakā lohitena makkhiyanti, deviyo maŋ disvā uppaṇḍenti– “utunī dāni devo, pupphaŋ devassa uppannaŋ, na ciraŋ devo vijāyissatī” ti. Ingha, bhaṇe abhaya, tādisaŋ vejjaŋ jānāhi yo maŋ tikiccheyyā’ ti. ‘Ayaŋ, deva, amhākaŋ jīvako vejjo taruṇo bhadrako. So devaŋ tikicchissatī’ ti. ‘Tena hi, bhaṇe abhaya, jīvakaŋ vejjaŋ āṇāpehi; so maŋ tikicchissatī’ ti. Atha kho abhayo rājakumāro jīvakaŋ komārabhaccaŋ āṇāpesi– ‘gaccha, bhaṇe jīvaka, rājānaŋ tikicchāhī’ ti. ‘Evaŋ, devā’ ti kho jīvako komārabhacco abhayassa rājakumārassa paṭissutvā nakhena bhesajjaŋ ādāya yena rājā māgadho seniyo bimbisāro tenupasankami, upasankamitvā rājānaŋ māgadhaŋ seniyaŋ bimbisāraŋ etadavoca– ‘ābādhaŋ te, deva, passāmā’ ti . Atha kho jīvako komārabhacco rañño māgadhassa seniyassa bimbisārassa bhagandalābādhaŋ ekeneva ālepena apakaḍḍhi. Atha kho rājā māgadho seniyo bimbisāro arogo samāno pañca itthisatāni sabbālankāraŋ bhūsāpetvā omuñcāpetvā puñjaŋ kārāpetvā jīvakaŋ komārabhaccaŋ etadavoca– ‘etaŋ, bhaṇe jīvaka, pañcannaŋ itthisatānaŋ sabbālankāraŋ tuyhaŋ hotū’ ti. ‘Alaŋ, deva, adhikāraŋ me devo saratū’ ti. ‘Tena hi, bhaṇe jīvaka, maŋ upaṭṭhaha, itthāgārañca, buddhappamukhañca bhikkhusanghan’ ti. ‘Evaŋ, devā’ ti kho jīvako komārabhacco rañño māgadhassa seniyassa bimbisārassa paccassosi.

Bimbisārarājavatthu niṭṭhitaŋ.

205. Rājagahaseṭṭhivatthu
332. Tena kho pana samayena rājagahakassa seṭṭhissa sattavassiko sīsābādho hoti. Bahū mahantā mahantā disāpāmokkhā vejjā āgantvā nāsakkhiŋsu arogaŋ kātuŋ. Bahuŋ hiraññaŋ ādāya agamaŋsu. Api ca, vejjehi paccakkhāto hoti. Ekacce vejjā evamāhaŋsu– ‘pañcamaŋ divasaŋ seṭṭhi gahapati kālaŋ karissatī’ ti. Ekacce vejjā evamāhaŋsu ‘sattamaŋ divasaŋ seṭṭhi gahapati kālaŋ karissatī’ ti. Atha (p. 384) kho rājagahakassa negamassa etadahosi– ‘ayaŋ kho seṭṭhi gahapati bahūpakāro rañño ceva negamassa ca. Api ca, vejjehi paccakkhāto. Ekacce vejjā evamāhaŋsu– “pañcamaŋ divasaŋ seṭṭhi gahapati kālaŋ karissatī” ti. Ekacce vejjā evamāhaŋsu– “sattamaŋ divasaŋ seṭṭhi gahapati kālaŋ karissatī” ti. Ayañca rañño jīvako vejjo taruṇo bhadrako. Yaŋnūna mayaŋ rājānaŋ jīvakaŋ vejjaŋ yāceyyāma seṭṭhiŋ gahapatiŋ tikicchitun’ ti. Atha kho rājagahako negamo yena rājā māgadho seniyo bimbisāro tenupasankami; upasankamitvā rājānaŋ māgadhaŋ seniyaŋ bimbisāraŋ etadavoca– ‘ayaŋ, deva, seṭṭhi gahapati bahūpakāro devassa ceva negamassa ca; api ca, vejjehi paccakkhāto. Ekacce vejjā evamāhaŋsu– pañcamaŋ divasaŋ seṭṭhi gahapati kālaŋ karissatīti. Ekacce vejjā evamāhaŋsu– sattamaŋ divasaŋ seṭṭhi gahapati kālaŋ karissatīti. Sādhu devo jīvakaŋ vejjaŋ āṇāpetu seṭṭhiŋ gahapatiŋ tikicchitun’ ti

Atha kho rājā māgadho seniyo bimbisāro jīvakaŋ komārabhaccaŋ āṇāpesi– ‘gaccha, bhaṇe jīvaka, seṭṭhiŋ gahapatiŋ tikicchāhī’ ti. ‘Evaŋ, devā’ ti kho jīvako komārabhacco rañño māgadhassa seniyassa bimbisārassa paṭissutvā yena seṭṭhi gahapati tenupasankami; upasankamitvā seṭṭhissa gahapatissa vikāraŋ sallakkhetvā seṭṭhiŋ gahapatiŋ etadavoca– ‘sace tvaŋ, gahapati, arogo bhaveyyāsi kiŋ me assa deyyadhammo’ ti? ‘Sabbaŋ sāpateyyañca te, ācariya, hotu, ahañca te dāso’ ti. ‘Sakkhissasi pana tvaŋ, gahapati, ekena passena sattamāse nipajjitun’ ti? ‘Sakkomahaŋ, ācariya, ekena passena sattamāse nipajjitun’ ti. ‘Sakkhissasi pana tvaŋ, gahapati, dutiyena passena sattamāse nipajjitun’ ti? ‘Sakkomahaŋ, ācariya, dutiyena passena sattamāse nipajjitun’ ti ‘Sakkhissasi pana tvaŋ, gahapati, uttāno sattamāse nipajjitun’ ti? ‘Sakkomahaŋ, ācariya, uttāno sattamāse nipajjitun’ ti.

Atha kho jīvako komārabhacco seṭṭhiŋ gahapatiŋ mañcake nipātetvā mañcake sambandhitvā sīsacchaviŋ uppāṭetvā sibbiniŋ vināmetvā dve (p. 385) pāṇake nīharitvā mahājanassa dassesi– ‘passathayye, ime dve pāṇake, ekaŋ khuddakaŋ ekaŋ mahallakaŋ. Ye te ācariyā evamāhaŋsu– pañcamaŋ divasaŋ seṭṭhi gahapati kālaŋ karissatīti– tehāyaŋ mahallako pāṇako diṭṭho. Pañcamaŋ divasaŋ seṭṭhissa gahapatissa matthalungaŋ pariyādiyissati. Matthalungassa pariyādānā seṭṭhi gahapati kālaŋ karissati. Sudiṭṭho tehi ācariyehi. Ye te ācariyā evamāhaŋsu– sattamaŋ divasaŋ seṭṭhi gahapati kālaŋ karissatīti– tehāyaŋ khuddako pāṇako diṭṭho. Sattamaŋ divasaŋ seṭṭhissa gahapatissa matthalungaŋ pariyādiyissati. Matthalungassa pariyādānā seṭṭhi gahapati kālaŋ karissati. Sudiṭṭho tehi ācariyehī’ ti. Sibbiniŋ sampaṭipāṭetvā sīsacchaviŋ sibbitvā ālepaŋ adāsi. Atha kho seṭṭhi gahapati sattāhassa accayena jīvakaŋ komārabhaccaŋ etadavoca– ‘nāhaŋ, ācariya, sakkomi ekena passena sattamāse nipajjitun’ ti. ‘Nanu me tvaŋ, gahapati, paṭissuṇi– sakkomahaŋ, ācariya, ekena passena sattamāse nipajjitun’ ti? ‘Saccāhaŋ, ācariya, paṭissuṇiŋ, apāhaŋ marissāmi, nāhaŋ sakkomi ekena passena sattamāse nipajjitun’ ti. ‘Tena hi tvaŋ, gahapati, dutiyena passena sattamāse nipajjāhī’ ti. Atha kho seṭṭhi gahapati sattāhassa accayena jīvakaŋ komārabhaccaŋ etadavoca ‘nāhaŋ, ācariya, sakkomi dutiyena passena sattamāse nipajjitun’ ti. ‘Nanu me tvaŋ, gahapati, paṭissuṇi– sakkomahaŋ, ācariya, dutiyena passena sattamāse nipajjitun’ ti? ‘Saccāhaŋ, ācariya, paṭissuṇiŋ, apāhaŋ marissāmi, nāhaŋ, ācariya, sakkomi dutiyena passena sattamāse nipajjitun’ ti. ‘Tena hi tvaŋ, gahapati, uttāno sattamāse nipajjāhī’ ti. Atha kho seṭṭhi gahapati sattāhassa accayena jīvakaŋ komārabhaccaŋ etadavoca– ‘nāhaŋ, ācariya, sakkomi uttāno sattamāse nipajjitun’ ti. ‘Nanu me tvaŋ, gahapati, paṭissuṇi– sakkomahaŋ, ācariya, uttāno sattamāse nipajjitun’ ti? ‘Saccāhaŋ, ācariya, paṭissuṇiŋ, apāhaŋ marissāmi, nāhaŋ sakkomi uttāno sattamāse nipajjitun’ ti. ‘Ahaŋ ce taŋ, gahapati, na vadeyyaŋ, ettakampi tvaŋ na nipajjeyyāsi, api ca paṭikacceva mayā ñāto– tīhi sattāhehi seṭṭhi gahapati arogo bhavissatīti. Uṭṭhehi (p. 386) gahapati, arogosi. Jānāsi kiŋ me deyyadhammo’ ti? ‘Sabbaŋ sāpateyyañca te, ācariya, hotu, ahañca te dāso’ ti. ‘Alaŋ, gahapati, mā me tvaŋ sabbaŋ sāpateyyaŋ adāsi, mā ca me dāso. Rañño satasahassaŋ dehi, mayhaŋ satasahassan’ ti. Atha kho seṭṭhi gahapati arogo samāno rañño satasahassaŋ adāsi, jīvakassa komārabhaccassa satasahassaŋ.

Rājagahaseṭṭhivatthu niṭṭhitaŋ.

206. Seṭṭhiputtavatthu
333. Tena kho pana samayena bārāṇaseyyakassa seṭṭhiputtassa mokkhacikāya kīḷantassa antagaṇṭhābādho hoti, yena yāgupi pītā na sammā pariṇāmaŋ gacchati, bhattampi bhuttaŋ na sammā pariṇāmaŋ gacchati, uccāropi passāvopi na paguṇo. So tena kiso hoti lūkho dubbaṇṇo uppaṇḍuppaṇḍukajāto dhamanisanthatagatto. Atha kho bārāṇaseyyakassa seṭṭhissa etadahosi– ‘mayhaŋ kho puttassa tādiso ābādho, yena yāgupi pītā na sammā pariṇāmaŋ gacchati, bhattampi bhuttaŋ na sammā pariṇāmaŋ gacchati, uccāropi passāvopi na paguṇo. So tena kiso lūkho dubbaṇṇo uppaṇḍuppaṇḍukajāto dhamanisanthatagatto. Yaŋnūnāhaŋ rājagahaŋ gantvā rājānaŋ jīvakaŋ vejjaŋ yāceyyaŋ puttaŋ me tikicchitun’ ti. Atha kho bārāṇaseyyako seṭṭhi rājagahaŋ gantvā yena rājā māgadho seniyo bimbisāro tenupasankami, upasankamitvā rājānaŋ māgadhaŋ seniyaŋ bimbisāraŋ etadavoca– ‘mayhaŋ kho, deva, puttassa tādiso ābādho, yena yāgupi pītā na sammā pariṇāmaŋ gacchati, bhattampi bhuttaŋ na sammā pariṇāmaŋ gacchati, uccāropi passāvopi na paguṇo. So tena kiso lūkho dubbaṇṇo uppaṇḍuppaṇḍukajāto dhamanisanthatagatto. Sādhu devo jīvakaŋ vejjaŋ āṇāpetu puttaŋ me tikicchitun’ ti.

Atha kho rājā māgadho seniyo bimbisāro jīvakaŋ komārabhaccaŋ āṇāpesi– ‘gaccha, bhaṇe jīvaka, bārāṇasiŋ gantvā bārāṇaseyyakaŋ seṭṭhiputtaŋ tikicchāhī’ ti. ‘Evaŋ, devā’ ti kho jīvako komārabhacco rañño māgadhassa seniyassa bimbisārassa paṭissutvā bārāṇasiŋ gantvā yena bārāṇaseyyako seṭṭhiputto tenupasankami, upasankamitvā bārāṇaseyyakassa seṭṭhiputtassa vikāraŋ sallakkhetvā janaŋ ussāretvā (p. 387) tirokaraṇiyaŋ parikkhipitvā thambhe ubbandhitvā bhariyaŋ purato ṭhapetvā udaracchaviŋ uppāṭetvā antagaṇṭhiŋ nīharitvā bhariyāya dassesi– ‘passa te sāmikassa ābādhaŋ, iminā yāgupi pītā na sammā pariṇāmaŋ gacchati, bhattampi bhuttaŋ na sammā pariṇāmaŋ gacchati, uccāropi passāvopi na paguṇo; imināyaŋ kiso lūkho dubbaṇṇo uppaṇḍuppaṇḍukajāto dhamanisanthatagatto’ ti. Antagaṇṭhiŋ viniveṭhetvā antāni paṭipavesetvā udaracchaviŋ sibbitvā ālepaŋ adāsi. Atha kho bārāṇaseyyako seṭṭhiputto nacirasseva arogo ahosi. Atha kho bārāṇaseyyako seṭṭhi “putto me arogo ṭhito” ti jīvakassa komārabhaccassa soḷasasahassāni pādāsi. Atha kho jīvako komārabhacco tāni soḷasasahassāni ādāya punadeva rājagahaŋ paccāgañchi

Seṭṭhiputtavatthu niṭṭhitaŋ.

207. Pajjotarājavatthu
334. Tena kho pana samayena rañño pajjotassa paṇḍurogābādho hoti. Bahū mahantā mahantā disāpāmokkhā vejjā āgantvā nāsakkhiŋsu arogaŋ kātuŋ. Bahuŋ hiraññaŋ ādāya agamaŋsu. Atha kho rājā pajjoto rañño māgadhassa seniyassa bimbisārassa santike dūtaŋ pāhesi– ‘mayhaŋ kho tādiso ābādho, sādhu devo jīvakaŋ vejjaŋ āṇāpetu, so maŋ tikicchissatī’ ti. Atha kho rājā māgadho seniyo bimbisāro jīvakaŋ komārabhaccaŋ āṇāpesi– ‘gaccha, bhaṇe jīvaka; ujjeniŋ gantvā rājānaŋ pajjotaŋ tikicchāhī’ ti. ‘Evaŋ, devā’ ti kho jīvako komārabhacco rañño māgadhassa seniyassa bimbisārassa paṭissutvā ujjeniŋ gantvā yena rājā pajjoto tenupasankami; upasankamitvā rañño pajjotassa vikāraŋ sallakkhetvā rājānaŋ pajjotaŋ etadavoca– ‘sappiŋ dehi, sappiŋ deva, nippacissāmi. Taŋ devo pivissatī’ ti. ‘Alaŋ, bhaṇe jīvaka, yaŋ te sakkā vinā sappinā arogaŋ kātuŋ taŋ karohi. Jegucchaŋ me sappi, paṭikūlan’ ti. Atha kho jīvakassa komārabhaccassa etadahosi ‘imassa kho rañño tādiso ābādho (p. 388) na sakkā vinā sappinā arogaŋ kātuŋ. Yaŋnūnāhaŋ sappiŋ nippaceyyaŋ kasāvavaṇṇaŋ kasāvagandhaŋ kasāvarasan’ ti. Atha kho jīvako komārabhacco nānābhesajjehi sappiŋ nippaci kasāvavaṇṇaŋ kasāvagandhaŋ kasāvarasaŋ. Atha kho jīvakassa komārabhaccassa etadahosi– ‘imassa kho rañño sappi pītaŋ pariṇāmentaŋ uddekaŋ dassati. Caṇḍoyaŋ rājā ghātāpeyyāpi maŋ. Yaŋnūnāhaŋ paṭikacceva āpuccheyyan’ ti. Atha kho jīvako komārabhacco yena rājā pajjoto tenupasankami, upasankamitvā rājānaŋ pajjotaŋ etadavoca– ‘mayaŋ kho, deva, vejjā nāma tādisena muhuttena mūlāni uddharāma bhesajjāni saŋharāma. Sādhu devo vāhanāgāresu ca dvāresu ca āṇāpetu– yena vāhanena jīvako icchati tena vāhanena gacchatu, yena dvārena icchati tena dvārena gacchatu, yaŋ kālaŋ icchati taŋ kālaŋ gacchatu, yaŋ kālaŋ icchati taŋ kālaŋ pavisatū’ ti. Atha kho rājā pajjoto vāhanāgāresu ca dvāresu ca āṇāpesi– ‘yena vāhanena jīvako icchati tena vāhanena gacchatu, yena dvārena icchati tena dvārena gacchatu, yaŋ kālaŋ icchati taŋ kālaŋ gacchatu, yaŋ kālaŋ icchati taŋ kālaŋ pavisatū’ ti.

Tena kho pana samayena rañño pajjotassa bhaddavatikā nāma hatthinikā paññāsayojanikā hoti. Atha kho jīvako komārabhacco rañño pajjotassa sappiŋ upanāmesi – ‘kasāvaŋ devo pivatū’ ti. Atha kho jīvako komārabhacco rājānaŋ pajjotaŋ sappiŋ pāyetvā hatthisālaŋ gantvā bhaddavatikāya hatthinikāya nagaramhā nippati

Atha kho rañño pajjotassa taŋ sappi pītaŋ pariṇāmentaŋ uddekaŋ adāsi. Atha kho rājā pajjoto manusse etadavoca– ‘duṭṭhena, bhaṇe, jīvakena sappiŋ pāyitomhi. Tena hi, bhaṇe, jīvakaŋ vejjaŋ vicinathā’ ti. ‘Bhaddavatikāya, deva, hatthinikāya nagaramhā nippatito’ ti. Tena kho pana samayena rañño pajjotassa kāko nāma dāso saṭṭhiyojaniko hoti, amanussena paṭicca jāto. Atha kho rājā pajjoto kākaŋ dāsaŋ āṇāpesi– ‘gaccha, bhaṇe kāka, jīvakaŋ vejjaŋ (p. 389) nivattehi– rājā taŋ, ācariya, nivattāpetīti. Ete kho, bhaṇe kāka, vejjā nāma bahumāyā. Mā cassa kiñci paṭiggahesī’ ti.

Atha kho kāko dāso jīvakaŋ komārabhaccaŋ antarāmagge kosambiyaŋ sambhāvesi

Pātarāsaŋ karontaŋ. Atha kho kāko dāso jīvakaŋ komārabhaccaŋ etadavoca ‘rājā taŋ, ācariya, nivattāpetī’ ti. ‘Āgamehi, bhaṇe kāka, yāva bhuñjāma . Handa, bhaṇe kāka, bhuñjassū’ ti. ‘Alaŋ, ācariya, raññāmhi āṇatto– ete kho, bhaṇe kāka, vejjā nāma bahumāyā, mā cassa kiñci paṭiggahesī’ ti. Tena kho pana samayena jīvako komārabhacco nakhena bhesajjaŋ olumpetvā āmalakañca khādati pānīyañca pivati. Atha kho jīvako komārabhacco kākaŋ dāsaŋ etadavoca– ‘handa, bhaṇe kāka, āmalakañca khāda pānīyañca pivassū’ ti. Atha kho kāko dāso– ayaŋ kho vejjo āmalakañca khādati pānīyañca pivati, na arahati kiñci pāpakaŋ hotunti– upaḍḍhāmalakañca khādi pānīyañca apāyi. Tassa taŋ upaḍḍhāmalakaŋ khāditaŋ tattheva nicchāresi. Atha kho kāko dāso jīvakaŋ komārabhaccaŋ etadavoca– ‘atthi me, ācariya, jīvitan’ ti? ‘Mā, bhaṇe kāka, bhāyi, tvaŋ ceva arogo bhavissasi rājā ca. Caṇḍo so rājā ghātāpeyyāpi maŋ, tenāhaŋ na nivattāmī’ ti bhaddavatikaŋ hatthinikaŋ kākassa niyyādetvā yena rājagahaŋ tena pakkāmi. Anupubbena yena rājā māgadho seniyo bimbisāro tenupasankami; upasankamitvā rañño māgadhassa seniyassa bimbisārassa etamatthaŋ ārocesi. ‘Suṭṭhu, bhaṇe jīvaka, akāsi yampi na nivatto, caṇḍo so rājā ghātāpeyyāpi tan’ ti. Atha kho rājā pajjoto arogo samāno jīvakassa komārabhaccassa santike dūtaŋ pāhesi– ‘āgacchatu jīvako, varaŋ dassāmī’ ti. ‘Alaŋ, ayyo, adhikāraŋ me devo saratū’ ti.

Pajjotarājavatthu niṭṭhitaŋ.

208. Siveyyakadussayugakathā
335. Tena kho pana samayena rañño pajjotassa siveyyakaŋ dussayugaŋ uppannaŋ hoti– bahūnaŋ dussānaŋ bahūnaŋ dussayugānaŋ bahūnaŋ dussayugasatānaŋ bahūnaŋ dussayugasahassānaŋ bahūnaŋ dussayugasatasahassānaŋ (p. 390) aggañca seṭṭhañca mokkhañca uttamañca pavarañca. Atha kho rājā pajjoto taŋ siveyyakaŋ dussayugaŋ jīvakassa komārabhaccassa pāhesi. Atha kho jīvakassa komārabhaccassa etadahosi– ‘idaŋ kho me siveyyakaŋ dussayugaŋ raññā pajjotena pahitaŋ– bahūnaŋ dussānaŋ bahūnaŋ dussayugānaŋ bahūnaŋ dussayugasatānaŋ bahūnaŋ dussayugasahassānaŋ bahūnaŋ dussayugasatasahassānaŋ aggañca seṭṭhañca mokkhañca uttamañca pavarañca. Nayidaŋ añño koci paccārahati aññatra tena bhagavatā arahatā sammāsambuddhena, raññā vā māgadhena seniyena bimbisārenā’ ti.

Siveyyakadussayugakathā niṭṭhitā.

209. Samattiŋsavirecanakathā
336. Tena kho pana samayena bhagavato kāyo dosābhisanno hoti. Atha kho bhagavā āyasmantaŋ ānandaŋ āmantesi– ‘dosābhisanno kho, ānanda, tathāgatassa kāyo. Icchati tathāgato virecanaŋ pātun’ ti. Atha kho āyasmā ānando yena jīvako komārabhacco tenupasankami; upasankamitvā jīvakaŋ komārabhaccaŋ etadavoca– ‘dosābhisanno kho, āvuso jīvaka, tathāgatassa kāyo. Icchati tathāgato virecanaŋ pātun’ ti. ‘Tena hi, bhante ānanda, bhagavato kāyaŋ katipāhaŋ sinehethā’ ti. Atha kho āyasmā ānando bhagavato kāyaŋ katipāhaŋ sinehetvā yena jīvako komārabhacco tenupasankami; upasankamitvā jīvakaŋ komārabhaccaŋ etadavoca– ‘siniddho kho, āvuso jīvaka, tathāgatassa kāyo. Yassa dāni kālaŋ maññasī’ ti. Atha kho jīvakassa komārabhaccassa etadahosi– ‘na kho metaŋ patirūpaŋ yohaŋ bhagavato oḷārikaŋ virecanaŋ dadeyyan’ ti. Tīṇi uppalahatthāni nānābhesajjehi paribhāvetvā yena bhagavā tenupasankami, upasankamitvā ekaŋ uppalahatthaŋ bhagavato upanāmesi– ‘imaŋ, bhante, bhagavā paṭhamaŋ uppalahatthaŋ upasinghatu. Idaŋ bhagavantaŋ dasakkhattuŋ virecessatī’ ti. Dutiyaŋ uppalahatthaŋ bhagavato upanāmesi– ‘imaŋ, bhante, bhagavā dutiyaŋ uppalahatthaŋ upasinghatu. Idaŋ bhagavantaŋ dasakkhattuŋ virecessatī’ ti. Tatiyaŋ uppalahatthaŋ bhagavato upanāmesi– ‘imaŋ, bhante bhagavā tatiyaŋ uppalahatthaŋ upasinghatu. Idaŋ bhagavantaŋ dasakkhattuŋ virecessatī’ ti (p. 391) Evaŋ bhagavato samattiŋsāya virecanaŋ bhavissatīti. Atha kho jīvako komārabhacco bhagavato samattiŋsāya virecanaŋ datvā bhagavantaŋ abhivādetvā padakkhiṇaŋ katvā pakkāmi. Atha kho jīvakassa komārabhaccassa bahi dvārakoṭṭhakā nikkhantassa etadahosi– ‘mayā kho bhagavato samattiŋsāya virecanaŋ dinnaŋ. Dosābhisanno tathāgatassa kāyo Na bhagavantaŋ samattiŋsakkhattuŋ virecessati, ekūnattiŋsakkhattuŋ bhagavantaŋ virecessati. Api ca, bhagavā viritto nahāyissati. Nahātaŋ bhagavantaŋ sakiŋ virecessati. Evaŋ bhagavato samattiŋsāya virecanaŋ bhavissatī’ ti.

Atha kho bhagavā jīvakassa komārabhaccassa cetasā cetoparivitakkamaññāya āyasmantaŋ ānandaŋ āmantesi– ‘idhānanda, jīvakassa komārabhaccassa bahi dvārakoṭṭhakā nikkhantassa etadahosi– “mayā kho bhagavato samattiŋsāya virecanaŋ dinnaŋ. Dosābhisanno tathāgatassa kāyo. Na bhagavantaŋ samatiŋsakkhattuŋ virecessati, ekūnatiŋsakkhattuŋ bhagavantaŋ virecessati. Api ca, bhagavā viritto nahāyissati. Nahātaŋ bhagavantaŋ sakiŋ virecessati. Evaŋ bhagavato samattiŋsāya virecanaŋ bhavissatī” ti. Tena hānanda, uṇhodakaŋ paṭiyādehī’ ti. ‘Evaŋ, bhante’ ti kho āyasmā ānando bhagavato paṭissuṇitvā uṇhodakaŋ paṭiyādesi.

Atha kho jīvako komārabhacco yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jīvako komārabhacco bhagavantaŋ etadavoca– ‘viritto, bhante, bhagavā’ ti? ‘Virittomhi, jīvakā’ ti. Idha mayhaŋ, bhante, bahi dvārakoṭṭhakā nikkhantassa etadahosi– ‘mayā kho bhagavato samattiŋsāya virecanaŋ dinnaŋ. Dosābhisanno tathāgatassa kāyo. Na bhagavantaŋ samattiŋsakkhattuŋ virecessati, ekūnattiŋsakkhattuŋ bhagavantaŋ virecessati. Api ca, bhagavā viritto nahāyissati. Nahātaŋ bhagavantaŋ sakiŋ virecessati. Evaŋ bhagavato samattiŋsāya virecanaŋ bhavissatī’ ti. Nahāyatu, bhante, bhagavā, nahāyatu sugatoti. Atha kho bhagavā uṇhodakaŋ nahāyi. Nahātaŋ bhagavantaŋ sakiŋ virecesi. Evaŋ bhagavato samattiŋsāya virecanaŋ ahosi. Atha kho jīvako komārabhacco bhagavantaŋ (p. 392) etadavoca– ‘yāva, bhante, bhagavato kāyo pakatatto hoti, alaŋ yūsapiṇḍapātenā’ ti.

Samattiŋsavirecanakathā niṭṭhitā.

210. Varayācanākathā
337. Atha kho bhagavato kāyo nacirasseva pakatatto ahosi. Atha kho jīvako komārabhacco taŋ siveyyakaŋ dussayugaŋ ādāya yena bhagavā tenupasankami upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jīvako komārabhacco bhagavantaŋ etadavoca– ‘ekāhaŋ, bhante, bhagavantaŋ varaŋ yācāmī’ ti. ‘Atikkantavarā kho, jīvaka, tathāgatā’ ti. ‘Yañca, bhante, kappati yañca anavajjan’ ti. ‘Vadehi, jīvakā’ ti. ‘Bhagavā, bhante, paŋsukūliko, bhikkhusangho ca. Idaŋ me, bhante, siveyyakaŋ dussayugaŋ raññā pajjotena pahitaŋ– bahūnaŋ dussānaŋ bahūnaŋ dussayugānaŋ bahūnaŋ dussayugasatānaŋ bahūnaŋ dussayugasahassānaŋ bahūnaŋ dussayugasatasahassānaŋ aggañca seṭṭhañca mokkhañca uttamañca pavarañca. Paṭiggaṇhātu me, bhante, bhagavā siveyyakaŋ dussayugaŋ; bhikkhusanghassa ca gahapaticīvaraŋ anujānātū’ ti. Paṭiggahesi bhagavā siveyyakaŋ dussayugaŋ. Atha kho bhagavā jīvakaŋ komārabhaccaŋ dhammiyā kathāya sandassesi samādapesi samuttejesi sampahaŋsesi. Atha kho jīvako komārabhacco bhagavatā dhammiyā kathāya sandassito samādapito samuttejito sampahaŋsito uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, gahapaticīvaraŋ. Yo icchati, paŋsukūliko hotu. Yo icchati, gahapaticīvaraŋ sādiyatu. Itarītarenapāhaŋ, bhikkhave, santuṭṭhiŋ vaṇṇemī’ ti.

Assosuŋ kho rājagahe manussā– ‘bhagavatā kira bhikkhūnaŋ gahapaticīvaraŋ anuññātan’ ti. Te ca manussā haṭṭhā ahesuŋ udaggā ‘idāni kho mayaŋ dānāni dassāma puññāni karissāma, yato bhagavatā bhikkhūnaŋ gahapaticīvaraŋ anuññātan’ ti. Ekāheneva rājagahe bahūni cīvarasahassāni uppajjiŋsu.

Assosuŋ (p. 393) kho jānapadā manussā– ‘bhagavatā kira bhikkhūnaŋ gahapaticīvaraŋ anuññātan’ ti. Te ca manussā haṭṭhā ahesuŋ udaggā– ‘idāni kho mayaŋ dānāni dassāma puññāni karissāma, yato bhagavatā bhikkhūnaŋ gahapaticīvaraŋ anuññātan’ ti. Janapadepi ekāheneva bahūni cīvarasahassāni uppajjiŋsu.

Tena kho pana samayena sanghassa pāvāro uppanno hoti. Bhagavato etamatthaŋ ārocesuŋ. Anujānāmi, bhikkhave, pāvāranti.

Koseyyapāvāro uppanno hoti. Bhagavato etamatthaŋ ārocesuŋ. Anujānāmi, bhikkhave, koseyyapāvāranti.

Kojavaŋ uppannaŋ hoti. Bhagavato etamatthaŋ ārocesuŋ. Anujānāmi, bhikkhave, kojavanti.

Varayācanākathā niṭṭhitā.

Paṭhamabhāṇavāro niṭṭhito.

211. Kambalānujānanādikathā
338. Tena kho pana samayena kāsirājā jīvakassa komārabhaccassa aḍḍhakāsikaŋ kambalaŋ pāhesi upaḍḍhakāsinaŋ khamamānaŋ. Atha kho jīvako komārabhacco taŋ aḍḍhakāsikaŋ kambalaŋ ādāya yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho jīvako komārabhacco bhagavantaŋ etadavoca– ‘ayaŋ me, bhante, aḍḍhakāsiko kambalo kāsiraññā pahito upaḍḍhakāsinaŋ khamamāno. Paṭiggaṇhātu me, bhante, bhagavā kambalaŋ, yaŋ mamassa dīgharattaŋ hitāya sukhāyā’ ti. Paṭiggahesi bhagavā kambalaŋ. Atha kho bhagavā jīvakaŋ komārabhaccaŋ dhammiyā kathāya sandassesi …pe… padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, kambalan’ ti.

339. Tena kho pana samayena sanghassa uccāvacāni cīvarāni uppannāni honti. Atha kho bhikkhūnaŋ etadahosi– ‘kiŋ nu kho bhagavatā cīvaraŋ anuññātaŋ (p. 394) kiŋ ananuññātan’ ti? Bhagavato etamatthaŋ ārocesuŋ. Anujānāmi, bhikkhave, cha cīvarāni– khomaŋ kappāsikaŋ koseyyaŋ kambalaŋ sāṇaŋ bhanganti.

340. Tena kho pana samayena ye te bhikkhū gahapaticīvaraŋ sādiyanti te kukkuccāyantā paŋsukūlaŋ na sādiyanti– ekaŋyeva bhagavatā cīvaraŋ anuññātaŋ, na dveti. Bhagavato etamatthaŋ ārocesuŋ. Anujānāmi, bhikkhave, gahapaticīvaraŋ sādiyantena paŋsukūlampi sādiyituŋ; tadubhayenapāhaŋ, bhikkhave, santuṭṭhiŋ vaṇṇemīti.

Kambalānujānanādikathā niṭṭhitā.

212. Paŋsukūlapariyesanakathā
341. Tena kho pana samayena sambahulā bhikkhū kosalesu janapade addhānamaggappaṭipannā honti. Ekacce bhikkhū susānaŋ okkamiŋsu paŋsukūlāya, ekacce bhikkhū nāgamesuŋ. Ye te bhikkhū susānaŋ okkamiŋsu paŋsukūlāya te paŋsukūlāni labhiŋsu. Ye te bhikkhū nāgamesuŋ te evamāhaŋsu– ‘amhākampi, āvuso, bhāgaŋ dethā’ ti. Te evamāhaŋsu– ‘na mayaŋ, āvuso, tumhākaŋ bhāgaŋ dassāma. Kissa tumhe nāgamitthā’ ti? Bhagavato etamatthaŋ ārocesuŋ. Anujānāmi, bhikkhave, nāgamentānaŋ nākāmā bhāgaŋ dātunti.

Tena kho pana samayena sambahulā bhikkhū kosalesu janapade addhānamaggappaṭipannā honti. Ekacce bhikkhū susānaŋ okkamiŋsu paŋsukūlāya, ekacce bhikkhū āgamesuŋ. Ye te bhikkhū susānaŋ okkamiŋsu paŋsukūlāya te paŋsukūlāni labhiŋsu. Ye te bhikkhū āgamesuŋ te evamāhaŋsu– ‘amhākampi, āvuso, bhāgaŋ dethā’ ti. Te evamāhaŋsu– ‘na mayaŋ, āvuso, tumhākaŋ bhāgaŋ dassāma. Kissa tumhe na okkamitthā’ ti? Bhagavato etamatthaŋ ārocesuŋ. Anujānāmi, bhikkhave, āgamentānaŋ akāmā bhāgaŋ dātunti.

Tena kho pana samayena sambahulā bhikkhū kosalesu janapade addhānamaggappaṭipannā honti. Ekacce bhikkhū paṭhamaŋ susānaŋ okkamiŋsu paŋsukūlāya, ekacce bhikkhū pacchā okkamiŋsu. Ye te bhikkhū paṭhamaŋ susānaŋ okkamiŋsu paŋsukūlāya te paŋsukūlāni labhiŋsu. Ye te bhikkhū (p. 395) pacchā okkamiŋsu te na labhiŋsu. Te evamāhaŋsu– ‘amhākampi, āvuso bhāgaŋ dethā’ ti. Te evamāhaŋsu– ‘na mayaŋ, āvuso, tumhākaŋ bhāgaŋ dassāma. Kissa tumhe pacchā okkamitthā’ ti? Bhagavato etamatthaŋ ārocesuŋ. Anujānāmi, bhikkhave, pacchā okkantānaŋ nākāmā bhāgaŋ dātunti.

Tena kho pana samayena sambahulā bhikkhū kosalesu janapade addhānamaggappaṭipannā honti. Te sadisā susānaŋ okkamiŋsu paŋsukūlāya. Ekacce bhikkhū paŋsukūlāni labhiŋsu, ekacce bhikkhū na labhiŋsu Ye te bhikkhū na labhiŋsu, te evamāhaŋsu– ‘amhākampi, āvuso, bhāgaŋ dethā’ ti. Te evamāhaŋsu– ‘na mayaŋ, āvuso, tumhākaŋ bhāgaŋ dassāma. Kissa tumhe na labhitthā’ ti? Bhagavato etamatthaŋ ārocesuŋ. Anujānāmi, bhikkhave, sadisānaŋ okkantānaŋ akāmā bhāgaŋ dātunti.

Tena kho pana samayena sambahulā bhikkhū kosalesu janapade addhānamaggappaṭipannā honti. Te katikaŋ katvā susānaŋ okkamiŋsu paŋsukūlāya. Ekacce bhikkhū paŋsukūlāni labhiŋsu, ekacce bhikkhū na labhiŋsu. Ye te bhikkhū na labhiŋsu te evamāhaŋsu– ‘amhākampi, āvuso, bhāgaŋ dethā’ ti. Te evamāhaŋsu– ‘na mayaŋ, āvuso, tumhākaŋ bhāgaŋ dassāma. Kissa tumhe na labhitthā’ ti? Bhagavato etamatthaŋ ārocesuŋ. Anujānāmi, bhikkhave, katikaŋ katvā okkantānaŋ akāmā bhāgaŋ dātunti.

Paŋsukūlapariyesanakathā niṭṭhitā.

213. Cīvarapaṭiggāhakasammutikathā
342. Tena kho pana samayena manussā cīvaraŋ ādāya ārāmaŋ āgacchanti. Te paṭiggāhakaŋ alabhamānā paṭiharanti. Cīvaraŋ parittaŋ uppajjati. Bhagavato etamatthaŋ ārocesuŋ. Anujānāmi, bhikkhave, pañcahangehi samannāgataŋ bhikkhuŋ cīvarapaṭiggāhakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, gahitāgahitañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo; yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ sangho itthannāmaŋ bhikkhuŋ cīvarapaṭiggāhakaŋ sammanneyya. Esā ñatti.

‘Suṇātu (p. 396) me, bhante, sangho. Sangho itthannāmaŋ bhikkhuŋ cīvarapaṭiggāhakaŋ sammannati. Yassāyasmato khamati itthannāmassa bhikkhuno cīvarapaṭiggāhakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu cīvarapaṭiggāhako. Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena cīvarapaṭiggāhakā bhikkhū cīvaraŋ paṭiggahetvā tattheva ujjhitvā pakkamanti. Cīvaraŋ nassati. Bhagavato etamatthaŋ ārocesuŋ. Anujānāmi, bhikkhave pañcahangehi samannāgataŋ bhikkhuŋ cīvaranidahakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, nihitānihitañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo; yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ cīvaranidahakaŋ sammanneyya. Esā ñatti. ‘Suṇātu me, bhante, sangho. Sangho itthannāmaŋ bhikkhuŋ cīvaranidahakaŋ sammannati. Yassāyasmato khamati itthannāmassa bhikkhuno cīvaranidahakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu cīvaranidahako. Khamati sanghassa, tasmā tuṇhī, evametaŋ dhārayāmī’ ti.

Cīvarapaṭiggāhakasammutikathā niṭṭhitā.

214. Bhaṇḍāgārasammuti-ādikathā
343. Tena kho pana samayena cīvaranidahako bhikkhu maṇḍapepi rukkhamūlepi nibbakosepi cīvaraŋ nidahati, undūrehipi upacikāhipi khajjanti. Bhagavato etamatthaŋ ārocesuŋ. Anujānāmi, bhikkhave, bhaṇḍāgāraŋ sammannituŋ, yaŋ sangho ākankhati vihāraŋ vā aḍḍhayogaŋ vā pāsādaŋ vā hammiyaŋ vā guhaŋ vā. Evañca pana, bhikkhave, sammannitabbo. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ vihāraŋ bhaṇḍāgāraŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ vihāraŋ bhaṇḍāgāraŋ sammannati. Yassāyasmato khamati itthannāmassa vihārassa bhaṇḍāgārassa sammuti, so tuṇhassa; yassa (p. 397) nakkhamati, so bhāseyya.

‘Sammato sanghena itthannāmo vihāro bhaṇḍāgāraŋ. Khamati sanghassa tasmā tuṇhī, evametaŋ dhārayāmī’ ti.

Tena kho pana samayena sanghassa bhaṇḍāgāre cīvaraŋ aguttaŋ hoti. Bhagavato etamatthaŋ ārocesuŋ. Anujānāmi, bhikkhave, pañcahangehi samannāgataŋ bhikkhuŋ bhaṇḍāgārikaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, guttāguttañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo; yācitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yadi sanghassa pattakallaŋ, sangho itthannāmaŋ bhikkhuŋ bhaṇḍāgārikaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ bhaṇḍāgārikaŋ sammannati. Yassāyasmato khamati itthannāmassa bhikkhuno bhaṇḍāgārikassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu bhaṇḍāgāriko. Khamati sanghassa, tasmā tuṇhī, evametaŋ dhārayāmī’ ti.

Tena kho pana samayena chabbaggiyā bhikkhū bhaṇḍāgārikaŋ vuṭṭhāpenti. Bhagavato etamatthaŋ ārocesuŋ. Na, bhikkhave, bhaṇḍāgāriko vuṭṭhāpetabbo. Yo vuṭṭhāpeyya, āpatti dukkaṭassāti.

Tena kho pana samayena sanghassa bhaṇḍāgāre cīvaraŋ ussannaŋ hoti. Bhagavato etamatthaŋ ārocesuŋ. Anujānāmi, bhikkhave sammukhībhūtena sanghena bhājetunti.

Tena kho pana samayena sangho cīvaraŋ bhājento kolāhalaŋ akāsi. Bhagavato etamatthaŋ ārocesuŋ. Anujānāmi, bhikkhave, pañcahangehi samannāgataŋ bhikkhuŋ cīvarabhājakaŋ sammannituŋ– yo na chandāgatiŋ gaccheyya, na dosāgatiŋ gaccheyya, na mohāgatiŋ gaccheyya, na bhayāgatiŋ gaccheyya, bhājitābhājitañca jāneyya. Evañca pana, bhikkhave, sammannitabbo. Paṭhamaŋ bhikkhu yācitabbo; yācitvā byattena bhikkhunā paṭibalena sangho ñāpetabbo–

‘Suṇātu (p. 398) me, bhante, sangho. Yadi sanghassa pattakallaŋ, sangho itthannāmaŋ bhikkhuŋ cīvarabhājakaŋ sammanneyya. Esā ñatti.

‘Suṇātu me, bhante, sangho. Sangho itthannāmaŋ bhikkhuŋ cīvarabhājakaŋ sammannati. Yassāyasmato khamati itthannāmassa bhikkhuno cīvarabhājakassa sammuti, so tuṇhassa; yassa nakkhamati, so bhāseyya.

‘Sammato sanghena itthannāmo bhikkhu cīvarabhājako. Khamati sanghassa, tasmā tuṇhī, evametaŋ dhārayāmī’ ti.

Atha kho cīvarabhājakānaŋ bhikkhūnaŋ etadahosi– ‘kathaŋ nu kho cīvaraŋ bhājetabban’ ti? Bhagavato etamatthaŋ ārocesuŋ. Anujānāmi, bhikkhave, paṭhamaŋ uccinitvā tulayitvā vaṇṇāvaṇṇaŋ katvā bhikkhū gaṇetvā vaggaŋ bandhitvā cīvarapaṭivīsaŋ ṭhapetunti.

Atha kho cīvarabhājakānaŋ bhikkhūnaŋ etadahosi– ‘kathaŋ nu kho sāmaṇerānaŋ cīvarapaṭivīso dātabbo’ ti? Bhagavato etamatthaŋ ārocesuŋ. Anujānāmi, bhikkhave, sāmaṇerānaŋ upaḍḍhapaṭivīsaŋ dātunti.

Tena kho pana samayena aññataro bhikkhu sakena bhāgena uttaritukāmo hoti. Bhagavato etamatthaŋ ārocesuŋ. Anujānāmi, bhikkhave, uttarantassa sakaŋ bhāgaŋ dātunti.

Tena kho pana samayena aññataro bhikkhu atirekabhāgena uttaritukāmo hoti. Bhagavato etamatthaŋ ārocesuŋ. Anujānāmi, bhikkhave, anukkhepe dinne atirekabhāgaŋ dātunti.

Atha kho cīvarabhājakānaŋ bhikkhūnaŋ etadahosi– ‘kathaŋ nu kho cīvarapaṭivīso dātabbo, āgatapaṭipāṭiyā nu kho udāhu yathāvuḍḍhan’ ti? Bhagavato etamatthaŋ ārocesuŋ. Anujānāmi, bhikkhave, vikalake tosetvā kusapātaŋ kātunti.

Bhaṇḍāgārasammuti-ādikathā niṭṭhitā.

215. Cīvararajanakathā
344. Tena kho pana samayena bhikkhū chakaṇenapi paṇḍumattikāyapi cīvaraŋ rajanti. Cīvaraŋ dubbaṇṇaŋ hoti. Bhagavato etamatthaŋ ārocesuŋ. Anujānāmi (p. 399) bhikkhave, cha rajanāni– mūlarajanaŋ, khandharajanaŋ, tacarajanaŋ, pattarajanaŋ, puppharajanaŋ, phalarajananti.

Tena kho pana samayena bhikkhū sītudakāya cīvaraŋ rajanti. Cīvaraŋ duggandhaŋ hoti. Bhagavato etamatthaŋ ārocesuŋ. Anujānāmi, bhikkhave, rajanaŋ pacituŋ cullaŋ rajanakumbhinti. Rajanaŋ uttariyati. Bhagavato etamatthaŋ ārocesuŋ. Anujānāmi, bhikkhave, uttarāḷumpaŋ bandhitunti.

Tena kho pana samayena bhikkhū na jānanti rajanaŋ pakkaŋ vā apakkaŋ vā. Bhagavato etamatthaŋ ārocesuŋ. Anujānāmi, bhikkhave, udake vā nakhapiṭṭhikāya vā thevakaŋ dātunti.

Tena kho pana samayena bhikkhū rajanaŋ oropentā kumbhiŋ āviñchanti . Kumbhī bhijjati. Bhagavato etamatthaŋ ārocesuŋ. Anujānāmi, bhikkhave, rajanuḷunkaŋ daṇḍakathālakanti.

Tena kho pana samayena bhikkhūnaŋ rajanabhājanaŋ na saŋvijjati. Bhagavato etamatthaŋ ārocesuŋ. Anujānāmi, bhikkhave, rajanakolambaŋ rajanaghaṭanti.

Tena kho pana samayena bhikkhū pātiyāpi pattepi cīvaraŋ omaddanti. Cīvaraŋ paribhijjati. Bhagavato etamatthaŋ ārocesuŋ. Anujānāmi, bhikkhave, rajanadoṇikanti.

Tena kho pana samayena bhikkhū chamāya cīvaraŋ pattharanti. Cīvaraŋ paŋsukitaŋ hoti. Bhagavato etamatthaŋ ārocesuŋ. Anujānāmi, bhikkhave, tiṇasanthārakanti.

Tiṇasanthārako upacikāhi khajjati. Bhagavato etamatthaŋ ārocesuŋ. Anujānāmi, bhikkhave, cīvaravaŋsaŋ cīvararajjunti.

Majjhena laggenti. Rajanaŋ ubhato galati. Bhagavato etamatthaŋ ārocesuŋ. Anujānāmi, bhikkhave, kaṇṇe bandhitunti.

Kaṇṇo (p. 400) jīrati. Bhagavato etamatthaŋ ārocesuŋ. Anujānāmi, bhikkhave, kaṇṇasuttakanti.

Rajanaŋ ekato galati. Bhagavato etamatthaŋ ārocesuŋ. Anujānāmi, bhikkhave, samparivattakaŋ samparivattakaŋ rajetuŋ, na ca acchinne theve pakkamitunti.

Tena kho pana samayena cīvaraŋ patthinnaŋ hoti. Bhagavato etamatthaŋ ārocesuŋ. Anujānāmi, bhikkhave, udake osāretunti.

Tena kho pana samayena cīvaraŋ pharusaŋ hoti. Bhagavato etamatthaŋ ārocesuŋ. Anujānāmi bhikkhave, pāṇinā ākoṭetunti

Tena kho pana samayena bhikkhū acchinnakāni cīvarāni dhārenti dantakāsāvāni. Manussā ujjhāyanti khiyyanti vipācenti– seyyathāpi nāma gihī kāmabhoginoti. Bhagavato etamatthaŋ ārocesuŋ. Na, bhikkhave, acchinnakāni cīvarāni dhāretabbāni. Yo dhāreyya, āpatti dukkaṭassāti.

Cīvararajanakathā niṭṭhitā.

216. Chinnakacīvarānujānanā
345. Atha kho bhagavā rājagahe yathābhirantaŋ viharitvā yena dakkhiṇāgiri tena cārikaŋ pakkāmi. Addasā kho bhagavā magadhakhettaŋ acchibaddhaŋ pāḷibaddhaŋ mariyādabaddhaŋ singhāṭakabaddhaŋ, disvāna āyasmantaŋ ānandaŋ āmantesi– ‘passasi no tvaŋ, ānanda, magadhakhettaŋ acchibaddhaŋ pāḷibaddhaŋ mariyādabaddhaŋ singhāṭakabaddhan’ ti? ‘Evaŋ, bhante’ ti. ‘Ussahasi tvaŋ, ānanda, bhikkhūnaŋ evarūpāni cīvarāni saŋvidahitun’ ti? ‘Ussahāmi, bhagavā’ ti. Atha kho bhagavā dakkhiṇāgirismiŋ yathābhirantaŋ viharitvā punadeva rājagahaŋ paccāgañchi. Atha kho āyasmā ānando sambahulānaŋ bhikkhūnaŋ cīvarāni saŋvidahitvā yena bhagavā tenupasankami; upasankamitvā bhagavantaŋ etadavoca– ‘passatu me, bhante, bhagavā cīvarāni saŋvidahitānī’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘paṇḍito, bhikkhave, ānando; mahāpañño, bhikkhave, ānando; yatra hi nāma mayā sankhittena bhāsitassa vitthārena atthaŋ ājānissati, kusimpi nāma karissati, aḍḍhakusimpi nāma karissati, maṇḍalampi nāma karissati (p. 401) aḍḍhamaṇḍalampi nāma karissati, vivaṭṭampi nāma karissati, anuvivaṭṭampi nāma karissati, gīveyyakampi nāma karissati, jangheyyakampi nāma karissati, bāhantampi nāma karissati, chinnakaŋ bhavissati, satthalūkhaŋ samaṇasāruppaŋ paccatthikānañca anabhicchitaŋ. Anujānāmi, bhikkhave, chinnakaŋ sanghāṭiŋ chinnakaŋ uttarāsangaŋ chinnakaŋ antaravāsakan’ ti.

Chinnakacīvarānujānanā niṭṭhitā.

217. Ticīvarānujānanā
346. Atha kho bhagavā rājagahe yathābhirantaŋ viharitvā yena vesālī tena cārikaŋ pakkāmi. Addasa kho bhagavā antarā ca rājagahaŋ antarā ca vesāliŋ addhānamaggappaṭipanno sambahule bhikkhū cīvarehi ubbhaṇḍite sīsepi cīvarabhisiŋ karitvā khandhepi cīvarabhisiŋ karitvā kaṭiyāpi cīvarabhisiŋ karitvā āgacchante, disvāna bhagavato etadahosi– ‘atilahuŋ kho ime moghapurisā cīvare bāhullāya āvattā Yaŋnūnāhaŋ bhikkhūnaŋ cīvare sīmaŋ bandheyyaŋ, mariyādaŋ ṭhapeyyan’ ti. Atha kho bhagavā anupubbena cārikaŋ caramāno yena vesālī tadavasari. Tatra sudaŋ bhagavā vesāliyaŋ viharati gotamake cetiye. Tena kho pana samayena bhagavā sītāsu hemantikāsu rattīsu antaraṭṭhakāsu himapātasamaye rattiŋ ajjhokāse ekacīvaro nisīdi. Na bhagavantaŋ sītaŋ ahosi. Nikkhante paṭhame yāme sītaŋ bhagavantaŋ ahosi. Dutiyaŋ bhagavā cīvaraŋ pārupi. Na bhagavantaŋ sītaŋ ahosi. Nikkhante majjhime yāme sītaŋ bhagavantaŋ ahosi. Tatiyaŋ bhagavā cīvaraŋ pārupi. Na bhagavantaŋ sītaŋ ahosi. Nikkhante pacchime yāme uddhaste aruṇe nandimukhiyā rattiyā sītaŋ bhagavantaŋ ahosi. Catutthaŋ bhagavā cīvaraŋ pārupi. Na bhagavantaŋ sītaŋ ahosi. Atha kho bhagavato etadahosi– ‘yepi kho te kulaputtā imasmiŋ dhammavinaye sītālukā sītabhīrukā tepi sakkonti ticīvarena yāpetuŋ. Yaŋnūnāhaŋ bhikkhūnaŋ cīvare sīmaŋ bandheyyaŋ, mariyādaŋ ṭhapeyyaŋ, ticīvaraŋ anujāneyyan’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘idhāhaŋ, bhikkhave, antarā ca rājagahaŋ antarā ca vesāliŋ addhānamaggappaṭipanno addasaŋ sambahule bhikkhū (p. 402) cīvarehi ubbhaṇḍite sīsepi cīvarabhisiŋ karitvā khandhepi cīvarabhisiŋ karitvā kaṭiyāpi cīvarabhisiŋ karitvā āgacchante, disvāna me etadahosi– “atilahuŋ kho ime moghapurisā cīvare bāhullāya āvattā. Yaŋnūnāhaŋ bhikkhūnaŋ cīvare sīmaŋ bandheyyaŋ, mariyādaŋ ṭhapeyyan” ti. Idhāhaŋ, bhikkhave, sītāsu hemantikāsu rattīsu antaraṭṭhakāsu himapātasamaye rattiŋ ajjhokāse ekacīvaro nisīdiŋ. Na maŋ sītaŋ ahosi. Nikkhante paṭhame yāme sītaŋ maŋ ahosi. Dutiyāhaŋ cīvaraŋ pārupiŋ. Na maŋ sītaŋ ahosi. Nikkhante majjhime yāme sītaŋ maŋ ahosi. Tatiyāhaŋ cīvaraŋ pārupiŋ. Na maŋ sītaŋ ahosi. Nikkhante pacchime yāme uddhaste aruṇe nandimukhiyā rattiyā sītaŋ maŋ ahosi. Catutthāhaŋ cīvaraŋ pārupiŋ. Na maŋ sītaŋ ahosi. Tassa mayhaŋ, bhikkhave, etadahosi– ‘yepi kho te kulaputtā imasmiŋ dhammavinaye sītālukā sītabhīrukā tepi sakkonti ticīvarena yāpetuŋ. Yaŋnūnāhaŋ bhikkhūnaŋ cīvare sīmaŋ bandheyyaŋ, mariyādaŋ ṭhapeyyaŋ ticīvaraŋ anujāneyyan” ti. Anujānāmi, bhikkhave, ticīvaraŋ– diguṇaŋ sanghāṭiŋ, ekacciyaŋ uttarāsangaŋ, ekacciyaŋ antaravāsakan’ ti.

Ticīvarānujānanā niṭṭhitā.

218. Atirekacīvarakathā
347. Tena kho pana samayena chabbaggiyā bhikkhū bhagavatā ticīvaraŋ anuññātanti aññeneva ticīvarena gāmaŋ pavisanti, aññena ticīvarena ārāme acchanti, aññena ticīvarena nahānaŋ otaranti. Ye te bhikkhū appicchā te ujjhāyanti khiyyanti vipācenti– ‘kathañhi nāma chabbaggiyā bhikkhū atirekacīvaraŋ dhāressantī’ ti. Atha kho te bhikkhū bhagavato etamatthaŋ ārocesuŋ. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘na, bhikkhave, atirekacīvaraŋ dhāretabbaŋ. Yo dhāreyya, yathādhammo kāretabbo’ ti.

Tena kho pana samayena āyasmato ānandassa atirekacīvaraŋ uppannaŋ hoti. Āyasmā ca ānando taŋ cīvaraŋ āyasmato sāriputtassa dātukāmo hoti. Āyasmā ca sāriputto sākete viharati. Atha kho āyasmato ānandassa etadahosi– ‘bhagavatā sikkhāpadaŋ paññattaŋ “na atirekacīvaraŋ dhāretabban” ti. Idañca me atirekacīvaraŋ uppannaŋ (p. 403) Ahañcimaŋ cīvaraŋ āyasmato sāriputtassa dātukāmo. Āyasmā ca sāriputto sākete viharati. Kathaŋ nu kho mayā paṭipajjitabban’ ti? Bhagavato etamatthaŋ ārocesi. ‘Kīvaciraŋ panānanda, sāriputto āgacchissatī’ ti? ‘Navamaŋ vā, bhagavā, divasaŋ, dasamaŋ vā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, dasāhaparamaŋ atirekacīvaraŋ dhāretun’ ti.

Tena kho pana samayena bhikkhūnaŋ atirekacīvaraŋ uppannaŋ hoti. Atha kho bhikkhūnaŋ etadahosi– ‘kathaŋ nu kho amhehi atirekacīvare paṭipajjitabban’ ti? Bhagavato etamatthaŋ ārocesuŋ. Anujānāmi, bhikkhave, atirekacīvaraŋ vikappetunti.

348. Atha kho bhagavā vesāliyaŋ yathābhirantaŋ viharitvā yena bārāṇasī tena cārikaŋ pakkāmi. Anupubbena cārikaŋ caramāno yena bārāṇasī tadavasari. Tatra sudaŋ bhagavā bārāṇasiyaŋ viharati isipatane migadāye. Tena kho pana samayena aññatarassa bhikkhuno antaravāsako chiddo hoti. Atha kho tassa bhikkhuno etadahosi– ‘bhagavatā ticīvaraŋ anuññātaŋ– diguṇā sanghāṭi, ekacciyo uttarāsango ekacciyo antaravāsako. Ayañca me antaravāsako chiddo. Yaŋnūnāhaŋ aggaḷaŋ acchupeyyaŋ, samantato dupaṭṭaŋ bhavissati, majjhe ekacciyan’ ti. Atha kho so bhikkhu aggaḷaŋ acchupesi. Addasā kho bhagavā senāsanacārikaŋ āhiṇḍanto taŋ bhikkhuŋ aggaḷaŋ acchupentaŋ, disvāna yena so bhikkhu tenupasankami, upasankamitvā taŋ bhikkhuŋ etadavoca– ‘kiŋ tvaŋ, bhikkhu, karosī’ ti? ‘Aggaḷaŋ, bhagavā, acchupemī’ ti. ‘Sādhu sādhu, bhikkhu; sādhu kho tvaŋ, bhikkhu, aggaḷaŋ acchupesī’ ti Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, ahatānaŋ dussānaŋ ahatakappānaŋ diguṇaŋ sanghāṭiŋ, ekacciyaŋ uttarāsangaŋ, ekacciyaŋ antaravāsakaŋ; utuddhaṭānaŋ dussānaŋ catugguṇaŋ sanghāṭiŋ, diguṇaŋ uttarāsangaŋ, diguṇaŋ (p. 404) antaravāsakaŋ; paŋsukūle yāvadatthaŋ; pāpaṇike ussāho karaṇīyo. Anujānāmi, bhikkhave, aggaḷaŋ tunnaŋ ovaṭṭikaŋ kaṇḍusakaŋ daḷhīkamman’ ti.

Atirekacīvarakathā niṭṭhitā.

219. Visākhāvatthu
349. Atha kho bhagavā bārāṇasiyaŋ yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Atha kho visākhā migāramātā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnaŋ kho visākhaŋ migāramātaraŋ bhagavā dhammiyā kathāya sandassesi samādapesi samuttejesi sampahaŋsesi. Atha kho visākhā migāramātā, bhagavatā dhammiyā kathāya sandassitā samādapitā samuttejitā sampahaŋsitā, bhagavantaŋ etadavoca– ‘adhivāsetu me, bhante, bhagavā svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena. Atha kho visākhā migāramātā bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

Tena kho pana samayena tassā rattiyā accayena cātuddīpiko mahāmegho pāvassi. Atha kho bhagavā bhikkhū āmantesi– ‘yathā, bhikkhave, jetavane vassati evaŋ catūsu dīpesu vassati. Ovassāpetha, bhikkhave, kāyaŋ. Ayaŋ pacchimako cātuddīpiko mahāmegho’ ti. ‘Evaŋ, bhante’ ti kho te bhikkhū bhagavato paṭissuṇitvā nikkhittacīvarā kāyaŋ ovassāpenti. Atha kho visākhā migāramātā paṇītaŋ khādanīyaŋ bhojanīyaŋ paṭiyādāpetvā dāsiŋ āṇāpesi– ‘gaccha, je. Ārāmaŋ gantvā kālaŋ ārocehi– kālo, bhante, niṭṭhitaŋ bhattan’ ti. ‘Evaŋ, ayye’ ti kho sā dāsī visākhāya migāramātuyā paṭissuṇitvā ārāmaŋ gantvā addasa bhikkhū nikkhittacīvare kāyaŋ ovassāpente, disvāna “natthi ārāme bhikkhū, ājīvakā kāyaŋ ovassāpentī” ti yena visākhā migāramātā tenupasankami upasankamitvā visākhaŋ migāramātaraŋ etadavoca– ‘natthayye, ārāme bhikkhū, ājīvakā kāyaŋ ovassāpentī’ ti. Atha kho visākhāya migāramātuyā paṇḍitāya viyattāya medhāviniyā etadahosi– ‘nissaŋsayaŋ kho ayyā nikkhittacīvarā kāyaŋ ovassāpenti. Sāyaŋ (p. 405) bālā maññittha– natthi ārāme bhikkhū, ājīvakā kāyaŋ ovassāpentī’ ti, puna dāsiŋ āṇāpesi– ‘gaccha, je. Ārāmaŋ gantvā kālaŋ ārocehi– kālo, bhante, niṭṭhitaŋ bhattan’ ti. Atha kho te bhikkhū gattāni sītiŋ karitvā kallakāyā cīvarāni gahetvā yathāvihāraŋ pavisiŋsu. Atha kho sā dāsī ārāmaŋ gantvā bhikkhū apassantī “natthi ārāme bhikkhū, suñño ārāmo” ti yena visākhā migāramātā tenupasankami; upasankamitvā visākhaŋ migāramātaraŋ etadavoca– ‘natthayye, ārāme bhikkhū, suñño ārāmo’ ti. Atha kho visākhāya migāramātuyā paṇḍitāya viyattāya medhāviniyā etadahosi– ‘nissaŋsayaŋ kho ayyā gattāni sītiŋ karitvā kallakāyā cīvarāni gahetvā yathāvihāraŋ paviṭṭhā. Sāyaŋ bālā maññittha– natthi ārāme bhikkhū, suñño ārāmo’ ti, puna dāsiŋ āṇāpesi– ‘gaccha, je. Ārāmaŋ gantvā kālaŋ ārocehi– kālo, bhante, niṭṭhitaŋ bhattan’ ti.

350. Atha kho bhagavā bhikkhū āmantesi– ‘sandahatha, bhikkhave, pattacīvaraŋ; kālo bhattassā’ ti. ‘Evaŋ, bhante’ ti kho te bhikkhū bhagavato paccassosuŋ. Atha kho bhagavā pubbaṇhasamayaŋ nivāsetvā pattacīvaramādāya– seyyathāpi nāma balavā puriso sammiñjitaŋ vā bāhaŋ pasāreyya, pasāritaŋ vā bāhaŋ samiñjeyya, evameva– jetavane antarahito visākhāya migāramātuyā koṭṭhake pāturahosi. Nisīdi bhagavā paññatte āsane saddhiŋ bhikkhusanghena. Atha kho visākhā migāramātā– ‘acchariyaŋ vata bho! Abbhutaŋ vata bho! Tathāgatassa mahiddhikatā mahānubhāvatā, yatra hi nāma jaṇṇukamattesupi oghesu pavattamānesu, kaṭimattesupi oghesu pavattamānesu, na hi nāma ekabhikkhussapi pādā vā cīvarāni vā allāni bhavissantī’ ti– haṭṭhā udaggā buddhappamukhaŋ bhikkhusanghaŋ paṇītena khādanīyena bhojanīyena sahatthā santappetvā sampavāretvā bhagavantaŋ bhuttāviŋ onītapattapāṇiŋ ekamantaŋ nisīdi. Ekamantaŋ nisinnā kho visākhā migāramātā bhagavantaŋ etadavoca– ‘aṭṭhāhaŋ, bhante, bhagavantaŋ varāni yācāmī’ ti. ‘Atikkantavarā kho, visākhe, tathāgatā’ ti. ‘Yāni ca, bhante, kappiyāni (p. 406) yāni ca anavajjānī’ ti. ‘Vadehi, visākhe’ ti. ‘Icchāmahaŋ, bhante, sanghassa yāvajīvaŋ vassikasāṭikaŋ dātuŋ, āgantukabhattaŋ dātuŋ, gamikabhattaŋ dātuŋ, gilānabhattaŋ dātuŋ, gilānupaṭṭhākabhattaŋ dātuŋ, gilānabhesajjaŋ dātuŋ, dhuvayāguŋ dātuŋ, bhikkhunisanghassa udakasāṭikaŋ dātun’ ti. ‘Kiŋ pana tvaŋ, visākhe, atthavasaŋ sampassamānā tathāgataŋ aṭṭha varāni yācasī’ ti?

‘Idhāhaŋ, bhante, dāsiŋ āṇāpesiŋ– “gaccha, je. Ārāmaŋ gantvā kālaŋ ārocehi– kālo, bhante, niṭṭhitaŋ bhattan”’ ti. Atha kho sā, bhante, dāsī ārāmaŋ gantvā addasa bhikkhū nikkhittacīvare kāyaŋ ovassāpente, disvāna ‘natthi ārāme bhikkhū, ājīvakā kāyaŋ ovassāpentī’ ti yenāhaŋ tenupasankami; upasankamitvā maŋ etadavoca– ‘natthayye, ārāme bhikkhū, ājīvakā kāyaŋ ovassāpentī’ ti. Asuci, bhante, naggiyaŋ jegucchaŋ paṭikūlaŋ. Imāhaŋ, bhante, atthavasaŋ sampassamānā icchāmi sanghassa yāvajīvaŋ vassikasāṭikaŋ dātuŋ.

‘Puna caparaŋ, bhante, āgantuko bhikkhu na vīthikusalo na gocarakusalo kilanto piṇḍāya carati. So me āgantukabhattaŋ bhuñjitvā vīthikusalo gocarakusalo akilanto piṇḍāya carissati. Imāhaŋ, bhante, atthavasaŋ sampassamānā icchāmi sanghassa yāvajīvaŋ āgantukabhattaŋ dātuŋ.

‘Puna caparaŋ, bhante, gamiko bhikkhu attano bhattaŋ pariyesamāno satthā vā vihāyissati, yattha vā vāsaŋ gantukāmo bhavissati tattha vikāle upagacchissati, kilanto addhānaŋ gamissati. So me gamikabhattaŋ bhuñjitvā satthā na vihāyissati, yattha vāsaŋ gantukāmo bhavissati tattha kāle upagacchissati, akilanto addhānaŋ gamissati. Imāhaŋ, bhante, atthavasaŋ sampassamānā icchāmi sanghassa yāvajīvaŋ gamikabhattaŋ dātuŋ.

‘Puna caparaŋ, bhante, gilānassa bhikkhuno sappāyāni bhojanāni alabhantassa ābādho vā abhivaḍḍhissati, kālankiriyā vā bhavissati. Tassa me gilānabhattaŋ bhuttassa ābādho na abhivaḍḍhissati, kālankiriyā na bhavissati. Imāhaŋ, bhante, atthavasaŋ sampassamānā icchāmi sanghassa yāvajīvaŋ gilānabhattaŋ dātuŋ ‘Puna (p. 407) caparaŋ, bhante, gilānupaṭṭhāko bhikkhu attano bhattaŋ pariyesamāno gilānassa ussūre bhattaŋ nīharissati, bhattacchedaŋ karissati. So me gilānupaṭṭhākabhattaŋ bhuñjitvā gilānassa kālena bhattaŋ nīharissati, bhattacchedaŋ na karissati. Imāhaŋ, bhante, atthavasaŋ sampassamānā icchāmi sanghassa yāvajīvaŋ gilānupaṭṭhākabhattaŋ dātuŋ.

‘Puna caparaŋ, bhante, gilānassa bhikkhuno sappāyāni bhesajjāni alabhantassa ābādho vā abhivaḍḍhissati, kālankiriyā vā bhavissati. Tassa me gilānabhesajjaŋ paribhuttassa ābādho na abhivaḍḍhissati, kālankiriyā na bhavissati. Imāhaŋ, bhante, atthavasaŋ sampassamānā icchāmi sanghassa yāvajīvaŋ gilānabhesajjaŋ dātuŋ.

‘Puna caparaŋ, bhante, bhagavatā andhakavinde dasānisaŋse sampassamānena yāgu anuññātā. Tyāhaŋ, bhante, ānisaŋse sampassamānā icchāmi sanghassa yāvajīvaŋ dhuvayāguŋ dātuŋ.

‘Idha, bhante, bhikkhuniyo aciravatiyā nadiyā vesiyāhi saddhiŋ naggā ekatitthe nahāyanti. Tā, bhante, vesiyā bhikkhuniyo uppaṇḍesuŋ– “kiŋ nu kho nāma tumhākaŋ, ayye, daharānaŋ brahmacariyaŋ ciṇṇena, nanu nāma kāmā paribhuñjitabbā; yadā jiṇṇā bhavissatha tadā brahmacariyaŋ carissatha. Evaŋ tumhākaŋ ubho atthā pariggahitā bhavissantī” ti. Tā, bhante, bhikkhuniyo vesiyāhi uppaṇḍiyamānā mankū ahesuŋ. Asuci, bhante, mātugāmassa naggiyaŋ jegucchaŋ paṭikūlaŋ. Imāhaŋ, bhante, atthavasaŋ sampassamānā icchāmi bhikkhunisanghassa yāvajīvaŋ udakasāṭikaŋ dātun’ ti.

351. ‘Kiŋ pana tvaŋ, visākhe, ānisaŋsaŋ sampassamānā tathāgataŋ aṭṭha varāni yācasī’ ti? ‘Idha, bhante, disāsu vassaŋvuṭṭhā bhikkhū sāvatthiŋ āgacchissanti bhagavantaŋ dassanāya. Te bhagavantaŋ upasankamitvā pucchissanti– “itthannāmo, bhante, bhikkhu kālankato, tassa kā gati ko abhisamparāyo” ti? Taŋ bhagavā byākarissati sotāpattiphale vā sakadāgāmiphale vā anāgāmiphale vā arahatte vā. Tyāhaŋ upasankamitvā pucchissāmi– “āgatapubbā nu kho, bhante, tena ayyena sāvatthī” ti? Sace me (p. 408) vakkhanti– “āgatapubbā tena bhikkhunā sāvatthī” ti niṭṭhamettha gacchissāmi– nissaŋsayaŋ me paribhuttaŋ tena ayyena vassikasāṭikā vā āgantukabhattaŋ vā gamikabhattaŋ vā gilānabhattaŋ vā gilānupaṭṭhākabhattaŋ vā gilānabhesajjaŋ vā dhuvayāgu vāti. Tassā me tadanussarantiyā pāmujjaŋ jāyissati, pamuditāya pīti jāyissati, pītimanāya kāyo passambhissati, passaddhakāyā sukhaŋ vediyissāmi, sukhiniyā cittaŋ samādhiyissati. Sā me bhavissati indriyabhāvanā balabhāvanā bojjhangabhāvanā. Imāhaŋ, bhante, ānisaŋsaŋ sampassamānā tathāgataŋ aṭṭha varāni yācāmī’ ti. ‘Sādhu sādhu, visākhe; sādhu kho tvaŋ, visākhe, imaŋ ānisaŋsaŋ sampassamānā tathāgataŋ aṭṭha varāni yācasi. Anujānāmi te, visākhe, aṭṭha varānī’ ti. Atha kho bhagavā visākhaŋ migāramātaraŋ imāhi gāthāhi anumodi–


‘Yā annapānaŋ dadatippamoditā;


Sīlūpapannā sugatassa sāvikā.


Dadāti dānaŋ abhibhuyya maccharaŋ.


Sovaggikaŋ sokanudaŋ sukhāvahaŋ.


‘Dibbaŋ sā labhate āyuŋ;


Āgamma maggaŋ virajaŋ anangaṇaŋ.


Sā puññakāmā sukhinī anāmayā.


Saggamhi kāyamhi ciraŋ pamodatī’ ti.

352. Atha kho bhagavā visākhaŋ migāramātaraŋ imāhi gāthāhi anumoditvā uṭṭhāyāsanā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, vassikasāṭikaŋ, āgantukabhattaŋ, gamikabhattaŋ, gilānabhattaŋ, gilānupaṭṭhākabhattaŋ, gilānabhesajjaŋ, dhuvayāguŋ, bhikkhunisanghassa udakasāṭikan’ ti.

Visākhāvatthu niṭṭhitaŋ.

Visākhābhāṇavāro niṭṭhito.

220. Nisīdanādi-anujānanā
353. Tena (p. 409) kho pana samayena bhikkhū paṇītāni bhojanāni bhuñjitvā muṭṭhassatī asampajānā niddaŋ okkamanti. Tesaŋ muṭṭhassatīnaŋ asampajānānaŋ niddaŋ okkamantānaŋ supinantena asuci muccati, senāsanaŋ asucinā makkhiyati. Atha kho bhagavā āyasmatā ānandena pacchāsamaṇena senāsanacārikaŋ āhiṇḍanto addasa senāsanaŋ asucinā makkhitaŋ, disvāna āyasmantaŋ ānandaŋ āmantesi– ‘kiŋ etaŋ, ānanda, senāsanaŋ makkhitan’ ti? ‘Etarahi, bhante, bhikkhū paṇītāni bhojanāni bhuñjitvā muṭṭhassatī asampajānā niddaŋ okkamanti. Tesaŋ muṭṭhassatīnaŋ asampajānānaŋ niddaŋ okkamantānaŋ supinantena asuci muccati; tayidaŋ, bhagavā, senāsanaŋ asucinā makkhitan’ ti. ‘Evametaŋ, ānanda, evametaŋ, ānanda. Muccati hi, ānanda, muṭṭhassatīnaŋ asampajānānaŋ niddaŋ okkamantānaŋ supinantena asuci. Ye te, ānanda, bhikkhū upaṭṭhitassatī sampajānā niddaŋ okkamanti, tesaŋ asuci na muccati. Yepi te, ānanda, puthujjanā kāmesu vītarāgā, tesampi asuci na muccati. Aṭṭhānametaŋ, ānanda, anavakāso yaŋ arahato asuci mucceyyā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘idhāhaŋ, bhikkhave, ānandena pacchāsamaṇena senāsanacārikaŋ āhiṇḍanto addasaŋ senāsanaŋ asucinā makkhitaŋ, disvāna ānandaŋ āmantesiŋ “kiŋ etaŋ, ānanda, senāsanaŋ makkhitan” ti? “Etarahi, bhante, bhikkhū paṇītāni bhojanāni bhuñjitvā muṭṭhassatī asampajānā niddaŋ okkamanti. Tesaŋ muṭṭhassatīnaŋ asampajānānaŋ niddaŋ okkamantānaŋ supinantena asuci muccati; tayidaŋ, bhagavā, senāsanaŋ asucinā makkhitan” ti. “Evametaŋ, ānanda, evametaŋ, ānanda, muccati hi, ānanda, muṭṭhassatīnaŋ asampajānānaŋ niddaŋ okkamantānaŋ supinantena asuci. Ye te, ānanda, bhikkhū upaṭṭhitassatī sampajānā niddaŋ okkamanti, tesaŋ asuci na muccati. Yepi te, ānanda, puthujjanā kāmesu vītarāgā tesampi asuci na muccati. Aṭṭhānametaŋ, ānanda, anavakāso yaŋ arahato asuci mucceyyā”’ ti.

‘Pañcime, bhikkhave, ādīnavā muṭṭhassatissa asampajānassa niddaŋ okkamato– dukkhaŋ supati, dukkhaŋ paṭibujjhati, pāpakaŋ supinaŋ passati, devatā na rakkhanti, asuci muccati. Ime kho, bhikkhave, pañca ādīnavā muṭṭhassatissa asampajānassa niddaŋ okkamato.

‘Pañcime (p. 410) bhikkhave, ānisaŋsā upaṭṭhitassatissa sampajānassa niddaŋ okkamato– sukhaŋ supati, sukhaŋ paṭibujjhati, na pāpakaŋ supinaŋ passati, devatā rakkhanti, asuci na muccati. Ime kho, bhikkhave, pañca ānisaŋsā upaṭṭhitassatissa sampajānassa niddaŋ okkamato.

‘Anujānāmi, bhikkhave, kāyaguttiyā cīvaraguttiyā senāsanaguttiyā nisīdanan’ ti.

Tena kho pana samayena atikhuddakaŋ nisīdanaŋ na sabbaŋ senāsanaŋ saŋgopeti. Bhagavato etamatthaŋ ārocesuŋ. Anujānāmi, bhikkhave, yāvamahantaŋ paccattharaṇaŋ ākankhati tāvamahantaŋ paccattharaṇaŋ kātunti.

354. Tena kho pana samayena āyasmato ānandassa upajjhāyassa āyasmato belaṭṭhasīsassa thullakacchābādho hoti. Tassa lasikāya cīvarāni kāye lagganti. Tāni bhikkhū udakena temetvā temetvā apakaḍḍhanti. Addasā kho bhagavā senāsanacārikaŋ āhiṇḍanto te bhikkhū tāni cīvarāni udakena temetvā temetvā apakaḍḍhante, disvāna yena te bhikkhū tenupasankami, upankamitvā te bhikkhū etadavoca– ‘kiŋ imassa, bhikkhave, bhikkhuno ābādho’ ti? ‘Imassa, bhante, āyasmato thullakacchābādho. Lasikāya cīvarāni kāye lagganti. Tāni mayaŋ udakena temetvā temetvā apakaḍḍhāmā’ ti. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, yassa kaṇḍu vā piḷakā vā assāvo vā thullakacchu vā ābādho kaṇḍuppaṭicchādin’ ti.

355. Atha kho visākhā migāramātā mukhapuñchanacoḷaŋ ādāya yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho visākhā migāramātā bhagavantaŋ etadavoca– ‘paṭiggaṇhātu me, bhante, bhagavā mukhapuñchanacoḷaŋ, yaŋ mamassa dīgharattaŋ hitāya sukhāyā’ ti. Paṭiggahesi bhagavā mukhapuñchanacoḷaŋ. Atha kho bhagavā visākhaŋ migāramātaraŋ dhammiyā kathāya sandassesi samādapesi samuttejesi sampahaŋsesi. Atha kho visākhā migāramātā bhagavatā dhammiyā (p. 411) kathāya sandassitā samādapitā samuttejitā sampahaŋsitā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho bhagavā etasmiŋ nidāne etasmiŋ pakaraṇe dhammiŋ kathaŋ katvā bhikkhū āmantesi– ‘anujānāmi, bhikkhave, mukhapuñchanacoḷakan’ ti .

356. Tena kho pana samayena rojo mallo āyasmato ānandassa sahāyo hoti. Rojassa mallassa khomapilotikā āyasmato ānandassa hatthe nikkhittā hoti. Āyasmato ca ānandassa khomapilotikāya attho hoti. Bhagavato etamatthaŋ ārocesuŋ. Anujānāmi, bhikkhave, pañcahangehi samannāgatassa vissāsaŋ gahetuŋ– sandiṭṭho ca hoti, sambhatto ca, ālapito ca, jīvati ca, jānāti ca, gahite me attamano bhavissatīti. Anujānāmi, bhikkhave, imehi pañcahangehi samannāgatassa vissāsaŋ gahetunti.

357. Tena kho pana samayena bhikkhūnaŋ paripuṇṇaŋ hoti ticīvaraŋ. Attho ca hoti parissāvanehipi thavikāhipi. Bhagavato etamatthaŋ ārocesuŋ. Anujānāmi, bhikkhave, parikkhāracoḷakanti.

Nisīdanādi-anujānanā niṭṭhitā.

221. Pacchimavikappanupagacīvarādikathā
358. Atha kho bhikkhūnaŋ etadahosi– ‘yāni tāni bhagavatā anuññātāni ticīvaranti vā vassikasāṭikāti vā nisīdananti vā paccattharaṇanti vā kaṇḍuppaṭicchādīti vā mukhapuñchanacoḷanti vā parikkhāracoḷanti vā, sabbāni tāni adhiṭṭhātabbāni nu kho, udāhu, vikappetabbānī’ ti? Bhagavato etamatthaŋ ārocesuŋ. Anujānāmi, bhikkhave, ticīvaraŋ adhiṭṭhātuŋ na vikappetuŋ; vassikasāṭikaŋ vassānaŋ cātumāsaŋ adhiṭṭhātuŋ, tato paraŋ vikappetuŋ; nisīdanaŋ adhiṭṭhātuŋ na vikappetuŋ; paccattharaṇaŋ adhiṭṭhātuŋ na vikappetuŋ; kaṇḍuppaṭicchādiŋ yāva-ābādhā adhiṭṭhātuŋ tato paraŋ vikappetuŋ; mukhapuñchanacoḷaŋ adhiṭṭhātuŋ na vikappetuŋ; parikkhāracoḷaŋ adhiṭṭhātuŋ na vikappetunti.

Atha (p. 412) kho bhikkhūnaŋ etadahosi– ‘kittakaŋ pacchimaŋ nu kho cīvaraŋ vikappetabban’ ti? Bhagavato etamatthaŋ ārocesuŋ. Anujānāmi, bhikkhave, āyāmena aṭṭhangulaŋ sugatangulena caturangulavitthataŋ pacchimaŋ cīvaraŋ vikappetunti.

359. Tena kho pana samayena āyasmato mahākassapassa paŋsukūlakato garuko hoti. Bhagavato etamatthaŋ ārocesuŋ. Anujānāmi, bhikkhave, suttalūkhaŋ kātunti. Vikaṇṇo hoti. Bhagavato etamatthaŋ ārocesuŋ. Anujānāmi, bhikkhave, vikaṇṇaŋ uddharitunti. Suttā okiriyanti. Bhagavato etamatthaŋ ārocesuŋ. Anujānāmi, bhikkhave, anuvātaŋ paribhaṇḍaŋ āropetunti.

Tena kho pana samayena sanghāṭiyā pattā lujjanti. Bhagavato etamatthaŋ ārocesuŋ. Anujānāmi, bhikkhave, aṭṭhapadakaŋ kātunti.

360. Tena kho pana samayena aññatarassa bhikkhuno ticīvare kayiramāne sabbaŋ chinnakaŋ nappahoti. Bhagavato etamatthaŋ ārocesuŋ. Anujānāmi, bhikkhave, dve chinnakāni ekaŋ acchinnakanti.

Dve chinnakāni ekaŋ acchinnakaŋ nappahoti. Bhagavato etamatthaŋ ārocesuŋ. Anujānāmi, bhikkhave, dve acchinnakāni ekaŋ chinnakanti.

Dve acchinnakāni ekaŋ chinnakaŋ nappahoti. Bhagavato etamatthaŋ ārocesuŋ. Anujānāmi, bhikkhave, anvādhikampi āropetuŋ, na ca, bhikkhave, sabbaŋ acchinnakaŋ dhāretabbaŋ. Yo dhāreyya, āpatti dukkaṭassāti.

361. Tena kho pana samayena aññatarassa bhikkhuno bahuŋ cīvaraŋ uppannaŋ hoti. So ca taŋ cīvaraŋ mātāpitūnaŋ dātukāmo hoti. Bhagavato etamatthaŋ ārocesuŋ. Mātāpitaroti kho, bhikkhave, dadamāne kiŋ vadeyyāma? Anujānāmi bhikkhave, mātāpitūnaŋ dātuŋ. Na ca, bhikkhave, saddhādeyyaŋ vinipātetabbaŋ. Yo vinipāteyya, āpatti dukkaṭassāti.

362. Tena (p. 413) kho pana samayena aññataro bhikkhu andhavane cīvaraŋ nikkhipitvā santaruttarena gāmaŋ piṇḍāya pāvisi. Corā taŋ cīvaraŋ avahariŋsu. So bhikkhu duccoḷo hoti lūkhacīvaro. Bhikkhū evamāhaŋsu– ‘kissa tvaŋ, āvuso, duccoḷo lūkhacīvarosī’ ti? ‘Idhāhaŋ, āvuso, andhavane cīvaraŋ nikkhipitvā santaruttarena gāmaŋ piṇḍāya pāvisiŋ. Corā taŋ cīvaraŋ avahariŋsu. Tenāhaŋ duccoḷo lūkhacīvaro’ ti. Bhagavato etamatthaŋ ārocesuŋ. Na, bhikkhave, santaruttarena gāmo pavisitabbo. Yo paviseyya, āpatti dukkaṭassāti.

Tena kho pana samayena āyasmā ānando assatiyā santaruttarena gāmaŋ piṇḍāya pāvisi. Bhikkhū āyasmantaŋ ānandaŋ etadavocuŋ– ‘nanu āvuso ānanda, bhagavatā paññattaŋ– “na santaruttarena gāmo pavisitabbo” ti? Kissa tvaŋ, āvuso ānanda, santaruttarena gāmaŋ paviṭṭho’ ti? ‘Saccaŋ, āvuso, bhagavatā paññattaŋ– “na santaruttarena gāmo pavisitabbo” ti. Api cāhaŋ assatiyā paviṭṭho’ ti. Bhagavato etamatthaŋ ārocesuŋ.

Pañcime, bhikkhave, paccayā sanghāṭiyā nikkhepāya– gilāno vā hoti, vassikasanketaŋ vā hoti, nadīpāraŋ gantuŋ vā hoti, aggaḷaguttivihāro vā hoti, atthatakathinaŋ vā hoti. Ime kho, bhikkhave, pañca paccayā sanghāṭiyā nikkhepāya.

Pañcime, bhikkhave, paccayā uttarāsangassa nikkhepāya …pe… antaravāsakassa nikkhepāya– gilāno vā hoti, vassikasanketaŋ vā hoti, nadīpāraŋ gantuŋ vā hoti, aggaḷaguttivihāro vā hoti, atthatakathinaŋ vā hoti. Ime kho, bhikkhave, pañca paccayā uttarāsangassa antaravāsakassa nikkhepāya.

Pañcime, bhikkhave, paccayā vassikasāṭikāya nikkhepāya– gilāno vā hoti, nissīmaŋ gantuŋ vā hoti, nadīpāraŋ gantuŋ vā hoti, aggaḷaguttivihāro vā hoti, vassikasāṭikā akatā vā hoti vippakatā vā. Ime kho, bhikkhave, pañca paccayā vassikasāṭikāya nikkhepāyāti.

Pacchimavikappanupagacīvarādikathā niṭṭhitā.

222. Sanghikacīvaruppādakathā
363. Tena (p. 414) kho pana samayena aññataro bhikkhu eko vassaŋ vasi. Tattha manussā sanghassa demāti cīvarāni adaŋsu. Atha kho tassa bhikkhuno etadahosi– ‘bhagavatā paññattaŋ “catuvaggo pacchimo sangho” ti. Ahañcamhi ekako. Ime ca manussā sanghassa demāti cīvarāni adaŋsu. Yaŋnūnāhaŋ imāni sanghikāni cīvarāni sāvatthiŋ hareyyan’ ti. Atha kho so bhikkhu tāni cīvarāni ādāya sāvatthiŋ gantvā bhagavato etamatthaŋ ārocesi. ‘Tuyheva, bhikkhu, tāni cīvarāni yāva kathinassa ubbhārāyā’ ti. Idha pana, bhikkhave, bhikkhu eko vassaŋ vasati. Tattha manussā sanghassa demāti cīvarāni denti. Anujānāmi, bhikkhave, tasseva tāni cīvarāni yāva kathinassa ubbhārāyāti.

Tena kho pana samayena aññataro bhikkhu utukālaŋ eko vasi. Tattha manussā sanghassa demāti cīvarāni adaŋsu. Atha kho tassa bhikkhuno etadahosi– ‘bhagavatā paññattaŋ “catuvaggo pacchimo sangho” ti. Ahañcamhi ekako. Ime ca manussā sanghassa demāti cīvarāni adaŋsu. Yaŋnūnāhaŋ imāni sanghikāni cīvarāni sāvatthiŋ hareyyan’ ti. Atha kho so bhikkhu tāni cīvarāni ādāya sāvatthiŋ gantvā bhikkhūnaŋ etamatthaŋ ārocesi. Bhikkhū bhagavato etamatthaŋ ārocesuŋ. Anujānāmi, bhikkhave sammukhībhūtena sanghena bhājetuŋ. Idha pana, bhikkhave, bhikkhu utukālaŋ eko vasati. Tattha manussā sanghassa demāti cīvarāni denti. Anujānāmi, bhikkhave, tena bhikkhunā tāni cīvarāni adhiṭṭhātuŋ– ‘mayhimāni cīvarānī’ ti. Tassa ce, bhikkhave, bhikkhuno taŋ cīvaraŋ anadhiṭṭhite añño bhikkhu āgacchati, samako dātabbo bhāgo. Tehi ce, bhikkhave, bhikkhūhi taŋ cīvaraŋ bhājiyamāne, apātite kuse, añño bhikkhu āgacchati, samako dātabbo bhāgo. Tehi ce, bhikkhave, bhikkhūhi taŋ cīvaraŋ bhājiyamāne, pātite kuse, añño bhikkhu āgacchati, nākāmā dātabbo bhāgoti.

Tena kho pana samayena dve bhātikā therā, āyasmā ca isidāso āyasmā ca isibhaṭo, sāvatthiyaŋ vassaŋvuṭṭhā aññataraŋ gāmakāvāsaŋ agamaŋsu. Manussā cirassāpi therā āgatāti sacīvarāni bhattāni (p. 415) adaŋsu. Āvāsikā bhikkhū there pucchiŋsu– ‘imāni, bhante, sanghikāni cīvarāni there āgamma uppannāni, sādiyissanti therā bhāgan’ ti. Therā evamāhaŋsu– ‘yathā kho mayaŋ, āvuso, bhagavatā dhammaŋ desitaŋ ājānāma, tumhākaŋyeva tāni cīvarāni yāva kathinassa ubbhārāyā’ ti.

Tena kho pana samayena tayo bhikkhū rājagahe vassaŋ vasanti. Tattha manussā sanghassa

Demāti cīvarāni denti. Atha kho tesaŋ bhikkhūnaŋ etadahosi– ‘bhagavatā paññattaŋ “catuvaggo pacchimo sangho” ti. Mayañcamhā tayo janā. Ime ca manussā sanghassa demāti cīvarāni denti. Kathaŋ nu kho amhehi paṭipajjitabban’ ti? Tena kho pana samayena sambahulā therā, āyasmā ca nilavāsī āyasmā ca sāṇavāsī āyasmā ca gotako āyasmā ca bhagu āyasmā ca phaḷikasantāno, pāṭaliputte viharanti kukkuṭārāme. Atha kho te bhikkhū pāṭaliputtaŋ gantvā there pucchiŋsu. Therā evamāhaŋsu– ‘yathā kho mayaŋ āvuso bhagavatā dhammaŋ desitaŋ ājānāma, tumhākaŋyeva tāni cīvarāni yāva kathinassa ubbhārāyā’ ti.

Sanghikacīvaruppādakathā niṭṭhitā.

223. Upanandasakyaputtavatthu
364. Tena kho pana samayena āyasmā upanando sakyaputto sāvatthiyaŋ vassaŋvuṭṭho aññataraŋ gāmakāvāsaŋ agamāsi. Tattha ca bhikkhū cīvaraŋ bhājetukāmā sannipatiŋsu. Te evamāhaŋsu– ‘imāni kho, āvuso, sanghikāni cīvarāni bhājiyissanti, sādiyissasi bhāgan’ ti? ‘Āmāvuso, sādiyissāmī’ ti. Tato cīvarabhāgaŋ gahetvā aññaŋ āvāsaŋ agamāsi. Tatthapi bhikkhū cīvaraŋ bhājetukāmā sannipatiŋsu. Tepi evamāhaŋsu– ‘imāni kho, āvuso, sanghikāni cīvarāni bhājiyissanti, sādiyissasi bhāgan’ ti? ‘Āmāvuso, sādiyissāmī’ ti. Tatopi cīvarabhāgaŋ gahetvā aññaŋ āvāsaŋ agamāsi. Tatthapi bhikkhū cīvaraŋ bhājetukāmā sannipatiŋsu. Tepi evamāhaŋsu– ‘imāni kho, āvuso, sanghikāni cīvarāni bhājiyissanti, sādiyissasi bhāgan’ ti? ‘Āmāvuso, sādiyissāmī’ ti. Tatopi cīvarabhāgaŋ gahetvā mahantaŋ cīvarabhaṇḍikaŋ ādāya punadeva sāvatthiŋ paccāgañchi. Bhikkhū evamāhaŋsu– ‘mahāpuññosi tvaŋ āvuso upananda, bahuŋ te cīvaraŋ uppannan’ ti. ‘Kuto me (p. 416) āvuso, puññaŋ? Idhāhaŋ, āvuso, sāvatthiyaŋ vassaŋvuṭṭho aññataraŋ gāmakāvāsaŋ agamāsiŋ. Tattha bhikkhū cīvaraŋ bhājetukāmā sannipatiŋsu. Te maŋ evamāhaŋsu– “imāni kho, āvuso, sanghikāni cīvarāni bhājiyissanti, sādiyissasi bhāgan” ti? “Āmāvuso, sādiyissāmī” ti. Tato cīvarabhāgaŋ gahetvā aññaŋ āvāsaŋ agamāsiŋ. Tatthapi bhikkhū cīvaraŋ bhājetukāmā sannipatiŋsu. Tepi maŋ evamāhaŋsu– “imāni kho, āvuso, sanghikāni cīvarāni bhājiyissanti, sādiyissasi bhāgan”’ ti? “Āmāvuso, sādiyissāmī” ti. Tatopi cīvarabhāgaŋ gahetvā aññaŋ āvāsaŋ agamāsiŋ. Tatthapi bhikkhū cīvaraŋ bhājetukāmā sannipatiŋsu. Tepi maŋ evamāhaŋsu– “imāni kho, āvuso, sanghikāni cīvarāni bhājiyissanti, sādiyissasi bhāgan” ti? “Āmāvuso, sādiyissāmī” ti. Tatopi cīvarabhāgaŋ aggahesiŋ. Evaŋ me bahuŋ cīvaraŋ uppannanti. ‘Kiŋ pana tvaŋ, āvuso upananda, aññatra vassaŋvuṭṭho aññatra cīvarabhāgaŋ sādiyī’ ti? ‘Evamāvuso’ ti. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma āyasmā upanando sakyaputto aññatra vassaŋvuṭṭho aññatra cīvarabhāgaŋ sādiyissatī’ ti. Bhagavato etamatthaŋ ārocesuŋ …pe… ‘saccaŋ kira tvaŋ, upananda, aññatra vassaŋvuṭṭho aññatra cīvarabhāgaŋ sādiyī’ ti? ‘Saccaŋ bhagavā’ ti. Vigarahi buddho bhagavā …pe… kathañhi nāma tvaŋ, moghapurisa, aññatra vassaŋvuṭṭho aññatra cīvarabhāgaŋ sādiyissasi. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, aññatra vassaŋvuṭṭhena aññatra cīvarabhāgo sāditabbo. Yo sādiyeyya, āpatti dukkaṭassā’ ti.

Tena kho pana samayena āyasmā upanando sakyaputto eko dvīsu āvāsesu vassaŋ vasi– ‘evaŋ me bahuŋ cīvaraŋ uppajjissatī’ ti. Atha kho tesaŋ bhikkhūnaŋ etadahosi– ‘kathaŋ nu kho āyasmato upanandassa sakyaputtassa cīvarapaṭivīso dātabbo’ ti? Bhagavato etamatthaŋ ārocesuŋ. Detha, bhikkhave, moghapurisassa ekādhippāyaŋ. Idha pana, bhikkhave, bhikkhu eko dvīsu āvāsesu vassaŋ vasati– ‘evaŋ me bahuŋ cīvaraŋ uppajjissatī’ ti. Sace amutra upaḍḍhaŋ amutra upaḍḍhaŋ vasati, amutra upaḍḍho amutra upaḍḍho cīvarapaṭivīso dātabbo. Yattha vā pana bahutaraŋ vasati, tato cīvarapaṭivīso dātabboti.

Upanandasakyaputtavatthu niṭṭhitaŋ.

224. Gilānavatthukathā
365. Tena (p. 417) kho pana samayena aññatarassa bhikkhuno kucchivikārābādho hoti. So sake muttakarīse palipanno seti. Atha kho bhagavā āyasmatā ānandena pacchāsamaṇena senāsanacārikaŋ āhiṇḍanto yena tassa bhikkhuno vihāro tenupasankami. Addasā kho bhagavā taŋ bhikkhuŋ sake muttakarīse palipannaŋ sayamānaŋ, disvāna yena so bhikkhu tenupasankami, upasankamitvā taŋ bhikkhuŋ etadavoca– ‘kiŋ te, bhikkhu, ābādho’ ti? ‘Kucchivikāro me, bhagavā’ ti. ‘Atthi pana te, bhikkhu, upaṭṭhāko’ ti? ‘Natthi, bhagavā’ ti ‘Kissa taŋ bhikkhū na upaṭṭhentī’ ti? ‘Ahaŋ kho, bhante, bhikkhūnaŋ akārako; tena maŋ bhikkhū na upaṭṭhentī’ ti. Atha kho bhagavā āyasmantaŋ ānandaŋ āmantesi– ‘gacchānanda, udakaŋ āhara, imaŋ bhikkhuŋ nahāpessāmā’ ti. ‘Evaŋ, bhante’ ti kho āyasmā ānando bhagavato paṭissuṇitvā udakaŋ āhari. Bhagavā udakaŋ āsiñci. Āyasmā ānando paridhovi. Bhagavā sīsato aggahesi. Āyasmā ānando pādato uccāretvā mañcake nipātesuŋ. Atha kho bhagavā etasmiŋ nidāne etasmiŋ pakaraṇe bhikkhusanghaŋ sannipātāpetvā bhikkhū paṭipucchi– ‘atthi, bhikkhave, amukasmiŋ vihāre bhikkhu gilāno’ ti? ‘Atthi, bhagavā’ ti. ‘Kiŋ tassa, bhikkhave, bhikkhuno ābādho’ ti? ‘Tassa, bhante, āyasmato kucchivikārābādho’ ti. ‘Atthi pana, bhikkhave, tassa bhikkhuno upaṭṭhāko’ ti? ‘Natthi, bhagavā’ ti ‘Kissa taŋ bhikkhū na upaṭṭhentī’ ti? ‘Eso, bhante, bhikkhu bhikkhūnaŋ akārako; tena taŋ bhikkhū na upaṭṭhentī’ ti. ‘Natthi vo, bhikkhave, mātā, natthi pitā, ye vo upaṭṭhaheyyuŋ. Tumhe ce, bhikkhave, aññamaññaŋ na upaṭṭhahissatha, atha ko carahi upaṭṭhahissati? Yo, bhikkhave, maŋ upaṭṭhaheyya so gilānaŋ upaṭṭhaheyya. Sace upajjhāyo hoti, upajjhāyena yāvajīvaŋ upaṭṭhātabbo; vuṭṭhānamassa āgametabbaŋ. Sace ācariyo hoti, ācariyena yāvajīvaŋ upaṭṭhātabbo; vuṭṭhānamassa āgametabbaŋ. Sace saddhivihāriko hoti saddhivihārikena yāvajīvaŋ upaṭṭhātabbo; vuṭṭhānamassa āgametabbaŋ. Sace antevāsiko hoti, antevāsikena yāvajīvaŋ upaṭṭhātabbo; vuṭṭhānamassa āgametabbaŋ. Sace samānupajjhāyako hoti, samānupajjhāyakena yāvajīvaŋ upaṭṭhātabbo (p. 418) vuṭṭhānamassa āgametabbaŋ. Sace samānācariyako hoti, samānācariyakena yāvajīvaŋ upaṭṭhātabbo; vuṭṭhānamassa āgametabbaŋ. Sace na hoti upajjhāyo vā ācariyo vā saddhivihāriko vā antevāsiko vā samānupajjhāyako vā samānācariyako vā sanghena upaṭṭhātabbo. No ce upaṭṭhaheyya, āpatti dukkaṭassa’.

366. Pañcahi, bhikkhave, angehi samannāgato gilāno dūpaṭṭho hoti– asappāyakārī hoti, sappāye mattaŋ na jānāti, bhesajjaŋ na paṭisevitā hoti, atthakāmassa gilānupaṭṭhākassa yathābhūtaŋ ābādhaŋ nāvikattā hoti “abhikkamantaŋ vā abhikkamatīti, paṭikkamantaŋ vā paṭikkamatīti, ṭhitaŋ vā ṭhito” ti, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaṭukānaŋ asātānaŋ amanāpānaŋ pāṇaharānaŋ anadhivāsakajātiko hoti. Imehi kho, bhikkhave, pañcahangehi samannāgato gilāno dūpaṭṭho hoti.

Pañcahi, bhikkhave angehi samannāgato gilāno sūpaṭṭho hoti– sappāyakārī hoti, sappāye mattaŋ jānāti, bhesajjaŋ paṭisevitā hoti, atthakāmassa gilānupaṭṭhākassa yathābhūtaŋ ābādhaŋ āvikattā hoti “abhikkamantaŋ vā abhikkamatīti, paṭikkamantaŋ vā paṭikkamatīti, ṭhitaŋ vā ṭhito” ti, uppannānaŋ sārīrikānaŋ vedanānaŋ dukkhānaŋ tibbānaŋ kharānaŋ kaṭukānaŋ asātānaŋ amanāpānaŋ pāṇaharānaŋ adhivāsakajātiko hoti. Imehi kho, bhikkhave, pañcahangehi samannāgato gilāno sūpaṭṭho hoti.

Pañcahi, bhikkhave, angehi samannāgato gilānupaṭṭhāko nālaŋ gilānaŋ upaṭṭhātuŋ– na paṭibalo hoti bhesajjaŋ saŋvidhātuŋ, sappāyāsappāyaŋ na jānāti, asappāyaŋ upanāmeti sappāyaŋ apanāmeti, āmisantaro gilānaŋ upaṭṭhāti no mettacitto, jegucchī hoti uccāraŋ vā passāvaŋ vā kheḷaŋ vā vantaŋ vā nīhātuŋ, na paṭibalo hoti gilānaŋ kālena kālaŋ dhammiyā kathāya sandassetuŋ samādapetuŋ samuttejetuŋ sampahaŋsetuŋ. Imehi kho, bhikkhave, pañcahangehi samannāgato gilānupaṭṭhāko nālaŋ gilānaŋ upaṭṭhātuŋ.

Pañcahi (p. 419) bhikkhave, angehi samannāgato gilānupaṭṭhāko alaŋ gilānaŋ upaṭṭhātuŋ– paṭibalo hoti bhesajjaŋ saŋvidhātuŋ, sappāyāsappāyaŋ jānāti, asappāyaŋ apanāmeti sappāyaŋ upanāmeti, mettacitto gilānaŋ upaṭṭhāti no āmisantaro, ajegucchī hoti uccāraŋ vā passāvaŋ vā kheḷaŋ vā vantaŋ vā nīhātuŋ, paṭibalo hoti gilānaŋ kālena kālaŋ dhammiyā kathāya sandassetuŋ samādapetuŋ samuttejetuŋ sampahaŋsetuŋ. Imehi kho, bhikkhave, pañcahangehi samannāgato gilānupaṭṭhāko alaŋ gilānaŋ upaṭṭhātunti.

Gilānavatthukathā niṭṭhitā.

225. Matasantakakathā
367. Tena kho pana samayena dve bhikkhū kosalesu janapade addhānamaggappaṭipannā honti. Te aññataraŋ āvāsaŋ upagacchiŋsu. Tattha aññataro bhikkhu gilāno hoti. Atha kho tesaŋ bhikkhūnaŋ etadahosi– ‘bhagavatā kho, āvuso, gilānupaṭṭhānaŋ vaṇṇitaŋ. Handa, mayaŋ, āvuso, imaŋ bhikkhuŋ upaṭṭhahemā’ ti. Te taŋ upaṭṭhahiŋsu. So tehi upaṭṭhahiyamāno kālamakāsi. Atha kho te bhikkhū tassa bhikkhuno pattacīvaramādāya sāvatthiŋ gantvā bhagavato etamatthaŋ ārocesuŋ. ‘Bhikkhussa, bhikkhave, kālankate sangho sāmī pattacīvare, apica gilānupaṭṭhākā bahūpakārā. Anujānāmi, bhikkhave, sanghena ticīvarañca pattañca gilānupaṭṭhākānaŋ dātuŋ. Evañca pana, bhikkhave, dātabbaŋ. Tena gilānupaṭṭhākena bhikkhunā sanghaŋ upasankamitvā evamassa vacanīyo– “itthannāmo, bhante, bhikkhu kālankato. Idaŋ tassa ticīvarañca patto cā”’ ti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Itthannāmo bhikkhu kālankato. Idaŋ tassa ticīvarañca patto ca. Yadi sanghassa pattakallaŋ, sangho imaŋ ticīvarañca pattañca gilānupaṭṭhākānaŋ dadeyya. Esā ñatti.

‘Suṇātu me, bhante, sangho. Itthannāmo bhikkhu kālankato. Idaŋ tassa ticīvarañca patto ca. Sangho imaŋ ticīvarañca pattañca gilānupaṭṭhākānaŋ deti. Yassāyasmato khamati imassa ticīvarassa ca pattassa ca gilānupaṭṭhākānaŋ dānaŋ, so tuṇhassa; yassa nakkhamati, so bhāseyya.

‘Dinnaŋ (p. 420) idaŋ sanghena ticīvarañca patto ca gilānupaṭṭhākānaŋ. Khamati sanghassa, tasmā tuṇhī, evametaŋ dhārayāmī’ ti

368. Tena kho pana samayena aññataro sāmaṇero kālankato hoti. Bhagavato etamatthaŋ ārocesuŋ. Sāmaṇerassa, bhikkhave, kālankate sangho sāmī pattacīvare, api ca gilānupaṭṭhākā bahūpakārā. Anujānāmi, bhikkhave, sanghena cīvarañca pattañca gilānupaṭṭhākānaŋ dātuŋ. Evañca pana, bhikkhave, dātabbaŋ. Tena gilānupaṭṭhākena bhikkhunā sanghaŋ upasankamitvā evamassa vacanīyo– ‘itthannāmo, bhante, sāmaṇero kālankato, idaŋ tassa cīvarañca patto cā’ ti. Byattena bhikkhunā paṭibalena sangho ñāpetabbo–

‘Suṇātu me, bhante, sangho. Itthannāmo sāmaṇero kālankato. Idaŋ tassa cīvarañca patto ca. Yadi sanghassa pattakallaŋ, sangho imaŋ cīvarañca pattañca gilānupaṭṭhākānaŋ dadeyya. Esā ñatti.

‘Suṇātu me, bhante, sangho. Itthannāmo sāmaṇero kālankato. Idaŋ tassa cīvarañca patto ca. Sangho imaŋ cīvarañca pattañca gilānupaṭṭhākānaŋ deti. Yassāyasmato khamati imassa cīvarassa ca pattassa ca gilānupaṭṭhākānaŋ dānaŋ, so tuṇhassa; yassa nakkhamati, so bhāseyya.

‘Dinnaŋ idaŋ sanghena cīvarañca patto ca gilānupaṭṭhākānaŋ. Khamati sanghassa, tasmā tuṇhī, evametaŋ dhārayāmī’ ti.

369. Tena kho pana samayena aññataro bhikkhu ca sāmaṇero ca gilānaŋ upaṭṭhahiŋsu. So tehi upaṭṭhahiyamāno kālamakāsi. Atha kho tassa gilānupaṭṭhākassa bhikkhuno etadahosi ‘kathaŋ nu kho gilānupaṭṭhākassa sāmaṇerassa cīvarapaṭivīso dātabbo’ ti Bhagavato etamatthaŋ ārocesuŋ. Anujānāmi, bhikkhave, gilānupaṭṭhākassa sāmaṇerassa samakaŋ paṭivīsaŋ dātunti.

Tena kho pana samayena aññataro bhikkhu bahubhaṇḍo bahuparikkhāro kālankato hoti. Bhagavato etamatthaŋ ārocesuŋ. Bhikkhussa, bhikkhave, kālankate sangho sāmī pattacīvare, api ca gilānupaṭṭhākā bahūpakārā. Anujānāmi, bhikkhave, sanghena ticīvarañca pattañca (p. 421) gilānupaṭṭhākānaŋ dātuŋ. Yaŋ tattha lahubhaṇḍaŋ lahuparikkhāraŋ taŋ sammukhībhūtena sanghena bhājetuŋ. Yaŋ tattha garubhaṇḍaŋ garuparikkhāraŋ taŋ āgatānāgatassa cātuddisassa sanghassa avissajjikaŋ avebhangikanti.

Matasantakakathā niṭṭhitā.

226. Naggiyapaṭikkhepakathā
370. Tena kho pana samayena aññataro bhikkhu naggo hutvā yena bhagavā tenupasankami, upasankamitvā bhagavantaŋ etadavoca– ‘bhagavā, bhante, anekapariyāyena appicchassa santuṭṭhassa sallekhassa dhutassa pāsādikassa apacayassa vīriyārambhassa vaṇṇavādī. Idaŋ, bhante, naggiyaŋ anekapariyāyena appicchatāya santuṭṭhitāya sallekhāya dhutatāya pāsādikatāya apacayāya vīriyārambhāya saŋvattati. Sādhu, bhante, bhagavā bhikkhūnaŋ naggiyaŋ anujānātū’ ti. Vigarahi buddho bhagavā– ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, moghapurisa, naggiyaŋ titthiyasamādānaŋ samādiyissasi. Netaŋ, moghapurisa, appasannānaŋ vā pasādāya …pe…’ vigarahitvā dhammiŋ kathaŋ katvā bhikkhū āmantesi– ‘na, bhikkhave, naggiyaŋ titthiyasamādānaŋ samādiyitabbaŋ. Yo samādiyeyya, āpatti thullaccayassā’ ti.

Naggiyapaṭikkhepakathā niṭṭhitā.

227. Kusacīrādipaṭikkhepakathā
371. Tena kho pana samayena aññataro bhikkhu kusacīraŋ nivāsetvā …pe… vākacīraŋ nivāsetvā …pe… phalakacīraŋ nivāsetvā …pe… kesakambalaŋ nivāsetvā …pe… vāḷakambalaŋ nivāsetvā …pe… ulūkapakkhaŋ nivāsetvā …pe… ajinakkhipaŋ nivāsetvā yena bhagavā tenupasankami; upasankamitvā bhagavantaŋ etadavoca– ‘bhagavā, bhante, anekapariyāyena appicchassa santuṭṭhassa sallekhassa dhutassa pāsādikassa apacayassa vīriyārambhassa vaṇṇavādī. Idaŋ, bhante, ajinakkhipaŋ anekapariyāyena appicchatāya santuṭṭhitāya sallekhāya dhutatāya pāsādikatāya apacayāya vīriyārambhāya saŋvattati. Sādhu, bhante bhagavā bhikkhūnaŋ ajinakkhipaŋ anujānātū’ ti. Vigarahi buddho bhagavā– ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ (p. 422) akappiyaŋ akaraṇīyaŋ. Kathañhi nāma tvaŋ, moghapurisa, ajinakkhipaŋ titthiyadhajaŋ dhāressasi. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, ajinakkhipaŋ titthiyadhajaŋ dhāretabbaŋ. Yo dhāreyya, āpatti thullaccayassā’ ti.

Tena kho pana samayena aññataro bhikkhu akkanāḷaŋ nivāsetvā …pe… potthakaŋ nivāsetvā yena bhagavā tenupasankami, upasankamitvā bhagavantaŋ etadavoca– ‘bhagavā, bhante, anekapariyāyena appicchassa santuṭṭhassa sallekhassa dhutassa pāsādikassa apacayassa vīriyārambhassa, vaṇṇavādī. Ayaŋ, bhante, potthako anekapariyāyena appicchatāya santuṭṭhitāya sallekhāya dhutatāya pāsādikatāya apacayāya vīriyārambhāya saŋvattati. Sādhu, bhante, bhagavā bhikkhūnaŋ potthakaŋ anujānātū’ ti. Vigarahi buddho bhagavā– ‘ananucchavikaŋ, moghapurisa, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tvaŋ, moghapurisa, potthakaŋ nivāsessasi. Netaŋ, moghapurisa, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi– ‘na, bhikkhave, potthako nivāsetabbo. Yo nivāseyya, āpatti dukkaṭassā’ ti.

Kusacīrādipaṭikkhepakathā niṭṭhitā.

228. Sabbanīlakādipaṭikkhepakathā
372. Tena kho pana samayena chabbaggiyā bhikkhū sabbanīlakāni cīvarāni dhārenti …pe… sabbapītakāni cīvarāni dhārenti …pe… sabbalohitakāni cīvarāni dhārenti …pe… sabbamañjiṭṭhakāni cīvarāni dhārenti …pe… sabbakaṇhāni cīvarāni dhārenti …pe… sabbamahārangarattāni cīvarāni dhārenti …pe… sabbamahānāmarattāni cīvarāni dhārenti …pe… acchinnadasāni cīvarāni dhārenti …pe… dīghadasāni cīvarāni dhārenti …pe… pupphadasāni cīvarāni dhārenti …pe… phaṇadasāni cīvarāni dhārenti …pe… kañcukaŋ dhārenti …pe… tirīṭakaŋ dhārenti …pe… veṭhanaŋ dhārenti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā veṭhanaŋ dhāressanti, seyyathāpi gihī kāmabhogino’ ti. Bhagavato etamatthaŋ ārocesuŋ (p. 423) Na, bhikkhave, sabbanīlakāni cīvarāni dhāretabbāni, na sabbapītakāni cīvarāni dhāretabbāni, na sabbalohitakāni cīvarāni dhāretabbāni, na sabbamañjiṭṭhakāni cīvarāni dhāretabbāni, na sabbakaṇhāni cīvarāni dhāretabbāni, na sabbamahārangarattāni cīvarāni dhāretabbāni, na sabbamahānāmarattāni cīvarāni dhāretabbāni, na acchinnadasāni cīvarāni dhāretabbāni, na dīghadasāni cīvarāni dhāretabbāni, na pupphadasāni cīvarāni dhāretabbāni, na phaṇadasāni cīvarāni dhāretabbāni, na kañcukaŋ dhāretabbaŋ, na tirīṭakaŋ dhāretabbaŋ, na veṭhanaŋ dhāretabbaŋ. Yo dhāreyya, āpatti dukkaṭassāti.

Sabbanīlakādipaṭikkhepakathā niṭṭhitā.

229. Vassaŋvuṭṭhānaŋ anuppannacīvarakathā
373. Tena kho pana samayena vassaŋvuṭṭhā bhikkhū anuppanne cīvare pakkamantipi, vibbhamantipi, kālampi karonti, sāmaṇerāpi paṭijānanti, sikkhaŋ paccakkhātakāpi paṭijānanti, antimavatthuŋ ajjhāpannakāpi paṭijānanti, ummattakāpi paṭijānanti, khittacittāpi paṭijānanti, vedanāṭṭāpi paṭijānanti, āpattiyā adassane ukkhittakāpi paṭijānanti, āpattiyā appaṭikamme ukkhittakāpi paṭijānanti, pāpikāya diṭṭhiyā appaṭinissagge ukkhittakāpi paṭijānanti, paṇḍakāpi paṭijānanti, theyyasaŋvāsakāpi paṭijānanti, titthiyapakkantakāpi paṭijānanti, tiracchānagatāpi paṭijānanti, mātughātakāpi paṭijānanti, pitughātakāpi paṭijānanti, arahantaghātakāpi paṭijānanti, bhikkhunidūsakāpi paṭijānanti, sanghabhedakāpi paṭijānanti, lohituppādakāpi paṭijānanti, ubhatobyañjanakāpi paṭijānanti. Bhagavato etamatthaŋ ārocesuŋ.

374. Idha pana, bhikkhave, vassaŋvuṭṭho bhikkhu anuppanne cīvare pakkamati, sante patirūpe gāhake dātabbaŋ.

Idha pana, bhikkhave, vassaŋvuṭṭho bhikkhu anuppanne cīvare vibbhamati, kālaŋ karoti, sāmaṇero paṭijānāti, sikkhaŋ paccakkhātako paṭijānāti antimavatthuŋ ajjhāpannako paṭijānāti, sangho sāmī.

Idha pana, bhikkhave, vassaŋvuṭṭho bhikkhu anuppanne cīvare ummattako paṭijānāti, khittacitto paṭijānāti, vedanāṭṭo paṭijānāti, āpattiyā (p. 424) adassane ukkhittako paṭijānāti, āpattiyā appaṭikamme ukkhittako paṭijānāti, pāpikāya diṭṭhiyā appaṭinissagge ukkhittako paṭijānāti, sante patirūpe gāhake dātabbaŋ.

Idha pana, bhikkhave, vassaŋvuṭṭho bhikkhu anuppanne cīvare paṇḍako paṭijānāti, theyyasaŋvāsako paṭijānāti, titthiyapakkantako paṭijānāti, tiracchānagato paṭijānāti, mātughātako paṭijānāti, pitughātako paṭijānāti, arahantaghātako paṭijānāti, bhikkhunidūsako paṭijānāti, sanghabhedako paṭijānāti, lohituppādako paṭijānāti, ubhatobyañjanako paṭijānāti, sangho sāmī.

375. Idha pana, bhikkhave, vassaŋvuṭṭho bhikkhu uppanne cīvare abhājite pakkamati, sante patirūpe gāhake dātabbaŋ.

Idha pana, bhikkhave, vassaŋvuṭṭho bhikkhu uppanne cīvare abhājite vibbhamati, kālaŋ karoti, sāmaṇero paṭijānāti, sikkhaŋ paccakkhātako paṭijānāti, antimavatthuŋ ajjhāpannako paṭijānāti, sangho sāmī.

Idha pana, bhikkhave, vassaŋvuṭṭho bhikkhu uppanne cīvare abhājite ummattako paṭijānāti. Khittacitto paṭijānāti, vedanāṭṭo paṭijānāti, āpattiyā adassane ukkhittako paṭijānāti, āpattiyā appaṭikamme ukkhittako paṭijānāti, pāpikāya diṭṭhiyā appaṭinissagge ukkhittako paṭijānāti, sante patirūpe gāhake dātabbaŋ.

Idha pana, bhikkhave, vassaŋvuṭṭho bhikkhu uppanne cīvare abhājite paṇḍako paṭijānāti, theyyasaŋvāsako paṭijānāti, titthiyapakkantako paṭijānāti, tiracchānagato paṭijānāti, mātughātako paṭijānāti, pitughātako paṭijānāti, arahantaghātako paṭijānāti, bhikkhunidūsako paṭijānāti, sanghabhedako paṭijānāti, lohituppādako paṭijānāti, ubhatobyañjanako paṭijānāti, sangho sāmī.

Vassaŋ vuṭṭhānaŋ anuppannacīvarakathā niṭṭhitā.

230. Sanghe bhinne cīvaruppādakathā
376. Idha (p. 425) pana, bhikkhave, vassaŋvuṭṭhānaŋ bhikkhūnaŋ anuppanne cīvare sangho bhijjati. Tattha manussā ekasmiŋ pakkhe udakaŋ denti, ekasmiŋ pakkhe cīvaraŋ denti– sanghassa demāti. Sanghassevetaŋ.

Idha pana, bhikkhave, vassaŋvuṭṭhānaŋ bhikkhūnaŋ anuppanne cīvare sangho bhijjati. Tattha manussā ekasmiŋ pakkhe udakaŋ denti, tasmiŋyeva pakkhe cīvaraŋ denti– sanghassa demāti. Sanghassevetaŋ.

Idha pana, bhikkhave, vassaŋvuṭṭhānaŋ bhikkhūnaŋ anuppanne cīvare sangho bhijjati. Tattha manussā ekasmiŋ pakkhe udakaŋ denti, ekasmiŋ pakkhe cīvaraŋ denti– pakkhassa demāti. Pakkhassevetaŋ.

Idha pana, bhikkhave, vassaŋvuṭṭhānaŋ bhikkhūnaŋ anuppanne cīvare sangho bhijjati. Tattha manussā ekasmiŋ pakkhe udakaŋ denti, tasmiŋyeva pakkhe cīvaraŋ denti– pakkhassa demāti. Pakkhassevetaŋ.

Idha pana, bhikkhave, vassaŋvuṭṭhānaŋ bhikkhūnaŋ uppanne cīvare abhājite sangho bhijjati. Sabbesaŋ samakaŋ bhājetabbanti.

Sanghe bhinne cīvaruppādakathā niṭṭhitā.

231. Duggahitasuggahitādikathā
377. Tena kho pana samayena āyasmā revato aññatarassa bhikkhuno hatthe āyasmato sāriputtassa cīvaraŋ pāhesi– ‘imaŋ cīvaraŋ therassa dehī’ ti. Atha kho so bhikkhu antarāmagge āyasmato revatassa vissāsā taŋ cīvaraŋ aggahesi. Atha kho āyasmā revato āyasmatā sāriputtena samāgantvā pucchi– ‘ahaŋ, bhante, therassa cīvaraŋ pāhesiŋ. Sampattaŋ taŋ cīvaran’ ti? ‘Nāhaŋ taŋ, āvuso, cīvaraŋ passāmī’ ti. Atha kho āyasmā revato taŋ bhikkhuŋ etadavoca– ‘ahaŋ, āvuso āyasmato hatthe therassa cīvaraŋ pāhesiŋ. Kahaŋ taŋ cīvaran’ ti? ‘Ahaŋ, bhante, āyasmato vissāsā taŋ cīvaraŋ aggahesin’ ti. Bhagavato etamatthaŋ ārocesuŋ.

378. Idha (p. 426) pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dehī’ ti. So antarāmagge yo pahiṇati tassa vissāsā gaṇhāti. Suggahitaŋ. Yassa pahiyyati tassa vissāsā gaṇhāti. Duggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dehī’ ti. So antarāmagge yassa pahiyyati tassa vissāsā gaṇhāti. Duggahitaŋ. Yo pahiṇati tassa vissāsā gaṇhāti. Suggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dehī’ ti. So antarāmagge suṇāti– yo pahiṇati so kālankatoti. Tassa matakacīvaraŋ adhiṭṭhāti. Svādhiṭṭhitaŋ. Yassa pahiyyati tassa vissāsā gaṇhāti. Duggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dehī’ ti. So antarāmagge suṇāti– yassa pahiyyati so kālankatoti. Tassa matakacīvaraŋ adhiṭṭhāti. Dvādhiṭṭhitaŋ. Yo pahiṇati tassa vissāsā gaṇhāti. Suggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dehī’ ti. So antarāmagge suṇāti– ubho kālankatāti. Yo pahiṇati tassa matakacīvaraŋ adhiṭṭhāti. Svādhiṭṭhitaŋ. Yassa pahiyyati tassa matakacīvaraŋ adhiṭṭhāti. Dvādhiṭṭhitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dammī’ ti. So antarāmagge yo pahiṇati tassa vissāsā gaṇhāti. Duggahitaŋ. Yassa pahiyyati tassa vissāsā gaṇhāti. Suggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dammī’ ti. So antarāmagge yassa pahiyyati tassa vissāsā gaṇhāti. Suggahitaŋ. Yo pahiṇati tassa vissāsā gaṇhāti. Duggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dammī’ ti. So antarāmagge suṇāti– ‘yo pahiṇati so (p. 427) kālankato’ ti. Tassa matakacīvaraŋ adhiṭṭhāti. Dvādhiṭṭhitaŋ. Yassa pahiyyati tassa vissāsā gaṇhāti. Suggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dammī’ ti. So antarāmagge suṇāti– ‘yassa pahiyyati so kālankato’ ti. Tassa matakacīvaraŋ adhiṭṭhāti. Svādhiṭṭhitaŋ. Yo pahiṇati tassa vissāsā gaṇhāti. Duggahitaŋ.

Idha pana, bhikkhave, bhikkhu bhikkhussa hatthe cīvaraŋ pahiṇati– ‘imaŋ cīvaraŋ itthannāmassa dammī’ ti. So antarāmagge suṇāti ‘ubho kālankatā’ ti. Yo pahiṇati tassa matakacīvaraŋ adhiṭṭhāti. Dvādhiṭṭhitaŋ. Yassa pahiyyati tassa matakacīvaraŋ adhiṭṭhāti. Svādhiṭṭhitaŋ.

Duggahitasuggahitādikathā niṭṭhitā.

232. Aṭṭhacīvaramātikā
379. Aṭṭhimā bhikkhave, mātikā cīvarassa uppādāya– sīmāya deti katikāya deti, bhikkhāpaññattiyā deti, sanghassa deti, ubhatosanghassa deti, vassaŋvuṭṭhasanghassa deti, ādissa deti, puggalassa deti.

Sīmāya deti– yāvatikā bhikkhū antosīmagatā tehi bhājetabbaŋ. Katikāya deti– sambahulā āvāsā samānalābhā honti ekasmiŋ āvāse dinne sabbattha dinnaŋ hoti. Bhikkhāpaññattiyā deti, yattha sanghassa dhuvakārā kariyyanti, tattha deti. Sanghassa deti, sammukhībhūtena sanghena bhājetabbaŋ. Ubhatosanghassa deti, bahukāpi bhikkhū honti, ekā bhikkhunī hoti, upaḍḍhaŋ dātabbaŋ, bahukāpi bhikkhuniyo honti, eko bhikkhu hoti, upaḍḍhaŋ dātabbaŋ. Vassaŋvuṭṭhasanghassa deti, yāvatikā bhikkhū tasmiŋ āvāse vassaŋvuṭṭhā, tehi bhājetabbaŋ. Ādissa deti, yāguyā vā bhatte vā khādanīye vā cīvare vā senāsane vā bhesajje vā Puggalassa deti, ‘imaŋ cīvaraŋ itthannāmassa dammī’ ti.

Aṭṭhacīvaramātikā niṭṭhitā.

Cīvarakkhandhako aṭṭhamo.

233. Tassuddānaŋ
Rājagahako (p. 428) negamo, disvā vesāliyaŋ gaṇiŋ;

Puna rājagahaŋ gantvā, rañño taŋ paṭivedayi.

Putto sālavatikāya, abhayassa hi atrajo;

Jīvatīti kumārena, sankhāto jīvako iti.

So hi takkasīlaŋ gantvā, uggahetvā mahābhiso;

Sattavassika-ābādhaŋ, natthukammena nāsayi.

Rañño bhagandalābādhaŋ, ālepena apākaḍḍhi;

Mamañca itthāgārañca, buddhasanghaŋ cupaṭṭhahi.

Rājagahako ca seṭṭhi, antagaṇṭhi tikicchitaŋ;

Pajjotassa mahārogaŋ, ghatapānena nāsayi.

Adhikārañca siveyyaŋ, abhisannaŋ sinehati;

Tīhi uppalahatthehi, samattiŋsavirecanaŋ.

Pakatattaŋ varaŋ yāci, siveyyañca paṭiggahi;

Cīvarañca gihidānaŋ, anuññāsi tathāgato.

Rājagahe janapade bahuŋ, uppajji cīvaraŋ;

Pāvāro kosiyañceva, kojavo aḍḍhakāsikaŋ.

Uccāvacā ca santuṭṭhi, nāgamesāgamesuŋ ca;

Paṭhamaŋ pacchā sadisā, katikā ca paṭiharuŋ.

Bhaṇḍāgāraŋ aguttañca, vuṭṭhāpenti tatheva ca;

Ussannaŋ kolāhalañca, kathaŋ bhāje kathaŋ dade.

Sakātirekabhāgena, paṭivīso kathaŋ dade;

Chakaṇena sītudakā, uttaritu na jānare.

Āropentā bhājanañca, pātiyā ca chamāya ca;

Upacikāmajjhe jīranti, ekato patthinnena ca.

Pharusācchinnacchibandhā (p. 429) addasāsi ubbhaṇḍite;

Vīmaŋsitvā sakyamuni, anuññāsi ticīvaraŋ.

Aññena atirekena, uppajji chiddameva ca;

Cātuddīpo varaŋ yāci, dātuŋ vassikasāṭikaŋ.

Āgantugamigilānaŋ, upaṭṭhākañca bhesajjaŋ;

Dhuvaŋ udakasāṭiñca, paṇītaŋ atikhuddakaŋ.

Thullakacchumukhaŋ khomaŋ, paripuṇṇaŋ adhiṭṭhānaŋ;

Pacchimaŋ kato garuko, vikaṇṇo suttamokiri.

Lujjanti nappahonti, ca anvādhikaŋ bahūni ca;

Andhavane assatiyā, eko vassaŋ utumhi ca.

Dve bhātukā rājagahe, upanando puna dvisu;

Kucchivikāro gilāno, ubho ceva gilānakā .

Naggā kusā vākacīraŋ, phalako kesakambalaŋ;

Vāḷa-ulūkapakkhañca, ajinaŋ akkanāḷakaŋ.

Potthakaŋ nīlapītañca, lohitaŋ mañjiṭṭhena ca;

Kaṇhā mahāranganāma, acchinnadasikā tathā.

Dīghapupphaphaṇadasā kañcutirīṭaveṭhanaŋ;

Anuppanne pakkamati, sangho bhijjati tāvade.

Pakkhe dadanti sanghassa, āyasmā revato pahi;

Vissāsagāhādhiṭṭhāti, aṭṭha cīvaramātikāti.

Imamhi khandhake vatthū channavuti.

Cīvarakkhandhako niṭṭhito.

9. Campeyyakkhandhako
234. Kassapagottabhikkhuvatthu
380. Tena (p. 430) samayena buddho bhagavā campāyaŋ viharati gaggarāya pokkharaṇiyā tīre. Tena kho pana samayena kāsīsu janapade vāsabhagāmo nāma hoti. Tattha kassapagotto nāma bhikkhu āvāsiko hoti tantibaddho ussukkaŋ āpanno– kinti anāgatā ca pesalā bhikkhū āgaccheyyuŋ, āgatā ca pesalā bhikkhū phāsu vihareyyuŋ, ayañca āvāso vuddhiŋ viruḷhiŋ vepullaŋ āpajjeyyāti. Tena kho pana samayena sambahulā bhikkhū kāsīsu cārikaŋ caramānā yena vāsabhagāmo tadavasaruŋ. Addasā kho kassapagotto bhikkhu te bhikkhū dūratova āgacchante, disvāna āsanaŋ paññapesi, pādodakaŋ pādapīṭhaŋ pādakathalikaŋ upanikkhipi, paccuggantvā pattacīvaraŋ paṭiggahesi, pānīyena āpucchi, nahāne ussukkaŋ akāsi, ussukkampi akāsi yāguyā khādanīye bhattasmiŋ. Atha kho tesaŋ āgantukānaŋ bhikkhūnaŋ etadahosi– ‘bhaddako kho ayaŋ, āvuso, āvāsiko bhikkhu nahāne ussukkaŋ karoti, ussukkampi karoti yāguyā khādanīye bhattasmiŋ. Handa, mayaŋ, āvuso, idheva vāsabhagāme nivāsaŋ kappemā’ ti. Atha kho te āgantukā bhikkhū tattheva vāsabhagāme nivāsaŋ kappesuŋ.

Atha kho kassapagottassa bhikkhuno etadahosi– ‘yo kho imesaŋ āgantukānaŋ bhikkhūnaŋ āgantukakilamatho so paṭippassaddho. Yepime gocare appakataññuno tedānime gocare pakataññuno. Dukkaraŋ kho pana parakulesu yāvajīvaŋ ussukkaŋ kātuŋ, viññatti ca manussānaŋ amanāpā. Yaŋnūnāhaŋ na ussukkaŋ kareyyaŋ yāguyā khādanīye bhattasmin’ ti. So na ussukkaŋ akāsi yāguyā khādanīye bhattasmiŋ. Atha kho tesaŋ āgantukānaŋ bhikkhūnaŋ etadahosi– ‘pubbe khvāyaŋ, āvuso, āvāsiko bhikkhu nahāne ussukkaŋ akāsi, ussukkampi akāsi yāguyā khādanīye bhattasmiŋ. Sodānāyaŋ na ussukkaŋ karoti yāguyā khādanīye bhattasmiŋ. Duṭṭhodānāyaŋ, āvuso, āvāsiko bhikkhu. Handa, mayaŋ, āvuso, āvāsikaŋ bhikkhuŋ ukkhipāmā’ ti. Atha kho te (p. 431) āgantukā bhikkhū sannipatitvā kassapagottaŋ bhikkhuŋ etadavocuŋ– ‘pubbe kho tvaŋ, āvuso, nahāne ussukkaŋ karosi, ussukkampi karosi yāguyā khādanīye bhattasmiŋ. Sodāni tvaŋ na ussukkaŋ karosi yāguyā khādanīye bhattasmiŋ. Āpattiŋ tvaŋ, āvuso, āpanno. Passasetaŋ āpattin’ ti? ‘Natthi me, āvuso, āpatti, yamahaŋ passeyyan’ ti. Atha kho te āgantukā bhikkhū kassapagottaŋ bhikkhuŋ āpattiyā adassane ukkhipiŋsu.

Atha kho kassapagottassa bhikkhuno etadahosi– ‘ahaŋ kho etaŋ na jānāmi “āpatti vā esā anāpatti vā, āpanno camhi anāpanno vā, ukkhitto camhi anukkhitto vā, dhammikena vā adhammikena vā, kuppena vā akuppena vā, ṭhānārahena vā aṭṭhānārahena vā”. Yaŋnūnāhaŋ campaŋ gantvā bhagavantaŋ etamatthaŋ puccheyyan’ ti. Atha kho kassapagotto bhikkhu senāsanaŋ saŋsāmetvā pattacīvaramādāya yena campā tena pakkāmi. Anupubbena yena campā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha kho bhagavā kassapagottaŋ bhikkhuŋ etadavoca– ‘kacci, bhikkhu, khamanīyaŋ, kacci yāpanīyaŋ, kacci appakilamathena addhānaŋ āgato, kuto ca tvaŋ, bhikkhu, āgacchasī’ ti? ‘Khamanīyaŋ, bhagavā; yāpanīyaŋ, bhagavā; appakilamathena cāhaŋ, bhante, addhānaŋ āgato. Atthi, bhante, kāsīsu janapade vāsabhagāmo nāma. Tatthāhaŋ, bhagavā, āvāsiko tantibaddho ussukkaŋ āpanno– “kinti anāgatā ca pesalā bhikkhū āgaccheyyuŋ, āgatā ca pesalā bhikkhū phāsu vihareyyuŋ, ayañca āvāso vuddhiŋ viruḷhiŋ vepullaŋ āpajjeyyā” ti. Atha kho, bhante, sambahulā bhikkhū kāsīsu cārikaŋ caramānā yena vāsabhagāmo tadavasaruŋ. Addasaŋ kho ahaŋ, bhante, te bhikkhū dūratova āgacchante, disvāna āsanaŋ paññapesiŋ, pādodakaŋ pādapīṭhaŋ pādakathalikaŋ upanikkhipiŋ, paccuggantvā pattacīvaraŋ paṭiggahesiŋ, pānīyena apucchiŋ, nahāne ussukkaŋ akāsiŋ, ussukkampi akāsiŋ yāguyā khādanīye bhattasmiŋ Atha kho tesaŋ, bhante, āgantukānaŋ bhikkhūnaŋ etadahosi– “bhaddako kho (p. 432) ayaŋ āvuso āvāsiko bhikkhu nahāne ussukkaŋ karoti, ussukkampi karoti yāguyā khādanīye bhattasmiŋ. Handa, mayaŋ, āvuso, idheva vāsabhagāme nivāsaŋ kappemā” ti. Atha kho te, bhante, āgantukā bhikkhū tattheva vāsabhagāme nivāsaŋ kappesuŋ. Tassa mayhaŋ, bhante, etadahosi– “yo kho imesaŋ āgantukānaŋ bhikkhūnaŋ āgantukakilamatho so paṭippassaddho. Yepime gocare appakataññuno tedānime gocare pakataññuno. Dukkaraŋ kho pana parakulesu yāvajīvaŋ ussukkaŋ kātuŋ, viññatti ca manussānaŋ amanāpā. Yaŋnūnāhaŋ na ussukkaŋ kareyyaŋ yāguyā khādanīye bhattasmin” ti. So kho ahaŋ, bhante, na ussukkaŋ akāsiŋ yāguyā khādanīye bhattasmiŋ. Atha kho tesaŋ, bhante, āgantukānaŋ bhikkhūnaŋ etadahosi– “pubbe khvāyaŋ, āvuso, āvāsiko bhikkhu nahāne ussukkaŋ karoti, ussukkampi karoti yāguyā khādanīye bhattasmiŋ. Sodānāyaŋ na ussukkaŋ karoti yāguyā khādanīye bhattasmiŋ. Duṭṭhodānāyaŋ, āvuso, āvāsiko bhikkhu. Handa, mayaŋ, āvuso, āvāsikaŋ bhikkhuŋ ukkhipāmā” ti. Atha kho te, bhante, āgantukā bhikkhū sannipatitvā maŋ etadavocuŋ– “pubbe kho tvaŋ, āvuso, nahāne ussukkaŋ karosi, ussukkampi karosi yāguyā khādanīye bhattasmiŋ. Sodāni tvaŋ na ussukkaŋ karosi yāguyā khādanīye bhattasmiŋ. Āpattiŋ tvaŋ, āvuso, āpanno. Passasetaŋ āpattin” ti “Natthi me, āvuso, āpatti yamahaŋ passeyyan” ti. Atha kho te, bhante, āgantukā bhikkhū maŋ āpattiyā adassane ukkhipiŋsu. Tassa mayhaŋ, bhante, etadahosi– “ahaŋ kho etaŋ na jānāmi “āpatti vā esā anāpatti vā, āpanno camhi anāpanno vā, ukkhitto camhi anukkhitto vā, dhammikena vā adhammikena vā, kuppena vā akuppena vā, ṭhānārahena vā aṭṭhānārahena vā”. Yaŋnūnāhaŋ campaŋ gantvā bhagavantaŋ etamatthaŋ puccheyyan” ti. Tato ahaŋ, bhagavā, āgacchāmī’ ti. ‘Anāpatti esā, bhikkhu, nesā āpatti. Anāpannosi, nasi āpanno. Anukkhittosi, nasi ukkhitto. Adhammikenāsi kammena ukkhitto kuppena aṭṭhānārahena. Gaccha tvaŋ, bhikkhu, tattheva vāsabhagāme nivāsaŋ kappehī’ ti. ‘Evaŋ, bhante’ ti kho kassapagotto bhikkhu bhagavato paṭissuṇitvā uṭṭhāyāsanā bhagavantaŋ abhivādetvā padakkhiṇaŋ katvā yena vāsabhagāmo tena pakkāmi.

381. Atha (p. 433) kho tesaŋ āgantukānaŋ bhikkhūnaŋ ahudeva kukkuccaŋ, ahu vippaṭisāro– ‘alābhā vata no, na vata no lābhā, dulladdhaŋ vata no, na vata no suladdhaŋ, ye mayaŋ suddhaŋ bhikkhuŋ anāpattikaŋ avatthusmiŋ akāraṇe ukkhipimhā. Handa, mayaŋ, āvuso, campaŋ gantvā bhagavato santike accayaŋ accayato desemā’ ti. Atha kho te āgantukā bhikkhū senāsanaŋ saŋsāmetvā pattacīvaramādāya yena campā tena pakkamiŋsu. Anupubbena yena campā yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Āciṇṇaŋ kho panetaŋ buddhānaŋ bhagavantānaŋ āgantukehi bhikkhūhi saddhiŋ paṭisammodituŋ. Atha kho bhagavā te bhikkhū etadavoca– ‘kacci, bhikkhave, khamanīyaŋ, kacci yāpanīyaŋ, kaccittha appakilamathena addhānaŋ āgatā, kuto ca tumhe, bhikkhave, āgacchathā’ ti ‘Khamanīyaŋ, bhagavā; yāpanīyaŋ, bhagavā; appakilamathena ca mayaŋ, bhante, addhānaŋ āgatā. Atthi, bhante, kāsīsu janapade vāsabhagāmo nāma. Tato mayaŋ, bhagavā, āgacchāmā’ ti. ‘Tumhe, bhikkhave, āvāsikaŋ bhikkhuŋ ukkhipitthā’ ti? ‘Evaŋ, bhante’ ti. ‘Kismiŋ, bhikkhave, vatthusmiŋ kāraṇe’ ti? ‘Avatthusmiŋ, bhagavā, akāraṇe’ ti. Vigarahi buddho bhagavā– ‘ananucchavikaŋ, moghapurisā, ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma tumhe, moghapurisā, suddhaŋ bhikkhuŋ anāpattikaŋ avatthusmiŋ akāraṇe ukkhipissatha. Netaŋ, moghapurisā, appasannānaŋ vā pasādāya …pe…’ vigarahitvā dhammiŋ kathaŋ katvā bhikkhū āmantesi– ‘na, bhikkhave, suddho bhikkhu anāpattiko avatthusmiŋ akāraṇe ukkhipitabbo. Yo ukkhipeyya, āpatti dukkaṭassā’ ti.

Atha kho te bhikkhū uṭṭhāyāsanā ekaŋsaŋ uttarāsangaŋ karitvā bhagavato pādesu sirasā nipatitvā bhagavantaŋ etadavocuŋ– ‘accayo no, bhante, accagamā yathābāle yathāmūḷhe yathā-akusale, ye mayaŋ suddhaŋ bhikkhuŋ anāpattikaŋ avatthusmiŋ akāraṇe ukkhipimhā. Tesaŋ no, bhante, bhagavā accayaŋ accayato paṭiggaṇhātu āyatiŋ saŋvarāyā’ ti. ‘Taggha, tumhe, bhikkhave, accayo accagamā yathābāle yathāmūḷhe yathā-akusale, ye tumhe suddhaŋ bhikkhuŋ anāpattikaŋ avatthusmiŋ akāraṇe ukkhipittha. Yato ca kho tumhe, bhikkhave, accayaŋ accayato disvā yathādhammaŋ paṭikarotha, taŋ vo mayaŋ paṭiggaṇhāma. Vuddhihesā (p. 434) bhikkhave, ariyassa vinaye yo accayaŋ accayato disvā yathādhammaŋ paṭikaroti, āyatiŋ saŋvaraŋ āpajjatī’ ti.

Kassapagottabhikkhuvatthu niṭṭhitaŋ.

235. Adhammena vaggādikammakathā
382. Tena kho pana samayena campāyaŋ bhikkhū evarūpāni kammāni karonti– adhammena vaggakammaŋ karonti, adhammena samaggakammaŋ karonti; dhammena vaggakammaŋ karonti, dhammapatirūpakena vaggakammaŋ karonti; dhammapatirūpakena samaggakammaŋ karonti; ekopi ekaŋ ukkhipati, ekopi dve ukkhipati, ekopi sambahule ukkhipati, ekopi sanghaŋ ukkhipati; dvepi ekaŋ ukkhipanti, dvepi dve ukkhipanti, dvepi sambahule ukkhipanti, dvepi sanghaŋ ukkhipanti sambahulāpi ekaŋ ukkhipanti; sambahulāpi dve ukkhipanti, sambahulāpi sambahule ukkhipanti, sambahulāpi sanghaŋ ukkhipanti; sanghopi sanghaŋ ukkhipati. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma campāyaŋ bhikkhū evarūpāni kammāni karissanti– adhammena vaggakammaŋ karissanti, adhammena samaggakammaŋ karissanti, dhammena vaggakammaŋ karissanti, dhammapatirūpakena vaggakammaŋ karissanti, dhammapatirūpakena samaggakammaŋ karissanti, ekopi ekaŋ ukkhipissati, ekopi dve ukkhipissati, ekopi sambahule ukkhipissati, ekopi sanghaŋ ukkhipissati, dvepi ekaŋ ukkhipissanti, dvepi dve ukkhipissanti, dvepi sambahule ukkhipissanti, dvepi sanghaŋ ukkhipissanti, sambahulāpi ekaŋ ukkhipissanti, sambahulāpi dve ukkhipissanti, sambahulāpi sambahule ukkhipissanti, sambahulāpi sanghaŋ ukkhipissanti, sanghopi sanghaŋ ukkhipissatī’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, campāyaŋ bhikkhū evarūpāni kammāni karonti– adhammena vaggakammaŋ karonti …pe… sanghopi sanghaŋ ukkhipatī’ ti? ‘Saccaŋ, bhagavā’ ti. Vigarahi buddho bhagavā– ‘ananucchavikaŋ, bhikkhave, tesaŋ moghapurisānaŋ ananulomikaŋ appatirūpaŋ assāmaṇakaŋ akappiyaŋ akaraṇīyaŋ. Kathañhi nāma te, bhikkhave, moghapurisā evarūpāni kammāni karissanti– adhammena vaggakammaŋ karissanti …pe… sanghopi sanghaŋ ukkhipissati. Netaŋ, bhikkhave, appasannānaŋ vā pasādāya …pe… vigarahitvā …pe… dhammiŋ kathaŋ katvā bhikkhū āmantesi–

383. ‘Adhammena (p. 435) ce, bhikkhave, vaggakammaŋ akammaŋ na ca karaṇīyaŋ, adhammena samaggakammaŋ akammaŋ na ca karaṇīyaŋ, dhammena vaggakammaŋ akammaŋ na ca karaṇīyaŋ; dhammapatirūpakena vaggakammaŋ akammaŋ na ca karaṇīyaŋ, dhammapatirūpakena samaggakammaŋ akammaŋ na ca karaṇīyaŋ; ekopi ekaŋ ukkhipati akammaŋ na ca karaṇīyaŋ, ekopi dve ukkhipati akammaŋ na ca karaṇīyaŋ, ekopi sambahule ukkhipati akammaŋ na ca karaṇīyaŋ, ekopi sanghaŋ ukkhipati akammaŋ na ca karaṇīyaŋ; dvepi ekaŋ ukkhipanti akammaŋ na ca karaṇīyaŋ, dvepi dve ukkhipanti akammaŋ na ca karaṇīyaŋ, dvepi sambahule ukkhipanti akammaŋ na ca karaṇīyaŋ, dvepi sanghaŋ ukkhipanti akammaŋ na ca karaṇīyaŋ; sambahulāpi ekaŋ ukkhipanti akammaŋ na ca karaṇīyaŋ, sambahulāpi dve ukkhipanti akammaŋ na ca karaṇīyaŋ, sambahulāpi sambahule ukkhipanti akammaŋ na ca karaṇīyaŋ, sambahulāpi sanghaŋ ukkhipanti akammaŋ na ca karaṇīyaŋ; sanghopi sanghaŋ ukkhipati akammaŋ na ca karaṇīyaŋ.

384. ‘Cattārimāni bhikkhave, kammāni– adhammena vaggakammaŋ, adhammena samaggakammaŋ, dhammena vaggakammaŋ, dhammena samaggakammaŋ. Tatra, bhikkhave, yadidaŋ adhammena vaggakammaŋ, idaŋ, bhikkhave, kammaŋ adhammattā vaggattā kuppaŋ aṭṭhānārahaŋ; na, bhikkhave, evarūpaŋ kammaŋ kātabbaŋ, na ca mayā evarūpaŋ kammaŋ anuññātaŋ. Tatra, bhikkhave, yadidaŋ adhammena samaggakammaŋ, idaŋ, bhikkhave, kammaŋ adhammattā kuppaŋ aṭṭhānārahaŋ; na, bhikkhave, evarūpaŋ kammaŋ kātabbaŋ, na ca mayā evarūpaŋ kammaŋ anuññātaŋ. Tatra, bhikkhave, yadidaŋ dhammena vaggakammaŋ, idaŋ, bhikkhave, kammaŋ vaggattā kuppaŋ aṭṭhānārahaŋ; na, bhikkhave, evarūpaŋ kammaŋ kātabbaŋ, na ca mayā evarūpaŋ kammaŋ anuññātaŋ. Tatra, bhikkhave, yadidaŋ dhammena samaggakammaŋ, idaŋ, bhikkhave, kammaŋ dhammattā samaggattā akuppaŋ ṭhānārahaŋ; evarūpaŋ, bhikkhave, kammaŋ kātabbaŋ, evarūpañca mayā kammaŋ anuññātaŋ. Tasmātiha, bhikkhave, evarūpaŋ kammaŋ karissāma yadidaŋ dhammena samagganti– evañhi vo, bhikkhave, sikkhitabban’ ti.

Adhammena vaggādikammakathā niṭṭhitā.

236. Ñattivipannakammādikathā
385. Tena kho pana samayena chabbaggiyā bhikkhū evarūpāni kammāni karonti– adhammena vaggakammaŋ karonti, adhammena samaggakammaŋ karonti; dhammena vaggakammaŋ (p. 436) karonti, dhammapatirūpakena vaggakammaŋ karonti, dhammapatirūpakena samaggakammaŋ karonti; ñattivipannampi kammaŋ karonti anussāvanasampannaŋ, anussāvanavipannampi kammaŋ karonti ñattisampannaŋ, ñattivipannampi anussāvanavipannampi kammaŋ karonti; aññatrāpi dhammā kammaŋ karonti, aññatrāpi vinayā kammaŋ karonti, aññatrāpi satthusāsanā kammaŋ karonti; paṭikuṭṭhakatampi kammaŋ karonti adhammikaŋ kuppaŋ aṭṭhānārahaŋ. Ye te bhikkhū appicchā …pe… te ujjhāyanti khiyyanti vipācenti– ‘kathañhi nāma chabbaggiyā bhikkhū evarūpāni kammāni karissanti– adhammena vaggakammaŋ karissanti, adhammena samaggakammaŋ karissanti; dhammena vaggakammaŋ karissanti, dhammapatirūpakena vaggakammaŋ karissanti, dhammapatirūpakena samaggakammaŋ karissanti; ñattivipannampi kammaŋ karissanti anussāvanasampannaŋ, anussāvanavipannampi kammaŋ karissanti ñattisampannaŋ, ñattivipannampi anussāvanavipannampi kammaŋ karissanti; aññatrāpi dhammā kammaŋ karissanti, aññatrāpi vinayā kammaŋ karissanti, aññatrāpi satthusāsanā kammaŋ karissanti; paṭikuṭṭhakatampi kammaŋ karissanti adhammikaŋ kuppaŋ aṭṭhānārahan’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, chabbaggiyā bhikkhū evarūpāni kammāni karonti– adhammena vaggakammaŋ karonti …pe… paṭikuṭṭhakatampi kammaŋ karonti adhammikaŋ kuppaŋ aṭṭhānārahan’ ti? ‘Saccaŋ, bhagavā’ ti. Vigarahi buddho bhagavā …pe… vigarahitvā dhammiŋ kathaŋ katvā bhikkhū āmantesi–

386. ‘Adhammena ce, bhikkhave, vaggakammaŋ akammaŋ na ca karaṇīyaŋ adhammena samaggakammaŋ akammaŋ na ca karaṇīyaŋ; dhammena vaggakammaŋ akammaŋ na ca karaṇīyaŋ; dhammapatirūpakena vaggakammaŋ akammaŋ na ca karaṇīyaŋ; dhammapatirūpakena samaggakammaŋ akammaŋ na ca karaṇīyaŋ. Ñattivipannañce, bhikkhave, kammaŋ anussāvanasampannaŋ akammaŋ na ca karaṇīyaŋ; anussāvanavipannañce, bhikkhave, kammaŋ ñattisampannaŋ akammaŋ na ca karaṇīyaŋ; ñattivipannañce, bhikkhave, kammaŋ anussāvanavipannaŋ akammaŋ na ca karaṇīyaŋ; aññatrāpi dhammā kammaŋ akammaŋ na ca karaṇīyaŋ; aññatrāpi vinayā kammaŋ akammaŋ na ca karaṇīyaŋ; aññatrāpi satthusāsanā kammaŋ akammaŋ na ca karaṇīyaŋ; paṭikuṭṭhakatañce, bhikkhave, kammaŋ adhammikaŋ kuppaŋ aṭṭhānārahaŋ akammaŋ na ca karaṇīyaŋ.

387. Chayimāni, bhikkhave, kammāni– adhammakammaŋ, vaggakammaŋ, samaggakammaŋ, dhammapatirūpakena vaggakammaŋ, dhammapatirūpakena samaggakammaŋ, dhammena samaggakammaŋ.

Katamañca (p. 437) bhikkhave, adhammakammaŋ? Ñattidutiye ce, bhikkhave, kamme ekāya ñattiyā kammaŋ karoti, na ca kammavācaŋ anussāveti– adhammakammaŋ. Ñattidutiye ce, bhikkhave, kamme dvīhi ñattīhi kammaŋ karoti, na ca kammavācaŋ anussāveti– adhammakammaŋ. Ñattidutiye ce, bhikkhave, kamme ekāya kammavācāya kammaŋ karoti, na ca ñattiŋ ṭhapeti adhammakammaŋ. Ñattidutiye ce, bhikkhave, kamme dvīhi kammavācāhi kammaŋ karoti, na ca ñattiŋ ṭhapeti– adhammakammaŋ. Ñatticatutthe ce, bhikkhave, kamme ekāya ñattiyā kammaŋ karoti, na ca kammavācaŋ anussāveti– adhammakammaŋ Ñatticatutthe ce, bhikkhave, kamme dvīhi ñattīhi kammaŋ karoti, na ca kammavācaŋ anussāveti– adhammakammaŋ. Ñatticatutthe ce, bhikkhave, kamme tīhi ñattīhi kammaŋ karoti, na ca kammavācaŋ anussāveti– adhammakammaŋ. Ñatticatutthe ce, bhikkhave, kamme catūhi ñattīhi kammaŋ karoti, na ca kammavācaŋ anussāveti– adhammakammaŋ. Ñatticatutthe ce, bhikkhave, kamme ekāya kammavācāya kammaŋ karoti, na ca ñattiŋ ṭhapeti– adhammakammaŋ. Ñatticatutthe ce, bhikkhave, kamme dvīhi kammavācāhi kammaŋ karoti, na ca ñattiŋ ṭhapeti– adhammakammaŋ. Ñatticatutthe ce, bhikkhave, kamme tīhi kammavācāhi kammaŋ karoti, na ca ñattiŋ ṭhapeti– adhammakammaŋ. Ñatticatutthe ce, bhikkhave, kamme catūhi kammavācāhi kammaŋ karoti, na ca ñattiŋ ṭhapeti– adhammakammaŋ. Idaŋ vuccati, bhikkhave, adhammakammaŋ.

Katamañca, bhikkhave, vaggakammaŋ? Ñattidutiye ce, bhikkhave, kamme yāvatikā bhikkhū kammappattā te anāgatā honti, chandārahānaŋ chando anāhaṭo hoti, sammukhībhūtā paṭikkosanti– vaggakammaŋ. Ñattidutiye ce, bhikkhave, kamme yāvatikā bhikkhū kammappattā te āgatā honti, chandārahānaŋ chando anāhaṭo hoti, sammukhībhūtā paṭikkosanti– vaggakammaŋ. Ñattidutiye ce, bhikkhave, kamme yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā paṭikkosanti– vaggakammaŋ. Ñatticatutthe ce, bhikkhave, kamme yāvatikā bhikkhū kammappattā te anāgatā honti, chandārahānaŋ chando anāhaṭo hoti, sammukhībhūtā paṭikkosanti– vaggakammaŋ. Ñatticatutthe ce, bhikkhave, kamme yāvatikā bhikkhū kammappattā te āgatā honti, chandārahānaŋ chando anāhaṭo hoti, sammukhībhūtā (p. 438) paṭikkosanti– vaggakammaŋ. Ñatticatutthe ce, bhikkhave, kamme yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā paṭikkosanti– vaggakammaŋ. Idaŋ vuccati, bhikkhave, vaggakammaŋ.

Katamañca, bhikkhave, samaggakammaŋ? Ñattidutiye ce, bhikkhave, kamme yāvatikā bhikkhū kammappattā, te āgatā honti, chandārahānaŋ chando āhaṭo hoti, sammukhībhūtā na paṭikkosanti– samaggakammaŋ. Ñatticatutthe ce, bhikkhave, kamme yāvatikā bhikkhū kammappattā, te āgatā honti, chandārahānaŋ chando āhaṭo hoti, sammukhībhūtā na paṭikkosanti– samaggakammaŋ. Idaŋ vuccati, bhikkhave, samaggakammaŋ.

Katamañca, bhikkhave, dhammapatirūpakena vaggakammaŋ? Ñattidutiye ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te anāgatā honti, chandārahānaŋ chando anāhaṭo hoti, sammukhībhūtā paṭikkosanti– dhammapatirūpakena vaggakammaŋ. Ñattidutiye ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te āgatā honti, chandārahānaŋ chando anāhaṭo hoti, sammukhībhūtā paṭikkosanti– dhammapatirūpakena vaggakammaŋ. Ñattidutiye ce, bhikkhave kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā paṭikkosanti– dhammapatirūpakena vaggakammaŋ. Ñatticatutthe ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te anāgatā honti, chandārahānaŋ chando anāhaṭo hoti, sammukhībhūtā paṭikkosanti– dhammapatirūpakena vaggakammaŋ. Ñatticatutthe ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te āgatā honti, chandārahānaŋ chando anāhaṭo hoti, sammukhībhūtā paṭikkosanti– dhammapatirūpakena vaggakammaŋ. Ñatticatutthe ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te āgatā honti, chandārahānaŋ chando āhaṭo hoti (p. 439) sammukhībhūtā paṭikkosanti– dhammapatirūpakena vaggakammaŋ. Idaŋ vuccati, bhikkhave, dhammapatirūpakena vaggakammaŋ.

Katamañca, bhikkhave, dhammapatirūpakena samaggakammaŋ? Ñattidutiye ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā, te āgatā honti, chandārahānaŋ chando āhaṭo hoti, sammukhībhūtā na paṭikkosanti– dhammapatirūpakena samaggakammaŋ. Ñatticatutthe ce, bhikkhave, kamme paṭhamaŋ kammavācaŋ anussāveti, pacchā ñattiŋ ṭhapeti, yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā na paṭikkosanti– dhammapatirūpakena samaggakammaŋ. Idaŋ vuccati, bhikkhave, dhammapatirūpakena samaggakammaŋ.

Katamañca, bhikkhave, dhammena samaggakammaŋ? Ñattidutiye ce, bhikkhave, kamme paṭhamaŋ ñattiŋ ṭhapeti, pacchā ekāya kammavācāya kammaŋ karoti, yāvatikā bhikkhū kammappattā te āgatā honti, chandārahānaŋ chando āhaṭo hoti, sammukhībhūtā na paṭikkosanti– dhammena samaggakammaŋ. Ñatticatutthe ce, bhikkhave, kamme paṭhamaŋ ñattiŋ ṭhapeti, pacchā tīhi kammavācāhi kammaŋ karoti, yāvatikā bhikkhū kammappattā, te āgatā honti, chandārahānaŋ chando āhaṭo hoti, sammukhībhūtā na paṭikkosanti, dhammena samaggakammaŋ. Idaŋ vuccati, bhikkhave, dhammena samaggakammaŋ.

Ñattivipannakammādikathā niṭṭhitā.

237. Catuvaggakaraṇādikathā
388. Pañca sanghā– catuvaggo bhikkhusangho pañcavaggo bhikkhusangho, dasavaggo bhikkhusangho, vīsativaggo bhikkhusangho, atirekavīsativaggo bhikkhusangho. Tatra, bhikkhave, yvāyaŋ catuvaggo bhikkhusangho, ṭhapetvā tīṇi kammāni– upasampadaŋ pavāraṇaŋ abbhānaŋ, dhammena samaggo sabbakammesu kammappatto. Tatra, bhikkhave, yvāyaŋ pañcavaggo bhikkhusangho, ṭhapetvā dve kammāni– majjhimesu janapadesu upasampadaŋ abbhānaŋ, dhammena samaggo sabbakammesu kammappatto. Tatra, bhikkhave, yvāyaŋ dasavaggo bhikkhusangho, ṭhapetvā ekaŋ kammaŋ– abbhānaŋ, dhammena samaggo sabbakammesu kammappatto. Tatra, bhikkhave, yvāyaŋ vīsativaggo bhikkhusangho dhammena samaggo sabbakammesu (p. 440) kammappatto. Tatra, bhikkhave, yvāyaŋ atirekavīsativaggo bhikkhusangho dhammena samaggo sabbakammesu kammappatto.

389. Catuvaggakaraṇañce, bhikkhave, kammaŋ bhikkhunicatuttho kammaŋ kareyya– akammaŋ na ca karaṇīyaŋ. Catuvaggakaraṇañce, bhikkhave, kammaŋ sikkhamānacatuttho kammaŋ kareyya… akammaŋ na ca karaṇīyaŋ …pe…. Sāmaṇeracatuttho kammaŋ kareyya… akammaŋ na ca karaṇīyaŋ. Sāmaṇericatuttho kammaŋ kareyya… akammaŋ na ca karaṇīyaŋ. Sikkhaŋ paccakkhātakacatuttho kammaŋ kareyya… akammaŋ na ca karaṇīyaŋ. Antimavatthuŋ ajjhāpannakacatuttho kammaŋ kareyya… akammaŋ na ca karaṇīyaŋ. Āpattiyā adassane ukkhittakacatuttho kammaŋ kareyya… akammaŋ na ca karaṇīyaŋ. Āpattiyā appaṭikamme ukkhittakacatuttho kammaŋ kareyya… akammaŋ na ca karaṇīyaŋ. Pāpikāya diṭṭhiyā appaṭinissagge ukkhittakacatuttho kammaŋ kareyya… akammaŋ na ca karaṇīyaŋ. Paṇḍakacatuttho kammaŋ kareyya… akammaŋ na ca karaṇīyaŋ. Theyyasaŋvāsakacatuttho kammaŋ kareyya… akammaŋ na ca karaṇīyaŋ. Titthiyapakkantakacatuttho kammaŋ kareyya… akammaŋ na ca karaṇīyaŋ. Tiracchānagatacatuttho kammaŋ kareyya… akammaŋ na ca karaṇīyaŋ. Mātughātakacatuttho kammaŋ kareyya… akammaŋ na ca karaṇīyaŋ. Pitughātakacatuttho kammaŋ kareyya… akammaŋ na ca karaṇīyaŋ. Arahantaghātakacatuttho kammaŋ kareyya… akammaŋ na ca karaṇīyaŋ. Bhikkhunidūsakacatuttho kammaŋ kareyya… akammaŋ na ca karaṇīyaŋ. Sanghabhedakacatuttho kammaŋ kareyya… akammaŋ na ca karaṇīyaŋ. Lohituppādakacatuttho kammaŋ kareyya… akammaŋ na ca karaṇīyaŋ. Ubhatobyañjanakacatuttho kammaŋ kareyya… akammaŋ na ca karaṇīyaŋ. Nānāsaŋvāsakacatuttho kammaŋ kareyya… akammaŋ na ca karaṇīyaŋ. Nānāsīmāya ṭhitacatuttho kammaŋ kareyya… akammaŋ na ca karaṇīyaŋ. Iddhiyā vehāse ṭhitacatuttho kammaŋ kareyya… akammaŋ na ca karaṇīyaŋ. Yassa sangho kammaŋ karoti, taŋcatuttho kammaŋ kareyya akammaŋ na ca karaṇīyaŋ.

Catuvaraṇaŋ.

390. Pañcavaggakaraṇañce, bhikkhave, kammaŋ bhikkhunipañcamo kammaŋ kareyya… akammaŋ na ca karaṇīyaŋ. Pañcavaggakaraṇañce, bhikkhave, kammaŋ sikkhamānapañcamo kammaŋ kareyya …pe…. Sāmaṇerapañcamo kammaŋ kareyya… sāmaṇeripañcamo kammaŋ kareyya (p. 441) sikkhaŋ paccakkhātakapañcamo kammaŋ kareyya… antimavatthuŋ ajjhāpannakapañcamo kammaŋ kareyya… āpattiyā adassane ukkhittakapañcamo kammaŋ kareyya… āpattiyā appaṭikamme ukkhittakapañcamo kammaŋ kareyya… pāpikāya diṭṭhiyā appaṭinissagge ukkhittakapañcamo kammaŋ kareyya… paṇḍakapañcamo kammaŋ kareyya… theyyasaŋvāsakapañcamo kammaŋ kareyya… titthiyapakkantakapañcamo kammaŋ kareyya… tiracchānagatapañcamo kammaŋ kareyya… mātughātakapañcamo kammaŋ kareyya… pitughātakapañcamo kammaŋ kareyya… arahantaghātakapañcamo kammaŋ kareyya… bhikkhunidūsakapañcamo kammaŋ kareyya… sanghabhedakapañcamo kammaŋ kareyya… lohituppādakapañcamo kammaŋ kareyya… ubhatobyañjanakapañcamo kammaŋ kareyya… nānāsaŋvāsakapañcamo kammaŋ kareyya… nānāsīmāya ṭhitapañcamo kammaŋ kareyya… iddhiyā vehāse ṭhitapañcamo kammaŋ kareyya… yassa sangho kammaŋ karoti, taŋpañcamo kammaŋ kareyya– akammaŋ na ca karaṇīyaŋ.

Pañcavaggakaraṇaŋ.

391. Dasavaggakaraṇañce, bhikkhave, kammaŋ bhikkhunidasamo kammaŋ kareyya, akammaŋ na ca karaṇīyaŋ. Dasavaggakaraṇañce, bhikkhave, kammaŋ sikkhamānadasamo kammaŋ kareyya, akammaŋ na ca karaṇīyaŋ …pe… Dasavaggakaraṇañce, bhikkhave, kammaŋ yassa sangho kammaŋ karoti, taŋdasamo kammaŋ kareyya– akammaŋ na ca karaṇīyaŋ.

Dasavaggakaraṇaŋ.

392. Vīsativaggakaraṇañce, bhikkhave, kammaŋ bhikkhunivīso kammaŋ kareyya– akammaŋ na ca karaṇīyaŋ. Vīsativaggakaraṇañce, bhikkhave, kammaŋ sikkhamānavīso kammaŋ kareyya …pe… sāmaṇeravīso kammaŋ kareyya… sāmaṇerivīso kammaŋ kareyya… sikkhaŋ paccakkhātakavīso kammaŋ kareyya… antimavatthuŋ ajjhāpannakavīso kammaŋ kareyya… āpattiyā adassane ukkhittakavīso kammaŋ kareyya… āpattiyā appaṭikamme ukkhittakavīso kammaŋ kareyya… pāpikāya diṭṭhiyā appaṭinissagge ukkhittakavīso kammaŋ kareyya… paṇḍakavīso kammaŋ kareyya… theyyasaŋvāsakavīso kammaŋ kareyya… titthiyapakkantakavīso kammaŋ kareyya… tiracchānagatavīso kammaŋ kareyya… mātughātakavīso kammaŋ kareyya… pitughātakavīso kammaŋ kareyya… arahantaghātakavīso (p. 442) kammaŋ kareyya… bhikkhunidūsakavīso kammaŋ kareyya… sanghabhedakavīso kammaŋ kareyya… lohituppādakavīso kammaŋ kareyya… ubhatobyañjanakavīso kammaŋ kareyya… nānāsaŋvāsakavīso kammaŋ kareyya… nānāsīmāya ṭhitavīso kammaŋ kareyya… iddhiyā vehāse ṭhitavīso kammaŋ kareyya… yassa sangho kammaŋ karoti, taŋvīso kammaŋ kareyya– akammaŋ na ca karaṇīyaŋ.

Vīsativaggakaraṇaŋ.

Catuvaggakaraṇādikathā niṭṭhitā.

238. Pārivāsikādikathā
393. Pārivāsikacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya– akammaŋ na ca karaṇīyaŋ. Mūlāya paṭikassanārahacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya– akammaŋ na ca karaṇīyaŋ. Mānattārahacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya akammaŋ na ca karaṇīyaŋ. Mānattacārikacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya– akammaŋ na ca karaṇīyaŋ. Abbhānārahacatuttho ce, bhikkhave, parivāsaŋ dadeyya, mūlāya paṭikasseyya, mānattaŋ dadeyya, taŋvīso abbheyya– akammaŋ na ca karaṇīyaŋ.

394. Ekaccassa, bhikkhave, sanghamajjhe paṭikkosanā ruhati, ekaccassa na ruhati. Kassa ca, bhikkhave, sanghamajjhe paṭikkosanā na ruhati? Bhikkhuniyā, bhikkhave, sanghamajjhe paṭikkosanā na ruhati. Sikkhamānāya, bhikkhave …pe… sāmaṇerassa, bhikkhave… sāmaṇeriyā, bhikkhave… sikkhāpaccakkhātakassa bhikkhave… antimavatthuŋ ajjhāpannakassa, bhikkhave … ummattakassa, bhikkhave… khittacittassa, bhikkhave… vedanāṭṭassa, bhikkhave… āpattiyā adassane ukkhittakassa, bhikkhave… āpattiyā appaṭikamme ukkhittakassa, bhikkhave… pāpikāya diṭṭhiyā appaṭinissagge ukkhittakassa, bhikkhave… paṇḍakassa, bhikkhave… theyyasaŋvāsakassa, bhikkhave… titthiyapakkantakassa, bhikkhave (p. 443) tiracchānagatassa bhikkhave… mātughātakassa, bhikkhave… pitughātakassa, bhikkhave… arahantaghātakassa, bhikkhave… bhikkhunidūsakassa, bhikkhave… sanghabhedakassa, bhikkhave… lohituppādakassa, bhikkhave… ubhatobyañjanakassa, bhikkhave… nānāsaŋvāsakassa, bhikkhave… nānāsīmāya ṭhitassa, bhikkhave… iddhiyā vehāse ṭhitassa, bhikkhave, yassa sangho kammaŋ karoti, tassa ca, bhikkhave, sanghamajjhe paṭikkosanā na ruhati. Imesaŋ kho, bhikkhave, sanghamajjhe paṭikkosanā na ruhati.

Kassa ca, bhikkhave, sanghamajjhe paṭikkosanā ruhati? Bhikkhussa, bhikkhave, pakatattassa

Samānasaŋvāsakassa samānasīmāya ṭhitassa antamaso ānantarikassāpi bhikkhuno viññāpentassa sanghamajjhe paṭikkosanā ruhati. Imassa kho, bhikkhave, sanghamajjhe paṭikkosanā ruhati.

Pārivāsikādikathā niṭṭhitā.

239. Dvenissāraṇādikathā
395. Dvemā, bhikkhave, nissāraṇā. Atthi, bhikkhave, puggalo appatto nissāraṇaŋ. Tañce sangho nissāreti, ekacco sunissārito, ekacco dunnissārito. Katamo ca, bhikkhave, puggalo appatto nissāraṇaŋ, tañce sangho nissāreti– dunnissārito? Idha pana, bhikkhave, bhikkhu suddho hoti anāpattiko. Tañce sangho nissāreti– dunnissārito. Ayaŋ vuccati, bhikkhave, puggalo appatto nissāraṇaŋ, tañce sangho nissāreti– dunnissārito.

Katamo ca, bhikkhave, puggalo appatto nissāraṇaŋ, tañce sangho nissāreti– sunissārito? Idha pana, bhikkhave, bhikkhu bālo hoti abyatto āpattibahulo anapadāno, gihisaŋsaṭṭho viharati ananulomikehi gihisaŋsaggehi, tañce sangho nissāreti– sunissārito. Ayaŋ vuccati, bhikkhave, puggalo appatto nissāraṇaŋ, tañce sangho nissāreti– sunissārito.

396. Dvemā bhikkhave, osāraṇā. Atthi, bhikkhave, puggalo appatto osāraṇaŋ tañce sangho osāreti, ekacco sosārito, ekacco (p. 444) dosārito. Katamo ca, bhikkhave, puggalo appatto osāraṇaŋ, tañce sangho osāreti– dosārito? Paṇḍako, bhikkhave, appatto osāraṇaŋ, tañce sangho osāreti– dosārito. Theyyasaŋvāsako, bhikkhave, appatto osāraṇaŋ, tañce sangho osāreti– dosārito. Titthiyapakkantako, bhikkhave …pe… tiracchānagato, bhikkhave… mātughātako, bhikkhave… pitughātako, bhikkhave… arahantaghātako, bhikkhave… bhikkhunidūsako, bhikkhave… sanghabhedako, bhikkhave… lohituppādako, bhikkhave… ubhatobyañjanako, bhikkhave, appatto, osāraṇaŋ, tañce sangho osāreti– dosārito. Ayaŋ vuccati, bhikkhave, puggalo appatto osāraṇaŋ, tañce sangho osāreti– dosārito. Ime vuccanti, bhikkhave, puggalā appattā osāraṇaŋ, te ce sangho osāreti– dosāritā.

Katamo ca, bhikkhave, puggalo appatto osāraṇaŋ, tañce sangho osāreti– sosārito? Hatthacchinno, bhikkhave, appatto osāraṇaŋ, tañce sangho osāreti, sosārito. Pādacchinno, bhikkhave …pe… hatthapādacchinno, bhikkhave… kaṇṇacchinno bhikkhave… nāsacchinno, bhikkhave… kaṇṇanāsacchinno, bhikkhave… angulicchinno, bhikkhave… aḷacchinno, bhikkhave… kaṇḍaracchinno, bhikkhave… phaṇahatthako, bhikkhave… khujjo, bhikkhave… vāmano, bhikkhave… galagaṇḍī, bhikkhave… lakkhaṇāhato, bhikkhave… kasāhato, bhikkhave… likhitako, bhikkhave… sīpadiko, bhikkhave… pāparogī, bhikkhave… parisadūsako, bhikkhave… kāṇo, bhikkhave… kuṇī, bhikkhave… khañjo, bhikkhave… pakkhahato, bhikkhave… chinniriyāpatho, bhikkhave… jarādubbalo, bhikkhave… andho, bhikkhave… mūgo, bhikkhave… badhiro, bhikkhave… andhamūgo, bhikkhave… andhabadhiro, bhikkhave… mūgabadhiro, bhikkhave… andhamūgabadhiro, bhikkhave, appatto osāraṇaŋ, tañce sangho osāreti– sosārito. Ayaŋ vuccati, bhikkhave, puggalo appatto osāraṇaŋ, tañce sangho osāreti– sosārito. Ime vuccanti, bhikkhave, puggalā appattā osāraṇaŋ, te ce sangho osāreti– sosāritā.

Dvenissāraṇādikathā niṭṭhitā.

Vāsabhagāmabhāṇavāro niṭṭhito paṭhamo.

240. Adhammakammādikathā
397. Idha (p. 445) pana, bhikkhave, bhikkhussa na hoti āpatti daṭṭhabbā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpattin’ ti? So evaŋ vadeti– ‘natthi me, āvuso, āpatti, yamahaŋ passeyyan’ ti. Taŋ sangho āpattiyā adassane ukkhipati– adhammakammaŋ.

Idha pana, bhikkhave, bhikkhussa na hoti āpatti paṭikātabbā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, paṭikarohi taŋ āpattin’ ti. So evaŋ vadeti– ‘natthi me, āvuso, āpatti, yamayaŋ paṭikareyyan’ ti. Taŋ sangho āpattiyā appaṭikamme ukkhipati– adhammakammaŋ.

Idha pana, bhikkhave, bhikkhussa na hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘pāpikā te, āvuso, diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘natthi me, āvuso, pāpikā diṭṭhi, yamahaŋ paṭinissajjeyyan’ ti. Taŋ sangho pāpikāya diṭṭhiyā appaṭinissagge ukkhipati– adhammakammaŋ.

Idha pana, bhikkhave, bhikkhussa na hoti āpatti daṭṭhabbā, na hoti āpatti paṭikātabbā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpatti? Paṭikarohi taŋ āpattin’ ti. So evaŋ vadeti– ‘natthi me, āvuso, āpatti, yamahaŋ passeyyaŋ. Natthi me, āvuso, āpatti, yamahaŋ paṭikareyyan’ ti. Taŋ sangho adassane vā appaṭikamme vā ukkhipati– adhammakammaŋ.

Idha pana, bhikkhave, bhikkhussa na hoti āpatti daṭṭhabbā, na hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpattiŋ? Pāpikā te diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘natthi me, āvuso, āpatti, yamahaŋ passeyyaŋ; natthi me, āvuso, pāpikā diṭṭhi, yamahaŋ paṭinissajjeyyan’ ti. Taŋ sangho adassane vā appaṭinissagge vā ukkhipati– adhammakammaŋ.

Idha (p. 446) pana, bhikkhave, bhikkhussa na hoti āpatti paṭikātabbā, na hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, paṭikarohi taŋ āpattiŋ; pāpikā te diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘natthi me, āvuso, āpatti, yamahaŋ paṭikareyyaŋ. Natthi me, āvuso, pāpikā diṭṭhi, yamahaŋ paṭinissajjeyyan’ ti. Taŋ sangho appaṭikamme vā appaṭinissagge vā ukkhipati– adhammakammaŋ.

Idha pana, bhikkhave, bhikkhussa na hoti āpatti daṭṭhabbā, na hoti āpatti paṭikātabbā, na hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpattiŋ? Paṭikarohi taŋ āpattiŋ; pāpikā te diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘natthi me, āvuso, āpatti, yamahaŋ passeyyaŋ. Natthi me, āvuso, āpatti, yamahaŋ paṭikareyyaŋ. Natthi me, āvuso, pāpikā diṭṭhi, yamahaŋ paṭinissajjeyyan’ ti. Taŋ sangho adassane vā appaṭikamme vā appaṭinissagge vā ukkhipati– adhammakammaŋ.

398. Idha pana, bhikkhave, bhikkhussa hoti āpatti daṭṭhabbā. Tamenaŋ codeti. Sangho vā sambahulā vā ekapuggalo vā– ‘āpattiŋ tvaŋ āvuso, āpanno, passasetaŋ āpattin’ ti? So evaŋ vadeti– ‘āmāvuso, passāmī’ ti. Taŋ sangho āpattiyā adassane ukkhipati– adhammakammaŋ.

Idha pana, bhikkhave, bhikkhussa hoti āpatti paṭikātabbā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, paṭikarohi taŋ āpattin’ ti. So evaŋ vadeti– ‘āmāvuso, paṭikarissāmī’ ti. Taŋ sangho āpattiyā appaṭikamme ukkhipati– adhammakammaŋ.

Idha pana, bhikkhave, bhikkhussa hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘pāpikā te, āvuso, diṭṭhi; paṭinissajjetaŋ pāpikaŋ diṭṭhin’ ti. So evaŋ vadeti– ‘āmāvuso (p. 447) paṭinissajjissāmī’ ti. Taŋ sangho pāpikāya diṭṭhiyā appaṭinissagge ukkhipati– adhammakammaŋ.

Idha pana, bhikkhave, bhikkhussa hoti āpatti daṭṭhabbā, hoti āpatti paṭikātabbā …pe… hoti āpatti daṭṭhabbā, hoti pāpikā diṭṭhi paṭinissajjetā …pe… hoti āpatti paṭikātabbā, hoti pāpikā diṭṭhi paṭinissajjetā …pe… hoti āpatti daṭṭhabbā, hoti āpatti paṭikātabbā, hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpattiŋ? Paṭikarohi taŋ āpattiŋ; pāpikā te diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘āmāvuso, passāmi, āma paṭikarissāmi, āma paṭinissajjissāmī’ ti Taŋ sangho adassane vā appaṭikamme vā appaṭinissagge vā ukkhipati– adhammakammaŋ.

399. Idha pana, bhikkhave, bhikkhussa hoti āpatti daṭṭhabbā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpattin’ ti? So evaŋ vadeti– ‘natthi me, āvuso, āpatti, yamahaŋ passeyyan’ ti. Taŋ sangho āpattiyā adassane ukkhipati– dhammakammaŋ.

Idha pana, bhikkhave, bhikkhussa hoti āpatti paṭikātabbā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, paṭikarohi taŋ āpattin’ ti. So evaŋ vadeti– ‘natthi me, āvuso, āpatti, yamahaŋ paṭikareyyan’ ti. Taŋ sangho āpattiyā appaṭikamme ukkhipati– dhammakammaŋ.

Idha pana, bhikkhave, bhikkhussa hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘pāpikā te, āvuso, diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘natthi me, āvuso, pāpikā diṭṭhi, yamahaŋ paṭinissajjeyyan’ ti. Taŋ sangho pāpikāya diṭṭhiyā appaṭinissagge ukkhipati– dhammakammaŋ.

Idha pana, bhikkhave, bhikkhussa hoti āpatti daṭṭhabbā, hoti āpatti paṭikātabbā …pe…

Hoti āpatti daṭṭhabbā, hoti pāpikā diṭṭhi paṭinissajjetā …pe… hoti āpatti paṭikātabbā, hoti pāpikā diṭṭhi paṭinissajjetā (p. 448) …pe… hoti āpatti daṭṭhabbā, hoti āpatti paṭikātabbā, hoti pāpikā diṭṭhi paṭinissajjetā. Tamenaŋ codeti sangho vā sambahulā vā ekapuggalo vā– ‘āpattiŋ tvaŋ, āvuso, āpanno, passasetaŋ āpattiŋ? Paṭikarohi taŋ āpattiŋ. Pāpikā te diṭṭhi, paṭinissajjetaŋ pāpikaŋ diṭṭhin’ ti. So evaŋ vadeti– ‘natthi me, āvuso, āpatti, yamahaŋ passeyyaŋ. Natthi me, āvuso, āpatti yamahaŋ paṭikareyyaŋ. Natthi me, āvuso, pāpikā diṭṭhi, yamahaŋ paṭinissajjeyyan’ ti. Taŋ sangho adassane vā appaṭikamme vā appaṭinissagge vā ukkhipati– dhammakammanti.

Adhammakammādikathā niṭṭhitā.

241. Upālipucchākathā
400. Atha kho āyasmā upāli yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca– ‘yo nu kho, bhante, samaggo sangho sammukhākaraṇīyaŋ kammaŋ asammukhā karoti, dhammakammaŋ nu kho taŋ, bhante, vinayakamman’ ti? ‘Adhammakammaŋ taŋ, upāli, avinayakamman’ ti. ‘Yo nu kho, bhante, samaggo sangho paṭipucchākaraṇīyaŋ kammaŋ appaṭipucchā karoti …pe… paṭiññāyakaraṇīyaŋ kammaŋ apaṭiññāya karoti… sativinayārahassa amūḷhavinayaŋ deti… amūḷhavinayārahassa tassapāpiyasikākammaŋ karoti… tassapāpiyasikākammārahassa tajjanīyakammaŋ karoti… tajjanīyakammārahassa niyassakammaŋ karoti niyassakammārahassa pabbājanīyakammaŋ karoti… pabbājanīyakammārahassa paṭisāraṇīyakammaŋ karoti… paṭisāraṇīyakammārahassa ukkhepanīyakammaŋ karoti… ukkhepanīyakammārahassa parivāsaŋ deti… parivāsārahaŋ mūlāya paṭikassati… mūlāyapaṭikassanārahassa mānattaŋ deti… mānattārahaŋ abbheti… abbhānārahaŋ upasampādeti, dhammakammaŋ nu kho taŋ, bhante, vinayakamman’ ti? ‘Adhammakammaŋ taŋ, upāli, avinayakammaŋ’.

‘Yo kho, upāli, samaggo sangho sammukhākaraṇīyaŋ kammaŋ asammukhā karoti, evaŋ kho, upāli, adhammakammaŋ hoti avinayakammaŋ, evañca pana sangho sātisāro hoti. Yo kho, upāli, samaggo sangho paṭipucchākaraṇīyaŋ kammaŋ appaṭipucchā karoti …pe… paṭiññāyakaraṇīyaŋ kammaŋ (p. 449) apaṭiññāya karoti… sativinayārahassa amūḷhavinayaŋ deti… amūḷhavinayārahassa tassapāpiyasikākammaŋ karoti… tassapāpiyasikākammārahassa tajjanīyakammaŋ karoti… tajjanīyakammārahassa niyassakammaŋ karoti… niyassakammārahassa pabbājanīyakammaŋ karoti… pabbājanīyakammārahassa paṭisāraṇīyakammaŋ karoti… paṭisāraṇīyakammārahassa ukkhepanīyakammaŋ karoti… ukkhepanīyakammārahassa parivāsaŋ deti… parivāsārahaŋ mūlāya paṭikassati… mūlāyapaṭikassanārahassa mānattaŋ deti… mānattārahaŋ abbheti… abbhānārahaŋ upasampādeti, evaŋ kho, upāli, adhammakammaŋ hoti avinayakammaŋ. Evañca pana sangho sātisāro hotī’ ti.

401. ‘Yo nu kho, bhante, samaggo sangho sammukhākaraṇīyaŋ kammaŋ sammukhā karoti, dhammakammaŋ nu kho taŋ, bhante, vinayakamman’ ti? ‘Dhammakammaŋ taŋ, upāli, vinayakamman’ ti. ‘Yo nu kho, bhante, samaggo sangho paṭipucchākaraṇīyaŋ kammaŋ paṭipucchā karoti …pe… paṭiññāyakaraṇīyaŋ kammaŋ paṭiññāya karoti… sativinayārahassa sativinayaŋ deti… amūḷhavinayārahassa amūḷhavinayaŋ deti… tassapāpiyasikākammārahassa tassapāpiyasikākammaŋ karoti… tajjanīyakammārahassa tajjanīyakammaŋ karoti… niyassakammārahassa niyassakammaŋ karoti… pabbājanīyakammārahassa pabbājanīyakammaŋ karoti… paṭisāraṇīyakammārahassa paṭisāraṇīyakammaŋ karoti… ukkhepanīyakammārahassa ukkhepanīyakammaŋ karoti… parivāsārahassa parivāsaŋ deti mūlāyapaṭikassanārahaŋ mūlāya paṭikassati… mānattārahassa mānattaŋ deti… abbhānārahaŋ abbheti… upasampadārahaŋ upasampādeti, dhammakammaŋ nu kho taŋ, bhante, vinayakamman’ ti? ‘Dhammakammaŋ taŋ, upāli, vinayakammaŋ.

‘Yo kho, upāli, samaggo sangho sammukhākaraṇīyaŋ kammaŋ sammukhā karoti, evaŋ kho, upāli, dhammakammaŋ hoti vinayakammaŋ. Evañca pana sangho anatisāro hoti. Yo kho, upāli, samaggo sangho paṭipucchākaraṇīyaŋ kammaŋ paṭipucchā karoti… paṭiññāyakaraṇīyaŋ kammaŋ paṭiññāya karoti… sativinayārahassa sativinayaŋ deti… amūḷhavinayārahassa amūḷhavinayaŋ deti… tassapāpiyasikākammārahassa tassapāpiyasikākammaŋ karoti… tajjanīyakammārahassa tajjanīyakammaŋ karoti… niyassakammārahassa niyassakammaŋ karoti… pabbājanīyakammārahassa pabbājanīyakammaŋ karoti (p. 450) paṭisāraṇīyakammārahassa paṭisāraṇīyakammaŋ karoti… ukkhepanīyakammārahassa ukkhepanīyakammaŋ karoti… parivāsārahassa parivāsaŋ deti… mūlāyapaṭikassanārahaŋ mūlāya paṭikassati… mānattārahassa mānattaŋ deti… abbhānārahaŋ abbheti… upasampadārahaŋ upasampādeti, evaŋ kho, upāli, dhammakammaŋ hoti vinayakammaŋ. Evañca pana sangho anatisāro hotī’ ti.

402. ‘Yo nu kho, bhante, samaggo sangho sativinayārahassa amūḷhavinayaŋ deti, amūḷhavinayārahassa sativinayaŋ deti, dhammakammaŋ nu kho taŋ, bhante, vinayakamman’ ti? ‘Adhammakammaŋ taŋ, upāli, avinayakamman’ ti. ‘Yo nu kho, bhante, samaggo sangho amūḷhavinayārahassa tassapāpiyasikākammaŋ karoti, tassapāpiyasikākammārahassa amūḷhavinayaŋ deti …pe… tassapāpiyasikākammārahassa tajjanīyakammaŋ karoti, tajjanīyakammārahassa tassapāpiyasikākammaŋ karoti… tajjanīyakammārahassa niyassakammaŋ karoti, niyassakammārahassa tajjanīyakammaŋ karoti… niyassakammārahassa pabbājanīyakammaŋ karoti, pabbājanīyakammārahassa niyassakammaŋ karoti… pabbājanīyakammārahassa paṭisāraṇīyakammaŋ karoti, paṭisāraṇīyakammārahassa pabbājanīyakammaŋ karoti… paṭisāraṇīyakammārahassa ukkhepanīyakammaŋ karoti, ukkhepanīyakammārahassa paṭisāraṇīyakammaŋ karoti… ukkhepanīyakammārahassa parivāsaŋ deti, parivāsārahassa ukkhepanīyakammaŋ karoti… parivāsārahaŋ mūlāya paṭikassati, mūlāyapaṭikassanārahassa parivāsaŋ deti… mūlāyapaṭikassanārahassa mānattaŋ deti, mānattārahaŋ mūlāya paṭikassati… mānattārahaŋ abbheti, abbhānārahassa mānattaŋ deti… abbhānārahaŋ upasampādeti, upasampadārahaŋ abbheti, dhammakammaŋ nu kho taŋ, bhante, vinayakamman’ ti? ‘Adhammakammaŋ taŋ, upāli, avinayakamman’ ti.

‘Yo kho, upāli, samaggo sangho sativinayārahassa amūḷhavinayaŋ deti, amūḷhavinayārahassa sativinayaŋ deti, evaŋ kho, upāli, adhammakammaŋ hoti avinayakammaŋ. Evañca pana sangho sātisāro hoti. Yo kho, upāli, samaggo sangho amūḷhavinayārahassa tassapāpiyasikākammaŋ karoti, tassapāpiyasikākammārahassa amūḷhavinayaŋ deti …pe… tassapāpiyasikākammārahassa tajjanīyakammaŋ karoti, tajjanīyakammārahassa tassapāpiyasikākammaŋ karoti… tajjanīyakammārahassa niyassakammaŋ karoti (p. 451) niyassakammārahassa tajjanīyakammaŋ karoti… niyassakammārahassa pabbājanīyakammaŋ karoti, pabbājanīyakammārahassa niyassakammaŋ karoti… pabbājanīyakammārahassa paṭisāraṇīyakammaŋ karoti, paṭisāraṇīyakammārahassa pabbājanīyakammaŋ karoti… paṭisāraṇīyakammārahassa ukkhepanīyakammaŋ karoti, ukkhepanīyakammārahassa paṭisāraṇīyakammaŋ karoti… ukkhepanīyakammārahassa parivāsaŋ deti, parivāsārahassa ukkhepanīyakammaŋ karoti… parivāsārahaŋ mūlāya paṭikassati, mūlāyapaṭikassanārahassa parivāsaŋ deti… mūlāyapaṭikassanārahassa mānattaŋ deti, mānattārahaŋ mūlāya paṭikassati– mānattārahaŋ abbheti, abbhānārahassa mānattaŋ deti… abbhānārahaŋ upasampādeti, upasampadārahaŋ abbheti, evaŋ kho, upāli, adhammakammaŋ hoti avinayakammaŋ. Evañca pana sangho sātisāro hotī’ ti.

403. ‘Yo nu kho, bhante, samaggo sangho sativinayārahassa sativinayaŋ deti, amūḷhavinayārahassa amūḷhavinayaŋ deti, dhammakammaŋ nu kho taŋ, bhante, vinayakamman’ ti? ‘Dhammakammaŋ taŋ, upāli, vinayakamman’ ti. ‘Yo nu kho, bhante, samaggo sangho amūḷhavinayārahassa amūḷhavinayaŋ deti …pe… tassapāpiyasikākammārahassa tassapāpiyasikākammaŋ karoti …pe… tajjanīyakammārahassa tajjanīyakammaŋ karoti …pe… niyassakammārahassa niyassakammaŋ karoti …pe… pabbājanīyakammārahassa pabbājanīyakammaŋ karoti …pe… paṭisāraṇīyakammārahassa paṭisāraṇīyakammaŋ karoti …pe… ukkhepanīyakammārahassa ukkhepanīyakammaŋ karoti …pe… parivāsārahassa parivāsaŋ deti …pe… mūlāyapaṭikassanārahaŋ mūlāya paṭikassati …pe… mānattārahassa mānattaŋ deti …pe… abbhānārahaŋ abbheti, upasampadārahaŋ upasampādeti, dhammakammaŋ nu kho taŋ, bhante, vinayakamman’ ti? ‘Dhammakammaŋ taŋ, upāli, vinayakammaŋ’.

‘Yo kho, upāli, samaggo sangho sativinayārahassa sativinayaŋ deti, amūḷhavinayārahassa amūḷhavinayaŋ deti, evaŋ kho, upāli, dhammakammaŋ hoti vinayakammaŋ. Evañca pana sangho anatisāro hoti Yo kho, upāli, samaggo sangho amūḷhavinayārahassa amūḷhavinayaŋ deti …pe… tassapāpiyasikākammārahassa tassapāpiyasikākammaŋ karoti …pe… tajjanīyakammārahassa tajjanīyakammaŋ karoti …pe… niyassakammārahassa niyassakammaŋ karoti …pe… pabbājanīyakammārahassa pabbājanīyakammaŋ karoti …pe… paṭisāraṇīyakammārahassa (p. 452) paṭisāraṇīyakammaŋ karoti …pe… ukkhepanīyakammārahassa ukkhepanīyakammaŋ karoti …pe… parivāsārahassa parivāsaŋ deti …pe… mūlāya paṭikassanārahaŋ mūlāya paṭikassati …pe… mānattārahassa mānattaŋ deti …pe… abbhānārahaŋ abbheti, upasampadārahaŋ upasampādeti, evaŋ kho, upāli, dhammakammaŋ hoti vinayakammaŋ. Evañca pana sangho anatisāro hotī’ ti.

404. Atha kho bhagavā bhikkhū āmantesi– yo kho, bhikkhave, samaggo sangho sativinayārahassa amūḷhavinayaŋ deti, evaŋ kho, bhikkhave, adhammakammaŋ hoti avinayakammaŋ. Evañca pana sangho sātisāro hoti. Yo kho, bhikkhave, samaggo sangho sativinayārahassa tassapāpiyasikākammaŋ karoti …pe… sativinayārahassa tajjanīyakammaŋ karoti… sativinayārahassa niyassakammaŋ karoti… sativinayārahassa pabbājanīyakammaŋ karoti… sativinayārahassa paṭisāraṇīyakammaŋ karoti… sativinayārahassa ukkhepanīyakammaŋ karoti … sativinayārahassa parivāsaŋ deti… sativinayārahaŋ mūlāya paṭikassati… sativinayārahassa mānattaŋ deti… sativinayārahaŋ abbheti… sativinayārahaŋ upasampādeti, evaŋ kho bhikkhave, adhammakammaŋ hoti avinayakammaŋ. Evañca pana sangho sātisāro hoti.

405. Yo kho, bhikkhave, samaggo sangho amūḷhavinayārahassa tassapāpiyasikākammaŋ karoti, evaŋ kho, bhikkhave, adhammakammaŋ hoti avinayakammaŋ. Evañca pana sangho sātisāro hoti. Yo kho, bhikkhave, samaggo sangho amūḷhavinayārahassa tajjanīyakammaŋ karoti …pe… amūḷhavinayārahassa niyassakammaŋ karoti… amūḷhavinayārahassa pabbājanīyakammaŋ karoti… amūḷhavinayārahassa paṭisāraṇīyakammaŋ karoti… amūḷhavinayārahassa ukkhepanīyakammaŋ karoti… amūḷhavinayārahassa parivāsaŋ deti… amūḷhavinayārahaŋ mūlāya paṭikassati… amūḷhavinayārahassa mānattaŋ deti… amūḷhavinayārahaŋ abbheti… amūḷhavinayārahaŋ upasampādeti… amūḷhavinayārahassa sativinayaŋ deti, evaŋ kho, bhikkhave, adhammakammaŋ hoti avinayakammaŋ. Evañca pana sangho sātisāro hoti.

406. Yo (p. 453) kho, bhikkhave, samaggo sangho tassapāpiyasikākammārahassa tajjanīyakammaŋ karoti …pe… tajjanīyakammārahassa… niyassakammārahassa… pabbājanīyakammārahassa… paṭisāraṇīyakammārahassa… ukkhepanīyakammārahassa… parivāsārahaŋ… mūlāyapaṭikassanārahassa… mānattārahaŋ… abbhānārahaŋ… upasampadārahassa sativinayaŋ deti, evaŋ kho, bhikkhave, adhammakammaŋ hoti avinayakammaŋ. Evañca pana sangho sātisāro hoti. Yo kho, bhikkhave, samaggo sangho upasampadārahassa amūḷhavinayaŋ deti …pe… upasampadārahassa tassapāpiyasikākammaŋ karoti… upasampadārahassa tajjanīyakammaŋ karoti… upasampadārahassa niyassakammaŋ karoti… upasampadārahassa pabbājanīyakammaŋ karoti… upasampadārahassa paṭisāraṇīyakammaŋ karoti… upasampadārahassa ukkhepanīyakammaŋ karoti… upasampadārahassa parivāsaŋ deti… upasampadārahaŋ mūlāya paṭikassati… upasampadārahassa mānattaŋ deti… upasampadārahaŋ abbheti, evaŋ kho, bhikkhave, adhammakammaŋ hoti avinayakammaŋ. Evañca pana sangho sātisāro hotīti.

Upālipucchākathā niṭṭhitā.

Upālipucchābhāṇavāro niṭṭhito dutiyo.

242. Tajjanīyakammakathā
407. Idha pana, bhikkhave, bhikkhu bhaṇḍanakārako hoti kalahakārako vivādakārako bhassakārako sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako kalahakārako vivādakārako bhassakārako sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena vaggā. So tamhā āvāsā aññaŋ āvāsaŋ gacchati Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammena vaggā. So (p. 454) tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena samaggā.

408. Idha pana, bhikkhave, bhikkhu bhaṇḍanakārako hoti kalahakārako vivādakārako bhassakārako sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako kalahakārako vivādakārako bhassakārako sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti adhammena samaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena samaggehi. Handassa mayaŋ tajjanīyakammaŋ karomā” ti. Te tassa tajjanīyakammaŋ karonti– adhammena vaggā.

409. Idha pana, bhikkhave, bhikkhu bhaṇḍanakārako hoti kalahakārako vivādakārako bhassakārako sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako (p. 455) kalahakārako vivādakārako bhassakārako sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena samaggā.

410. Idha pana, bhikkhave, bhikkhu bhaṇḍanakārako hoti kalahakārako vivādakārako bhassakārako sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako kalahakārako vivādakārako bhassakārako sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ (p. 456) evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammena vaggā.

411. Idha pana, bhikkhave, bhikkhu bhaṇḍanakārako hoti kalahakārako vivādakārako bhassakārako sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako kalahakārako vivādakārako bhassakārako sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena samaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammapatirūpakena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato adhammena samaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato dhammena vaggehi. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena vaggā.

Tajjanīyakammakathā niṭṭhitā.

243. Niyassakammakathā
412. Idha pana, bhikkhave, bhikkhu bālo hoti abyatto āpattibahulo anapadāno, gihisaŋsaṭṭho viharati ananulomikehi gihisaŋsaggehi (p. 457) Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bālo abyatto āpattibahulo anapadāno, gihisaŋsaṭṭho viharati ananulomikehi gihisaŋsaggehi. Handassa mayaŋ niyassakammaŋ karomā’ ti. Te tassa niyassakammaŋ karonti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena niyassakammakato adhammena vaggehi. Handassa mayaŋ niyassakammaŋ karomā’ ti. Te tassa niyassakammaŋ karonti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Yathā heṭṭhā, tathā cakkaŋ kātabbaŋ.

Niyassakammakathā niṭṭhitā.

244. Pabbājanīyakammakathā
413. Idha pana, bhikkhave, bhikkhu kuladūsako hoti pāpasamācāro. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu kuladūsako pāpasamācāro. Handassa mayaŋ pabbājanīyakammaŋ karomā’ ti. Te tassa pabbājanīyakammaŋ karonti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena pabbājanīyakammakato adhammena vaggehi. Handassa mayaŋ pabbājanīyakammaŋ karomā’ ti. Te tassa pabbājanīyakammaŋ karonti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ

Pabbājanīyakammakatā niṭṭhitā.

245. Paṭisāraṇīyakammakathā
414. Idha pana, bhikkhave, bhikkhu gihī akkosati paribhāsati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu gihī akkosati paribhāsati. Handassa mayaŋ paṭisāraṇīyakammaŋ karomā’ ti. Te tassa paṭisāraṇīyakammaŋ karonti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena paṭisāraṇīyakammakato adhammena vaggehi. Handassa mayaŋ paṭisāraṇīyakammaŋ (p. 458) karomā’ ti. Te tassa paṭisāraṇīyakammaŋ karonti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Paṭisāraṇīyakammakathā niṭṭhitā.

246. Adassane ukkhepanīyakammakathā
415. Idha pana, bhikkhave, bhikkhu āpattiŋ āpajjitvā na icchati āpattiŋ passituŋ. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu āpattiŋ āpajjitvā na icchati āpattiŋ passituŋ. Handassa mayaŋ āpattiyā adassane ukkhepanīyakammaŋ karomā’ ti. Te tassa āpattiyā adassane ukkhepanīyakammaŋ karonti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena āpattiyā adassane ukkhepanīyakammakato adhammena vaggehi. Handassa mayaŋ āpattiyā adassane ukkhepanīyakammaŋ karomā’ ti. Te tassa āpattiyā adassane ukkhepanīyakammaŋ karonti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Adassane ukkhepanīyakammakathā niṭṭhitā.

247. Appaṭikamme ukkhepanīyakammakathā
416. Idha pana, bhikkhave, bhikkhu āpattiŋ āpajjitvā na icchati āpattiŋ paṭikātuŋ. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu āpattiŋ āpajjitvā na icchati āpattiŋ paṭikātuŋ. Handassa mayaŋ āpattiyā appaṭikamme ukkhepanīyakammaŋ karomā’ ti Te tassa āpattiyā appaṭikamme ukkhepanīyakammaŋ karonti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena āpattiyā appaṭikamme ukkhepanīyakammakato adhammena vaggehi. Handassa mayaŋ āpattiyā appaṭikamme ukkhepanīyakammaŋ karomā’ ti. Te tassa āpattiyā appaṭikamme ukkhepanīyakammaŋ karonti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Appaṭikamme ukkhepanīyakammakathā niṭṭhitā.

248. Appaṭinissagge ukkhepanīyakammakathā
417. Idha (p. 459) pana, bhikkhave, bhikkhu na icchati pāpikaŋ diṭṭhiŋ paṭinissajjituŋ. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu na icchati pāpikaŋ diṭṭhiŋ paṭinissajjituŋ. Handassa mayaŋ pāpikāya diṭṭhiyā appaṭinissagge ukkhepanīyakammaŋ karomā’ ti. Te tassa pāpikāya diṭṭhiyā appaṭinissagge ukkhepanīyakammaŋ karonti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘ayaŋ kho, āvuso, bhikkhu sanghena pāpikāya diṭṭhiyā appaṭinissagge ukkhepanīyakammakato adhammena vaggehi. Handassa mayaŋ pāpikāya diṭṭhiyā appaṭinissagge ukkhepanīyakammaŋ karomā’ ti. Te tassa pāpikāya diṭṭhiyā appaṭinissagge ukkhepanīyakammaŋ karonti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Appaṭinissagge ukkhepanīyakammakathā niṭṭhitā.

249. Tajjanīyakammapaṭippassaddhikathā
418. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammena vaggehi. Handassa (p. 460) mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena samaggā.

419. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena samaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena vaggā.

420. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati (p. 461) Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena samaggā.

421. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ (p. 462) hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammena vaggā.

422. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena samaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ dhammapatirūpakena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena samaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ adhammena samaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammena vaggā. So tamhāpi āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena tajjanīyakammaŋ paṭippassaddhaŋ (p. 463) dhammena vaggehi. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena vaggā.

Tajjanīyakammapaṭippassaddhikathā niṭṭhitā.

250. Niyassakammapaṭippassaddhikathā
423. Idha pana, bhikkhave, bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Handassa mayaŋ niyassakammaŋ paṭippassambhemā’ ti. Te tassa niyassakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena niyassakammaŋ paṭippassaddhaŋ adhammena vaggehi. Handassa mayaŋ niyassakammaŋ paṭippassambhemā’ ti. Te tassa niyassakammaŋ paṭippassambhenti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Niyassakammapaṭippassaddhikathā niṭṭhitā.

251. Pabbājanīyakammapaṭippassaddhikathā
424. Idha pana, bhikkhave, bhikkhu sanghena pabbājanīyakammakato sammā vattati, lomaŋ pāteti netthāraŋ vattati, pabbājanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena pabbājanīyakammakato sammā vattati, lomaŋ pāteti, netthāraŋ vattati, pabbājanīyassa kammassa paṭippassaddhiŋ yācati. Handassa mayaŋ pabbājanīyakammaŋ paṭippassambhemā’ ti. Te tassa pabbājanīyakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena pabbājanīyakammaŋ paṭippassaddhaŋ adhammena vaggehi. Handassa mayaŋ pabbājanīyakammaŋ paṭippassambhemā’ ti. Te tassa pabbājanīyakammaŋ paṭippassambhenti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Pabbājanīyakammapaṭippassaddhikathā niṭṭhitā.

252. Paṭisāraṇīyakammapaṭippassaddhikathā
425. Idha (p. 464) pana, bhikkhave, bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Handassa mayaŋ paṭisāraṇīyakammaŋ paṭippassambhemā’ ti. Te tassa paṭisāraṇīyakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena paṭisāraṇīyakammaŋ paṭippassaddhaŋ adhammena vaggehi. Handassa mayaŋ paṭisāraṇīyakammaŋ paṭippassambhemā’ ti. Te tassa paṭisāraṇīyakammaŋ paṭippassambhenti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Paṭisāraṇīyakammapaṭippassaddhikathā niṭṭhitā.

253. Adassane ukkhepanīyakammapaṭippassaddhikathā
426. Idha pana, bhikkhave, bhikkhu sanghena āpattiyā adassane ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane ukkhepanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena āpattiyā adassane ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane ukkhepanīyassa kammassa paṭippassaddhiŋ yācati. Handassa mayaŋ āpattiyā adassane ukkhepanīyakammaŋ paṭippassambhemā’ ti. Te tassa āpattiyā adassane ukkhepanīyakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena āpattiyā adassane ukkhepanīyakammaŋ paṭippassaddhaŋ adhammena vaggehi. Handassa mayaŋ āpattiyā adassane ukkhepanīyakammaŋ paṭippassambhemā’ ti. Te tassa āpattiyā adassane ukkhepanīyakammaŋ (p. 465) paṭippassambhenti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Adassane ukkhepanīyakammapaṭippassaddhikathā niṭṭhitā.

254. Appaṭikamme ukkhepanīyakammapaṭippassaddhikathā
427. Idha pana, bhikkhave, bhikkhu sanghena āpattiyā appaṭikamme ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme ukkhepanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena āpattiyā appaṭikamme ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme ukkhepanīyassa kammassa paṭippassaddhiŋ yācati. Handassa mayaŋ āpattiyā appaṭikamme ukkhepanīyakammaŋ paṭippassambhemā’ ti. Te tassa āpattiyā appaṭikamme ukkhepanīyakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena āpattiyā appaṭikamme ukkhepanīyakammaŋ paṭippassaddhaŋ– adhammena vaggehi. Handassa mayaŋ āpattiyā appaṭikamme ukkhepanīyakammaŋ paṭippassambhemā’ ti. Te tassa āpattiyā appaṭikamme ukkhepanīyakammaŋ paṭippassambhenti– adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Appaṭikamme ukkhepanīyakammapaṭippassaddhikathā niṭṭhitā.

255. Appaṭinissagge ukkhepanīyakammapaṭippassaddhikathā
428. Idha pana, bhikkhave, bhikkhu sanghena pāpikāya diṭṭhiyā appaṭinissagge ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge ukkhepanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena pāpikāya diṭṭhiyā appaṭinissagge ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge ukkhepanīyassa kammassa paṭippassaddhiŋ yācati. Handassa mayaŋ pāpikāya diṭṭhiyā appaṭinissagge ukkhepanīyakammaŋ paṭippassambhemā’ ti. Te tassa (p. 466) pāpikāya diṭṭhiyā appaṭinissagge ukkhepanīyakammaŋ paṭippassambhenti– adhammena vaggā. So tamhā āvāsā aññaŋ āvāsaŋ gacchati. Tatthapi bhikkhūnaŋ evaŋ hoti– ‘imassa kho, āvuso, bhikkhuno sanghena pāpikāya diṭṭhiyā appaṭinissagge ukkhepanīyakammaŋ paṭippassaddhaŋ– adhammena vaggehi. Handassa mayaŋ pāpikāya diṭṭhiyā appaṭinissagge ukkhepanīyakammaŋ paṭippassambhemā’ ti. Te tassa pāpikāya diṭṭhiyā appaṭinissagge ukkhepanīyakammaŋ paṭippassambhenti… adhammena samaggā …pe… dhammena vaggā… dhammapatirūpakena vaggā… dhammapatirūpakena samaggā …pe….

Cakkaŋ kātabbaŋ.

Appaṭinissagge ukkhepanīyakammapaṭippassaddhikathā niṭṭhitā.

256. Tajjanīyakammavivādakathā
429. Idha pana, bhikkhave, bhikkhu bhaṇḍanakārako hoti kalahakārako vivādakārako bhassakārako sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako …pe… sanghe adhikaraṇakārako. Handassa mayaŋ tajjanīyakammaŋ karomā’ ti Te tassa tajjanīyakammaŋ karonti– adhammena vaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘adhammena vaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

430. Idha pana, bhikkhave, bhikkhu bhaṇḍanakārako hoti …pe… sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako …pe… sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– adhammena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘adhammena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

431. Idha (p. 467) pana, bhikkhave, bhikkhu bhaṇḍanakārako hoti …pe… sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako …pe… sanghe adhikaraṇakārako handassa mayaŋ tajjanīyakammaŋ karomā’ ti. Te tassa tajjanīyakammaŋ karonti dhammena vaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammena vaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

432. Idha pana, bhikkhave, bhikkhu bhaṇḍanakārako hoti …pe… sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako …pe… sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena vaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

433. Idha pana, bhikkhave, bhikkhu bhaṇḍanakārako hoti …pe… sanghe adhikaraṇakārako. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bhaṇḍanakārako hoti …pe… sanghe adhikaraṇakārako. Handassa mayaŋ tajjanīyakammaŋ karomā’ ti. Te tassa tajjanīyakammaŋ karonti– dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

Tajjanīyakammavivādakathā niṭṭhitā.

257. Niyassakammavivādakathā
434. Idha (p. 468) pana, bhikkhave, bhikkhu bālo hoti abyatto āpattibahulo anapadāno, gihisaŋsaṭṭho viharati ananulomikehi gihisaŋsaggehi. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu bālo abyatto āpattibahulo anapadāno, gihisaŋsaṭṭho viharati ananulomikehi gihisaŋsaggehi. Handassa mayaŋ niyassakammaŋ karomā’ ti. Te tassa niyassakammaŋ karonti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Ime pañca vārā sankhittā.

Niyassakammavivādakathā niṭṭhitā.

258. Pabbājanīyakammavivādakathā
435. Idha pana, bhikkhave, bhikkhu kuladūsako hoti pāpasamācāro. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu kuladūsako pāpasamācāro. Handassa mayaŋ pabbājanīyakammaŋ karomā’ ti. Te tassa pabbājanīyakammaŋ karonti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Ime pañca vārā sankhittā.

Pabbājanīyakammavivādakathā niṭṭhitā.

259. Paṭisāraṇīyakammavivādakathā
436. Idha pana, bhikkhave, bhikkhu gihī akkosati paribhāsati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu gihī akkosati (p. 469) paribhāsati. Handassa mayaŋ paṭisāraṇīyakammaŋ karomā’ ti. Te tassa paṭisāraṇīyakammaŋ karonti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Ime pañca vārā sankhittā.

Paṭisāraṇīyakammavivādakathā niṭṭhitā.

260. Adassane ukkhepanīyakammavivādakathā
437. Idha pana, bhikkhave, bhikkhu āpattiŋ āpajjitvā na icchati āpattiŋ passituŋ. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu āpattiŋ āpajjitvā na icchati āpattiŋ passituŋ. Handassa mayaŋ āpattiyā adassane ukkhepanīyakammaŋ karomā’ ti. Te tassa āpattiyā adassane ukkhepanīyakammaŋ karonti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Ime pañca vārā sankhittā.

Adassane ukkhepanīyakammavivādakathā niṭṭhitā.

261. Appaṭikamme ukkhepanīyakammavivādakathā
438. Idha pana, bhikkhave, bhikkhu āpattiŋ āpajjitvā na icchati āpattiŋ paṭikātuŋ. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu āpattiŋ āpajjitvā na icchati āpattiŋ paṭikātuŋ. Handassa mayaŋ āpattiyā appaṭikamme ukkhepanīyakammaŋ karomā’ ti. Te tassa āpattiyā appaṭikamme ukkhepanīyakammaŋ karonti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena (p. 470) vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti; ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Ime pañca vārā sankhittā.

Appaṭikamme ukkhepanīyakammavivādakathā niṭṭhitā.

262. Appaṭinissagge ukkhepanīyakammavivādakathā
439. Idha pana, bhikkhave, bhikkhu na icchati pāpikaŋ diṭṭhiŋ paṭinissajjituŋ. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu na icchati pāpikaŋ diṭṭhiŋ paṭinissajjituŋ. Handassa mayaŋ pāpikāya diṭṭhiyā appaṭinissagge ukkhepanīyakammaŋ karomā’ ti. Te tassa pāpikāya diṭṭhiyā appaṭinissagge ukkhepanīyakammaŋ karonti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Ime pañca vārā sankhittā.

Appaṭinissagge ukkhepanīyakammavivādakathā niṭṭhitā.

263. Tajjanīyakammapaṭippassaddhikathā
440. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena vaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘adhammena vaggakamman’ ti, ye ca te bhikkhū evamāhaŋsu (p. 471) ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

441. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– adhammena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘adhammena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

442. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammena vaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammena vaggakamman’ ti ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

443. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ (p. 472) paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena vaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra bhikkhave, ye te bhikkhū evamāhaŋsu– ‘dhammapatirūpakena vaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

444. Idha pana, bhikkhave, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena tajjanīyakammakato sammā vattati, lomaŋ pāteti, netthāraŋ vattati, tajjanīyassa kammassa paṭippassaddhiŋ yācati. Handassa mayaŋ tajjanīyakammaŋ paṭippassambhemā’ ti. Te tassa tajjanīyakammaŋ paṭippassambhenti– dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino.

Tajjanīyakammapaṭippassaddhikathā niṭṭhitā.

264. Niyassakammapaṭippassaddhikathā
445. Idha pana, bhikkhave, bhikkhu sanghena niyassakammakato sammā vattati, lomaŋ pāteti, netthāraŋ vattati, niyassassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena niyassakammakato sammā vattati, lomaŋ pāteti, netthāraŋ vattati niyassassa kammassa paṭippassaddhiŋ yācati. Handassa mayaŋ niyassakammaŋ paṭippassambhemā’ ti. Te tassa niyassakammaŋ paṭippassambhenti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave (p. 473) ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Imepi pañca vārā sankhittā.

Niyassakammapaṭippassaddhikathā niṭṭhitā.

265. Pabbājanīyakammapaṭippassaddhikathā
446. Idha pana, bhikkhave, bhikkhu sanghena pabbājanīyakammakato sammā vattati, lomaŋ pāteti, netthāraŋ vattati, pabbājanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena pabbājanīyakammakato sammā vattati, lomaŋ pāteti, netthāraŋ vattati, pabbājanīyassa kammassa paṭippassaddhiŋ yācati. Handassa mayaŋ pabbājanīyakammaŋ paṭippassambhemā’ ti. Te tassa pabbājanīyakammaŋ paṭippassambhenti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Imepi pañca vārā sankhittā.

Pabbājanīyakammapaṭippassaddhikathā niṭṭhitā.

266. Paṭisāraṇīyakammapaṭippassaddhikathā
447. Idha pana, bhikkhave, bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena paṭisāraṇīyakammakato sammā vattati, lomaŋ pāteti, netthāraŋ vattati, paṭisāraṇīyassa kammassa paṭippassaddhiŋ yācati. Handassa mayaŋ paṭisāraṇīyakammaŋ paṭippassambhemā’ ti. Te tassa paṭisāraṇīyakammaŋ paṭippassambhenti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ (p. 474) dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti. Ime tattha bhikkhū dhammavādino. Imepi pañca vārā sankhittā.

Paṭisāraṇīyakammapaṭippassaddhikathā niṭṭhitā.

267. Adassane ukkhepanīyakammapaṭippassaddhikathā
448. Idha pana, bhikkhave, bhikkhu sanghena āpattiyā adassane ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane ukkhepanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena āpattiyā adassane ukkhepanīyakammakato sammā vattati, lomaŋ pāteti, netthāraŋ vattati, āpattiyā adassane ukkhepanīyassa kammassa paṭippassaddhiŋ yācati. Handassa mayaŋ āpattiyā adassane ukkhepanīyakammaŋ paṭippassambhemā’ ti. Te tassa āpattiyā adassane ukkhepanīyakammaŋ paṭippassambhenti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Imepi pañca vārā sankhittā.

Adassane ukkhepanīyakammapaṭippassaddhikathā niṭṭhitā.

268. Appaṭikamme ukkhepanīyakammapaṭippassaddhikathā
449. Idha pana, bhikkhave, bhikkhu sanghena āpattiyā appaṭikamme ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme ukkhepanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena āpattiyā appaṭikamme ukkhepanīyakammakato sammā vattati, lomaŋ pāteti, netthāraŋ vattati, āpattiyā appaṭikamme ukkhepanīyassa kammassa paṭippassaddhiŋ yācati. Handassa mayaŋ āpattiyā appaṭikamme ukkhepanīyakammaŋ (p. 475) paṭippassambhemā’ ti. Te tassa āpattiyā appaṭikamme ukkhepanīyakammaŋ paṭippassambhenti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Imepi pañca vārā sankhittā.

Appaṭikamme ukkhepanīyakammapaṭippassaddhikathā niṭṭhitā.

269. Appaṭinissagge ukkhepanīyakammapaṭippassaddhikathā
450. Idha pana, bhikkhave, bhikkhu sanghena pāpikāya diṭṭhiyā appaṭinissagge ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge ukkhepanīyassa kammassa paṭippassaddhiŋ yācati. Tatra ce bhikkhūnaŋ evaŋ hoti– ‘ayaŋ kho, āvuso, bhikkhu sanghena pāpikāya diṭṭhiyā appaṭinissagge ukkhepanīyakammakato sammā vattati, lomaŋ pāteti, netthāraŋ vattati, pāpikāya diṭṭhiyā appaṭinissagge ukkhepanīyassa kammassa paṭippassaddhiŋ yācati. Handassa mayaŋ pāpikāya diṭṭhiyā appaṭinissagge ukkhepanīyakammaŋ paṭippassambhemā’ ti. Te tassa pāpikāya diṭṭhiyā appaṭinissagge ukkhepanīyakammaŋ paṭippassambhenti– adhammena vaggā …pe… adhammena samaggā… dhammena vaggā… dhammapatirūpakena vaggā… dhammapatirūpakena samaggā. Tatraṭṭho sangho vivadati– ‘adhammena vaggakammaŋ, adhammena samaggakammaŋ, dhammena vaggakammaŋ, dhammapatirūpakena vaggakammaŋ, dhammapatirūpakena samaggakammaŋ, akataŋ kammaŋ dukkaṭaŋ kammaŋ puna kātabbaŋ kamman’ ti. Tatra, bhikkhave, ye te bhikkhū evamāhaŋsu– ‘dhammapatirūpakena samaggakamman’ ti, ye ca te bhikkhū evamāhaŋsu– ‘akataŋ kammaŋ dukkaṭaŋ kammaŋ puna kātabbaŋ kamman’ ti, ime tattha bhikkhū dhammavādino. Imepi pañca vārā sankhittā.

Appaṭinissagge ukkhepanīyakammapaṭippassaddhikathā niṭṭhitā.

Campeyyakkhandhako navamo.

270. Tassuddānaŋ
Campāyaŋ (p. 476) bhagavā āsi, vatthu vāsabhagāmake;

Āgantukānamussukkaŋ, akāsi icchitabbake .

Pakataññunoti ñatvā, ussukkaŋ na karī tadā;

Ukkhitto na karotīti, sāgamā jinasantike.

Adhammena vaggakammaŋ, samaggaŋ adhammena ca;

Dhammena vaggakammañca, patirūpakena vaggikaŋ.

Patirūpakena samaggaŋ, eko ukkhipatekakaŋ;

Eko ca dve sambahule, sanghaŋ ukkhipatekako.

Duvepi sambahulāpi, sangho sanghañca ukkhipi;

Sabbaññupavaro sutvā, adhammanti paṭikkhipi.

Ñattivipannaŋ yaŋ kammaŋ, sampannaŋ anusāvanaŋ;

Anussāvanavipannaŋ, sampannaŋ ñattiyā ca yaŋ.

Ubhayena vipannañca, aññatra dhammameva ca;

Vinayā satthu paṭikuṭṭhaŋ, kuppaŋ aṭṭhānārahikaŋ.

Adhammavaggaŋ samaggaŋ, dhamma patirūpāni ye duve;

Dhammeneva ca sāmaggiŋ, anuññāsi tathāgato.

Catuvaggo pañcavaggo, dasavaggo ca vīsati;

Parovīsativaggo ca, sangho pañcavidho tathā.

Ṭhapetvā upasampadaŋ, yañca kammaŋ pavāraṇaŋ;

Abbhānakammena saha, catuvaggehi kammiko.

Duve kamme ṭhapetvāna, majjhadesūpasampadaŋ;

Abbhānaŋ pañcavaggiko, sabbakammesu kammiko.

Abbhānekaŋ ṭhapetvāna, ye bhikkhū dasavaggikā;

Sabbakammakaro sangho, vīso sabbattha kammiko.

Bhikkhunī (p. 477) sikkhamānā, ca sāmaṇero sāmaṇerī;

Paccakkhātantimavatthū, ukkhittāpattidassane.

Appaṭikamme diṭṭhiyā, paṇḍako theyyasaŋvāsakaŋ;

Titthiyā tiracchānagataŋ, mātu pitu ca ghātakaŋ.

Arahaŋ bhikkhunīdūsi, bhedakaŋ lohituppādaŋ;

Byañjanaŋ nānāsaŋvāsaŋ, nānāsīmāya iddhiyā.

Yassa sangho kare kammaŋ, hontete catuvīsati;

Sambuddhena paṭikkhittā, na hete gaṇapūrakā.

Pārivāsikacatuttho, parivāsaŋ dadeyya vā;

Mūlā mānattamabbheyya, akammaŋ na ca karaṇaŋ.

Mūlā arahamānattā, abbhānārahameva ca;

Na kammakārakā pañca, sambuddhena pakāsitā.

Bhikkhunī sikkhamānā ca, sāmaṇero sāmaṇerikā;

Paccakkhantima-ummattā, khittāvedanadassane.

Appaṭikamme diṭṭhiyā, paṇḍakāpi ca byañjanā .

Nānāsaŋvāsakā sīmā, vehāsaŋ yassa kamma ca.

Aṭṭhārasannametesaŋ, paṭikkosaŋ na ruhati;

Bhikkhussa pakatattassa, ruhati paṭikkosanā.

Suddhassa dunnisārito, bālo hi sunissārito;

Paṇḍako theyyasaŋvāso, pakkanto tiracchānagato.

Mātu pitu arahanta, dūsako sanghabhedako;

Lohituppādako ceva, ubhatobyañjano ca yo.

Ekādasannaŋ etesaŋ, osāraṇaŋ na yujjati;

Hatthapādaŋ tadubhayaŋ, kaṇṇanāsaŋ tadūbhayaŋ.

Anguli aḷakaṇḍaraŋ, phaṇaŋ khujjo ca vāmano;

Gaṇḍī lakkhaṇakasā, ca likhitako ca sīpadī.

Pāpā (p. 478) parisakāṇo ca, kuṇī khañjo hatopi ca;

Iriyāpathadubbalo, andho mūgo ca badhiro.

Andhamūgandhabadhiro mūgabadhirameva ca;

Andhamūgabadhiro ca, dvattiŋsete anūnakā.

Tesaŋ osāraṇaŋ hoti, sambuddhena pakāsitaŋ;

Daṭṭhabbā paṭikātabbā, nissajjetā na vijjati.

Tassa ukkhepanā kammā, satta honti adhammikā;

Āpannaŋ anuvattantaŋ, satta tepi adhammikā.

Āpannaŋ nānuvattantaŋ, satta kammā sudhammikā;

Sammukhā paṭipucchā ca, paṭiññāya ca kāraṇā.

Sati amūḷhapāpikā, tajjanīniyassena ca;

Pabbājanīya paṭisāro, ukkhepaparivāsa ca.

Mūlā mānatta-abbhānā, tatheva upasampadā;

Aññaŋ kareyya aññassa, soḷasete adhammikā.

Taŋ taŋ kareyya taŋ tassa, soḷasete sudhammikā;

Paccāropeyya aññaññaŋ, soḷasete adhammikā.

Dve dve tammūlakaŋ tassa, tepi soḷasa dhammikā;

Ekekamūlakaŋ cakkaŋ, ‘adhamman’ ti jinobrvi.

Akāsi tajjanīyaŋ kammaŋ, sangho bhaṇḍanakārako;

Adhammena vaggakammaŋ, aññaŋ āvāsaŋ gacchi so.

Tatthādhammena samaggā, tassa tajjanīyaŋ karuŋ;

Aññattha vaggādhammena, tassa tajjanīyaŋ karuŋ.

Patirūpena vaggāpi, samaggāpi tathā karuŋ;

Adhammena samaggā ca, dhammena vaggameva ca.

Patirūpakena vaggā ca, samaggā ca ime padā;

Ekekamūlakaŋ katvā, cakkaŋ bandhe vicakkhaṇo.

Bālā (p. 479) byattassa niyassaŋ, pabbāje kuladūsakaŋ;

Paṭisāraṇīyaŋ kammaŋ, kare akkosakassa ca.

Adassanāppaṭikamme yo ca diṭṭhiŋ na nissajje;

Tesaŋ ukkhepanīyakammaŋ, satthavāhena bhāsitaŋ.

Upari nayakammānaŋ pañño tajjanīyaŋ naye;

Tesaŋyeva anulomaŋ, sammā vattati yācite .

Passaddhi tesaŋ kammānaŋ, heṭṭhā kammanayena ca;

Tasmiŋ tasmiŋ tu kammesu, tatraṭṭho ca vivadati.

Akataŋ dukkaṭañceva, punakātabbakanti ca;

Kamme passaddhiyā cāpi, te bhikkhū dhammavādino.

Vipattibyādhite disvā, kammappatte mahāmuni;

Paṭippassaddhimakkhāsi, sallakattova osadhanti.

Imamhi khandhake vatthūni chattiŋsāti.

Campeyyakkhandhako niṭṭhito.

10. Kosambakakkhandhako
271. Kosambakavivādakathā
451. Tena (p. 480) samayena buddho bhagavā kosambiyaŋ viharati ghositārāme. Tena kho pana samayena aññataro bhikkhu āpattiŋ āpanno hoti. So tassā āpattiyā āpattidiṭṭhi hoti; aññe bhikkhū tassā āpattiyā anāpattidiṭṭhino honti. So aparena samayena tassā āpattiyā anā pattidiṭṭhi hoti; aññe bhikkhū tassā āpattiyā āpattidiṭṭhino honti. Atha kho te bhikkhū taŋ bhikkhuŋ etadavocuŋ– ‘āpattiŋ tvaŋ, āvuso, āpanno, passasetaŋ āpattin’ ti? ‘Natthi me, āvuso, āpatti yamahaŋ passeyyan’ ti. Atha kho te bhikkhū sāmaggiŋ labhitvā taŋ bhikkhuŋ āpattiyā adassane ukkhipiŋsu. So ca bhikkhu bahussuto hoti āgatāgamo dhammadharo vinayadharo mātikādharo paṇḍito byatto medhāvī lajjī kukkuccako sikkhākāmo. Atha kho so bhikkhu sandiṭṭhe sambhatte bhikkhū upasankamitvā etadavoca– ‘anāpatti esā, āvuso, nesā āpatti. Anāpannomhi, namhi āpanno. Anukkhittomhi, namhi ukkhitto. Adhammikenamhi kammena ukkhitto kuppena aṭṭhānārahena. Hotha me āyasmanto dhammato vinayato pakkhā’ ti. Alabhi kho so bhikkhu sandiṭṭhe sambhatte bhikkhū pakkhe. Jānapadānampi sandiṭṭhānaŋ sambhattānaŋ bhikkhūnaŋ santike dūtaŋ pāhesi– anāpatti esā, āvuso, nesā āpatti. Anāpannomhi, namhi āpanno. Anukkhittomhi, namhi ukkhitto. Adhammikenamhi kammena ukkhitto kuppena aṭṭhānārahena. Hontu me āyasmanto dhammato vinayato pakkhā’ ti. Alabhi kho so bhikkhu jānapadepi sandiṭṭhe sambhatte bhikkhū pakkhe. Atha kho te ukkhittānuvattakā bhikkhū yena ukkhepakā bhikkhū tenupasankamiŋsu, upasankamitvā ukkhepake bhikkhū etadavocuŋ– ‘anāpatti esā, āvuso, nesā āpatti. Anāpanno eso bhikkhu, neso bhikkhu āpanno. Anukkhitto eso bhikkhu, neso bhikkhu ukkhitto Adhammikena kammena ukkhitto kuppena (p. 481) aṭṭhānārahenā’ ti. Evaŋ vutte ukkhepakā bhikkhū ukkhittānuvattake bhikkhū etadavocuŋ– ‘āpatti esā āvuso, nesā anāpatti. Āpanno eso bhikkhu, neso bhikkhu anāpanno. Ukkhitto eso bhikkhu, neso bhikkhu anukkhitto. Dhammikena kammena ukkhitto akuppena ṭhānārahena. Mā kho tumhe āyasmanto etaŋ ukkhittakaŋ bhikkhuŋ anuvattittha anuparivārethā’ ti. Evampi kho te ukkhittānuvattakā bhikkhū ukkhepakehi bhikkhūhi vuccamānā tatheva taŋ ukkhittakaŋ bhikkhuŋ anuvattiŋsu anuparivāresuŋ.

452. Atha kho aññataro bhikkhu yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho so bhikkhu bhagavantaŋ etadavoca– ‘idha, bhante, aññataro bhikkhu āpattiŋ āpanno ahosi. So tassā āpattiyā āpattidiṭṭhi ahosi, aññe bhikkhū tassā āpattiyā anāpattidiṭṭhino ahesuŋ. So aparena samayena tassā āpattiyā anāpattidiṭṭhi ahosi, aññe bhikkhū tassā āpattiyā āpattidiṭṭhino ahesuŋ. Atha kho te, bhante, bhikkhū taŋ bhikkhuŋ etadavocuŋ– “āpattiŋ tvaŋ, āvuso, āpanno, passasetaŋ āpattin” ti? ‘Natthi me, āvuso, āpatti yamahaŋ passeyyan’ ti. Atha kho te, bhante, bhikkhū sāmaggiŋ labhitvā taŋ bhikkhuŋ āpattiyā adassane ukkhipiŋsu. So ca, bhante, bhikkhu bahussuto āgatāgamo dhammadharo vinayadharo mātikādharo paṇḍito byatto medhāvī lajjī kukkuccako sikkhākāmo. Atha kho so, bhante, bhikkhu sandiṭṭhe sambhatte bhikkhū upasankamitvā etadavoca– “anāpatti esā, āvuso; nesā āpatti. Anāpannomhi, namhi āpanno. Anukkhittomhi, namhi ukkhitto. Adhammikenamhi kammena ukkhitto kuppena aṭṭhānārahena. Hotha me āyasmanto dhammato vinayato pakkhā” ti. Alabhi kho so, bhante, bhikkhu sandiṭṭhe sambhatte bhikkhū pakkhe. Jānapadānampi sandiṭṭhānaŋ sambhattānaŋ bhikkhūnaŋ santike dūtaŋ pāhesi– “anāpatti esā, āvuso; nesā āpatti. Anāpannomhi, namhi āpanno. Anukkhittomhi, namhi ukkhitto. Adhammikenamhi kammena ukkhitto kuppena aṭṭhānārahena. Hontu me āyasmanto dhammato vinayato pakkhā” ti. Alabhi kho so, bhante, bhikkhu jānapadepi sandiṭṭhe sambhatte (p. 482) bhikkhū pakkhe. Atha kho te, bhante, ukkhittānuvattakā bhikkhū yena ukkhepakā bhikkhū tenupasankamiŋsu, upasankamitvā ukkhepake bhikkhū etadavocuŋ– “anāpatti esā, āvuso; nesā āpatti. Anāpanno eso bhikkhu, neso bhikkhu āpanno. Anukkhitto eso bhikkhu, neso bhikkhu ukkhitto. Adhammikena kammena ukkhitto kuppena aṭṭhānārahenā” ti. Evaŋ vutte te, bhante, ukkhepakā bhikkhū ukkhittānuvattake bhikkhū etadavocuŋ– “āpatti esā, āvuso; nesā anāpatti. Āpanno eso bhikkhu, neso bhikkhu anāpanno. Ukkhitto eso bhikkhu, neso bhikkhu anukkhitto. Dhammikena kammena ukkhitto akuppena ṭhānārahena. Mā kho tumhe āyasmanto etaŋ ukkhittakaŋ bhikkhuŋ anuvattittha anuparivārethā” ti. Evampi kho te, bhante, ukkhittānuvattakā bhikkhū ukkhepakehi bhikkhūhi vuccamānā tatheva taŋ ukkhittakaŋ bhikkhuŋ anuvattanti anuparivārentī’ ti.

453. Atha kho bhagavā “bhinno bhikkhusangho, bhinno bhikkhusangho” ti– uṭṭhāyāsanā yena ukkhepakā bhikkhū tenupasankami, upasankamitvā paññatte āsane nisīdi, nisajja kho bhagavā ukkhepake bhikkhū etadavoca– ‘mā kho tumhe, bhikkhave, “paṭibhāti no, paṭibhāti no” ti yasmiŋ vā tasmiŋ vā bhikkhuŋ ukkhipitabbaŋ maññittha’.

‘Idha pana, bhikkhave, bhikkhu āpattiŋ āpanno hoti. So tassā āpattiyā anāpattidiṭṭhi hoti, aññe bhikkhū tassā āpattiyā āpattidiṭṭhino honti Te ce, bhikkhave, bhikkhū taŋ bhikkhuŋ evaŋ jānanti– “ayaŋ kho āyasmā bahussuto āgatāgamo dhammadharo vinayadharo mātikādharo paṇḍito byatto medhāvī lajjī kukkuccako sikkhākāmo. Sace mayaŋ imaŋ bhikkhuŋ āpattiyā adassane ukkhipissāma, na mayaŋ iminā bhikkhunā saddhiŋ uposathaŋ karissāma, vinā iminā bhikkhunā uposathaŋ karissāma, bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇan” ti, bhedagarukehi, bhikkhave, bhikkhūhi na so bhikkhu āpattiyā adassane ukkhipitabbo.

‘Idha pana, bhikkhave, bhikkhu āpattiŋ āpanno hoti. So tassā āpattiyā anāpattidiṭṭhi hoti, aññe bhikkhū tassā āpattiyā āpattidiṭṭhino (p. 483) honti. Te ce, bhikkhave, bhikkhū taŋ bhikkhuŋ evaŋ jānanti– “ayaŋ kho āyasmā bahussuto āgatāgamo dhammadharo vinayadharo mātikādharo paṇḍito byatto medhāvī lajjī kukkuccako sikkhākāmo. Sace mayaŋ imaŋ bhikkhuŋ āpattiyā adassane ukkhipissāma, na mayaŋ iminā bhikkhunā saddhiŋ pavāressāma, vinā iminā bhikkhunā pavāressāma. Na mayaŋ iminā bhikkhunā saddhiŋ sanghakammaŋ karissāma, vinā iminā bhikkhunā sanghakammaŋ karissāma. Na mayaŋ iminā bhikkhunā saddhiŋ āsane nisīdissāma, vinā iminā bhikkhunā āsane nisīdissāma. Na mayaŋ iminā bhikkhunā saddhiŋ yāgupāne nisīdissāma, vinā iminā bhikkhunā yāgupāne nisīdissāma Na mayaŋ iminā bhikkhunā saddhiŋ bhattagge nisīdissāma, vinā iminā bhikkhunā bhattagge nisīdissāma. Na mayaŋ iminā bhikkhunā saddhiŋ ekacchanne vasissāma, vinā iminā bhikkhunā ekacchanne vasissāma. Na mayaŋ iminā bhikkhunā saddhiŋ yathāvuḍḍhaŋ abhivādanaŋ paccuṭṭhānaŋ añjalikammaŋ sāmīcikammaŋ karissāma, vinā iminā bhikkhunā yathāvuḍḍhaŋ abhivādanaŋ paccuṭṭhānaŋ añjalikammaŋ sāmīcikammaŋ karissāma. Bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇan” ti, bhedagarukehi, bhikkhave, bhikkhūhi na so bhikkhu āpattiyā adassane ukkhipitabbo’ ti.

454. Atha kho bhagavā ukkhepakānaŋ bhikkhūnaŋ etamatthaŋ bhāsitvā uṭṭhāyāsanā yena ukkhittānuvattakā bhikkhū tenupasankami, upasankamitvā paññatte āsane nisīdi, nisajja kho bhagavā ukkhittānuvattake bhikkhū etadavoca– ‘mā kho tumhe, bhikkhave, āpattiŋ āpajjitvā “nāmha āpannā, nāmha āpannā” ti āpattiŋ na paṭikātabbaŋ maññittha’.

‘Idha pana, bhikkhave, bhikkhu āpattiŋ āpanno hoti. So tassā āpattiyā anāpattidiṭṭhi hoti, aññe bhikkhū tassā āpattiyā āpattidiṭṭhino honti. So ce, bhikkhave, bhikkhu te bhikkhū evaŋ jānāti– “ime kho āyasmanto bahussutā āgatāgamā dhammadharā vinayadharā mātikādharā paṇḍitā byattā medhāvino lajjino kukkuccakā sikkhākāmā, nālaŋ mamaŋ vā kāraṇā aññesaŋ vā kāraṇā chandā dosā (p. 484) mohā bhayā agatiŋ gantuŋ. Sace maŋ ime bhikkhū āpattiyā adassane ukkhipissanti na mayā saddhiŋ uposathaŋ karissanti, vinā mayā uposathaŋ karissanti, bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇan” ti, bhedagarukena, bhikkhave, bhikkhunā paresampi saddhāya sā āpatti desetabbā.

‘Idha pana, bhikkhave, bhikkhu āpattiŋ āpanno hoti. So tassā āpattiyā anāpattidiṭṭhi hoti, aññe bhikkhū tassā āpattiyā āpattidiṭṭhino honti. So ce, bhikkhave, bhikkhu te bhikkhū evaŋ jānāti– “ime kho āyasmanto bahussutā āgatāgamā dhammadharā vinayadharā mātikādharā paṇḍitā byattā medhāvino lajjino kukkuccakā sikkhākāmā, nālaŋ mamaŋ vā kāraṇā aññesaŋ vā kāraṇā chandā dosā mohā bhayā agatiŋ gantuŋ. Sace maŋ ime bhikkhū āpattiyā adassane ukkhipissanti, na mayā saddhiŋ pavāressanti vinā mayā pavāressanti. Na mayā saddhiŋ sanghakammaŋ karissanti, vinā mayā sanghakammaŋ karissanti. Na mayā saddhiŋ āsane nisīdissanti, vinā mayā āsane nisīdissanti. Na mayā saddhiŋ yāgupāne nisīdissanti, vinā mayā yāgupāne nisīdissanti. Na mayā saddhiŋ bhattagge nisīdissanti vinā mayā bhattagge nisīdissanti. Na mayā saddhiŋ ekacchanne vasissanti, vinā mayā ekacchanne vasissanti. Na mayā saddhiŋ yathāvuḍḍhaŋ abhivādanaŋ paccuṭṭhānaŋ añjalikammaŋ sāmīcikammaŋ karissanti, vinā mayā yathāvuḍḍhaŋ abhivādanaŋ paccuṭṭhānaŋ añjalikammaŋ sāmīcikammaŋ karissanti, bhavissati sanghassa tatonidānaŋ bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇan” ti bhedagarukena, bhikkhave, bhikkhunā paresampi saddhāya sā āpatti desetabbā’ ti. Atha kho bhagavā ukkhittānuvattakānaŋ bhikkhūnaŋ etamatthaŋ bhāsitvā uṭṭhāyāsanā pakkāmi.

455. Tena kho pana samayena ukkhittānuvattakā bhikkhū tattheva antosīmāya uposathaŋ karonti, sanghakammaŋ karonti. Ukkhepakā pana bhikkhū nissīmaŋ gantvā uposathaŋ karonti, sanghakammaŋ karonti. Atha kho aññataro ukkhepako bhikkhu yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho (p. 485) so bhikkhu bhagavantaŋ etadavoca– ‘te, bhante, ukkhittānuvattakā bhikkhū tattheva antosīmāya uposathaŋ karonti, sanghakammaŋ karonti. Mayaŋ pana ukkhepakā bhikkhū nissīmaŋ gantvā uposathaŋ karoma, sanghakammaŋ karomā’ ti. ‘Te ce, bhikkhu, ukkhittānuvattakā bhikkhū tattheva antosīmāya uposathaŋ karissanti, sanghakammaŋ karissanti, yathā mayā ñatti ca anussāvanā ca paññattā, tesaŋ tāni kammāni dhammikāni kammāni bhavissan’ ti akuppāni ṭhānārahāni. Tumhe ce, bhikkhu, ukkhepakā bhikkhū tattheva antosīmāya uposathaŋ karissatha, sanghakammaŋ karissatha, yathā mayā ñatti ca anussāvanā ca paññattā, tumhākampi tāni kammāni dhammikāni kammāni bhavissanti akuppāni ṭhānārahāni. Taŋ kissa hetu? Nānāsaŋvāsakā ete bhikkhū tumhehi, tumhe ca tehi nānāsaŋvāsakā.

‘Dvemā, bhikkhu, nānāsaŋvāsakabhūmiyo– attanā vā attānaŋ nānāsaŋvāsakaŋ karoti, samaggo vā naŋ sangho ukkhipati adassane vā appaṭikamme vā appaṭinissagge vā. Imā kho, bhikkhu, dve nānāsaŋvāsakabhūmiyo. Dvemā, bhikkhu, samānasaŋvāsakabhūmiyo– attanā vā attānaŋ samānasaŋvāsaŋ karoti, samaggo vā naŋ sangho ukkhittaŋ osāreti adassane vā appaṭikamme vā appaṭinissagge vā. Imā kho, bhikkhu, dve samānasaŋvāsakabhūmiyo’ ti.

456. Tena kho pana samayena bhikkhū bhattagge antaraghare bhaṇḍanajātā kalahajātā vivādāpannā aññamaññaŋ ananulomikaŋ kāyakammaŋ vacīkammaŋ upadaŋsenti, hatthaparāmāsaŋ karonti. Manussā ujjhāyanti khiyyanti vipācenti– ‘kathañhi nāma samaṇā sakyaputtiyā bhattagge antaraghare bhaṇḍanajātā kalahajātā vivādāpannā aññamaññaŋ ananulomikaŋ kāyakammaŋ vacīkammaŋ upadaŋsessanti, hatthaparāmāsaŋ karissantī’ ti. Assosuŋ kho bhikkhū tesaŋ manussānaŋ ujjhāyantānaŋ khiyyantānaŋ vipācentānaŋ. Ye te bhikkhū appicchā te ujjhāyanti khiyyanti vipācenti– ‘kathañhi nāma bhikkhū bhattagge antaraghare bhaṇḍanajātā kalahajātā vivādāpannā aññamaññaŋ ananulomikaŋ kāyakammaŋ vacīkammaŋ upadaŋsessanti (p. 486) hatthaparāmāsaŋ karissantī’ ti. Atha kho te bhikkhū bhagavato etamatthaŋ ārocesuŋ …pe… ‘saccaŋ kira, bhikkhave, bhikkhū bhattagge antaraghare bhaṇḍanajātā …pe… hatthaparāmāsaŋ karontī’ ti? ‘Saccaŋ, bhagavā’ ti. Vigarahi buddho bhagavā …pe… vigarahitvā dhammiŋ kathaŋ katvā bhikkhū āmantesi– ‘bhinne, bhikkhave, sanghe adhammiyāyamāne asammodikāya vattamānāya “ettāvatā na aññamaññaŋ ananulomikaŋ kāyakammaŋ vacīkammaŋ upadaŋsessāma, hatthaparāmāsaŋ karissāmā” ti āsane nisīditabbaŋ. Bhinne, bhikkhave, sanghe dhammiyāyamāne sammodikāya vattamānāya āsanantarikāya nisīditabban’ ti.

457. Tena kho pana samayena bhikkhū sanghamajjhe bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti. Te na sakkonti taŋ adhikaraṇaŋ vūpasametuŋ. Atha kho aññataro bhikkhu yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho so bhikkhu bhagavantaŋ etadavoca– ‘idha, bhante, bhikkhū sanghamajjhe bhaṇḍanajātā kalahajātā vivādāpannā aññamaññaŋ mukhasattīhi vitudantā viharanti. Te na sakkonti taŋ adhikaraṇaŋ vūpasametuŋ. Sādhu, bhante, bhagavā yena te bhikkhū tenupasankamatu anukampaŋ upādāyā’ ti. Adhivāsesi bhagavā tuṇhībhāvena. Atha kho bhagavā yena te bhikkhū tenupasankami, upasankamitvā paññatte āsane nisīdi, nisajja kho bhagavā te bhikkhū etadavoca– ‘alaŋ, bhikkhave, mā bhaṇḍanaŋ mā kalahaŋ mā viggahaŋ mā vivādan’ ti. Evaŋ vutte aññataro adhammavādī bhikkhu bhagavantaŋ etadavoca– ‘āgametu, bhante, bhagavā dhammassāmī; appossukko, bhante, bhagavā diṭṭhadhammasukhavihāramanuyutto viharatu. Mayametena bhaṇḍanena kalahena viggahena vivādena paññāyissāmā’ ti. Dutiyampi kho bhagavā te bhikkhū etadavoca– ‘alaŋ, bhikkhave, mā bhaṇḍanaŋ mā kalahaŋ mā viggahaŋ mā vivādan’ ti. Dutiyampi kho so adhammavādī bhikkhu bhagavantaŋ etadavoca– ‘āgametu bhante, bhagavā dhammassāmī; appossukko, bhante bhagavā diṭṭhadhammasukhavihāramanuyutto (p. 487) viharatu. Mayametena bhaṇḍanena kalahena viggahena vivādena paññāyissāmā’ ti.

Kosambakavivādakathā niṭṭhitā.

272. Dīghāvuvatthu
458. Atha kho bhagavā bhikkhū āmantesi– ‘bhūtapubbaŋ, bhikkhave, bārāṇasiyaŋ brahmadatto nāma kāsirājā ahosi aḍḍho mahaddhano mahābhogo mahabbalo mahāvāhano mahāvijito paripuṇṇakosakoṭṭhāgāro. Dīghīti nāma kosalarājā ahosi daliddo appadhano appabhogo appabalo appavāhano appavijito aparipuṇṇakosakoṭṭhāgāro. Atha kho, bhikkhave, brahmadatto kāsirājā caturanginiŋ senaŋ sannayhitvā dīghītiŋ kosalarājānaŋ abbhuyyāsi. Assosi kho, bhikkhave, dīghīti kosalarājā– ‘brahmadatto kira kāsirājā caturanginiŋ senaŋ sannayhitvā mamaŋ abbhuyyāto’ ti. Atha kho, bhikkhave, dīghītissa kosalarañño etadahosi– ‘brahmadatto kho kāsirājā aḍḍho mahaddhano mahābhogo mahabbalo mahāvāhano mahāvijito paripuṇṇakosakoṭṭhāgāro, ahaŋ panamhi daliddo appadhano appabhogo appabalo appavāhano appavijito aparipuṇṇakosakoṭṭhāgāro, nāhaŋ paṭibalo brahmadattena kāsiraññā ekasanghātampi sahituŋ. Yaŋnūnāhaŋ paṭikacceva nagaramhā nippateyyan’ ti.

Atha kho, bhikkhave, dīghīti kosalarājā mahesiŋ ādāya paṭikacceva nagaramhā nippati. Atha kho, bhikkhave, brahmadatto kāsirājā dīghītissa kosalarañño balañca vāhanañca janapadañca kosañca koṭṭhāgārañca abhivijiya ajjhāvasati. Atha kho, bhikkhave, dīghīti kosalarājā sapajāpatiko yena vārāṇasī tena pakkāmi. Anupubbena yena bārāṇasī tadavasari. Tatra sudaŋ, bhikkhave, dīghīti kosalarājā sapajāpatiko bārāṇasiyaŋ aññatarasmiŋ paccantime okāse kumbhakāranivesane aññātakavesena paribbājakacchannena paṭivasati. Atha kho, bhikkhave, dīghītissa kosalarañño mahesī nacirasseva gabbhinī ahosi. Tassā evarūpo dohaḷo uppanno hoti– ‘icchati sūriyassa uggamanakāle caturanginiŋ senaŋ sannaddhaŋ vammikaŋ subhūme ṭhitaŋ passituŋ (p. 488) khaggānañca dhovanaŋ pātuŋ’. Atha kho, bhikkhave, dīghītissa kosalarañño mahesī dīghītiŋ kosalarājānaŋ etadavoca– ‘gabbhinīmhi, deva. Tassā me evarūpo dohaḷo uppanno– icchāmi sūriyassa uggamanakāle caturanginiŋ senaŋ sannaddhaŋ vammikaŋ subhūme ṭhitaŋ passituŋ, khaggānañca dhovanaŋ pātun’ ti. ‘Kuto, devi, amhākaŋ duggatānaŋ caturanginī senā sannaddhā vammikā subhūme ṭhitā, khaggānañca dhovanaŋ pātun’ ti ‘sacāhaŋ, deva, na labhissāmi, marissāmī’ ti.

459. Tena kho pana samayena, brahmadattassa kāsirañño purohito brāhmaṇo dīghītissa kosalarañño sahāyo hoti Atha kho, bhikkhave, dīghīti kosalarājā yena brahmadattassa kāsirañño purohito brāhmaṇo tenupasankami, upasankamitvā brahmadattassa kāsirañño purohitaŋ brāhmaṇaŋ etadavoca– ‘sakhī te, samma, gabbhinī. Tassā evarūpo dohaḷo uppanno– icchati sūriyassa uggamanakāle caturanginiŋ senaŋ sannaddhaŋ vammikaŋ subhūme ṭhitaŋ passituŋ, khaggānañca dhovanaŋ pātun’ ti. ‘Tena hi, deva, mayampi deviŋ passāmā’ ti. Atha kho, bhikkhave, dīghītissa kosalarañño mahesī yena brahmadattassa kāsirañño purohito brāhmaṇo tenupasankami. Addasā kho, bhikkhave, brahmadattassa kāsirañño purohito brāhmaṇo dīghītissa kosalarañño mahesiŋ dūratova āgacchantiŋ, disvāna uṭṭhāyāsanā ekaŋsaŋ uttarāsangaŋ karitvā yena dīghītissa kosalarañño mahesī tenañjaliŋ paṇāmetvā tikkhattuŋ udānaŋ udānesi– ‘kosalarājā vata bho kucchigato, kosalarājā vata bho kucchigato’ ti. Attamanā, devi, hohi. Lacchasi sūriyassa uggamanakāle caturanginiŋ senaŋ sannaddhaŋ vammikaŋ subhūme ṭhitaŋ passituŋ, khaggānañca dhovanaŋ pātunti.

Atha kho, bhikkhave, brahmadattassa kāsirañño purohito brāhmaṇo yena brahmadatto kāsirājā tenupasankami, upasankamitvā brahmadattaŋ kāsirājānaŋ etadavoca– ‘tathā, deva, nimittāni dissanti, sve sūriyuggamanakāle caturanginī senā sannaddhā vammikā subhūme tiṭṭhatu, khaggā ca dhoviyantū’ ti. Atha kho, bhikkhave, brahmadatto kāsirājā manusse āṇāpesi (p. 489) ‘yathā, bhaṇe, purohito brāhmaṇo āha tathā karothā’ ti. Alabhi kho, bhikkhave, dīghītissa kosalarañño mahesī sūriyassa uggamanakāle caturanginiŋ senaŋ sannaddhaŋ vammikaŋ subhūme ṭhitaŋ passituŋ, khaggānañca dhovanaŋ pātuŋ. Atha kho, bhikkhave, dīghītissa kosalarañño mahesī tassa gabbhassa paripākamanvāya puttaŋ vijāyi. Tassa dīghāvūti nāmaŋ akaŋsu. Atha kho, bhikkhave, dīghāvu kumāro nacirasseva viññutaŋ pāpuṇi. Atha kho, bhikkhave, dīghītissa kosalarañño etadahosi– ‘ayaŋ kho brahmadatto kāsirājā bahuno amhākaŋ anatthassa kārako, iminā amhākaŋ balañca vāhanañca janapado ca koso ca koṭṭhāgārañca acchinnaŋ, sacāyaŋ amhe jānissati, sabbeva tayo ghātāpessati, yaŋnūnāhaŋ dīghāvuŋ kumāraŋ bahinagare vāseyyan’ ti. Atha kho bhikkhave dīghīti kosalarājā dīghāvuŋ kumāraŋ bahinagare vāsesi. Atha kho bhikkhave dīghāvu kumāro bahinagare paṭivasanto nacirasseva sabbasippāni sikkhi.

460. Tena kho pana samayena dīghītissa kosalarañño kappako brahmadatte kāsiraññe paṭivasati. Addasā kho, bhikkhave, dīghītissa kosalarañño kappako dīghītiŋ kosalarājānaŋ sapajāpatikaŋ bārāṇasiyaŋ aññatarasmiŋ paccantime okāse kumbhakāranivesane aññātakavesena paribbājakacchannena paṭivasantaŋ, disvāna yena brahmadatto kāsirājā tenupasankami, upasankamitvā brahmadattaŋ kāsirājānaŋ etadavoca– ‘dīghīti, deva, kosalarājā sapajāpatiko bārāṇasiyaŋ aññatarasmiŋ paccantime okāse kumbhakāranivesane aññātakavesena paribbājakacchannena paṭivasatī’ ti. Atha kho, bhikkhave, brahmadatto kāsirājā manusse āṇāpesi– ‘tena hi, bhaṇe, dīghītiŋ kosalarājānaŋ sapajāpatikaŋ ānethā’ ti. ‘Evaŋ, devā’ ti kho, bhikkhave, te manussā brahmadattassa kāsirañño paṭissutvā dīghītiŋ kosalarājānaŋ sapajāpatikaŋ ānesuŋ. Atha kho, bhikkhave, brahmadatto kāsirājā manusse āṇāpesi– ‘tena hi, bhaṇe, dīghītiŋ kosalarājānaŋ sapajāpatikaŋ daḷhāya rajjuyā pacchābāhaŋ gāḷhabandhanaŋ bandhitvā khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinetvā dakkhiṇena dvārena nikkhāmetvā dakkhiṇato (p. 490) nagarassa catudhā chinditvā catuddisā bilāni nikkhipathā’ ti. ‘Evaŋ, devā’ ti kho, bhikkhave, te manussā brahmadattassa kāsirañño paṭissutvā dīghītiŋ kosalarājānaŋ sapajāpatikaŋ daḷhāya rajjuyā pacchābāhaŋ gāḷhabandhanaŋ bandhitvā khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinenti.

Atha kho, bhikkhave, dīghāvussa kumārassa etadahosi– ‘ciraŋdiṭṭhā kho me mātāpitaro. Yaŋnūnāhaŋ mātāpitaro passeyyan’ ti. Atha kho, bhikkhave, dīghāvu kumāro bārāṇasiŋ pavisitvā addasa mātāpitaro daḷhāya rajjuyā pacchābāhaŋ gāḷhabandhanaŋ bandhitvā khuramuṇḍaŋ karitvā kharassarena paṇavena rathikāya rathikaŋ singhāṭakena singhāṭakaŋ parinente, disvāna yena mātāpitaro tenupasankami. Addasā kho, bhikkhave, dīghīti kosalarājā dīghāvuŋ kumāraŋ dūratova āgacchantaŋ; disvāna dīghāvuŋ kumāraŋ etadavoca– ‘mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī’ ti. Evaŋ vutte, bhikkhave, te manussā dīghītiŋ kosalarājānaŋ etadavocuŋ ‘ummattako ayaŋ dīghīti kosalarājā vippalapati. Ko imassa dīghāvu? Kaŋ ayaŋ evamāha– “mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī’ ti. ‘Nāhaŋ, bhaṇe, ummattako vippalapāmi, api ca yo viññū so vibhāvessatī’ ti. Dutiyampi kho, bhikkhave …pe… tatiyampi kho, bhikkhave, dīghīti kosalarājā dīghāvuŋ kumāraŋ etadavoca– ‘mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī’ ti. Tatiyampi kho, bhikkhave, te manussā dīghītiŋ kosalarājānaŋ etadavocuŋ– ‘ummattako ayaŋ dīghīti kosalarājā vippalapati. Ko imassa dīghāvu Kaŋ ayaŋ evamāha– mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī’ ti. ‘Nāhaŋ, bhaṇe, ummattako vippalapāmi, api ca yo viññū so vibhāvessatī’ ti. Atha kho, bhikkhave, te manussā dīghītiŋ kosalarājānaŋ sapajāpatikaŋ rathikāya rathikaŋ singhāṭakena singhāṭakaŋ parinetvā (p. 491) dakkhiṇena dvārena nikkhāmetvā dakkhiṇato nagarassa catudhā chinditvā catuddisā bilāni nikkhipitvā gumbaŋ ṭhapetvā pakkamiŋsu. Atha kho, bhikkhave, dīghāvu kumāro bārāṇasiŋ pavisitvā suraŋ nīharitvā gumbiye pāyesi. Yadā te mattā ahesuŋ patitā, atha kaṭṭhāni sankaḍḍhitvā citakaŋ karitvā mātāpitūnaŋ sarīraŋ citakaŋ āropetvā aggiŋ datvā pañjaliko tikkhattuŋ citakaŋ padakkhiṇaŋ akāsi.

461. Tena kho pana samayena brahmadatto kāsirājā uparipāsādavaragato hoti. Addasā kho, bhikkhave, brahmadatto kāsirājā dīghāvuŋ kumāraŋ pañjalikaŋ tikkhattuŋ citakaŋ padakkhiṇaŋ karontaŋ, disvānassa etadahosi– ‘nissaŋsayaŋ kho so manusso dīghītissa kosalarañño ñāti vā sālohito vā, aho me anatthato, na hi nāma me koci ārocessatī’ ti. Atha kho, bhikkhave, dīghāvu kumāro araññaŋ gantvā yāvadatthaŋ kanditvā roditvā khappaŋ puñchitvā bārāṇasiŋ pavisitvā antepurassa sāmantā hatthisālaŋ gantvā hatthācariyaŋ etadavoca– ‘icchāmahaŋ, ācariya, sippaŋ sikkhitun’ ti. ‘Tena hi, bhaṇe māṇavaka, sikkhassū’ ti. Atha kho, bhikkhave, dīghāvu kumāro rattiyā paccūsasamayaŋ paccuṭṭhāya hatthisālāyaŋ mañjunā sarena gāyi, vīṇañca vādesi. Assosi kho, bhikkhave, brahmadatto kāsirājā rattiyā paccūsasamayaŋ paccuṭṭhāya hatthisālāyaŋ mañjunā sarena gītaŋ vīṇañca vāditaŋ, sutvāna manusse pucchi– ‘ko, bhaṇe, rattiyā paccūsasamayaŋ paccuṭṭhāya hatthisālāyaŋ mañjunā sarena gāyi, vīṇañca vādesī’ ti? ‘Amukassa, deva, hatthācariyassa antevāsī māṇavako rattiyā paccūsasamayaŋ paccuṭṭhāya hatthisālāyaŋ mañjunā sarena gāyi, vīṇañca vādesī’ ti. ‘Tena hi, bhaṇe, taŋ māṇavakaŋ ānethā’ ti. ‘Evaŋ, devā’ ti kho, bhikkhave, te manussā brahmadattassa kāsirañño paṭissutvā dīghāvuŋ kumāraŋ ānesuŋ. ‘Tvaŋ bhaṇe māṇavaka, rattiyā paccūsasamayaŋ paccuṭṭhāya hatthisālāyaŋ mañjunā sarena gāyi, vīṇañca vādesī’ ti? ‘Evaŋ, devā’ ti. ‘Tena hi tvaŋ, bhaṇe māṇavaka, gāyassu, vīṇañca vādehī’ ti. ‘Evaŋ, devā’ ti kho, bhikkhave, dīghāvu kumāro brahmadattassa kāsirañño paṭissutvā ārādhāpekkho mañjunā sarena gāyi (p. 492) vīṇañca vādesi. ‘Tvaŋ, bhaṇe māṇavaka, maŋ upaṭṭhahā’ ti. ‘Evaŋ, devā’ ti kho, bhikkhave, dīghāvu kumāro brahmadattassa kāsirañño paccassosi. Atha kho, bhikkhave, dīghāvu kumāro brahmadattassa kāsirañño pubbuṭṭhāyī ahosi pacchānipātī kinkārapaṭissāvī manāpacārī piyavādī. Atha kho, bhikkhave, brahmadatto kāsirājā dīghāvuŋ kumāraŋ nacirasseva abbhantarime vissāsikaṭṭhāne ṭhapesi.

462. Atha kho, bhikkhave, brahmadatto kāsirājā dīghāvuŋ kumāraŋ etadavoca– ‘tena hi, bhaṇe māṇavaka, rathaŋ yojehi, migavaŋ gamissāmā’ ti. ‘Evaŋ, devā’ ti kho, bhikkhave, dīghāvu kumāro brahmadattassa kāsirañño paṭissutvā rathaŋ yojetvā brahmadattaŋ kāsirājānaŋ etadavoca– ‘yutto kho te, deva, ratho, yassa dāni kālaŋ maññasī’ ti. Atha kho, bhikkhave, brahmadatto kāsirājā rathaŋ abhiruhi. Dīghāvu kumāro rathaŋ pesesi. Tathā tathā rathaŋ pesesi yathā yathā aññeneva senā agamāsi aññeneva ratho. Atha kho, bhikkhave, brahmadatto kāsirājā dūraŋ gantvā dīghāvuŋ kumāraŋ etadavoca– ‘tena hi, bhaṇe māṇavaka, rathaŋ muñcassu, kilantomhi, nipajjissāmī’ ti. ‘Evaŋ, devā’ ti kho, bhikkhave, dīghāvu kumāro brahmadattassa kāsirañño paṭissutvā rathaŋ muñcitvā pathaviyaŋ pallankena nisīdi. Atha kho, bhikkhave, brahmadatto kāsirājā dīghāvussa kumārassa ucchange sīsaŋ katvā seyyaŋ kappesi. Tassa kilantassa muhuttakeneva niddā okkami. Atha kho, bhikkhave, dīghāvussa kumārassa etadahosi– ‘ayaŋ kho brahmadatto kāsirājā bahuno amhākaŋ anatthassa kārako. Iminā amhākaŋ balañca vāhanañca janapado ca koso ca koṭṭhāgārañca acchinnaŋ. Iminā ca me mātāpitaro hatā. Ayaŋ khvassa kālo yohaŋ veraŋ appeyyan’ ti kosiyā khaggaŋ nibbāhi. Atha kho, bhikkhave, dīghāvussa kumārassa etadahosi– ‘pitā kho maŋ maraṇakāle avaca “mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī” ti. Na kho metaŋ patirūpaŋ yvāhaŋ pituvacanaŋ atikkameyyan’ ti kosiyā khaggaŋ pavesesi. Dutiyampi kho, bhikkhave, dīghāvussa kumārassa etadahosi– ‘ayaŋ kho brahmadatto kāsirājā bahuno amhākaŋ anatthassa kārako, imino amhākaŋ balañca (p. 493) vāhanañca janapado ca koso ca koṭṭhāgārañca acchinnaŋ, iminā ca me mātāpitaro hatā, ayaŋ khvassa kālo yohaŋ veraŋ appeyyan’ ti kosiyā khaggaŋ nibbāhi. Dutiyampi kho, bhikkhave, dīghāvussa kumārassa etadahosi– ‘pitā kho maŋ maraṇakāle avaca “mā kho tvaŋ tāta dīghāvu, dīghaŋ passa, mā rassaŋ, na hi tāta dīghāvu verena verā sammanti; averena hi, tāta dīghāvu, verā sammantī” ti. Na kho metaŋ patirūpaŋ, yvāhaŋ pituvacanaŋ atikkameyyan’ ti. Punadeva kosiyā khaggaŋ pavesesi. Tatiyampi kho, bhikkhave, dīghāvussa kumārassa etadahosi– ‘ayaŋ kho brahmadatto kāsirājā bahuno amhākaŋ anatthassa kārako. Iminā amhākaŋ balañca vāhanañca janapado ca koso ca koṭṭhāgārañca acchinnaŋ. Iminā ca me mātāpitaro hatā. Ayaŋ khvassa kālo yohaŋ veraŋ appeyyan’ ti kosiyā khaggaŋ nibbāhi. Tatiyampi kho, bhikkhave, dīghāvussa kumārassa etadahosi– ‘pitā kho maŋ maraṇakāle avaca “mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī” ti. Na kho metaŋ patirūpaŋ, yvāhaŋ pituvacanaŋ atikkameyyan”’ ti punadeva kosiyā khaggaŋ pavesesi. Atha kho, bhikkhave, brahmadatto kāsirājā bhīto ubbiggo ussankī utrasto sahasā vuṭṭhāsi. Atha kho, bhikkhave, dīghāvu kumāro brahmadattaŋ kāsirājānaŋ etadavoca– ‘kissa tvaŋ deva, bhīto ubbiggo ussankī utrasto sahasā vuṭṭhāsī’ ti? Idha maŋ, bhaṇe māṇavaka, dīghītissa kosalarañño putto dīghāvu kumāro supinantena khaggena paripātesi. Tenāhaŋ bhīto ubbiggo ussankī utrasto sahasā vuṭṭhāsinti. Atha kho, bhikkhave, dīghāvu kumāro vāmena hatthena brahmadattassa kāsirañño sīsaŋ parāmasitvā dakkhiṇena hatthena khaggaŋ nibbāhetvā brahmadattaŋ kāsirājānaŋ etadavoca– ‘ahaŋ kho so, deva, dīghītissa kosalarañño putto dīghāvu kumāro. Bahuno tvaŋ amhākaŋ anatthassa kārako. Tayā amhākaŋ balañca vāhanañca janapado ca koso ca koṭṭhāgārañca acchinnaŋ. Tayā ca me mātāpitaro hatā. Ayaŋ khvassa kālo yvāhaŋ veraŋ appeyyan’ ti. Atha kho, bhikkhave, brahmadatto kāsirājā dīghāvussa kumārassa pādesu sirasā nipatitvā dīghāvuŋ kumāraŋ etadavoca– ‘jīvitaŋ me, tāta dīghāvu, dehi. Jīvitaŋ me, tāta dīghāvu, dehī’ ti. ‘Kyāhaŋ ussahāmi devassa jīvitaŋ dātuŋ (p. 494) Devo kho me jīvitaŋ dadeyyā’ ti. ‘Tena hi, tāta dīghāvu, tvañceva me jīvitaŋ dehi, ahañca te jīvitaŋ dammī’ ti. Atha kho, bhikkhave, brahmadatto ca kāsirājā dīghāvu ca kumāro aññamaññassa jīvitaŋ adaŋsu, pāṇiñca aggahesuŋ, sapathañca akaŋsu addūbhāya .

Atha kho, bhikkhave, brahmadatto kāsirājā dīghāvuŋ kumāraŋ etadavoca– ‘tena hi, tāta dīghāvu, rathaŋ yojehi gamissāmā’ ti. ‘Evaŋ, devā’ ti kho, bhikkhave, dīghāvu kumāro brahmadattassa kāsirañño paṭissutvā rathaŋ yojetvā brahmadattaŋ kāsirājānaŋ etadavoca– ‘yutto kho te, deva, ratho, yassa dāni kālaŋ maññasī’ ti. Atha kho, bhikkhave, brahmadatto kāsirājā rathaŋ abhiruhi. Dīghāvu kumāro rathaŋ pesesi. Tathā tathā rathaŋ pesesi yathā yathā nacirasseva senāya samāgañchi. Atha kho, bhikkhave, brahmadatto kāsirājā bārāṇasiŋ pavisitvā amacce pārisajje sannipātāpetvā etadavoca– ‘sace, bhaṇe, dīghītissa kosalarañño puttaŋ dīghāvuŋ kumāraŋ passeyyātha, kinti naŋ kareyyāthā’ ti? Ekacce evamāhaŋsu– ‘mayaŋ, deva, hatthe chindeyyāma. Mayaŋ, deva, pāde chindeyyāma. Mayaŋ, deva, hatthapāde chindeyyāma. Mayaŋ, deva, kaṇṇe chindeyyāma. Mayaŋ, deva, nāsaŋ chindeyyāma. Mayaŋ, deva, kaṇṇanāsaŋ chindeyyāma. Mayaŋ, deva, sīsaŋ chindeyyāmā’ ti. ‘Ayaŋ kho, bhaṇe, dīghītissa kosalarañño putto dīghāvu kumāro. Nāyaŋ labbhā kiñci kātuŋ. Iminā ca me jīvitaŋ dinnaŋ, mayā ca imassa jīvitaŋ dinnan’ ti.

463. Atha kho, bhikkhave, brahmadatto kāsirājā dīghāvuŋ kumāraŋ etadavoca– ‘yaŋ kho te, tāta dīghāvu, pitā maraṇakāle avaca “mā kho tvaŋ, tāta dīghāvu, dīghaŋ passa, mā rassaŋ. Na hi, tāta dīghāvu, verena verā sammanti; averena hi, tāta dīghāvu, verā sammantī” ti, kiŋ te pitā sandhāya avacā’ ti? ‘Yaŋ kho me deva, pitā maraṇakāle avaca “mā dīghan” ti mā ciraŋ veraŋ akāsīti. Imaŋ kho me, deva, pitā maraṇakāle avaca mā dīghanti. Yaŋ kho me, deva, pitā maraṇakāle avaca “mā rassan” ti mā khippaŋ mittehi bhijjitthā’ ti. Imaŋ kho me, deva, pitā maraṇakāle avaca (p. 495) mā rassanti. Yaŋ kho me, deva, pitā maraṇakāle avaca ‘na hi, tāta dīghāvu, verena verā sammanti, averena hi, tāta dīghāvu, verā sammantī’ ti devena me mātāpitaro hatāti. Sacāhaŋ devaŋ jīvitā voropeyyaŋ, ye devassa atthakāmā te maŋ jīvitā voropeyyuŋ, ye me atthakāmā te te jīvitā voropeyyuŋ– evaŋ taŋ veraŋ verena na vūpasameyya. Idāni ca pana me devena jīvitaŋ dinnaŋ, mayā ca devassa jīvitaŋ dinnaŋ. Evaŋ taŋ veraŋ averena vūpasantaŋ. Imaŋ kho me, deva, pitā maraṇakāle avaca– na hi, tāta dīghāvu, verena verā sammanti; averena hi tāta dīghāvu, verā sammantī’ ti. Atha kho, bhikkhave, brahmadatto kāsirājā– ‘acchariyaŋ vata bho! Abbhutaŋ vata bho! Yāva paṇḍito ayaŋ dīghāvu kumāro, yatra hi nāma pituno sankhittena bhāsitassa vitthārena atthaŋ ājānissatī’ ti pettikaŋ balañca vāhanañca janapadañca kosañca koṭṭhāgārañca paṭipādesi, dhītarañca adāsi. Tesañhi nāma, bhikkhave, rājūnaŋ ādinnadaṇḍānaŋ ādinnasatthānaŋ evarūpaŋ khantisoraccaŋ bhavissati. Idha kho pana taŋ, bhikkhave sobhetha yaŋ tumhe evaŋ svākkhāte dhammavinaye pabbajitā samānā khamā ca bhaveyyātha soratā cāti? Tatiyampi kho bhagavā te bhikkhū etadavoca– ‘alaŋ, bhikkhave, mā bhaṇḍanaŋ mā kalahaŋ mā viggahaŋ mā vivādan’ ti. Tatiyampi kho so adhammavādī bhikkhu bhagavantaŋ etadavoca– ‘āgametu, bhante, bhagavā dhammassāmī; appossukko, bhante, bhagavā diṭṭhadhammasukhavihāramanuyutto viharatu. Mayametena bhaṇḍanena kalahena viggahena vivādena paññāyissāmā’ ti. Atha kho bhagavā– pariyādinnarūpā kho ime moghapurisā, nayime sukarā saññāpetunti– uṭṭhāyāsanā pakkāmi.

Dīghāvubhāṇavāro niṭṭhito paṭhamo.

464. Atha kho bhagavā pubbaṇhasamayaŋ nivāsetvā pattacīvaramādāya kosambiŋ piṇḍāya pāvisi. Kosambiyaŋ piṇḍāya caritvā pacchābhattaŋ piṇḍapātapaṭikkanto senāsanaŋ saŋsāmetvā pattacīvaramādāya sanghamajjhe ṭhitakova imā gāthāyo abhāsi–


 ‘Puthusaddo (p. 496) samajano, na bālo koci maññatha;


Sanghasmiŋ bhijjamānasmiŋ, nāññaŋ bhiyyo amaññaruŋ.


 ‘Parimuṭṭhā paṇḍitābhāsā, vācāgocarabhāṇino;


Yāvicchanti mukhāyāmaŋ, yena nītā na taŋ vidū.


 ‘Akkocchi maŋ avadhi maŋ, ajini maŋ ahāsi me;


Ye ca taŋ upanayhanti, veraŋ tesaŋ na sammati.


 ‘Akkocchi maŋ avadhi maŋ, ajini maŋ ahāsi me;


Ye ca taŋ nupanayhanti, veraŋ tesūpasammati.


 ‘Na hi verena verāni, sammantīdha kudācanaŋ;


Averena ca sammanti, esadhammo sanantano.


 ‘Pare ca na vijānanti, mayamettha yamāmase;


Ye ca tattha vijānanti, tato sammanti medhagā.


 ‘Aṭṭhicchinnā pāṇaharā, gavāssadhanahārino;


Raṭṭhaŋ vilumpamānānaŋ, tesampi hoti sangati.


‘Kasmā tumhāka no siyā;


 ‘Sace labhetha nipakaŋ sahāyaŋ.


Saddhiŋcaraŋ sādhuvihāri dhīraŋ.


Abhibhuyya sabbāni parissayāni.


Careyya tenattamano satīmā.


 ‘No ce labhetha nipakaŋ sahāyaŋ;


Saddhiŋ caraŋ sādhuvihāri dhīraŋ.


Rājāva raṭṭhaŋ vijitaŋ pahāya.


Eko care mātangaraññeva nāgo.


 ‘Ekassa caritaŋ seyyo;


Natthi bāle sahāyatā.


Eko care na ca pāpāni kayirā.


Appossukko mātangaraññeva nāgo’ ti.

Dīghāvuvatthu niṭṭhitaŋ.

273. Bālakaloṇakagamanakathā
465. Atha (p. 497) kho bhagavā sanghamajjhe ṭhitakova imā gāthāyo bhāsitvā yena bālakaloṇakagāmo tenupasankami. Tena kho pana samayena āyasmā bhagu bālakaloṇakagāme viharati. Addasā kho āyasmā bhagu bhagavantaŋ dūratova āgacchantaŋ, disvāna āsanaŋ paññapesi, pādodakaŋ pādapīṭhaŋ pādakathalikaŋ upanikkhipi, paccuggantvā pattacīvaraŋ paṭiggahesi. Nisīdi bhagavā paññatte āsane, nisajja kho bhagavā pāde pakkhālesi. Āyasmāpi kho bhagu bhagavantaŋ abhivādetvā ekamantaŋ nisīdi. Ekamantaŋ nisinnaŋ kho āyasmantaŋ bhaguŋ bhagavā etadavoca– ‘kacci, bhikkhu, khamanīyaŋ; kacci yāpanīyaŋ, kacci piṇḍakena na kilamasī’ ti? ‘Khamanīyaŋ, bhagavā, yāpanīyaŋ, bhagavā; na cāhaŋ, bhante, piṇḍakena kilamāmī’ ti. Atha kho bhagavā āyasmantaŋ bhaguŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā yena pācīnavaŋsadāyo tenupasankami.

Bālakaloṇakagamanakathā niṭṭhitā.

274. Pācīnavaŋsadāyagamanakathā
466. Tena kho pana samayena āyasmā ca anuruddho āyasmā ca nandiyo āyasmā ca kimilo pācīnavaŋsadāye viharanti. Addasā kho dāyapālo bhagavantaŋ dūratova āgacchantaŋ, disvāna bhagavantaŋ etadavoca– ‘mā, samaṇa, etaŋ dāyaŋ pāvisi. Santettha tayo kulaputtā attakāmarūpā viharanti. Mā tesaŋ aphāsumakāsī’ ti. Assosi kho āyasmā anuruddho dāyapālassa bhagavatā saddhiŋ mantayamānassa, sutvāna dāyapālaŋ etadavoca– ‘māvuso, dāyapāla, bhagavantaŋ vāresi Satthā no bhagavā anuppatto’ ti. Atha kho āyasmā anuruddho yenāyasmā ca nandiyo āyasmā ca kimilo tenupasankami, upasankamitvā āyasmantañca nandiyaŋ āyasmantañca kimilaŋ etadavoca– ‘abhikkamathāyasmanto abhikkamathāyasmanto, satthā no bhagavā anuppatto’ ti. Atha kho āyasmā ca anuruddho āyasmā ca nandiyo āyasmā ca kimilo bhagavantaŋ paccuggantvā eko bhagavato pattacīvaraŋ paṭiggahesi, eko āsanaŋ paññapesi, eko pādodakaŋ pādapīṭhaŋ pādakathalikaŋ upanikkhipi. Nisīdi bhagavā paññatte āsane (p. 498) nisajja kho bhagavā pāde pakkhālesi. Tepi kho āyasmanto bhagavantaŋ abhivādetvā ekamantaŋ nisīdiŋsu. Ekamantaŋ nisinnaŋ kho āyasmantaŋ anuruddhaŋ bhagavā etadavoca– ‘kacci vo, anuruddhā, khamanīyaŋ, kacci yāpanīyaŋ; kacci piṇḍakena na kilamathā’ ti? ‘Khamanīyaŋ bhagavā, yāpanīyaŋ bhagavā; na ca mayaŋ, bhante, piṇḍakena kilamāmā’ ti.

‘Kacci pana vo anuruddhā samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharathā’ ti? ‘Taggha mayaŋ, bhante, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharāmā’ ti. ‘Yathā kathaŋ pana tumhe, anuruddhā, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharathā’ ti? ‘Idha mayhaŋ, bhante, evaŋ hoti– “lābhā vata me, suladdhaŋ vata me, yohaŋ evarūpehi sabrahmacārīhi saddhiŋ viharāmī”’ ti. Tassa mayhaŋ, bhante, imesu āyasmantesu mettaŋ kāyakammaŋ paccupaṭṭhitaŋ āvi ceva raho ca; mettaŋ vacīkammaŋ… mettaŋ manokammaŋ paccupaṭṭhitaŋ āvi ceva raho ca. Tassa mayhaŋ, bhante, evaŋ hoti– ‘“yaŋnūnāhaŋ sakaŋ cittaŋ nikkhipitvā imesaŋyeva āyasmantānaŋ cittassa vasena vatteyyan” ti. So kho ahaŋ, bhante, sakaŋ cittaŋ nikkhipitvā imesaŋyeva āyasmantānaŋ cittassa vasena vattāmi. Nānā hi kho no, bhante, kāyā, ekañca pana maññe cittan’ ti.

Āyasmāpi kho nandiyo …pe… āyasmāpi kho kimilo bhagavantaŋ etadavoca– ‘mayhampi kho, bhante, evaŋ hoti– “lābhā vata me, suladdhaŋ vata me, yohaŋ evarūpehi sabrahmacārīhi saddhiŋ viharāmī” ti. Tassa mayhaŋ, bhante, imesu āyasmantesu mettaŋ kāyakammaŋ paccupaṭṭhitaŋ āvi ceva raho ca; mettaŋ vacīkammaŋ mettaŋ manokammaŋ paccupaṭṭhitaŋ āvi ceva raho ca. Tassa mayhaŋ, bhante, evaŋ hoti “yaŋnūnāhaŋ sakaŋ cittaŋ nikkhipitvā imesaŋyeva āyasmantānaŋ cittassa vasena vatteyyan” ti. So kho ahaŋ, bhante, sakaŋ cittaŋ nikkhipitvā imesaŋyeva āyasmantānaŋ cittassa vasena vattāmi. Nānā hi kho no, bhante, kāyā, ekañca pana maññe cittanti. Evaŋ kho mayaŋ, bhante, samaggā sammodamānā avivadamānā khīrodakībhūtā aññamaññaŋ piyacakkhūhi sampassantā viharāmā’ ti.

‘Kacci (p. 499) pana vo, anuruddhā, appamattā ātāpino pahitattā viharathā’ ti? ‘Taggha mayaŋ, bhante, appamattā ātāpino pahitattā viharāmā’ ti. ‘Yathā kathaŋ pana tumhe, anuruddhā, appamattā ātāpino pahitattā viharathā’ ti? ‘Idha, bhante, amhākaŋ yo paṭhamaŋ gāmato piṇḍāya paṭikkamati so āsanaŋ paññapeti, pādodakaŋ pādapīṭhaŋ pādakathalikaŋ upanikkhipati, avakkārapātiŋ dhovitvā upaṭṭhāpeti, pānīyaŋ paribhojanīyaŋ upaṭṭhāpeti. Yo pacchā gāmato piṇḍāya paṭikkamati, sace hoti bhuttāvaseso, sace ākankhati bhuñjati, no ce ākankhati appaharite vā chaḍḍeti. Appāṇake vā udake opilāpeti. So āsanaŋ uddharati pādodakaŋ pādapīṭhaŋ pādakathalikaŋ paṭisāmeti, avakkārapātiŋ dhovitvā paṭisāmeti, pānīyaŋ paribhojanīyaŋ paṭisāmeti, bhattaggaŋ sammajjati. Yo passati pānīyaghaṭaŋ vā paribhojanīyaghaṭaŋ vā vaccaghaṭaŋ vā rittaŋ tucchaŋ so upaṭṭhāpeti. Sacassa hoti avisayhaŋ, hatthavikārena dutiyaŋ āmantetvā hatthavilanghakena upaṭṭhāpema, na tveva mayaŋ, bhante, tappaccayā vācaŋ bhindāma. Pañcāhikaŋ kho pana mayaŋ, bhante, sabbarattiŋ dhammiyā kathāya sannisīdāma. Evaŋ kho mayaŋ, bhante, appamattā ātāpino pahitattā viharāmā’ ti.

Pācinavaŋsadāyagamanakathā niṭṭhitā.

275. Pālileyyakagamanakathā
467. Atha kho bhagavā āyasmantañca anuruddhaŋ āyasmantañca nandiyaŋ āyasmantañca kimilaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā yena pālileyyakaŋ tena cārikaŋ pakkāmi. Anupubbena cārikaŋ caramāno yena pālileyyakaŋ tadavasari. Tatra sudaŋ bhagavā pālileyyake viharati rakkhitavanasaṇḍe bhaddasālamūle. Atha kho bhagavato rahogatassa paṭisallīnassa evaŋ cetaso parivitakko udapādi– ‘ahaŋ kho pubbe ākiṇṇo na phāsu vihāsiŋ tehi kosambakehi bhikkhūhi bhaṇḍanakārakehi kalahakārakehi vivādakārakehi bhassakārakehi sanghe adhikaraṇakārakehi. Somhi etarahi eko adutiyo sukhaŋ phāsu viharāmi aññatreva tehi kosambakehi bhikkhūhi bhaṇḍanakārakehi kalahakārakehi vivādakārakehi bhassakārakehi sanghe adhikaraṇakārakehī’ ti.

Aññataropi (p. 500) kho hatthināgo ākiṇṇo viharati hatthīhi hatthinīhi hatthikaḷabhehi hatthicchāpehi, chinnaggāni ceva tiṇāni khādati, obhaggobhaggañcassa sākhābhangaŋ khādanti, āvilāni ca pānīyāni pivati, ogāhā cassa otiṇṇassa hatthiniyo kāyaŋ upanighaŋsantiyo gacchanti. Atha kho tassa hatthināgassa etadahosi– ‘ahaŋ kho ākiṇṇo viharāmi hatthīhi hatthinīhi hatthikaḷabhehi hatthicchāpehi, chinnaggāni ceva tiṇāni khādāmi, obhaggobhaggañca me sākhābhangaŋ khādanti, āvilāni ca pānīyāni pivāmi, ogāhā ca me otiṇṇassa hatthiniyo kāyaŋ upanighaŋsantiyo gacchanti. Yaŋnūnāhaŋ ekova gaṇasmā vūpakaṭṭho vihareyyan’ ti. Atha kho so hatthināgo yūthā apakkamma yena pālileyyakaŋ rakkhitavanasaṇḍo bhaddasālamūlaŋ yena bhagavā tenupasankami, upasankamitvā soṇḍāya bhagavato pānīyaŋ paribhojanīyaŋ upaṭṭhāpeti, appaharitañca karoti. Atha kho tassa hatthināgassa etadahosi– ‘ahaŋ kho pubbe ākiṇṇo na phāsu vihāsiŋ hatthīhi hatthinīhi hatthikaḷabhehi hatthicchāpehi, chinnaggāni ceva tiṇāni khādiŋ, obhaggobhaggañca me sākhābhangaŋ khādiŋsu, āvilāni ca pānīyāni apāyiŋ ogāhā ca me otiṇṇassa hatthiniyo kāyaŋ upanighaŋsantiyo agamaŋsu. Somhi etarahi eko adutiyo sukhaŋ phāsu viharāmi aññatreva hatthīhi hatthinīhi hatthikaḷabhehi hatthicchāpehī’ ti.

Atha kho bhagavā attano ca pavivekaŋ viditvā tassa ca hatthināgassa cetasā cetoparivitakkamaññāya tāyaŋ velāyaŋ imaŋ udānaŋ udānesi–


 ‘Etaŋ nāgassa nāgena, īsādantassa hatthino;


Sameti cittaŋ cittena, yadeko ramatī vane’ ti.

Atha kho bhagavā pālileyyake yathābhirantaŋ viharitvā yena sāvatthi tena cārikaŋ pakkāmi. Anupubbena cārikaŋ caramāno yena sāvatthi tadavasari. Tatra sudaŋ bhagavā sāvatthiyaŋ viharati jetavane anāthapiṇḍikassa ārāme. Atha kho kosambakā upāsakā– ‘ime kho ayyā kosambakā bhikkhū bahuno amhākaŋ anatthassa kārakā (p. 501) Imehi ubbāḷho bhagavā pakkanto. Handa mayaŋ ayye kosambake bhikkhū neva abhivādeyyāma, na paccuṭṭheyyāma, na añjalikammaŋ sāmīcikammaŋ kareyyāma, na sakkareyyāma, na garuŋ kareyyāma, na māneyyāma, na bhajeyyāma, na pūjeyyāma, upagatānampi piṇḍakaŋ na dajjeyyāma– evaŋ ime amhehi asakkariyamānā agarukariyamānā amāniyamānā abhajiyamānā apūjiyamānā asakkārapakatā pakkamissanti vā vibbhamissanti vā bhagavantaŋ vā pasādessantī’ ti. Atha kho kosambakā upāsakā kosambake bhikkhū neva abhivādesuŋ, na paccuṭṭhesuŋ, na añjalikammaŋ sāmīcikammaŋ akaŋsu, na sakkariŋsu, na garuŋ kariŋsu, na mānesuŋ, na bhajesuŋ na pūjesuŋ, upagatānampi piṇḍakaŋ na adaŋsu. Atha kho kosambakā bhikkhū kosambakehi upāsakehi asakkariyamānā agarukariyamānā amāniyamānā abhajiyamānā apūjiyamānā asakkārapakatā evamāhaŋsu– ‘handa mayaŋ, āvuso, sāvatthiŋ gantvā bhagavato santike imaŋ adhikaraṇaŋ vūpasameyyāmā’ ti.

Pālileyyakagamanakathā niṭṭhitā.

276. Aṭṭhārasavatthukathā
468. Atha kho kosambakā bhikkhū senāsanaŋ saŋsāmetvā pattacīvaramādāya yena sāvatthi tenupasankamiŋsu. Assosi kho āyasmā sāriputto– ‘te kira kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchantī’ ti. Atha kho āyasmā sāriputto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘te kira, bhante, kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchanti. Kathāhaŋ, bhante, tesu bhikkhūsu paṭipajjāmī’ ti? ‘Tena hi tvaŋ, sāriputta, yathā dhammo tathā tiṭṭhāhī’ ti. ‘Kathāhaŋ, bhante, jāneyyaŋ dhammaŋ vā adhammaŋ vā’ ti?

Aṭṭhārasahi kho, sāriputta, vatthūhi adhammavādī jānitabbo. Idha, sāriputta, bhikkhu adhammaŋ dhammoti dīpeti, dhammaŋ adhammoti dīpeti; avinayaŋ vinayoti dīpeti, vinayaŋ avinayoti dīpeti; abhāsitaŋ alapitaŋ tathāgatena (p. 502) bhāsitaŋ lapitaŋ tathāgatenāti dīpeti, bhāsitaŋ lapitaŋ tathāgatena abhāsitaŋ alapitaŋ tathāgatenāti dīpeti; anāciṇṇaŋ tathāgatena āciṇṇaŋ tathāgatenāti dīpeti, āciṇṇaŋ tathāgatena anāciṇṇaŋ tathāgatenāti dīpeti; apaññattaŋ tathāgatena paññattaŋ tathāgatenāti dīpeti, paññattaŋ tathāgatena apaññattaŋ tathāgatenāti dīpeti; anāpattiŋ āpattīti dīpeti, āpattiŋ anāpattīti dīpeti; lahukaŋ āpattiŋ garukā āpattīti dīpeti, garukaŋ āpattiŋ lahukā āpattīti dīpeti; sāvasesaŋ āpattiŋ anavasesā āpattīti dīpeti, anavasesaŋ āpattiŋ sāvasesā āpattīti dīpeti; duṭṭhullaŋ āpattiŋ aduṭṭhullā āpattīti dīpeti, aduṭṭhullaŋ āpattiŋ duṭṭhullā āpattīti dīpeti– imehi kho, sāriputta, aṭṭhārasahi vatthūhi adhammavādī jānitabbo.

Aṭṭhārasahi ca kho, sāriputta, vatthūhi dhammavādī jānitabbo. Idha, sāriputta, bhikkhu adhammaŋ adhammoti dīpeti, dhammaŋ dhammoti dīpeti; avinayaŋ avinayoti dīpeti, vinayaŋ vinayoti dīpeti; abhāsitaŋ alapitaŋ tathāgatena abhāsitaŋ alapitaŋ tathāgatenāti dīpeti, bhāsitaŋ lapitaŋ tathāgatena bhāsitaŋ lapitaŋ tathāgatenāti dīpeti; anāciṇṇaŋ tathāgatena anāciṇṇaŋ tathāgatenāti dīpeti, āciṇṇaŋ tathāgatena āciṇṇaŋ tathāgatenāti dīpeti; apaññattaŋ tathāgatena apaññattaŋ tathāgatenāti dīpeti, paññattaŋ tathāgatena paññattaŋ tathāgatenāti dīpeti anāpattiŋ anāpattīti dīpeti, āpattiŋ āpattīti dīpeti; lahukaŋ āpattiŋ lahukā āpattīti dīpeti, garukaŋ āpattiŋ garukā āpattīti dīpeti; sāvasesaŋ āpattiŋ sāvasesā āpattīti dīpeti, anavasesaŋ āpattiŋ anavasesā āpattīti dīpeti; duṭṭhullaŋ āpattiŋ duṭṭhullā āpattīti dīpeti, aduṭṭhullaŋ āpattiŋ aduṭṭhullā āpattīti dīpeti– imehi kho, sāriputta, aṭṭhārasahi vatthūhi dhammavādī jānitabboti.

469. Assosi kho āyasmā mahāmoggallāno …pe… assosi kho āyasmā mahākassapo… assosi kho āyasmā mahākaccāno… assosi kho āyasmā mahākoṭṭhiko assosi kho āyasmā mahākappino… assosi kho āyasmā mahācundo… assosi kho āyasmā anuruddho… assosi kho āyasmā revato (p. 503) … assosi kho āyasmā upāli… assosi kho āyasmā ānando… assosi kho āyasmā rāhulo– ‘te kira kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchantī’ ti. Atha kho āyasmā rāhulo yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā rāhulo bhagavantaŋ etadavoca– ‘te kira, bhante, kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchanti. Kathāhaŋ, bhante, tesu bhikkhūsu paṭipajjāmī’ ti? ‘Tena hi tvaŋ, rāhula, yathā dhammo tathā tiṭṭhāhī’ ti. ‘Kathāhaŋ, bhante, jāneyyaŋ dhammaŋ vā adhammaŋ vā’ ti?

Aṭṭhārasahi kho, rāhula, vatthūhi adhammavādī jānitabbo. Idha, rāhula, bhikkhu adhammaŋ dhammoti dīpeti, dhammaŋ adhammoti dīpeti; avinayaŋ vinayoti dīpeti, vinayaŋ avinayoti dīpeti; abhāsitaŋ alapitaŋ tathāgatena bhāsitaŋ lapitaŋ tathāgatenāti dīpeti, bhāsitaŋ lapitaŋ tathāgatena abhāsitaŋ alapitaŋ tathāgatenāti dīpeti; anāciṇṇaŋ tathāgatena āciṇṇaŋ tathāgatenāti dīpeti, āciṇṇaŋ tathāgatena anāciṇṇaŋ tathāgatenāti dīpeti; apaññattaŋ tathāgatena paññattaŋ tathāgatenāti dīpeti, paññattaŋ tathāgatena apaññattaŋ tathāgatenāti dīpeti; anāpattiŋ āpattīti dīpeti, āpattiŋ anāpattīti dīpeti; lahukaŋ āpattiŋ garukā āpattīti dīpeti, garukaŋ āpattiŋ lahukā āpattīti dīpeti; sāvasesaŋ āpattiŋ anavasesā āpattīti dīpeti, anavasesaŋ āpattiŋ sāvasesā āpattīti dīpeti; duṭṭhullaŋ āpattiŋ aduṭṭhullā āpattīti dīpeti, aduṭṭhullaŋ āpattiŋ duṭṭhullā āpattīti dīpeti– imehi kho, rāhula, aṭṭhārasahi vatthūhi adhammavādī jānitabbo.

Aṭṭhārasahi ca kho, rāhula, vatthūhi dhammavādī jānitabbo. Idha, rāhula, bhikkhu adhammaŋ adhammoti dīpeti, dhammaŋ dhammoti dīpeti; avinayaŋ avinayoti dīpeti, vinayaŋ vinayoti dīpeti; abhāsitaŋ alapitaŋ tathāgatena abhāsitaŋ alapitaŋ tathāgatenāti dīpeti, bhāsitaŋ lapitaŋ tathāgatena bhāsitaŋ lapitaŋ tathāgatenāti dīpeti; anāciṇṇaŋ (p. 504) tathāgatena anāciṇṇaŋ tathāgatenāti dīpeti, āciṇṇaŋ tathāgatena āciṇṇaŋ tathāgatenāti dīpeti; apaññattaŋ tathāgatena apaññattaŋ tathāgatenāti dīpeti, paññattaŋ tathāgatena paññattaŋ tathāgatenāti dīpeti; anāpattiŋ anāpattīti dīpeti, āpattiŋ āpattīti dīpeti; lahukaŋ āpattiŋ lahukā āpattīti dīpeti, garukaŋ āpattiŋ garukā āpattīti dīpeti; sāvasesaŋ āpattiŋ sāvasesā āpattīti dīpeti, anavasesaŋ āpattiŋ anavasesā āpattīti dīpeti; duṭṭhullaŋ āpattiŋ duṭṭhullā āpattīti dīpeti, aduṭṭhullaŋ āpattiŋ aduṭṭhullā āpattīti dīpeti– imehi kho, rāhula, aṭṭhārasahi vatthūhi dhammavādī jānitabboti.

470. Assosi kho mahāpajāpati gotamī– ‘te kira kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchantī’ ti. Atha kho mahāpajāpati gotamī yena bhagavā tenupasankami, upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhitā kho mahāpajāpati gotamī bhagavantaŋ etadavoca– ‘te kira, bhante, kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchanti. Kathāhaŋ, bhante, tesu bhikkhūsu paṭipajjāmī’ ti? ‘Tena hi tvaŋ, gotami, ubhayattha dhammaŋ suṇa. Ubhayattha dhammaŋ sutvā ye tattha bhikkhū dhammavādino tesaŋ diṭṭhiñca khantiñca ruciñca ādāyañca rocehi. Yañca kiñci bhikkhunisanghena bhikkhusanghato paccāsīsitabbaŋ sabbaŋ taŋ dhammavāditova paccāsīsitabban’ ti.

471. Assosi kho anāthapiṇḍiko gahapati– ‘te kira kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchantī’ ti. Atha kho anāthapiṇḍiko gahapati yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho anāthapiṇḍiko gahapati bhagavantaŋ etadavoca– ‘te kira, bhante, kosambakā bhikkhū bhaṇḍanakārakā kalahakārakā vivādakārakā bhassakārakā (p. 505) sanghe adhikaraṇakārakā sāvatthiŋ āgacchanti. Kathāhaŋ, bhante, tesu bhikkhūsu paṭipajjāmī’ ti? ‘Tena hi tvaŋ, gahapati, ubhayattha dānaŋ dehi. Ubhayattha dānaŋ datvā ubhayattha dhammaŋ suṇa. Ubhayattha dhammaŋ sutvā ye tattha bhikkhū dhammavādino tesaŋ diṭṭhiñca khantiñca ruciñca ādāyañca rocehī’ ti.

472. Assosi kho visākhā migāramātā– ‘te kira kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchantī’ ti Atha kho visākhā migāramātā yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinnā kho visākhā migāramātā bhagavantaŋ etadavoca– ‘te kira, bhante, kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ āgacchanti. Kathāhaŋ, bhante, tesu bhikkhūsu paṭipajjāmī’ ti? ‘Tena hi tvaŋ, visākhe, ubhayattha dānaŋ dehi. Ubhayattha dānaŋ datvā ubhayattha dhammaŋ suṇa. Ubhayattha dhammaŋ sutvā ye tattha bhikkhū dhammavādino tesaŋ diṭṭhiñca khantiñca ruciñca ādāyañca rocehī’ ti.

473. Atha kho kosambakā bhikkhū anupubbena yena sāvatthi tadavasaruŋ. Atha kho āyasmā sāriputto yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā sāriputto bhagavantaŋ etadavoca– ‘te kira, bhante, kosambakā bhikkhū bhaṇḍanakārakā kalahakārakā vivādakārakā bhassakārakā sanghe adhikaraṇakārakā sāvatthiŋ anuppattā. Kathaŋ nu kho, bhante, tesu bhikkhūsu senāsane paṭipajjitabban’ ti? ‘Tena hi, sāriputta, vivittaŋ senāsanaŋ dātabban’ ti. ‘Sace pana, bhante, vivittaŋ na hoti, kathaŋ paṭipajjitabban’ ti? ‘Tena hi, sāriputta, vivittaŋ katvāpi dātabbaŋ, na tvevāhaŋ, sāriputta, kenaci pariyāyena vuḍḍhatarassa bhikkhuno senāsanaŋ paṭibāhitabbanti vadāmi. Yo paṭibāheyya, āpatti dukkaṭassā’ ti.

‘Āmise pana, bhante, kathaŋ paṭipajjitabban’ ti? ‘Āmisaŋ kho, sāriputta, sabbesaŋ samakaŋ bhājetabban’ ti.

Aṭṭhārasavatthukathā niṭṭhitā.

277. Osāraṇānujānanā
474. Atha (p. 506) kho tassa ukkhittakassa bhikkhuno dhammañca vinayañca paccavekkhantassa etadahosi– ‘āpatti esā, nesā anāpatti. Āpannomhi, namhi anāpanno. Ukkhittomhi, namhi anukkhitto. Dhammikenamhi kammena ukkhitto akuppena ṭhānārahenā’ ti. Atha kho so ukkhittako bhikkhu yena ukkhittānuvattakā bhikkhū tenupasankami, upasankamitvā ukkhittānuvattake bhikkhū etadavoca– ‘āpatti esā, āvuso; nesā anāpatti. Āpannomhi, namhi anāpanno. Ukkhittomhi, namhi anukkhitto. Dhammikenamhi kammena ukkhitto akuppena ṭhānārahena. Etha maŋ āyasmanto osārethā’ ti. Atha kho te ukkhittānuvattakā bhikkhū taŋ ukkhittakaŋ bhikkhuŋ ādāya yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘ayaŋ, bhante, ukkhittako bhikkhu evamāha– “āpatti esā āvuso; nesā anāpatti. Āpannomhi, namhi anāpanno. Ukkhittomhi, namhi anukkhitto. Dhammikenamhi kammena ukkhitto akuppena ṭhānārahena. Etha maŋ āyasmanto osārethā” ti. Kathaŋ nu kho, bhante, paṭipajjitabban’ ti? ‘Āpatti esā, bhikkhave; nesā anāpatti. Āpanno eso bhikkhu, neso bhikkhu anāpanno. Ukkhitto eso bhikkhu, neso bhikkhu anukkhitto Dhammikena kammena ukkhitto akuppena ṭhānārahena. Yato ca kho so, bhikkhave, bhikkhu āpanno ca ukkhitto ca passati ca, tena hi, bhikkhave, taŋ bhikkhuŋ osārethā’ ti.

Osāraṇānujānanā niṭṭhitā.

278. Sanghasāmaggīkathā
475. Atha kho te ukkhittānuvattakā bhikkhū taŋ ukkhittakaŋ bhikkhuŋ osāretvā yena ukkhepakā bhikkhū tenupasankamiŋsu, upasankamitvā ukkhepake bhikkhū etadavocuŋ– ‘yasmiŋ, āvuso, vatthusmiŋ ahosi sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ so eso bhikkhu āpanno ca ukkhitto ca passi ca osārito ca. Handa mayaŋ, āvuso, tassa vatthussa vūpasamāya sanghasāmaggiŋ karomā’ ti.

Atha (p. 507) kho te ukkhepakā bhikkhū yena bhagavā tenupasankamiŋsu, upasankamitvā bhagavantaŋ abhivādetvā ekamantaŋ nisīdiŋsu. Ekamantaŋ nisinnā kho te bhikkhū bhagavantaŋ etadavocuŋ– ‘te, bhante, ukkhittānuvattakā bhikkhū evamāhaŋsu– “yasmiŋ, āvuso, vatthusmiŋ ahosi sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, so eso bhikkhu āpanno ca ukkhitto ca passi ca osārito ca. Handa mayaŋ, āvuso, tassa vatthussa vūpasamāya sanghasāmaggiŋ karomā” ti. Kathaŋ nu kho, bhante, paṭipajjitabban’ ti? Yato ca kho so, bhikkhave, bhikkhu āpanno ca ukkhitto ca passi ca osārito ca, tena hi, bhikkhave, sangho tassa vatthussa vūpasamāya sanghasāmaggiŋ karotu. Evañca pana, bhikkhave, kātabbā. Sabbeheva ekajjhaŋ sannipatitabbaŋ gilānehi ca agilānehi ca. Na kehici chando dātabbo. Sannipatitvā byattena bhikkhunā paṭibalena sangho ñāpetabbo–

‘Suṇātu me, bhante, sangho. Yasmiŋ vatthusmiŋ ahosi sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, so eso bhikkhu āpanno ca ukkhitto ca passi ca osārito ca. Yadi sanghassa pattakallaŋ, sangho tassa vatthussa vūpasamāya sanghasāmaggiŋ kareyya. Esā ñatti.

‘Suṇātu me, bhante, sangho. Yasmiŋ vatthusmiŋ ahosi sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, so eso bhikkhu āpanno ca ukkhitto ca passi ca osārito ca. Sangho tassa vatthussa vūpasamāya sanghasāmaggiŋ karoti. Yassāyasmato khamati tassa vatthussa vūpasamāya sanghasāmaggiyā karaṇaŋ, so tuṇhassa, yassa nakkhamati so bhāseyya.

‘Katā sanghena tassa vatthussa vūpasamāya sanghasāmaggī. Nihato sanghabhedo, nihatā sangharāji, nihataŋ sanghavavatthānaŋ, nihataŋ sanghanānākaraṇaŋ. Khamati sanghassa, tasmā tuṇhī, evametaŋ dhārayāmī’ ti.

Tāvadeva uposatho kātabbo, pātimokkhaŋ uddisitabbanti.

Sanghasāmaggīkathā niṭṭhitā.

279. Upālisanghasāmaggīpucchā
476. Atha (p. 508) kho āyasmā upāli yena bhagavā tenupasankami, upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho āyasmā upāli bhagavantaŋ etadavoca– ‘yasmiŋ, bhante, vatthusmiŋ hoti sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, sangho taŋ vatthuŋ avinicchinitvā amūlā mūlaŋ gantvā sanghasāmaggiŋ karoti, dhammikā nu kho sā, bhante, sanghasāmaggī’ ti? ‘Yasmiŋ upāli, vatthusmiŋ hoti sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, sangho taŋ vatthuŋ avinicchinitvā amūlā mūlaŋ gantvā sanghasāmaggiŋ karoti, adhammikā sā, upāli, sanghasāmaggī’ ti.

‘Yasmiŋ pana, bhante, vatthusmiŋ hoti sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, sangho taŋ vatthuŋ vinicchinitvā mūlā mūlaŋ gantvā sanghasāmaggiŋ karoti, dhammikā nu kho sā, bhante, sanghasāmaggī’ ti? ‘Yasmiŋ, upāli, vatthusmiŋ hoti sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, sangho taŋ vatthuŋ vinicchinitvā mūlā mūlaŋ gantvā sanghasāmaggiŋ karoti, dhammikā sā, upāli, sanghasāmaggī’ ti.

‘Kati nu kho, bhante, sanghasāmaggiyo’ ti? ‘Dvemā, upāli, sanghasāmaggiyo– atthupāli, sanghasāmaggī atthāpetā byañjanupetā; atthupāli, sanghasāmaggī atthupetā ca byañjanupetā ca. Katamā ca, upāli, sanghasāmaggī atthāpetā byañjanupetā? Yasmiŋ, upāli, vatthusmiŋ hoti sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, sangho taŋ vatthuŋ avinicchinitvā amūlā mūlaŋ gantvā sanghasāmaggiŋ karoti, ayaŋ vuccati, upāli, sanghasāmaggī atthāpetā byañjanupetā. Katamā ca, upāli, sanghasāmaggī atthupetā ca byañjanupetā ca? Yasmiŋ, upāli, vatthusmiŋ hoti sanghassa bhaṇḍanaŋ kalaho viggaho vivādo sanghabhedo sangharāji sanghavavatthānaŋ sanghanānākaraṇaŋ, sangho taŋ vatthuŋ vinicchinitvā mūlā mūlaŋ gantvā sanghasāmaggiŋ karoti, ayaŋ vuccati, upāli, sanghasāmaggī atthupetā ca byañjanupetā ca. Imā kho, upāli, dve sanghasāmaggiyo’ ti.

477. Atha (p. 509) kho āyasmā upāli uṭṭhāyāsanā ekaŋsaŋ uttarāsangaŋ karitvā yena bhagavā tenañjaliŋ paṇāmetvā bhagavantaŋ gāthāya ajjhabhāsi–


‘Sanghassa kiccesu ca mantanāsu ca;


Atthesu jātesu vinicchayesu ca.


Kathaŋpakārodha naro mahatthiko.


Bhikkhu kathaŋ hotidha paggahārahoti.


‘Anānuvajjo paṭhamena sīlato;


Avekkhitācāro susaŋvutindriyo.


Paccatthikā nūpavadanti dhammato.


Na hissa taŋ hoti vadeyyu yena naŋ.


‘So tādiso sīlavisuddhiyā ṭhito;


Visārado hoti visayha bhāsati.


Nacchambhati parisagato na vedhati.


Atthaŋ na hāpeti anuyyutaŋ bhaṇaŋ.


‘Tatheva pañhaŋ parisāsu pucchito;


Na ceva pajjhāyati na manku hoti.


So kālāgataŋ byākaraṇārahaŋ vaco.


Rañjeti viññūparisaŋ vicakkhaṇo.


‘Sagāravo vuḍḍhataresu bhikkhusu;


Ācerakamhi ca sake visārado.


Alaŋ pametuŋ paguṇo kathetave.


Paccatthikānañca viraddhikovido.


‘Paccatthikā yena vajanti niggahaŋ;


Mahājano saññapanañca gacchati.


Sakañca ādāyamayaŋ na riñcati.


Viyākaraŋ pañhamanūpaghātikaŋ.


‘Dūteyyakammesu (p. 510) alaŋ samuggaho;


Sanghassa kiccesu ca āhu naŋ yathā.


Karaŋ vaco bhikkhugaṇena pesito.


Ahaŋ karomīti na tena maññati.


‘Āpajjati yāvatakesu vatthusu;


Āpattiyā hoti yathā ca vuṭṭhiti.


Ete vibhangā ubhayassa svāgatā.


Āpatti vuṭṭhānapadassa kovido.


‘Nissāraṇaŋ gacchati yāni cācaraŋ;


Nissārito hoti yathā ca vattanā .


Osāraṇaŋ taŋvusitassa jantuno.


Etampi jānāti vibhangakovido.


‘Sagāravo vuḍḍhataresu bhikkhusu;


Navesu theresu ca majjhimesu ca.


Mahājanassatthacarodha paṇḍito.


So tādiso bhikkhu idha paggahāraho’ ti.

Upālisanghasāmaggīpucchā niṭṭhitā.

Kosambakakkhandhako dasamo.

280. Tassuddānaŋ
Kosambiyaŋ jinavaro, vivādāpattidassane;

Nukkhipeyya yasmiŋ tasmiŋ, saddhāyāpatti desaye.

Antosīmāyaŋ tattheva, bālakañceva vaŋsadā;

Pālileyyā ca sāvatthi, sāriputto ca kolito.

Mahākassapakaccānā, koṭṭhiko kappinena ca;

Mahācundo ca anuruddho, revato upāli cubho.

Ānando (p. 511) rāhulo ceva, gotamīnāthapiṇḍiko;

Senāsanaŋ vivittañca, āmisaŋ samakampi ca.

Na kehi chando dātabbo, upāliparipucchito;

Anānuvajjo sīlena, sāmaggī jinasāsaneti.

Kosambakakkhandhako niṭṭhito.

Mahāvaggapāḷi niṭṭhitā.

